


ii
Àr 'ra'yo nkohi Jö har ñhöñhömaxei ntoṉgwi ár mahwifi har hai̱ m'onda ne har ñhömfo̱

New Testament in Otomi, Querétaro (MX:otq:Otomi, Querétaro)
copyright © 2009 Wycliffe Bible Translators, Inc.
Language: Otomi, Querétaro
Translation by: Wycliffe Bible Translators, Inc.

Otomi, Querétaro
otq
Mexico

Copyright Information
© 2009, Wycliffe Bible Translators, Inc. All rights reserved.
This translation text is made available to you under the terms of the Creative Commons License: Attribution-Noncommercial-
No Derivative Works. (http://creativecommons.org/ licenses/by-nc-nd/3.0/) In addition, you have permission to port the text
to different file formats, as long as you do not change any of the text or punctuation of the Bible.
You may share, copy, distribute, transmit, and extract portions or quotations from this work, provided that you include the above
copyright information:

You must give Attribution to the work.
You do not sell this work for a profit.
You do not make any derivative works that change any of the actual words or punctuation of the Scriptures.

Permissions beyond the scope of this license may be available if you contact us with your request.
The New Testament
in Otomi, Querétaro

© 2009, Wycliffe Bible Translators, Inc. All rights reserved.
This translation is made available to you under the terms of the Creative Commons Attribution-Noncommercial-No Derivatives
license 4.0.
You may share and redistribute this Bible translation or extracts from it in any format, provided that:

You include the above copyright and source information.
You do not sell this work for a profit.
You do not change any of the words or punctuation of the Scriptures.

Pictures included with Scriptures and other documents on this site are licensed just for use with those Scriptures and documents.
For other uses, please contact the respective copyright owners.
2014-04-30
PDF generated using Haiola and XeLaTeX on 4 Mar 2019 from source files dated 22 Dec 2018
a3e32dbb-4826-53d8-92fc-afaa86ffff04

http://www.wycliffe.org
http://www.ethnologue.org/language/otq
http://creativecommons.org/licenses/by-nc-nd/3.0/
http://creativecommons.org/licenses/by-nc-nd/4.0/
http://creativecommons.org/licenses/by-nc-nd/4.0/


Contents

AR MATEO . . . . . . . . . . . . . . . . . . . . . . . . . . . . . . . . . . 1
AR MARKO . . . . . . . . . . . . . . . . . . . . . . . . . . . . . . . . . . 50
AR LUKA . . . . . . . . . . . . . . . . . . . . . . . . . . . . . . . . . . . 80
AR XUWA . . . . . . . . . . . . . . . . . . . . . . . . . . . . . . . . . . . 133
YA ꞌBE̱FI . . . . . . . . . . . . . . . . . . . . . . . . . . . . . . . . . . . . 171
AR ROMANU . . . . . . . . . . . . . . . . . . . . . . . . . . . . . . . . . 217
1 Co. . . . . . . . . . . . . . . . . . . . . . . . . . . . . . . . . . . . . . . 235
2 Co. . . . . . . . . . . . . . . . . . . . . . . . . . . . . . . . . . . . . . . 253
AR GALATA . . . . . . . . . . . . . . . . . . . . . . . . . . . . . . . . . . 264
AR EFESIO . . . . . . . . . . . . . . . . . . . . . . . . . . . . . . . . . . 271
AR FILIPENSE . . . . . . . . . . . . . . . . . . . . . . . . . . . . . . . . . 278
AR KOLOSENSE . . . . . . . . . . . . . . . . . . . . . . . . . . . . . . . . 283
1 Ts. . . . . . . . . . . . . . . . . . . . . . . . . . . . . . . . . . . . . . . 288
2 Ts. . . . . . . . . . . . . . . . . . . . . . . . . . . . . . . . . . . . . . . 292
1 Ti. . . . . . . . . . . . . . . . . . . . . . . . . . . . . . . . . . . . . . . 295
2 Ti. . . . . . . . . . . . . . . . . . . . . . . . . . . . . . . . . . . . . . . 300
AR TITO . . . . . . . . . . . . . . . . . . . . . . . . . . . . . . . . . . . . 304
AR FILEMON . . . . . . . . . . . . . . . . . . . . . . . . . . . . . . . . . 307
AR EBREO . . . . . . . . . . . . . . . . . . . . . . . . . . . . . . . . . . . 309
AR SANTIAGO . . . . . . . . . . . . . . . . . . . . . . . . . . . . . . . . 323
ÁR NDU̱I AR PEDRO . . . . . . . . . . . . . . . . . . . . . . . . . . . . . 328
ÁR ÑOHO AR PEDRO . . . . . . . . . . . . . . . . . . . . . . . . . . . . . 333
ÁR NDU̱I AR XUWA . . . . . . . . . . . . . . . . . . . . . . . . . . . . . . 336
ÁR ÑOHO AR XUWA . . . . . . . . . . . . . . . . . . . . . . . . . . . . . 341
ÁR HÑU AR XUWA . . . . . . . . . . . . . . . . . . . . . . . . . . . . . . 342
AR HUDA . . . . . . . . . . . . . . . . . . . . . . . . . . . . . . . . . . . 343
YA NTHANDI . . . . . . . . . . . . . . . . . . . . . . . . . . . . . . . . . 345

iii



AR MATEO 1:1 1 AR MATEO 1:21

Ar hoga mhö bi ꞌyotꞌa
AR MATEO

Yá pale ar Hesukristo
(Lk. 3:23‑38)

1 Ár ndu̱i nunar tꞌofonu̱, ma da ꞌyotkagihu̱ ar ꞌñu togo yá pale ar Hesukristo, nꞌár
maṉgaꞌbeṯo ar Dabi ne ar Abra.

2Ar Abra már dada ar Isa, har Isa már dada ar Hakob, har Hakob már dada ar Huda ne
yá jödöpꞌu̱ꞌö.

3 Ar Huda már dada ar Fare ne ar Zara ár jödönu̱, gehyu̱ xki ꞌyom̱ba ar Tamar. Nunar
Fare már dada ar Esrom, ha nunar Esrom már dada ar Aram.

4Ar Arammár dada ar Aminadab, har Aminadabmár dada ar Naso, har Nasomár dada
ar Salmon.

5 Ar Salmon már dada ar Bos xki ꞌyom̱ba ar Rahab, nunar Bos már dada ar Obed xki
ꞌyom̱ba ar Rut, har Obed már dada ar Isai.

6 Ar Isai már dada ar ndö Dabi, ar ndö Dabi már dada ar Salomon xki ꞌyom̱ba nöꞌö ár
ꞌbeẖñöhmö ar Urias.

7 Nunar Salomon már dada ar Roboam, ar Roboam már dada ar Abia, har Abia már
dada ar Asa.

8Ar Asa már dada ar Hosafat, ar Hosafat már dada ar Horam, har Horam már dada ar
Usias.

9 Ar Usias már dada ar Hotam, ar Hotam már dada ar Akas, har Akas már dada ar
Esekias.

10Ar Esekiasmár dada arManases, arManasesmár dada ar Amon, har Amonmár dada
ar Hosias.

11Ar Hosias már dada ar Hekonias ne yá jödöpꞌu̱ꞌö, nuya pa mi tsꞌixa ya me Israel har
hai̱ Mbabilonia.

12 Núnu̱ Mbabilonia ka ba tinu̱ ár bötsi ar Hekonias már thuhu ar Salatiel, ha nunar
Salatiel már dada ar Sorobabel.

13 Ar Sorobabel már dada ar Abiud, ar Abiud már dada ar Eleakim, har Eleakim már
dada ar Asor.

14Ar Asor már dada ar Sadok, ar Sadokmár dada ar Akim, har Akimmár dada ar Eliud.
15Ar Eliud már dada ar Eleasar, ar Eleasar már dada ar Matan, har Matan már dada ar

Hakob.
16Ar Hakobmár dada ar Huse nöꞌömár döme arMaria togo bi ꞌyoṉga ar Hesu tꞌembabi

ar Kristo.
17 Nuꞌmú̱, gatho nuyá pale ne yá maṉgapale, ga du̱ꞌmhu̱ nuya pa mi ꞌbu̱ ar Abra, di

göxa núꞌmu̱ mi ꞌbu̱ ar Dabi, bi tho ꞌreṯꞌamagoho mꞌu̱i. Ha di ndu̱i ar ꞌbede nuya pa mi ꞌbu̱
ar Dabi, di göxa núꞌmu̱ mi tsꞌixa ya me Israel har hai̱ Mbabilonia, bi tho ma ꞌreṯꞌamagoho
mꞌu̱i nꞌehe. Ha nu mi tsꞌixa ya me Israel har hai̱ Mbabilonia, di göxa núꞌmu̱ mi mꞌu̱ ar
Hesukristo, bi tho ma ꞌreṯꞌamagoho ya mꞌu̱i.

Ar tsi Hmu Hesukristo bi zo̱kwa har ximha̱i
(Lk. 2:1‑7)

18Gehnu̱ ar ꞌbede hanja bi mꞌu̱ ar Hesukristo. Ar Maria xki tꞌaḏi nda nthötwi ar Huse.
Himi tsoṯa ar pa nda mꞌu̱hwi, bi ndaṯhi hár tsꞌeḏi ár Hñö Jö.

19Ha nunar Huse togo xki ꞌyaḏi, mar hogajöꞌi; himi ne nda ꞌbeṯwa ár tsa,̱ jange ma nda
hyep̱ꞌu̱tho ñꞌöntho.

20 Núꞌmu̱ mi benga njapꞌu̱, nꞌa mbi nhekitho nꞌár eṉxe̱ ar tsi Hmu, bi zo ntꞌi ne bi
ꞌñembabi:

—Huse, ár ꞌbeṯoꞌi ar Dabi, yo gi ntsu gi tsixa arMaria ha ri ngu, ngetho ár Hñö Jö gehnu̱
xi japi xi ñꞌu̱.

21Ma damꞌu̱ nꞌár bötsi, nema gi hñuꞌspabi ár thuhu ar Hesu, ngethoma da po̱ ár hnini
da gutwa yá tsꞌoki.



AR MATEO 1:22 2 AR MATEO 2:16
22 Bi njapꞌu̱ ne bi tho ngu xki mönga ár mꞌeẖni Jö mamꞌeṯꞌo núꞌmu̱ bi ꞌñenö:

23Nꞌar nxutsi ma da ndaṯhi
ne da mꞌu̱ ár bötsi,
ne da thuꞌspabi ár thuhu Emanuel,
di boṉi da ꞌñenö: Di ꞌbu̱hwihu̱ Jö.

24Nu mi nu ar Huse, bi ma ba oṯꞌa ngu xki xipa ár eṉxe̱ ar tsi Hmu, ne bi zixa ar Maria
hár ngu.

25Ne himbi ñꞌöhwi ngur ꞌbeẖñö, bi doꞌ̱mi bi mꞌu̱ ár ꞌbeṯꞌo tꞌu̱, ne bi hñuꞌspabi ár thuhu
ar HESU.

2
ꞌRa ya ñꞌo̱ho̱ mi hetꞌa ya tso̱ ba e bi kꞌöꞌsa ar tsi bötsi

1 Ar Hesu bi mꞌu̱hnu̱ Belen har hai̱ Nhudea núꞌmu̱ mar ndö ar Erode. Getya payu̱ bi
zoẖnu̱ Herusalen ꞌra ya ñꞌoẖo̱ mi hetꞌa ya tso̱ xki ꞌñe mahyatsꞌi.

2Ne mi ñꞌaṉi mi eñꞌu̱:
—Habu̱ bi ꞌbu̱ ár ndö ya xodyo xi mꞌu̱i, ngetho xta hanthwe ár tsꞌoṉu̱ mahyatsꞌi, ne xta

ehe ga ndöñhe.
3Nu mi ꞌyo̱ njapꞌu̱ ar Erode, xa bi ntsu, ne gatho ya me Herusalen bi ntsuwi mahyeg̱i.
4Ar Erode dama bi zohna gatho ya ndömöjö ne ya bötꞌofo mi ꞌbu̱hnu̱, ne bi ꞌyam̱babiꞌu̱

habu̱ nda mꞌu̱ ar Kristo.
5Ne bi ꞌñeñꞌu̱:
—Núnu̱ Belen har hai̱ Nhudea, ngetho njapꞌu̱ bi mönga ár mꞌeẖni Jö núꞌmu̱ bi ꞌñenö:

6Nuꞌahu̱ gar menguhu̱ Belen har hai̱ Huda,
hinxi theḵꞌaseẖu̱,
ngetho xa ma da tꞌesꞌa ri nsuhu̱
gi töhu̱ gatho nu maꞌra ya döhni har hai̱ Nhudea;
ngetho ma da bom̱pꞌu̱ nꞌar ndö
da suka ma hnini ya me Israel.

7 Nuꞌmú̱ ar Erode bi ñöwise̱ nuꞌu̱ ya ñꞌoẖo̱ mi hetꞌa ya tso,̱ ne ꞌramtxꞌu̱ bi gu̱kwabiꞌu̱
hamꞌu̱ xki hyantꞌu̱ ar tso.̱

8Ne bi ꞌñembabiꞌu̱:
—Di möhu̱ Belen ne ñꞌaṉ̃hu̱ xiñho habu̱ ꞌbu̱ ar bötsi, ne núꞌmu̱ xki tiñhu̱, gi e gi

xikagihu̱, ne ma ga ndönga nꞌehe.
9Nu mi wadi bi ꞌyox̱a nöꞌö bi mönga ar ndö Erode, bi gu̱ yá ꞌñu bi maꞌu̱, ne nor tso̱ xki

hyanda mahyatsꞌi mi ꞌbeṯꞌo mi utwabiꞌu̱ ar ꞌñu. Ha nu mi zoṉga habu̱ mi ꞌbu̱ ar bötsi, ka
bi mꞌaẖnu̱.

10Nu mi hyantꞌu̱ ar tso̱ manꞌagi, xa bi njohya.
11Ne bi yu̱tꞌu̱ har ngu, ka bi hyandnu̱ꞌu̱ ar tsi bötsi mi ꞌbu̱hwi ar Maria ár nönö, ne bi

ndaṉdihmö bi ndöñꞌu̱. Ne bi xotꞌa yá mꞌeṯsꞌi, bi umba ya mꞌoṉ̃ho:̱ ya kꞌaxtꞌaboj̱ö xi mar
mhödi, ya githni ne nꞌar hogañu̱ni ár thuhu ar mira.

12Ma nda thota habu̱ xki ꞌñehyu̱ nda kꞌöꞌsa ar Erode. Ha Jö bi xipabi ntꞌi hinge nda
manu̱ꞌu̱, jange bi paṯa yá ꞌñu, bi mengyá hai̱.

Ar Erode bi mö nda tho gatho ya tꞌu̱lo bötsi mi ꞌbu̱ Belen
13Nu mi mengyá hai̱ ya jöꞌi mi hetꞌa ya tso,̱ nꞌár eṉxe̱ Jö bi ꞌñemba ntꞌi ar Huse:
—Nangi, tsixa ar bötsi ne ár nönö di ma har hai̱ Ehipto. Ne ka gi kohnu̱, go xka xiꞌaꞌi

hamꞌu̱ gi ehe, ngetho ar Erode ma da hyonga ar bötsi da hyo.
14Ne bi nu ar Huse bi gu̱ ar bötsi ne ár nönö, bi ñꞌo ar ꞌñu bi zixa har hai̱ Ehipto núꞌmu̱

mi nxuitho.
15Ne ka ba ꞌbu̱hnu̱ bi doꞌ̱mi bi du ar Erode. Njapꞌu̱ nda tho ngu xki mönga ár mꞌeẖni

Jö núꞌmu̱ bi ꞌñenö: Da zo ma Tꞌu̱ nda boṉga har hai̱ Ehipto.
16 Ar Erode xa bi mbo̱ ár kwe̱ núꞌmu̱ mi bödi xki ka ya ñꞌoẖo̱ mi hetꞌa ya tso.̱ Jange bi

japi nda tho gatho ya tsi bötsi hinxki jwatꞌatho hñu njey̱e,̱ mi ꞌbu̱hnu̱ Belen ne gatho ár
nthetꞌi, ngu xki gu̱kwa nuꞌu̱ ya ñꞌoẖoꞌ̱u̱.

17 Bi tho njapꞌu̱ ngu xki mönga ar Heremia ár mꞌeẖni Jö núꞌmu̱ bi ꞌñenö:
18 Bi nheki nꞌar mhafi núnu̱ har hai̱ Rama
ne nꞌar döta tsꞌoni;
ar Rakel zontꞌa yá bötsi,
ne himbi ne togo nda hotꞌi ngetho bi thopabi.

19Mꞌef̱a mi du ar Erode, Jö bi mengi bi meẖna nꞌár eṉxe̱ ma ba kꞌöꞌsa ar Huse núnu̱
Ehipto, ne bi ꞌñembabi:

20—Nangi, penga ri hai̱ Israel, tsixa ar bötsi ne ár nönö, ngetho nuꞌu̱ mi honga ar bötsi
nda hyohmö, xi duꞌu̱.

21Nuꞌmú̱, bi nangi bi zixa ar bötsi ne ár nönö, bi menga har hai̱ Israel.
22Ha numi ꞌyoḏemar ndö ar Arkelao ár tꞌu̱ ar Erode har hai̱ Nhudea, bi ntsu ndamanu̱.

Ne Jö bi zo ntꞌi, jange bi ma har hai̱ Ngalilea.
23 Ne bi mꞌu̱ har hnini ár thuhu Nasare. Njapꞌu̱ bi tho ngu xki mönga ár mꞌeẖni Jö

núꞌmu̱ bi ꞌñenö: Ma da tꞌembabi ar me Nasare.
3

Ar Xuwa Xixthe mi mönga ar hoga mhö
(Mr. 1:1‑8; Lk. 3:1‑9, 15‑17; Jn. 1:19‑28)

1Nuya paꞌu̱ ar Xuwa Xixthe bi ndu̱i bi zo ya jöꞌi ha ya otꞌatꞌoẖo̱ núnu̱ Nhudea.
2Ne mi emba njanu̱:
—ꞌYoṯhwu̱ ár ntsoꞌ̱mi ngetho ár tsꞌu̱tꞌwi Jö ba epꞌu̱tho.
3Nunar Xuwa gehnu̱ ar ñꞌoẖo̱ mi noṉga ar mꞌeẖni Isaia núꞌmu̱ bi ꞌñenö:

Ár mhafi nꞌa togo enga har otꞌatꞌoẖo:̱
Hyojwu̱ ár ꞌñu ar tsi Hmu.
Jömfu̱ habu̱ da thogi.

4 Ar Xuwa mi hö nꞌar he xki nju̱mpa ár xi nꞌar meṯi ár thuhu ar kameyo ne xki mꞌe,
ne mi ngu̱tꞌa nꞌar ximhni. Ha nunar ñhuni mi tsi, ya maṉgakꞌoto ne ya tꞌafi mi tinga har
tꞌoẖo.̱

5Ne nzey̱e̱ ya jöꞌi mi poṉga ha ya hnini nda ꞌyox̱a nöꞌö mi möñꞌö, nuya me Herusalen
ne gatho har hai̱ Nhudea, ne nuya jöꞌi mi ꞌbu̱ hár ñöni ar döthe Hordan.

6Mi eꞌu̱ nda dam̱ajöni yá tsꞌoki, ne ar Xuwa mi xixthe har döthe Hordan.
7 Nu mi hyandi nzey̱e̱ ya deṉgaꞌbep̱ate ne ya deṉgamöjö mi e nda nxixthe nꞌehe, bi

ꞌñembabiꞌu̱:
—Yá bötsiꞌihu̱ ya kꞌeñö gi haṯehu̱. Togo xi utꞌahu̱ gi kꞌonthu̱ ár kwe̱ Jö xi ꞌñepꞌu̱.
8Mahyoni gi ꞌyoṯhu̱ nöꞌö xiñho, ne da nheki xka ꞌyoṯhwu̱ ár ntsoꞌ̱mi.
9 Yo ma gi ꞌñexa ri nsuhu̱ gi ꞌñenseẖu̱: Ma dadahe ar Abra. Ngetho nuga di xiꞌahu̱, Jö

tsa̱ da gu̱xa nuya doyu̱, ne da ꞌñexa ngu yá bötsi ar Abra.
10Ne di xiꞌahu̱ nꞌehe, Jö ngu ar tseṉza, höda ar ntsꞌeṉza hár ꞌye̱ da zeḵa ar za. Ha nunar

za hinte mañho uni, da tsꞌeḵi ne da tꞌeṉtꞌa har tsibi.
11 Nuga di xixtheꞌihu̱ har dehe ngetho xka ꞌyoṯhwu̱ ár ntsoꞌ̱mi. Nöꞌö ꞌbef̱a ma da

xixtheꞌihu̱ hár Hñö Jö ne har tsibi. Nuga hindi ꞌñepkagi ga höꞌspa yá thiza, ngetho xa
tökagi ár tsꞌeḏi.

12Nöꞌö xi ñhoki piꞌsa ar tꞌei̱, ma da paxtꞌa ár thi ne da kwata ar tꞌei̱ hár tꞌu. Ha nöꞌö ar
paxi da ꞌyu̱ꞌsa har tsibi hiñhamꞌu̱ da hwetꞌi.

Ár nxixthe ar Hesu
(Mr. 1:9‑11; Lk. 3:21‑22)

13 Geꞌmu̱ ba poṉga ar Hesu har hai̱ Ngalilea, ba e har döthe Hordan habu̱ mi ꞌbu̱ ar
Xuwa, ne nda xixthenu̱.

14Har Xuwa himi ne, mi embabi:
—Hanja xka e ga xixtheꞌi. Nuꞌge go di ꞌñepꞌaꞌi gi xixthegi.
15Har Hesu bi döti:
—Xixthegipya, ne njapꞌu̱ ga oṯhu̱ gatho nöꞌö numañho Jö.

Nuꞌmú̱ ar Xuwa bi netho bi xixthe ar Hesu.
16 Nu mi wadi bi nxixthe, mi boṉga har dehe, nꞌa mbi xota mhetsꞌi, ne bi hyanda ár

Hñö Jö ba köi ngu nꞌar domtxu, ba e bi zu̱ꞌö.
17Ne bi nheki nꞌar mhö ndi ꞌñe mhetsꞌi mi enö:
—Gehnu̱ ma hmöka Tꞌu̱, jakagi ga njohya.

4
Ar tsꞌondöhi mi tsa̱ta ar Hesu
(Mr. 1:12‑13; Lk. 4:1‑13)

1Nepꞌu̱ ár Hñö Jö bi zixa ar Hesu ha ya otꞌatꞌoẖo,̱ ne ja nda tsaṯnu̱ ar tsꞌondöhi.
2Ka ba ꞌbu̱hnu̱ yonꞌaṯe mpa ne yonꞌaṯe nxui hinte bi zi. Mꞌef̱a bi zu̱ ar thuhu.
3 Ba epꞌu̱ ar tsꞌondöhi mi tsaṯi mi embabi:
—Nuꞌmu̱ ár Tꞌu̱ꞌi Jö, japa nuya doyu̱ da nthuhme xö.
4Ha nu ar Hesu bi döti ne bi ꞌñembabi:
—Njawa enga hár Tꞌofo Jö: Hinge hoṉse̱ ar thuhme da umba ár te ar jöꞌi, mahyonibi ár

mhö Jö nꞌehe.
5 Mꞌef̱a ar tsꞌondöhi bi zixa ar Hesu har jöpahnini Herusalen, ne bi ꞌñexa mañö hár

ngötsꞌi ar dönganijö.
6Ne bi ꞌñembabi:
—Nuꞌmu̱ majöni ár Tꞌu̱ꞌi Jö, ꞌyeṉga ar nsag̱i köi xö, ngetho njanu̱ huxa har Tꞌofo:

Jö da meẖna yá eṉxe̱ da suꞌaꞌi,
ne da mipꞌa ri ꞌye,̱
hingi fama ri wa ha ya do.

7Nuꞌmú̱ ar Hesu bi ꞌñembabi:
—Xi tꞌotꞌi nꞌehe: Yo ma gi tsaṯa Jö ri Hmu.
8 Nepꞌu̱ ar tsꞌondöhi manꞌagi bi zixa ar Hesu ha nꞌar tꞌoẖo̱ mar ñhetsꞌi, ne bi utwabi

gatho ya hnini ꞌbu̱ hár nxidi ar ximhai̱ ne gatho yá ñho peṯsꞌi.
9Ne bi ꞌñembabi:
—Gatho nuya hniniyu̱ ga ꞌraꞌi nuꞌmu̱ gi ndaṉdihmö gi nsundagi.
10Ar Hesu bi ꞌñembabi:
—Hyeg̱agiwa tsꞌondöhi, ngetho huxa har Tꞌofo: Nsunda Jö ri Hmu, ne hoṉseꞌ̱ö gi

pep̱abi.
11Nuꞌmú̱ ar tsꞌondöhi dama bi ꞌwege, ne ba e yá eṉxe̱ Jö mi umba te nda zi ar Hesu.
Ar Hesu bi du̱ꞌma ár ꞌbef̱i
(Mr. 1:14‑20; Lk. 4:14‑15; 5:1‑11; 6:17‑19)

12Núꞌmu̱ mi ꞌyo̱ ar Hesu mi o har faḏi ar Xuwa Xixthe, bi menga har hai̱ Ngalilea.
13 Ba tsopꞌu̱ Nasare bi ma ba ꞌbu̱ Nkapernaum, getꞌu̱ ar ñhoṉthe núnu̱ ha yá hai̱ ar

Sabulon ne ar Neftali.
14Njapꞌu̱ bi tho ngu xki mönga ar mꞌeẖni Isaia núꞌmu̱ bi ꞌñenö:

15Ár hai̱ ar Sabulon ne ár hai̱ ar Neftali,
ꞌbu̱ har ꞌñu di ma har ñhoṉthe ꞌranditho ar döthe Hordan,
núnu̱ Ngalilea ár hai̱ nuꞌu̱ hingya xodyo.
16Nöꞌö ar hnini mi ꞌbu̱ har ꞌbex̱ui bi hyanda nꞌar döta ñotꞌi.
Nuꞌu̱ xki mꞌe̱ har ꞌbex̱ui bi yotꞌwa nꞌar hyatsꞌi.

17Nuya paꞌu̱ ar Hesu bi du̱ꞌmi bi mönga ar hoga mhö, ne mi emba ya jöꞌi:
—ꞌYoṯhwu̱ ár ntsoꞌ̱mi ngetho ár tsꞌu̱tꞌwi Jö ꞌbap̱ꞌu̱tho.
Ar Hesu bi zohna goho ya ngu̱xhwö

18Ar Hesu mi ꞌyo hár ñöni ar ñhoṉthe Ngalilea. Nꞌa mbi hyandatho yoho ya ñꞌoẖo̱ mi
njödö, nꞌamár thuhu ar Simu nöꞌö bi tꞌembabi ar Pedro, nöꞌömanꞌamár thuhu ar Andre,
mi kötꞌa yá ntꞌaṯsꞌi, ngetho ma ya ngu̱xhwö.

19Ne bi ꞌñembabiꞌu̱:
—Ba e gi teṉgagihu̱, ne ma ga exꞌahu̱ gi ju̱xu̱ ya jöꞌi.

20Dama bi zopꞌu̱ yá ntꞌaṯsꞌiꞌu̱, bi deṉga ar Hesu.
21Bi ñꞌo manꞌa tsi tu̱i ar Hesu, ne bi hyanda ma yoho mi njödö, ar Hakobo ne ar Xuwa

yá tꞌu̱ ar Sebedeo,mi toẖwinu̱ yá dada harmotsami poṯꞌa yá ntꞌaṯsꞌi. Bi xipa nuya yohoyu̱
nda deṉi.

22Ne nuyu̱ dama bi zopꞌu̱ ar motsa ne ár dadaꞌu̱, nꞌagitho bi deṉga ar Hesu.
23Ar Hesu mi thetꞌa xog̱e har hai̱ Ngalilea, mi ku̱tꞌa ha yá nijö ya xodyo mi utwabi, ne

mi xipabi ar hoga mhö noṉga ár tsꞌu̱twi Jö. Ne mi oṯhebi yá hñeni ne yá u̱gi gatho ya
mengunu̱.

24Bi nxanga ar ꞌbede nöꞌö mi pef̱i xog̱e har hai̱ Nsiria. Ne ba tsꞌimpabi gatho ya daṯhi,
nuꞌu̱ mi tho ya u̱gi ne xki zu̱ ya hñeni, nuꞌu̱ mi nthex̱kwi ya tsꞌondöhi, nuꞌu̱ ma ya ndungo
ne nuꞌu̱ himi tsa̱ nda ꞌñöni. Ne ar Hesu bi oṯhe xog̱eyu̱.

25Ne bi deṉga nzey̱e̱ ya jöꞌi me Ngalilea, me Ndekapoli, me Herusalen, ya me Nhudea
ne nuꞌu̱ mi ꞌbu̱ ꞌrandi ar döthe Hordan.

5
Ar ntꞌuti bi unga ar Hesu har tꞌo̱ho̱: Bi xipa ya jöꞌi nöꞌö nza̱tho
(Lk. 6:20‑23)

1Nu mi hyanda ar Hesu mi ñꞌowi nzey̱e̱ ya jöꞌi, bi box̱a har tꞌoẖo.̱ Ne mi zoṉi bi hñudi,
ha nuyá max̱te bi ma ba tsu̱di.

2Ne ar Hesu bi ndu̱i bi utwabiꞌu̱, mi embabi njawa:
3—Nzaṯho nuꞌu̱ togo hingya ñꞌetsꞌi, ngetho xi nhwëkwabi ár tsꞌu̱tꞌwi Jö.
4Nzaṯho nuꞌu̱ zoni, ngetho Jö go ma da hotꞌu̱.
5Nzaṯho nuꞌu̱ tseṯatho gatho, ngetho go ma da tꞌumba ar ximhai̱ yá meṯiꞌu̱.
6Nzaṯho nuꞌu̱ xa ne da ꞌyoṯꞌa nöꞌö xiñho, ngetho Jö xa ma da umba nöꞌö neꞌu̱.
7Nzaṯho nuꞌu̱ peꞌ̱sa yá nhwëki, ngetho Jö ma da meꞌ̱spa ar nhwëki nꞌehe.
8Nzaṯho nuꞌu̱ xintꞌaxi yá mfeni, ngetho ma da hyantꞌu̱ Jö.
9Nzaṯho nuꞌu̱ togo ꞌba̱ made höka ar hñö, ngetho ma da tꞌembabi yá bötsi Jö.
10Nzaṯho nuꞌu̱ tho ya ntꞌu̱tsa oṯꞌa nöꞌö xiñho, ngetho ma da mꞌu̱ꞌu̱ hár tsꞌu̱tꞌwi Jö.
11Nzaṯho núꞌmu̱ xta tsꞌañꞌahu̱ ne xta ntꞌu̱tsaꞌihu̱, ne da nju̱sꞌahu̱ ya nhemhñö ngetho

gi teṉgagihu̱.
12 Xa gi njohyahu̱, ngetho Jö ma da ꞌraꞌahu̱ nꞌar döta nthöhö núnu̱ mañö mhetsꞌi.

Njapꞌu̱ bi ntꞌu̱tsa yá mꞌeẖni Jö mi ꞌbu̱ mamꞌeṯꞌo.
Ár u ar ximha̱i

13Nuꞌahu̱ gi ñheẖwihu̱ ar u xi nku̱hi habu̱ tꞌu̱tsꞌi. Jange ꞌñuhu̱ ri hogamꞌu̱ihu̱, ngetho
xiꞌmu̱ ar u da mꞌe̱ ár ñꞌuxi, hanja dar nku̱hi ꞌmu̱. Nöꞌö ar uꞌö hinter ñho, da tꞌem̱pꞌu̱tho
da nheꞌmi.

Ár ñotꞌi ar ximha̱i
14 Nuꞌahu̱ gi ñheẖwihu̱ nꞌar ñotꞌi. Nꞌar hnini di huxa mañö nꞌar tꞌoẖo,̱ hinda tsa̱ da

tꞌögi. Nuꞌahu̱ nꞌehe hinda tsa̱ gi ꞌñöhu̱ ri hogamꞌu̱ihu̱.
15Hinto tso̱ nꞌar ñotꞌi ne da yeꞌma nꞌar tsꞌoi̱ da goꞌmi. Da ꞌñexa habu̱ xi ñhetsꞌi, ne da

yotꞌwa gatho nuꞌu̱ ꞌbu̱ har ngu.
16 Jahu̱pꞌu̱, ñꞌuhu̱ nꞌar hogamꞌu̱i ha yá nthandi ya jöꞌi, ne xta hyantꞌu̱, da nsundabi ri

Dadahu̱ bi ꞌbu̱ mhetsꞌi.
Ar Hesu bi no̱mba yá ꞌbep̱ate ar Moise

17Yo gi beñhu̱ xta e ga hwatwa yá ꞌbep̱ate ar Moise, wa xta e ga jöꞌspa nöꞌö xi mönga
yá mꞌeẖni Jö. Nuga xta e ga oṯꞌa gatho ngu xi möñꞌu̱.

18Xamajöni di xiꞌahu̱, hinxi göxta ar ximhai̱ ne ar mhetsꞌi, xta wadi da tho gatho nöꞌö
mönga hár tꞌofo ar Moise, hinda ma da go nꞌar mhö wa nꞌar xeṉi da njapꞌu̱tho.

19 Nöꞌö togo hinda ꞌyoṯꞌa gatho nöꞌö mönga hár Tꞌofo Jö, mödi nꞌar tsi tꞌu̱lo ꞌbep̱ate,
ne njapꞌu̱ da uta maꞌra, hintsꞌu̱ ma da nhumañho hár tsꞌu̱tꞌwi Jö. Ha nöꞌö togo da ꞌyoṯꞌa

gatho ngu mönga hár Tꞌofo Jö ne da uta maꞌra, nöꞌö ma da tꞌeꞌspa ár nsunu̱ hár tsꞌu̱tꞌwi
Jö.

20 Di xiꞌahu̱, nuꞌmu̱ hingi peꞌ̱su̱ nꞌar hogamꞌu̱i di töta yá mꞌu̱i ya deṉgaꞌbep̱ate ne yá
mꞌu̱i ya bötꞌofo, hinda tsa̱ gi ku̱thu̱ hár tsꞌu̱tꞌwi Jö.

Ar Hesu bi no̱nga ar kwe̱
(Lk. 12:57‑59)

21 Gi pöhu̱, ri palehu̱ bi nsipabi mamꞌeṯꞌo: Yo gi ñhotehu̱. Nöꞌö toga da ñhote, hinda
kꞌontꞌa ar mfei̱ xi tꞌeḵwabi.

22Ha nuga di xiꞌahu̱, nuꞌmu̱ togo dambo̱ ár kwe̱ da u̱tsa ár ñꞌohu̱, ja te da hñöxamajöni
har tsꞌu̱tꞌwi. Nöꞌö togo da ꞌñemba ár ñꞌohu̱ xi ꞌbe̱ ár mfeni, ma da duxa ar tsꞌoki ne peꞌ̱sa
te da dö har tsꞌu̱tꞌwi. Ha nuꞌmu̱ togo da zanga ár ñꞌohu̱ ne da ꞌñembabi hinter ꞌbef̱i, nöꞌö
ma da gutꞌa har tsibi hiñhamꞌu̱ da hwetꞌi.

23 Jange nuꞌmu̱ xka hömfu̱ nꞌar mꞌoṉ̃ho̱ Jö har nijö, ne ka gi beñhu̱nu̱ xka tsoṯhwu̱ ár
mu̱i ri ñꞌohu̱,

24 tsohnu̱hmö ri mꞌoṉ̃hoẖu̱, ne di möhu̱ ba af̱u̱ ar pumbate ri ñꞌohu̱, ne nupya hö, ba e
gi umfu̱ ri mꞌoṉ̃hoẖu̱ Jö.

25Nuꞌmu̱ nꞌa ri ñꞌu̱nihu̱ da zixꞌahu̱ har tsꞌu̱tꞌwi, núꞌmu̱ gi ñꞌowihu̱ har ꞌñu, ñhogamu̱i-
wihu̱. Ngetho xki tsoṉgwihu̱ har tsꞌu̱tꞌwi, da daꞌ̱ahu̱ ar nzay̱a,̱ ne nöꞌö da xipa yá max̱te
da goꞌahu̱ har faḏi.

26Xa majöni di xiꞌahu̱, hinda tsa̱ gi poṉ̃hu̱, mꞌeṯꞌo gi kꞌotꞌa ri thai̱hu̱.
Ar Hesu bi no̱nga ar tsꞌinga nthöti

27Xka ꞌyoẖu̱ xi tꞌenga mamꞌeṯꞌo: Yo gi tsimfu̱ ár nthöti ri ñꞌohu̱.
28Ha nuga di xiꞌahu̱, nuꞌmu̱ togo da kꞌötꞌa nꞌar ꞌbeẖñö da ꞌbeṉte, xi ꞌyoṯꞌa nꞌar tsꞌoki.

Ñheẖwitho ngu xi zimba ár ꞌbeẖñö manꞌa, ngetho bi benga hár mfeni.
29 Jange nuꞌmu̱ ri daẖu̱ ar ñꞌei̱ haꞌ̱ahu̱ gi ꞌyoṯhu̱ ar tsꞌoki, hñöhu̱ gi ꞌyeṉ̃hu̱. Xiñho hoṉse̱

gi ꞌbeẖu̱ nꞌa xeṉi ri ndoꞌyohu̱, ngetho tema ñho gi ju̱ju̱ di xog̱e ri ndoꞌyohu̱ ne da tꞌeṉtꞌahu̱
har tsibi hiñhamꞌu̱ da hwetꞌi.

30 Nuꞌmu̱ ri ꞌyeẖu̱ ar ñꞌei̱ haꞌ̱ahu̱ gi ꞌyoṯhu̱ ar tsꞌoki, hyej̱u̱ gi ꞌyeṉ̃hu̱. Xiñho hoṉse̱ da
mꞌe̱ nꞌa xeṉi ri ndoꞌyohu̱, ngetho tema ñho gi ju̱ju̱ di xog̱e ri ndoꞌyohu̱ ne da tꞌeṉtꞌahu̱
har tsibi hiñhamꞌu̱ da hwetꞌi.

Ar Hesu bi no̱nga ar ñheg̱i
31Xi tꞌenö nꞌehe: Nöꞌö togo da hye̱ ár ꞌbeẖñö, mahyoni da hyokwa nꞌar heꞌ̱mi ñheg̱i.
32Hanuga di xiꞌahu̱, nöꞌö togo da hyep̱ꞌu̱ ár ꞌbeẖñö, ne hintema tsꞌoki xi dimbabi ñꞌowi

manꞌar jöꞌi, nöꞌö ar dömeꞌö japa ar ꞌbeẖñö da ntsꞌoki. Ha nöꞌö togo da nthötwi, poṉtho
xi zimba ár ꞌbehñö ár ñꞌohu̱.

Ar Hesu no̱nga núꞌmu̱ di ethu̱ Jö made
33 Xka ꞌyoẖu̱ nꞌehe, bi nsipabi ri palehu̱ mamꞌeṯꞌo: Yo gi ꞌñetꞌa Jö made nuꞌmu̱ hingi

pödi da za̱ gi ꞌyoṯꞌe, ha nuꞌmu̱ te xka ñötꞌa Jö, ꞌyoṯꞌa ngu xka xipabi.
34Ha nuga di xiꞌahu̱: Hinto gi ꞌñethu̱ made; hingi ꞌñethu̱ made mhetsꞌi, ngetho ka bi

ꞌbu̱hnu̱ ár thuxandö Jö.
35 Hingi ꞌñethu̱ made ar ximhai̱, ngetho ka expꞌu̱ ár wa. Hingi ꞌñethu̱ made ar hnini

Herusalen, ngetho ár hnini ar döta Ndö.
36Hingi ꞌñethu̱ made ri ñöhu̱, ngetho hinda tsa̱ gi japa ri xtöhu̱ da tꞌaxki wa da boki.
37Hinge mahyoni te gi ꞌñethu̱ made gi hoñhu̱ da tꞌox̱ꞌahu̱. Nuꞌmu̱ gi möñhu̱ hö, hö, ha

nuꞌmu̱ hinꞌö, hinꞌö, ngetho nuꞌmu̱ teme gi huxu̱, go unga ar tsꞌondöhi.
Ar Hesu bi udi ar nkoꞌsñöni
(Lk. 6:29‑30)

38 Xka ꞌyoẖu̱ xi tꞌenga mamꞌeṯꞌo: Nöꞌö togo da kꞌeṯꞌwa ár da̱ manꞌa, nda nkꞌeṯꞌwa ár
daꞌ̱ö nꞌehe. Ha nöꞌö togo nda dokwa nꞌár tsꞌi manꞌa, nda nthokwa nꞌár tsꞌi nꞌehe.

39 Ha nuga di xiꞌahu̱, yo gi tox̱u̱ ar tsꞌojöꞌi. Nuꞌmu̱ togo da mep̱ꞌa ri hmihu̱ har ñꞌei̱,
umfu̱ da mep̱ꞌahu̱ har ngöhö nꞌehe.

40Ha nuꞌmu̱ togo ne da hñömpꞌahu̱ ri paṯꞌihu̱, umfu̱ da hñöxa ri pahnihu̱ nꞌehe.
41Nuꞌmu̱ togo da jaꞌahu̱ gi hñöꞌsfu̱ nꞌar ꞌbeṉi nꞌapa ar ꞌñu, hñöꞌsfu̱ yoꞌgi ár yapꞌu̱.
42Nuꞌmu̱ nꞌar jöꞌi te da ꞌyaꞌ̱ahu̱, umfu̱. Ha nuꞌmu̱ te da mipꞌahu̱, yo ma gi kom̱fu̱.
Möhu̱ ri ñꞌu̱nihu̱
(Lk. 6:27‑28, 32‑36)

43Xka ꞌyoẖu̱ xi tꞌenö nꞌehe: Möhu̱ ri ñꞌohu̱ ne u̱tsa ri ñꞌu̱nihu̱.
44Ha nuga di xiꞌahu̱, möhu̱ ri ñꞌu̱nihu̱, mathwu̱ Jö nuꞌu̱ togo tsañꞌahu̱, ꞌyoṯhwu̱ ar ñho

nuꞌu̱ togo u̱tsaꞌihu̱, ꞌyaf̱u̱ Jö da max̱a nuꞌu̱ togo ñömañꞌu̱ ne eḵꞌathohu̱.
45 Ngetho nuꞌmu̱ gi ꞌyoṯhu̱ njapꞌu̱, nuꞌmú̱ hö, yá bötsiꞌihu̱ Jö ar Dada bi ꞌbu̱ mhetsꞌi,

nöꞌö togo japa ar hyadi da yotꞌwa ya hogajöꞌi ne ya tsꞌomꞌu̱i, ne pem̱pa ar ꞌye nuꞌu̱ oṯꞌa
xiñho ne nuꞌu̱ hingi oṯꞌa xiñho.

46Nuꞌmu̱ gimöhu̱ hoṉse̱ nuꞌu̱ möꞌahu̱ ne numaꞌra ya jöꞌi hinꞌö, tema nthöhö gi toꞌ̱mhu̱
ꞌmu̱. Ha hingi njapꞌu̱ ya tsꞌomꞌu̱i nꞌehe.

47Nuꞌmu̱ hoṉse̱ ri kuhu̱ gi zeṉgwahu̱ ne nu maꞌra ya jöꞌi hinꞌö, tema ñho gi oṯhu̱ ꞌmu̱.
Ha hingi njapꞌu̱ nuꞌu̱ hingya gamfi nꞌehe.

48 Mahyoni gi ñhogajöꞌihu̱ gi möhu̱ gatho, ngu Jö ar Dada bi ꞌbu̱ mhetsꞌi ar hogajöꞌi
möꞌa gathoꞌihu̱.

6
Ar Hesu bi no̱nga ar mfa̱tsꞌi tꞌumba ya hyoya

1 Jamasuhu̱ yo ma gi ꞌyoṯhu̱ ya hoga ꞌbef̱i gi hoñhu̱ da numañhoꞌihu̱ ya jöꞌi. Ngetho
nuꞌmu̱ gi ꞌyoṯhu̱ njapꞌu̱, hinte ma nthöhö da ꞌraꞌahu̱ ri Dadahu̱ bi ꞌbu̱ mhetsꞌi.

2 Jange nuꞌmu̱ gi umfu̱ nꞌar mfaṯsꞌi ya hyoya, yo gi jafu̱ da nu̱nga ar ꞌbede ngu oṯꞌa ya
nemhñö, ne da nthu̱xtꞌa ya kꞌaxtꞌathu̱xi ha ya nijö ne ha ya döꞌñu, honi da tꞌeꞌspa yá nsu.
Nuꞌu̱ oṯꞌa njapꞌu̱, gehnu̱ yá nthöhöꞌu̱, hinte toꞌ̱ma manꞌa.

3Ha nuꞌahu̱, nu xki umfu̱ nꞌar mfaṯsꞌi ya hyoya, pöseẖu̱. Nöꞌö da unga ri ꞌñei̱hu̱, hinda
bö ri ngöhöhu̱.

4 Ne ri mfaṯsꞌihu̱ gi unthu̱ ñꞌöntho, ri Dadahu̱ togo handa ñꞌöntho, da ꞌraꞌahu̱ ri
nthöhöhu̱ ha yá nthandi ya jöꞌi.

Ar Hesu bi mönga hanja da tꞌa̱pa Jö
(Lk. 11:2‑4)

5Núꞌmu̱ gi af̱u̱ Jö, yo gi oṯhu̱ ha yá nthandi ya jöꞌi ngu oṯꞌa ya nemhñö, ne da ꞌñexyá
nsu. Nuyu̱ ap̱abi ꞌbaṯho ha ya nijö ne ha ya tai̱. Xa majöni di xiꞌahu̱, gehnu̱ yá nthöhöyu̱,
hinte toꞌ̱ma manꞌa.

6Hanuꞌahu̱, núꞌmu̱ xki ꞌyaf̱u̱ Jö, ku̱tꞌa ha ri nguhu̱ ne kothu̱ ri goxthi. ꞌYaf̱u̱ Jö ri Dadahu̱
ñꞌöntho gi ꞌbu̱sew̱ihu̱nu̱, ne ri Dadahu̱ togo handa ñꞌöntho, da ꞌraꞌahu̱ ri nthöhöhu̱ ha yá
nthandi ya jöꞌi.

7Núꞌmu̱ gi af̱u̱ Jö, yo xa gi thöthu̱ getꞌa ya mhö ngu oṯꞌa nuꞌu̱ hingya gamfi, beñꞌu̱ ngu
ár nzey̱e̱ ya mhö, njapꞌu̱ Jö ma da ꞌyoṯsꞌe.

8 Jange yo gi oṯhu̱ ngu yá ꞌbef̱iꞌu̱, ngetho Jö ar Dada pödi xiñho tema gi kꞌathu̱ núꞌmu̱
hinxka ꞌyaf̱u̱tho.

9Núꞌmu̱ gi zohu̱ Jö, ꞌyaf̱u̱ njawa:
Ma tsi Dadaꞌihe gi ꞌbu̱ mhetsꞌi,
xa nsunda ri thuhu.
10 Ba e gi ndöwa,
ne da tꞌoṯꞌwa nöꞌö gi mönge har ximhai̱ ngu bi tꞌoṯꞌapꞌu̱ mhetsꞌi.
11 ꞌRaje te ga tsihe ar pania.
12 Pumgagihe ma thai̱he, nguje di pumfe nuꞌu̱ togo tukagihe.
13Ne yo gi heg̱agihe da tsaṯje ar tsꞌoki, ñöngagihe hinga oṯhe nöꞌö hingi ho.
Ngetho gar ndöge, ne ja ri tsꞌeḏi ne hiñhamꞌu̱ da göxa ri nsunda. Dá njapꞌu̱.

14Ngetho nuꞌmu̱ gi pumbabihu̱ nöꞌö togo oṯꞌahu̱ ar tsꞌomꞌu̱i, ri Dadahu̱ mhetsꞌi nꞌehe
da pumpꞌahu̱ ri tsꞌokihu̱.

15Ha nuꞌmu̱ hingi pumbabihu̱ nöꞌö togo oṯꞌahu̱ ar tsꞌomꞌu̱i, Jö ar Dada hinda pumpꞌahu̱
ri tsꞌokihu̱ nꞌehe.

Ar Hesu bi no̱nga ar bëhë
16Núꞌmu̱ gi bëhu̱, yo gi ponga ri hmihu̱ gi uhu̱ ar dumu̱i ngu oṯꞌa ya nemhñö, honi da

födi xi bëꞌu̱. Xa majöni di xiꞌahu̱, gehnu̱ yá nthöhöꞌu̱, hinte toꞌ̱ma manꞌa.
17Ha nuꞌahu̱, núꞌmu̱ gi bëhu̱, ꞌyeka ri ñöhu̱ ne xu̱ka ri hmihu̱ ngu gi oṯhu̱ hyaxꞌmu̱.
18 Njapꞌu̱ hinda födi gi bëhu̱. Hoṉse̱ Jö togo ꞌbu̱ habu̱ hingi nheki, go da bö nöꞌö gi

oṯꞌaseẖu̱, ne da ꞌraꞌahu̱ ri nthöhöhu̱ ha yá nthandi ya jöꞌi.
Peꞌ̱su̱ ri ñhohu̱nu̱ mhetsꞌi
(Lk. 12:32‑34)

19 Yo xa gi umba ri mu̱ihu̱ gi munsu̱wa har ximhai̱ nzey̱e̱ ya ñho habu̱ da zi ya zuꞌwe,
da zi ar hai̱ ne da bëꞌahu̱ ya bë.

20 Peꞌ̱su̱ ri ñhohu̱nu̱ mhetsꞌi habu̱ hinte da japa ar zuꞌwe, hinda zi ar hai̱, hinda bëꞌahu̱
ya bë.

21Ngetho habu̱ gi peꞌ̱su̱ ri ñhohu̱, ka gehnu̱ oda ri mfenihu̱.
Ar ñotꞌi yotka ma ndoꞌyohu̱
(Lk. 11:33‑36)

22 Nuya ri daẖu̱ go yotꞌa gatho ri ndoꞌyohu̱, jange nuꞌmu̱ ri daẖu̱ ꞌbu̱i xiñho, gatho ri
ndoꞌyohu̱ ꞌbu̱ har hyatsꞌi.

23Ha nuꞌmu̱ hingi ꞌbu̱ xiñho ri daẖu̱, gatho ri ndoꞌyohu̱ ꞌmu̱, ꞌbu̱ har ꞌbex̱ui. Ha nuꞌmu̱
nunar ñotꞌi yotꞌahu̱ xi mꞌex̱ui, tenguhmö ár mpothi ar ꞌbex̱ui.

Yoho ya hmu
(Lk. 16:13)

24Hinda tsa̱ gi pef̱u̱ yoho ya hmu, ngetho gi u̱tsahu̱ nꞌa, ha gi möhu̱ nöꞌö manꞌa. Nꞌa gi
pef̱u̱ xiñho, ha nöꞌö manꞌa hinꞌö. Njapꞌu̱tho nꞌehe, hinda tsa̱ gi pef̱u̱ Jö nuꞌmu̱ hoṉse̱ oda
ri mfenihu̱ yá ñho ar ximhai̱.

Ar ñꞌemu̱i
(Lk. 12:22‑31)

25 Jange di xiꞌahu̱, yo gi tu ri mu̱ihu̱ núꞌmu̱ hiñꞌotho te gi tsihu̱ wa te gi hyethu̱ ri
ndoꞌyohu̱. Ha hinge ri tehu̱ töpa ár nsu ar ñhuni, ne ri ndoꞌyohu̱ töpa ár nsu ar he.

26Hyanthu̱ ya tsꞌintsꞌu̱ nzaṉga mhetsꞌi. Nuꞌu̱ hingi potꞌi, hingi xofo, hinte peꞌ̱sa yá tꞌu,
ha ri Dadahu̱ mhetsꞌi umba te da ziꞌu̱. Ha hingi töfu̱ ár nsu peꞌ̱sa ya tsꞌintsꞌu̱.

27 Togo tsa̱ da japa ár ndoꞌyo da hñuxa ár ñhetsꞌi xa di tupa ár mu̱i.
28Yoꞌö gi tu rimu̱ihu̱ gi beñhu̱ tema gi hyehu̱ ꞌmu̱. Hyanthu̱ hanja te ya doṉi har ꞌbatha.

Nuꞌu̱ hingi hetꞌi, hingi pe̱ manꞌar ꞌbef̱i.
29Ha di xiꞌahu̱, nunar ndö Salomon, mödi xa mi döta ár nsu, himbi za̱ bi hye nꞌar he

ngu ár nzaṯhoꞌu̱.
30 Nuꞌmu̱ Jö heta njapꞌu̱ ya doṉi ꞌba̱ har ꞌbatha ár pania, ne xudi da nkꞌu̱tsꞌi da tꞌu̱ꞌsa

har tsibi, tengu da hetꞌahu̱ ꞌmu̱. Yoꞌö xa hinte gi peꞌ̱su̱ ri jamfihu̱.
31 Jange yo gi tu ri mu̱ihu̱, gi eñhu̱: Tema ga tsihu̱pya, wa te ga hehu̱.
32 Ngetho nuꞌu̱ hinxi jamfi, hyaxꞌmu̱ tu yá mu̱i núꞌmu̱ hinte peṯsꞌi te da zi, wa te da

hye. Ha nuꞌahu̱, ri Dadahu̱ bi ꞌbu̱ mhetsꞌi pöꞌö teme gi kꞌathu̱.
33Nuꞌahu̱, hyoñhu̱ mꞌeṯꞌo hanja gi ꞌbu̱hu̱ xiñho hár tsꞌu̱tꞌwi Jö, ne gi ꞌyoṯhu̱ nöꞌö neꞌö,

ne njapꞌu̱ hö, hinda kꞌatꞌahu̱ gatho nöꞌö gi hoñhu̱.
34 Jange yo gi tu ri mu̱ihu̱ nöꞌö te di ꞌñepꞌahu̱ xudi, ngetho hyaxtho ja te ga thohu̱. Nꞌa

ngu nꞌa ya pa peꞌ̱sase̱ yá thogi.

Yo gi theñhu̱ ri ñꞌohu̱
(Lk. 6:37‑38, 41‑42)

1Yo gi nthentehu̱, ne hinda ntheñꞌahu̱ nꞌehe.
2Ngetho ngu gi thenga ri ñꞌohu̱, Jö ma da hñösꞌahu̱ majöni. Nuꞌmu̱ himbi go ri mu̱ihu̱,

hinda ma da gor mu̱iꞌö nꞌehe.
3Hanja gi handwa ár tsꞌoki ri ku, jangutho nꞌar paxi o hár daꞌ̱ö, ne hingi jamasu ri döta

tsꞌoki ngu nꞌar xoḵaza o ha ri dag̱e.
4Hanja da tsa̱ gi ꞌñemba ri ku: Toꞌ̱mi ga höpꞌa ar paxi o ha ri da,̱ ne hanja hingi handa

nöꞌö ar xoḵaza o ha ri dag̱e.
5 Xa gar nemhñö. Hñö mꞌeṯꞌo ar xoḵaza o ha ri dag̱e, ne njapꞌu̱ hö, da tsa̱ gi hyanda

xiñho, ne gi hñömba ar paxi o hár da̱ ri ku.
6Yo gi umfu̱ nöꞌö ár meṯi Jö nuꞌu̱ hingi numañho. Yo gi umfu̱ ri ñhohu̱ xi nhwëkꞌahu̱

nuꞌu̱ hingi numansu, ngetho ngu ya ꞌyo da ne da zaꞌahu̱, ne ngu ya tsꞌu̱di tsꞌotꞌa gatho
nöꞌö tꞌumbabi.

Ar mhatꞌa Jö
(Lk. 11:9‑13; 6:31)

7 ꞌYaẖu̱ ne da tꞌaꞌahu̱, hyoñhu̱ ne gi tiñhu̱, nzotehu̱ ne da nsokꞌahu̱ ar goxthi.
8Ngetho nöꞌö togo da ꞌyaḏi, da tꞌumbabi, nöꞌö togo da hyoni da dini, ha nöꞌö nzote, da

nsokwabi.
9Xiꞌmu̱ nꞌa ri bötsihu̱ da ꞌyaꞌ̱ahu̱ nꞌar thuhme, hage gi umfu̱ nꞌar do.
10Xiꞌmu̱ da ꞌyaꞌ̱ahu̱ nꞌar hwö, hage gi umfu̱ nꞌar kꞌeñö.
11Nuꞌmu̱ gar tsꞌoktehu̱ ne gi pöhu̱ gi umfu̱ nöꞌö xiñho ri bötsihu̱, hanguhmö ar Dada

bi ꞌbu̱ mhetsꞌi xa da umba ar ñho gatho nuꞌu̱ togo da ꞌyap̱abi.
12Ngu gi nehu̱ da jaꞌahu̱ ya jöꞌi, japabihu̱ njapꞌu̱ nꞌehe. Gehnu̱ ne da ꞌñenga yá ꞌbep̱ate

bi ꞌyotꞌa ar Moise ne nu maꞌra yá mꞌeẖni Jö.
Ar goxthi xi ntsꞌixtꞌi
(Lk. 13:24)

13Ku̱thu̱ har goxthi xi ntsꞌixtꞌi. Ngetho xi maxtꞌi ar goxthi ne xi nxidi ar ꞌñu di ma har
ꞌbex̱ui, ne nzey̱e̱ nuꞌu̱ ku̱tnu̱.

14 Xi ntsꞌixtꞌi ar gosthi, ne hingi maxtꞌi ar ꞌñu di ma mhetsꞌi, jange txꞌu̱tho nuꞌu̱ togo
tini da yu̱tnu̱.

Fötho tema zaꞌö xta födi te uni
(Lk. 6:43‑44)

15 Jamasuhu̱ hinda tsꞌokꞌa rimfenihu̱ nuꞌu̱ ense̱ yámꞌeẖni Jö empꞌö. Ma da ꞌñepꞌu̱ da ne
da hyaꞌ̱ahu̱, feṯa ya hogajöꞌi ngu nꞌar tsi deṯi, ha mbo yá mfeni ñheẖwi nꞌar dumanthuhu
miñꞌo.

16Ma gi pöhu̱ togoꞌu̱, nhekitho yá tsꞌoꞌbef̱i. Ngetho nuya tsꞌomꞌu̱i hingi tsa̱ da ꞌyoṯꞌa
nꞌar hoga ꞌbef̱i. Ngu nꞌar ꞌminza hinda unga ya obxi, ne hingi tu̱ju̱ ya iuxi ha ya
nkꞌaxhnaꞌmini.

17 Njapꞌu̱ ar hoga ꞌbai̱za tsa̱ da tsꞌipa nöꞌö te uni, ha nöꞌö hingar hogaza hingi tsa̱ da
tsꞌipabi.

18Xi nꞌar hoga ꞌbai̱za, hage tsa̱ da unga nöꞌö hingi ho da tsꞌi. Wa nꞌar tsꞌoza, hage tsa̱
da unga nöꞌö xiñho da tsꞌi.

19Gatho ya ꞌbai̱za hingi unga nöꞌö xiñho da tsꞌi, da nkꞌu̱tsꞌi ne da tꞌu̱ꞌsa har tsibi.
20 Jange gi pöhu̱ togo yá kate mꞌeẖni Jö empꞌö, xki hyanthwu̱ yá tsꞌoꞌbef̱i oṯꞌe.
Hiñhamꞌu̱ xta pöꞌahu̱
(Lk. 13:25‑27)

21Hinga gatho nuꞌu̱ engagi: Ma tsi Hmuꞌi, ma tsi Hmuꞌi, ma da yu̱tꞌa hár tsꞌu̱tꞌwi Jö bi
ꞌbu̱ mhetsꞌi; hoṉse̱ nuꞌu̱ oṯꞌa nöꞌö mönga ma Dada bi ꞌbu̱hnu̱ mhetsꞌi.

22 Núꞌmu̱ xta göxa xog̱e, nzey̱e̱ ma da ꞌñengagi nuya paꞌu̱: Ma tsi Hmuꞌihe, ma tsi

Hmuꞌihe, nuje da ju̱ñꞌahe ár tsꞌeḏi ri thuhu da mömpꞌahe ri mhö, da eṉ̃he ya tsꞌondöhi,
ne da oṯhe nzey̱e̱ ya ntꞌudi.

23Ha nuga ma ga thötwabi: Hiñhamꞌu̱ xta mpöhwihu̱. ꞌWehu̱, ꞌyoṯꞌatsꞌokiꞌihu̱.
Yoho ya ñꞌo̱ho̱ bi hyo̱ yá ngu
(Lk. 6:47‑49; Mr. 1:22)

24 Nöꞌö togo da ꞌyo̱ nuya mhö di xiꞌahu̱ ne da ꞌyoṯꞌe, nöꞌö ma ga heḵa ngu nꞌar ñꞌoẖo̱
benga nöꞌö ma da mef̱i, ne bi hyo̱ ár ngu har medo.

25Mꞌef̱a ba e ya döꞌye, ba kö ya nzoṯhe ne bi ñꞌo ya ꞌyomndöhi. Gathoyu̱ bi zu̱ har nguꞌö,
himbi dextꞌi ngetho mi thötꞌa xiñho har medo.

26Ha nöꞌö togo da ꞌyox̱a nuyamhöyu̱ ne hinda ꞌyoṯꞌe, nöꞌö ñheẖwi nꞌar jöꞌi hingi benga
nöꞌö pef̱i, ne bi hyo̱ ár ngu har ꞌbaxka ꞌbomu.

27Ba e ya döꞌye, bi gö ya nzoṯhe, bi ñꞌo ya ꞌyomndöhi bi zu̱ nöꞌö ar nguꞌö, bi yoṯꞌe xog̱e
ne gatho bi mꞌeḏi.

28Nu mi wa ar Hesu bi mönga njapꞌu̱, ya jöꞌi xa mi ꞌyoḏa nöꞌö xki xipabiꞌu̱.
29Ngetho mi hömpa ár tsꞌeḏi Jö, hinge ngu nuya bötꞌofo.

8
Ar Hesu bi o̱the nꞌa mi tsu̱ ar tsitꞌandoꞌyo
(Mr. 1:40‑45; Lk. 5:12‑16)

1Nu mi gö ar Hesu har tꞌoẖo,̱ ba köhwi nzey̱e̱ ya jöꞌi mi teṉi.
2Nꞌa mbi nthew̱itho nꞌar jöꞌi mi tsitꞌa ár ndoꞌyo, ba e bi ndaṉdihmö hár wa ar Hesu ne

bi ꞌñembabi:
—Ma tsi Hmuꞌi, nuꞌmu̱ gi ne, da tsa̱ gi oṯhegi.
3Ar Hesu bi maka ár ꞌye,̱ bi hñuꞌspabi ne bi ꞌñembi:
—Hö, di ne ga oṯheꞌi. Dá dixꞌaꞌi.
Ngu mi wadi bi mönga njapꞌu̱, nunar tsi jöꞌi dama bi hñöka ár hñeni.
4Nuꞌmú̱ ar Hesu bi ꞌñembabi:
—Hinto ma gi xipabi, hoṉse̱ di ma har nijö da hyantꞌa ar möjö, ne hñöxa ri mꞌoṉ̃ho̱

ngu bi mönga ar Moise, ne da hyantꞌaꞌi ya jöꞌi xi dixꞌi.
Ar Hesu bi o̱thebi nꞌár ꞌbeg̱o nꞌar döndogu me Nroma
(Lk. 7:1‑10)

5Nꞌagi ar Hesu mi yu̱tꞌa har hnini Nkapernaum, ba e bi zu̱di nꞌar döndogu me Nroma,
mi ap̱a ar möte.

6Ne bi ꞌñembabi:
—Ha gi oḏe, tsi Tata. Nꞌa ma ꞌbeg̱o oxa ar tꞌoxi ꞌweṯsꞌi, hingi tsa̱ da ꞌñöni, xa tho ya u̱gi.
7Nuꞌmú̱ ar Hesu bi ꞌñenö:
—Gar manu̱, ma ga oṯhega.
8Nunar ndöꞌö bi dödi ne bi ꞌñenö:
—Hinꞌö, tsi Tata, ngetho hindi ꞌñepkagi gi ku̱tꞌa ha ma ngu. Nöꞌö di aꞌ̱i, hoṉse̱ gi mö da

dixa ma ꞌbeg̱o, nuga di ñꞌemu̱i da njapꞌu̱.
9Ngetho nuga ꞌbu̱ togo ꞌbep̱kagi, ha di peꞌ̱sa ya ndogu di ꞌbep̱abi nꞌehe. Nuꞌmu̱ ga emba

nꞌa, di manu̱, dama. Ha nuꞌmu̱ ga embamanꞌa, ba ehe, da ehe. Nuꞌmu̱ ga embama ꞌbeg̱o:
ꞌYoṯꞌa nunar ꞌbef̱inu̱, da ꞌyoṯꞌe.

10Nu mi ꞌyox̱a njapꞌu̱ ar Hesu xa bi ꞌyoṯho, ne bi ꞌñemba ya jöꞌi mi teṉi:
—Xa majöni di xiꞌahu̱, hinxta tinga nꞌar me Israel di peꞌ̱sa nꞌar ñꞌemu̱i ngu nunar

ñꞌoẖoṉu̱.
11Ne di xiꞌahu̱, ma da e nzey̱e̱ xog̱e ár nxidi ar ximhai̱ da yu̱tꞌa mhetsꞌi da hñuxkwi ar

Abra, ar Isa ne ar Hakob hár tsꞌu̱tꞌwi Jö.
12Ha nuꞌu̱ ndi ꞌñepahmö nda ꞌyu̱tꞌa mhetsꞌi hár tsꞌu̱tꞌwi Jö, hindama da tꞌumba ar seḵi.

Ma da tꞌeṉga nthi, da tꞌetꞌa har ꞌbex̱ui habu̱ ma da nzoni ne da guxtꞌa yá tsꞌi di tho ya u̱gi.
13Nepꞌu̱ ar Hesu bi ꞌñemba ar döndogu:

—Di ma ri ngu, da njapꞌu̱ ngu xka ñꞌemu̱i.
Ne geꞌmu̱ dama bi dixa ár ꞌbeg̱o.
Ar Hesu bi o̱thebi ár to ar Pedro
(Mr. 1:29‑34; Lk. 4:38‑41)

14Nꞌagi ar Hesu bi ma hár ngu ar Pedro, ka bi dinbabinu̱ ár to mi the̱ ar mpatꞌi.
15Ar Hesu bi mipa ár ꞌye,̱ ne dama bi hye̱ ar mpatꞌi mi the.̱ Bi nanga nunar ꞌbeẖñönu̱,

ne bi umbabi te nda ziꞌu̱.
16Mi taknxui ba tsꞌimpa ar Hesu nzey̱e̱ xki nthex̱kwi ya tsꞌondöhi, ha nöꞌö nꞌadar mhö

nda ꞌbep̱abiyu̱, dama nda boṉi, ne bi oṯhe gatho ya daṯhi.
17 Njapꞌu̱ bi tho ngu xki mönga ar mꞌeẖni Isaia núꞌmu̱ bi ꞌñenö: Geseꞌ̱ö bi hñögagihu̱

ma hñenihu̱, ne bi hñöska ma u̱gihu̱.
Nuꞌu̱ mi ne nda deṉga ar Hesu
(Lk. 9:57‑62)

18Nꞌagi mi hyanda ar Hesu xki gotꞌatho ya jöꞌi, bi ꞌñemba yá max̱te:
—Möhö ꞌrandi ar dehe.
19Nꞌa mba epꞌu̱tho nꞌar bötꞌofo, ne bi ꞌñemba ar Hesu:
—Tsi Utate, ga teṉ̃ꞌaꞌi habu̱ gatho gi ma.
20Ne bi dötwabi ar Hesu:
—Yamiñꞌo peꞌ̱sa yá oki habu̱ ku̱, nuya tsꞌintsꞌu̱ peꞌ̱sa yámꞌafi, ha Nöꞌö Togo ba e bi Njöꞌi

hiñꞌotho habu̱ da me̱ ár ñö.
21Manꞌa nuꞌu̱ mi teṉi bi ꞌñembabi:
—Ma tsi Hmuꞌi, ꞌraka ar seḵi ma ga a̱ ma dada, ne xka pengi, ga teṉ̃ꞌaꞌi.
22Ar Hesu bi döti ne bi ꞌñembabi:
—Hyep̱ꞌu̱ nuꞌu̱ xi du da ꞌya̱ nuꞌu̱ mahyeg̱i xi duwi, ne ba e teṉgagi.
Ar Hesu bi japa ar ꞌyomndöhi bi ntsa̱ya̱
(Mr. 4:35‑41; Lk. 8:22‑25)

23Mi box̱a ar Hesu har motsa, nuyá max̱te bi deṉi nꞌehe.
24Núꞌmu̱ mi ku̱ har dehe, bi ñꞌo nꞌar ꞌyomndöhi. Yá mfeṯsꞌi ar dehemi hexta ar motsa,

har Hesu mi ötho.
25Nuyá max̱te bi ma ba ꞌya,̱ ne bi ꞌñembabi:
—Tsi Hmu, fax̱kagihe, ꞌbu̱tho ga jöthu̱.
26Ne nöꞌö bi ꞌñembabi:
—Yoꞌö gi ntsuhu̱. Tema bi ja ri jamfihu̱.
Ne bi nangi bi zu̱ ar ꞌyomndöhi ne ar ñhoṉthe, ne dama bi ñhetho.
27Nuꞌmú̱ nuyá max̱te xa bi ꞌyoṯho ne mi eñꞌu̱:
—Togonu̱ ꞌmu̱, ar ꞌyomndöhi ne ar dehe oṯa nöꞌö ꞌbep̱abi.
Yoho ya me Gadara xki nthex̱kwi ya tsꞌondöhi
(Mr. 5:1‑20; Lk. 8:26‑39)

28Nu mi zoṉgwi ar Hesu yá max̱te ꞌrandi ar dehe har hai̱ Gadara, ba e yoho ya ñꞌoẖo̱
bi zu̱di xki nthex̱kwi ya tsꞌondöhi, ba poṉga ha ya tꞌag̱i, xa ma ya ntsꞌo, hinto mi tsa̱ nda
tho har ꞌñu habu̱ mi ꞌbu̱ꞌu̱.

29Nuya ñꞌoẖoy̱u̱ bi ñö ntsꞌeḏi ne bi ꞌñemba ar Hesu:
—Te gi hongwa Hesu, ár Tꞌu̱ꞌi Jö. Hage xka e gi ꞌraje ar mfei̱ mödi hingi tsoṯa ar pa.
30Mi ꞌyonu̱ yapꞌu̱ nꞌa mutꞌi ya tsꞌu̱di mi ñuni.
31Nuya tsꞌondöhi bi ꞌyap̱a ar möte ar Hesu ne bi ꞌñembabi:
—Nuꞌmu̱ ma gi ꞌyeṉgagihe, ꞌraje ar seḵi ma ga ku̱the ha ya tsꞌu̱di ꞌyonu̱.
32Nuꞌmú̱ ar Hesu bi ꞌñembabi:
—Hö, di möhu̱ ma ba ku̱thu̱.
Nuꞌmú̱ ya tsꞌondöhi bi boṉga ha ya ñꞌoẖo,̱ ne bi ma ba ku̱tꞌa ha ya tsꞌu̱di. Ne gatho

nuya tsꞌu̱di dama bi nixtꞌi ba ñhom̱a ha nꞌar maꞌye, ba tso har dehe ne bi jötꞌa gatho.
33Nuꞌu̱ mi su ya tsꞌu̱di xa bi ntsu bi nixtꞌi, ma ba ku̱tꞌa har hnini. Nu mi zoṉ̃ꞌu̱, dama bi

xipa ya jöꞌi nöꞌö tema xki ja nuya ñꞌoẖo̱ mi nthex̱kwi ya tsꞌondöhi.

34 Gatho ya mengu nor hniniꞌö bi boṉ̃ꞌu̱ ma ba tsu̱ ar Hesu, ne mi hyantꞌu̱, bi ꞌyap̱a ar

möte nda boṉi nda zokwabinu̱ yá hai̱.
9

Ar Hesu bi o̱the nꞌar da̱thi xki nza ár ndoꞌyo
(Mr. 2:1‑12; Lk. 5:17‑26)

1 Nuꞌmú̱ ar Hesu bi box̱a har motsa ne bi ꞌranga ꞌrandi ar dehe, bi menga hár hai̱
manꞌagi.

2Mi zoṉga hár ñöni ar dehe, ba tsꞌimpa nꞌar ñꞌoẖo̱ xki nza ár ndoꞌyo mi oxa ha nꞌar
tꞌoxi, ne nu mi hyandwa yá ñꞌemu̱i nuꞌu̱ mi tsihi, ar Hesu bi ꞌñemba ar daṯhi:

—Ndada, yo gi tu ri mu̱i, ngetho xi mpumpꞌa ri tsꞌoki.
3Nuꞌmú̱ ꞌra ya bötꞌofo mi bense̱ njawa: Nunar ñꞌoẖoṉu̱ poṉtho tsanga Jö.
4Nunar Hesu mi pötwatho yá mfeni, jange bi ꞌñembabiꞌu̱:
—Yoꞌö gi beñhu̱ hingi ho nöꞌö di mönga.
5Temar ñhembi ga xipabinu̱: Xi mpumpꞌa ri tsꞌoki, wa ga embabi: Nangi gi ꞌyo.
6 Pöhu̱ꞌmu̱, Nöꞌö Togo ba e bi Njöꞌi peꞌ̱skwa ar tsꞌeḏi har ximhai̱ da pungya tsꞌoki,

hyanthu̱ꞌmu̱ te di pef̱i.
Nuꞌmú̱ ar Hesu bi ꞌñemba ar daṯhi:
—Nangi, ju̱xa ri fidi, di ma ri ngu.
7Nuꞌmú̱ ar daṯhi dama bi nangi, bi ma ár ngu.
8Mi hyanda ya jöꞌi nöꞌö xki thogi, xa mi ꞌyoṯho, mi nsundabi Jö togo xki umba ar tsꞌeḏi

ya meximhai̱ da ꞌyoṯꞌa ya döta ntꞌudi.
Ar Hesu bi zo ar Mateo nda deṉi
(Mr. 2:13‑17; Lk. 5:27‑32)

9 Ar Hesu bi thohnu̱ bi ma, ne har ꞌñu bi hyanda nꞌar ñꞌoẖo̱ ár thuhu ar Mateo mar
njotꞌabojö, mi huxa habu̱ mi njutꞌa ar bojö mi jotꞌa ya ndö, ne bi ꞌñembabi:

—Ba ehe, teṉgagi.
Ha nöꞌö bi nangi bi deṉi.
10Mꞌef̱a ar Hesu bi hñuhwi har mexa hár nguꞌö, ne nzey̱e̱ ya njotbojö ne ya ꞌyoṯꞌatsꞌoki

ba e bi hñuhwi ar Hesu mi ꞌbu̱hwinu̱ yá max̱te.
11Nu mi hyanda njapꞌu̱ ya deṉgaꞌbep̱ate, bi ꞌñemba yá max̱te ar Hesu:
—Yoꞌö ñungwi ya njotbojö ne ya ꞌyoṯꞌatsꞌoki ri Utatehu̱.
12Mi ꞌyo̱ ar Hesu bi ꞌñembabiꞌu̱:
—Nuꞌu̱ ꞌyomañho hingi honga togo da oṯhe, ha nuꞌu̱ hñeni hö, hoñꞌu̱.
13 Di ma ba hoñhu̱ tema di boṉga habu̱ enö: Hindi ne gi hönju̱ ya mꞌoṉ̃ho,̱ ꞌñuhu̱ ar

nhwëki. Hinxta e ga zo ya hogajöꞌi. Xta e ga zo ya ꞌyoṯꞌatsꞌoki da ꞌyoṯꞌwa yá ntsoꞌ̱mi.
Ar Hesu bi tꞌa̱mbabi ar bëhë
(Mr. 2:18‑22; Lk. 5:33‑39)

14Mꞌef̱a ba epꞌu̱ yá max̱te ar Xuwa Xixthe, bi ꞌyam̱ba ar Hesu ne bi ꞌñeñꞌu̱:
—Yoꞌö hingi bë nuya ri max̱te, ha nuje ne ya deṉgaꞌbep̱ate xa di bëhë.
15Ar Hesu bi ꞌñembabi:
—Nuꞌmu̱ da tꞌoṯꞌa nꞌar ngo, ne nöꞌö togo bi nthöti da zohna yá mpödi, nuyu̱ mahyoni

da njohyawi, ngetho ꞌbu̱hwi nöꞌö togo tꞌoṯꞌwa ar daṉgo. Njapꞌu̱ ma max̱te nꞌehe, núꞌmu̱
di ꞌbu̱ꞌbe johyayu̱. Ma da zo̱ ar pa núꞌmu̱ xta tsꞌixkagi, nuꞌmú̱ hö, xinda ne, da bëhyu̱.

16Hinjoꞌo nꞌa togo ju̱ nꞌar ꞌraꞌyomꞌoṯꞌe poṯꞌa nꞌar ze̱ dutu, ngetho nu xta yu̱tꞌa ar ꞌraꞌyo
mꞌoṯꞌe, da gu̱tꞌa ar ze̱ dutu ne da xe̱ döta xeṉi.

17Hingi sitꞌa ar ꞌraꞌyo tꞌafi ha ya ze̱ ximhni, ngetho nuꞌmu̱ da njapꞌu̱ da xe̱ ya ze̱ ximhni,
da nöꞌma ar tꞌafi ne damꞌe̱ ya ximhni. Ha nuꞌmu̱ da sitꞌa ar ꞌraꞌyo tꞌafi ha ya ꞌraꞌyo ximhni,
gatho yoho hinte da ja.

Ár tꞌinxu ar Hairo ne ar ꞌbeẖñö bi da̱mba ár pa̱tꞌi ar Hesu
(Mr. 5:21‑43; Lk. 8:40‑56)

18Mi wadi bi mönga njapꞌu̱ ar Hesu, ba epꞌu̱ nꞌar ndö bi ndaṉdihmö ne bi ꞌñembi:
—Mañhemꞌu̱tho bi du ma tꞌinxu, jange xta e ga aꞌ̱ar möte gi ma gi hñuxa ri ꞌye;̱ di

ñꞌemu̱i da mengi da nte.
19Har Hesu ne yá max̱te bi mew̱i nunar ndöꞌö.
20 Núꞌmu̱ mi ꞌyo ar ꞌñuꞌu̱, nꞌar ꞌbeẖñö mi xotꞌwa ya ji, xki tho ꞌreṯꞌamayoho njey̱e̱ mi

peꞌ̱sa nunar hñeninu̱, bi zoṉga hár xu̱tha ar Hesu ne bi dam̱ba ár ñöni ár paṯꞌi.
21Ngetho mi ense̱ hár mfeni: Nuꞌmu̱ mödi hoṉse̱ ga tham̱bahmö ár paṯꞌi, da dixkagi.
22Ar Hesu bi ñegi ne bi ꞌñemba nunar ꞌbeẖñö:
—Ma tsi tꞌinxuꞌi, njohya. Nuna ri jamfi xi jaꞌaꞌi xi dixꞌi.
Ne nꞌagitho bi dixa nunar ꞌbeẖñönu̱.
23Nu mi zoṉga ar Hesu hár ngu ar ndö xki du ár tꞌinxu, mi hyandi mi ꞌbu̱hnu̱ nuꞌu̱ mi

hu̱xtꞌa ya nthu̱za, ne nzey̱e̱ ya jöꞌi xa mi umba yá mu̱i mi zoni.
24 Bi ꞌñembabiꞌu̱:
—Poṉ̃hu̱, ngetho nunar nxutsinu̱, hinxi du, ötho.
Ne nuya jöꞌi xa mi thentho.
25Numi boṉga gatho ya jöꞌi, ar Hesu bi yu̱tꞌa mbo har ngu, bi mipa ár ꞌye̱ ar nxutsi, ne

nuna dama bi nangi.
26Ne nunar ꞌbedenu̱ bi nu̱nga xog̱e nunar hai̱ꞌö.
Ar Hesu bi o̱the yoho ya goda̱

27Núꞌmu̱ mi manu̱ ar Hesu, bi deṉga yoho ya goda̱ mi ꞌbef̱a xa mi mafi mi eñꞌu̱:
—Ár bötsiꞌi ar Dabi, hwëgagihe.
28Ar Hesu bi thotho ne bi yu̱tꞌa ha nꞌar ngu. Nuya goda̱ himba kohi, ba e bi yu̱tꞌu̱ har

ngu nꞌehe. Nuꞌmú̱ ar Hesu bi ꞌñembabiꞌu̱:
—Ha gi jamfihu̱ da tsa̱ ga oṯheꞌihu̱.
Bi döꞌu̱:
—Hö da tsa,̱ ma tsi Hmuꞌihe.
29Nuꞌmú̱ ar Hesu bi hñuꞌspa yá ꞌye̱ ha yá daꞌ̱u̱, ne bi ꞌñembabi:
—Dá njapꞌu̱ ngu xka jamfihu̱.
30Ne bi xo yá daꞌ̱u̱. Ar Hesu bi hñuꞌmba yá mu̱i ne bi ꞌñembabi:
—Jamasuhu̱ hinto da bö nöꞌö xi thogi.
31Mödi bi nsipa njapꞌu̱, mi boṉ̃ꞌu̱ bi ꞌyonga ar ꞌbede hagatho nor hai̱ꞌö.
Ar Hesu bi o̱the nꞌar gone

32Mi boṉga nuya goda,̱ ba tsꞌimpa nꞌar gone xki nthex̱kwi nꞌar tsꞌondöhi.
33Ar Hesu bi ꞌyeṉga ar tsꞌondöhi, ne nunar gone bi za̱ bi ñö. Gatho ya jöꞌi mi ꞌbu̱hnu̱,

xa mi ꞌyoṯho ne mi eñꞌu̱:
—Hiñhamꞌu̱ xta hanthu̱wa ha ma hai̱hu̱ Israel nꞌar ntꞌudi ngu nöꞌö xta hanthu̱pya.
34Ha nuya deṉgaꞌbep̱ate mi eñꞌu̱:
—Nunu̱ eṉga ya tsꞌondöhi, ju̱mpa ár tsꞌeḏi ár ndö ya tsꞌondöhi.
Döta ár ꞌbef̱i Jö

35Ar Hesu bi ñꞌo gatho ya döta hnini ne ya tꞌu̱lo hnini, mi ku̱tꞌa ha yá nijö ya xodyo mi
utwabi, mi xipa ár hoga mhö ár tsꞌu̱tꞌwi Jö, mi oṯhebi yá hñeni ne yá u̱gi nuya mengunu̱.

36Nu mi hyanda gatho ya jöꞌi xa bi nkor nhwëki, ngetho bi hyanda ngu ꞌra ya tsi deṯi
xi mfontꞌi, hinte ꞌñe ár maꞌ̱yo da su.

37Nuꞌmú̱ ar Hesu bi ꞌñemba yá max̱te:
—Xa majöni di xiꞌahu̱, nzey̱e̱ ar sofo ne txꞌu̱da ya ꞌbeg̱o.
38 Jange ꞌyap̱abihu̱ Jö togo ármeṯi ar ꞌbef̱i, dameẖnamaꞌra ya ꞌbeg̱o, da e da gu̱xa nunar

sofonu̱.
10

Ar Hesu bi hwahna nuꞌu̱ ꞌreṯꞌamayoho yá mpo̱te
(Mr. 3:13‑19; Lk. 6:12‑16)

1Nuꞌmú̱ ar Hesu bi zohna nuꞌu̱ ꞌreṯꞌamayoho yámax̱te, ne bi umba ar tsꞌeḏi nda ꞌyeṉga
ya tsꞌondöhi, ne nda oṯhebi tsaṉtꞌö yá hñeni ne yá u̱gi ya jöꞌi.

2Gehyu̱ yá thuhu nuꞌu̱ ꞌreṯꞌamayoho yá mpoṯe ar Hesu xki zohni: Mꞌeṯꞌo ar Simu nöꞌö
bi thuꞌspabi ar Pedro, ar Andre ár jödöpꞌu̱ꞌö, ar Hakobo ne ar Xuwa ár jödö, yá tꞌu̱yu̱ ar
Sebedeo.

3Ar Lipe, ar Bartolo, ar Toma, ar Teo nöꞌömar njotbojö, manꞌar Hakobo ár tꞌu̱ ar Alfeo,
ar Lebeo nöꞌö bi tꞌembabi ar Tadeo.

4Nöꞌö manꞌar Simu xki ñꞌowi nuꞌu̱ mi ntuhni mi ñönga ár hnini, ne ar Huda Iskariote
nöꞌö mꞌef̱a bi da̱ ar Hesu.

Ar Hesu bi meẖna nuꞌu̱ ꞌreṯꞌamayoho yá mpo̱te xki hwahni
(Mr. 6:7‑13; Lk. 9:1‑6)

5Ar Hesu bi meẖna nuꞌu̱ ꞌreṯꞌamayoho yá mpoṯe xki hwahni ne bi ꞌñembabiꞌu̱:
—Yo ma gi thohu̱ habu̱ bi ꞌbu̱ nuꞌu̱ hingya xodyo. Yo gi ku̱thu̱ ha yá hnini ya me

Nsamaria.
6Di ma ba zohu̱ ya me Israel nuꞌu̱ ꞌbu̱ ngu ya tsi deṯi hinte ꞌñe yá maꞌ̱yo.
7Di möhu̱ ne gi ꞌñembabihu̱ njawa: Ár tsꞌu̱tꞌwi Jö ꞌbap̱ꞌu̱tho.
8 O̱thehu̱ ya daṯhi, ne hñöjwu̱ yá hñeni nuꞌu̱ tsu̱ ar tsitꞌandoꞌyo, jafu̱ da nte nuꞌu̱

xi du, ꞌyem̱babihu̱ ya tsꞌondöhi nuꞌu̱ togo xi nthex̱kwi. Xta hwëkꞌahu̱ nunar tsꞌeḏinu̱,
hwëkwathobihu̱ nu maꞌra nꞌehe.

9Yo gi nxöꞌsu̱ ar bojö xi nkꞌaxtꞌi, wa ya tꞌaxbojö, wa ya theṉi.
10Yo gi tex̱ju̱ ri ꞌroẕöhu̱, yo ma gi hñöxu̱ yo mponi ar dutu, wa maꞌra ya thiza, hinte gi

hñöxu̱ nꞌar ndoẖo.̱ Ngetho ar ꞌbeg̱o di ꞌñepi da tꞌumba nöꞌö te kꞌatꞌi.
11Nu xki tsoṉ̃hu̱ ha nꞌar döta hnini wa nꞌar tꞌu̱lo hnini, hyoñhu̱ nꞌar hogajöꞌi, ne ka gi

ꞌbu̱hu̱nu̱ hár nguꞌö gatho ya pa gi oxu̱nu̱.
12Nu xki ku̱thu̱ har nguꞌö, zeṉgwahu̱ nuꞌu̱ ꞌbu̱hnu̱.
13 Nuꞌmu̱ da ꞌraꞌahu̱ nseḵi, ár hogamꞌu̱i Jö da zu̱ꞌu̱. Ha nuꞌmu̱ hinda ꞌraꞌahu̱ nseḵi, ar

njöpi xka ꞌyaf̱u̱, da mengi da zu̱ꞌahu̱.
14 Nuꞌmu̱ hinto da ꞌyox̱ꞌahu̱, ne hinto da jamfi nöꞌö gi xifu̱, poṉ̃hu̱ har nguꞌö wa har

hniniꞌö, ne gi hwöthu̱ ri wahu̱, da hyo̱ ar fonthai̱ xi watꞌa ha ri thizahu̱.
15 Xa majöni di xiꞌahu̱, nunar pa da thöxamajöni, nunar hniniꞌö ma da hñönga nꞌar

döta mfei̱, di töta ár mfei̱ ya hnini Sodoma ne ar Gomora.
Ya ntꞌu̱tsate xi ꞌñepꞌu̱

16Nupya di peṉ̃ꞌahu̱ gi möhu̱, ma gi ꞌyohu̱ ngu ya tsi deṯi madeda yamiñꞌo. Jange zoṯꞌa
ri daẖu̱ ngu nꞌar kꞌeñö, ne di hñöxꞌahu̱ nꞌar tsi domtxu.

17 Jamasuhu̱ ngetho ya jöꞌi ma da daṯꞌahu̱ ha yá ꞌye̱ ya tsꞌu̱tꞌwi, ne ma da mep̱ꞌahu̱ ha
yá nijö.

18Nuꞌu̱ ma da daṯꞌahu̱ ha ya tsꞌu̱tꞌwi, ma da mꞌap̱ꞌahu̱ ha ya ndö ngetho gi teṉgagihu̱.
Njapꞌu̱ gi daṯwabihu̱ majöniyu̱, ne nuꞌu̱ hingya xodyo.

19 Núꞌmu̱ xta tsꞌoñꞌahu̱, yo gi tu ri mu̱ihu̱ tema gi möñhu̱ wa tema gi thöhu̱, ngetho
geꞌmu̱ Jö ma da ꞌraꞌahu̱ gatho nöꞌö gi möñhu̱.

20Hingoma gi ñöseẖu̱; nu ár Hñö Jö ar Dada goma damönga nöꞌö da boṉga ha ri nehu̱.
21Nuya paꞌu̱ ya jöꞌi ma da u̱tsase̱ yá ku, ma da da̱ da tho. Nuya dada da da̱ yá tꞌu̱, nuya

tꞌu̱ ma da u̱tsa yá dada, ne da daꞌ̱u̱ da tho nꞌehe.
22Gatho ya jöꞌi ma da u̱tsaꞌihu̱ ngetho gi teṉgagihu̱, ha nöꞌö togo da zeṯatho da doꞌ̱mi

da göxa xog̱e, go ma da mpoꞌ̱ö.
23 Nuꞌmu̱ da ntꞌu̱tsaꞌihu̱ ha nꞌar hnini, poṉ̃hu̱ di möhu̱ manꞌa. Xa majöni di xiꞌahu̱,

hingi jwahu̱ gi ꞌyohu̱ xog̱e ya hnini har hai̱ Israel, ne Nöꞌö Togo ba e bi Njöꞌi da menga
manꞌagi.

24Ar max̱te hingi töpa ár nsu ár utate, ha nꞌar ꞌbeg̱o hingi töpa ár nsu ár hmu.
25Xiñho nuꞌmu̱ armax̱te da ñheẖwi ár utate, ne ar ꞌbeg̱o da ñheẖwitho ár hmu. Nuꞌmu̱

ar dada bi tꞌembabi ar Belsebu, hanja toꞌ̱mi da nsipabi yá bötsi ꞌmu̱.

Togo gi tsuhu̱
(Lk. 12:2‑9)

26 Jange hinto gi tsuhu̱wa, ngetho hiñꞌotho tema xi tꞌögi ne hinda thandi, wa tema xi
tꞌoṯꞌa ñꞌöntho ne hinda födi.

27Nöꞌö di utꞌaseẖu̱ ñꞌöntho, utwabihu̱ gatho ya jöꞌi, ha nöꞌö di xiꞌahu̱ njantetho,möñhu̱
ntsꞌeḏi, da ꞌyo̱ gatho ya jöꞌi.

28 Yo gi tsuhu̱ togo ne da hyoꞌahu̱, ngetho ri pahu̱ hingi tsa̱ da hyoꞌu̱. Tsuhu̱ Jö togo
peꞌ̱sa ar tsꞌeḏi da meẖna ri pahu̱ ne ri ndoꞌyohu̱ har tsibi.

29Nuya tsi tsꞌintsꞌu̱ hingi hmödi, tꞌunga yoho ha nꞌar tsi ku̱tꞌa, ha hinda za̱ da da̱ nꞌa
har hai̱ nuꞌmu̱ hinda ungar seḵi Jö ar Dada.

30Xiꞌahu̱hmö. Ngetho ri xtöhu̱, Jö pödi hanguꞌu̱.
31 Jange yo gi ntsuhu̱, ngetho gi töfu̱ ár nsu nꞌa mutꞌi ya tsꞌintsꞌu̱.
32Nöꞌö togo da daṯkagimajöni ha yá nthandi ya jöꞌi xi bökagi, nuga nꞌema ga dam̱ajöni

xi bökagi hár nthandi ma Dada bi ꞌbu̱ mhetsꞌi.
33Ha nöꞌö togo da koṉgagi ha yá nthandi ya jöꞌi, nuga nꞌehe ma ga koṉga hár nthandi

ma Dada bi ꞌbu̱ mhetsꞌi.
Ngetho xpa e ar Hesu ma da ñhe ya jöꞌi
(Lk. 12:49‑53; 14:26‑27)

34Yo gi hu ri mu̱ihu̱ xta e ga jöꞌsa ya tuhniwa har ximhai̱. Hinꞌö, ma da gaẖni ngetho
xta ehe.

35Xta e ga heka ya jöꞌi: nuya tꞌu̱ ma da dox̱a yá dada, nuya tꞌinxu ma da dox̱a yá nönö,
ha nuya tsꞌihwe̱ ma da dox̱a yá tsa.

36Nuyá ñꞌu̱ni ya jöꞌi ma da boṉga ha yá nguse.̱
37 Nöꞌö töte ár mhöte peꞌ̱spa ár dada wa ár nönö, ne mꞌef̱a ka mökagiga, hindi ꞌñepi

da deṉgagi. Ne nöꞌö töte ár mhöte peꞌ̱spa ár tꞌu̱ wa ár tꞌinxu, ne mꞌef̱a ka mökagi, hindi
ꞌñepanu̱ nꞌehe da deṉgagi.

38Ne nöꞌö togo hinda ꞌyeṉtꞌa ár te da deṉgagi, hindi ꞌñepi ga ñꞌoꞌbe.
39Nöꞌö togo xa suwa ár te har ximhai̱, ma da ꞌbeḏi. Ha nöꞌö da ꞌbe̱ ár te teṉgagi, ma da

dinga ár te hiñhamꞌu̱ da thege.
Ya hoga nthöhö mhetsꞌi
(Mr. 9:41)

40Nöꞌö togo da ꞌraꞌahu̱ ar seḵi go xi ꞌrakagiga, ha nöꞌö togo ꞌraka ar seḵiga go umba ar
seḵi nöꞌö togo xpa peṉkagi.

41 Nöꞌö togo da umba ar seḵi nꞌár mꞌeẖni Jö ngetho mar mꞌeẖni, ma da hñönga ar
nthöhö ngu ar mꞌeẖni. Ha nöꞌö da umba ar seḵi nꞌar hogajöꞌi ngetho mar hogajöꞌi, ma
da hñönga nꞌar nthöhö mahyeg̱i ngu hönga nꞌar hogajöꞌi.

42Ne nöꞌö togo da umba nꞌa tsi ꞌbada ar tseṯhe nꞌa nuya tsi hyoyayu̱ teṉgagi, xa majöni
di xiꞌahu̱ hinda ꞌbe̱ ár nthöhö.

11
Ar Xuwa Xixthe bi meẖna yoho yá ma̱xte ma ba kꞌöꞌsa ar Hesu
(Lk. 7:18‑35)

1Numiwa ar Hesu bi xipa nuꞌu̱ ꞌreṯꞌamayoho yámax̱te teme ndamef̱i, bi ma ba tsoṉga
ya hnini har hai̱ꞌö, mi uta ya jöꞌi ne mi mönga ar hoga mhö.

2Núꞌmu̱mi o har faḏi ar XuwaXixthe, bi ꞌyo̱ gatho nöꞌömi oṯꞌa ar Hesu, jange bimeẖna
yoho yá max̱te ma ba kꞌötsꞌi,

3ne bi ꞌñembabi:
—Ha go geꞌe ár mꞌeẖni Jö ma nda ehe, wa ga toꞌ̱mhe manꞌa.
4Ar Hesu bi dödi ne bi ꞌñembabiꞌu̱:
—Di möhu̱ ba xifu̱ ar Xuwa nöꞌö xka ꞌyoẖu̱ ne xka hyanthu̱.
5Nuya goda̱ xo yá da,̱ ya dowa ꞌyo, ya gogu oḏe, nuꞌu̱ tsu̱ ar tsitꞌandoꞌyo thitsꞌi, nuꞌu̱ xi

du pengi nte, ha nuya tsi hyoya xi nsipabi ar hoga mhö.

6Nzaṯho nöꞌö togo hinda u̱ ár mu̱i xi zo ár gu nöꞌö di pef̱i.
7Nu mi boṉi bi ma yá max̱te ar Xuwa Xixthe, ar Hesu bi ndu̱i bi noṉga ar Xuwa ne bi

ꞌñemba ya jöꞌi:
—Togo ma ga hyanthu̱ har otꞌatꞌoẖo.̱ Hage ma ga hyanthu̱ nꞌar ñꞌoẖo̱ hinte mi peꞌ̱sa

ár tsꞌeḏi, ngu nꞌar xithi hwönda ar ndöhi. Hinꞌö wainꞌö.
8Te ga poṉ̃hu̱ ga hyanthu̱ ꞌmu̱. Hage nꞌar ñꞌoẖo̱ mi he ya dutu ximhödi. Hinꞌö, ngetho

nuꞌu̱ kö yá nzaṯho dutu ꞌbu̱ ha yá ngu ya ndöꞌu̱.
9Tema ga poṉ̃hu̱ ma ga hyanthu̱ ꞌmu̱. Hage nꞌár mꞌeẖni Jö. Hö, ne xa majöni di xiꞌahu̱,

hinge hoṉse̱ nꞌár mꞌeẖni Jö, peꞌ̱sa manꞌar döta nsu.
10Ngetho gehnu̱ xki nhoṉga mamꞌeṯꞌo har Tꞌofo habu̱ enö:

Nuga di peẖna ma mꞌeẖni da mꞌeṯꞌo
da hyokꞌa ar ꞌñu.

11 Xa majöni di xiꞌahu̱, hinxi mꞌu̱ manꞌar ñꞌoẖo̱ di töpa ár nsu ar Xuwa Xixthe. Mödi
njapꞌu̱hmö, nöꞌö ar tsi tꞌu̱lo xi yu̱tꞌa hár tsꞌu̱tꞌwi Jö, töpa ár nsu ar Xuwa.

12Nuya pa bi ndu̱i bi xixthe ya jöꞌi ar Xuwa ne nubyatho, ár tsꞌu̱tꞌwi Jö tho ar nhweni,
ne hoṉse̱ nuꞌu̱ umbyá mu̱i go ku̱tꞌu̱.

13Gatho yá mꞌeẖni Jö ne ár tꞌofo ar Moise bi möñꞌu̱ nda e ár tsꞌu̱tꞌwi Jö, ha nu mi zo̱ ar
Xuwa Xixthe bi möñꞌö mi ꞌbap̱ꞌu̱tho nda zoẖo.̱

14Nuꞌmu̱ gi ne gi ñꞌemu̱ibihu̱, gehnu̱ ar Elia xka ꞌyoẖu̱ nda penga manꞌagi.
15Nöꞌö togo tu ár gu, dá ꞌyox̱a nöꞌö di mö.
16 Togo ga heḵwabi nuya jöꞌi ꞌbu̱ nuya payu̱. Nuyu̱, ñheẖwi nuya bötsi hu ha ya tai̱,

mafi ñꞌengwi yá ñꞌohu̱.
17Ne eñꞌu̱: Da hu̱xthe ma nthu̱zahe ne hinga nehu̱, da ntuhe ya thuhu ntꞌag̱i ne hinga

nzoñhu̱.
18 Ngetho ba e ar Xuwa Xixthe, hinto mi ntsixkwi, ne hinto mi ñungwi, ne gi eñhu̱:

Nthex̱kwi nꞌar tsꞌondöhi.
19Mꞌef̱a ba e Nöꞌö Togo bi Njöꞌi, to gatho ntsixkwi ne ñungwi, gi eñhu̱ nꞌar tsꞌoꞌyo ne

nꞌar mihni, ár ñꞌowi ya njotbojö ne ya ꞌyoṯꞌatsꞌoki. Nöꞌö togo peꞌ̱sa ar mfödi, nhekitho ha
yá hoga ꞌbef̱i.

Yá mfei̱ xi tꞌeḵwa ya meꞌ̱sku hnini
(Lk. 10:13‑16)

20Mꞌef̱a ar Hesu bi ndu̱i bi hñuꞌmba yá hmi ya hnini habu̱ xki ꞌyoṯꞌa ya ntꞌudi, ngetho
hinxki ꞌyoṯꞌwa yá ntsoꞌ̱mi, mödi xki hyandwa ár tsꞌeḏi Jö. Ne bi ꞌñeñꞌö:

21—Hwëkateꞌihu̱ garmenguhu̱ Korasi ne garmeBetsaidahu̱. Ngetho nuꞌmu̱ yameTiro
ne ya me Sidon xi hyanthmö ya ntꞌudi xi tꞌoṯꞌa ha ri hai̱hu̱, xi ꞌyoṯꞌwahmö yá ntsoꞌ̱mi, ne
xi hyemhö ya he dumu̱i, ne xi nkoxhmö ar ꞌbospi ntsoꞌ̱mi.

22 Jange nuga di xiꞌahu̱, nunar pa da thösꞌahu̱ majöni, ri mfei̱hu̱ ma da döta nöꞌö ma
da hñönga ya me Tiro ne ya me Sidon.

23 Ha nuꞌahu̱ gar menguhu̱ Nkapernaum, ha gi hu ri mu̱ihu̱ ma da nju̱xꞌahu̱ mhetsꞌi.
Hinꞌö, ma da tꞌeꞌahu̱ har ꞌbex̱ui. Ngetho nuꞌmu̱ har hai̱ Sodoma xi tꞌoṯhmö nuya ntꞌudi
xka hyanthu̱, xi ꞌyoṯꞌwahmö yá ntsoꞌ̱mi, ne hinxi nhwati, di ꞌbu̱hmöꞌu̱ nuya payu̱.

24 Jange di xiꞌahu̱, nunar pa da thösꞌahu̱ majöni, ri mfei̱hu̱ ma da döta ár mfei̱ ya me
Sodoma.

Ba e gi tsu̱kagihu̱, gi tsa̱ya̱hu̱
(Lk. 10:21‑22)

25Nor paꞌö ar Hesu bi ñö ne bi ꞌñenö:
—Di nsundaꞌi, ma tsi Dadaꞌi, gar Hmu mhetsꞌi ne gatho ar ximhai̱. Di ꞌraꞌa njamödi

ngetho xka utwabi ri ntꞌuti nuꞌu̱ ngu ya tsi bötsi hintsꞌu̱ te pödi, ne xka ꞌñökwa nuꞌu̱ ja
yá mfödi ne ya nimfeni.

26Ngetho njapꞌu̱ xka numañhoge, ma tsi Dadaꞌi.
27Mꞌef̱a bi ꞌñemba nuꞌu̱ mi ꞌbu̱hnu̱:

—Gatho xi utkagi ma Dada. Hoṉseꞌ̱ö pötka ma mfeni. Hinto pötwa ár mꞌu̱i ma Dada,

hoṉse̱ nuga ár Tꞌu̱gi ne nuꞌu̱ xta hwahni ga utwabi.
28 Ba ehu̱ gatho nuya gi nduhu̱ ne xi zaꞌ̱ahu̱, ne ga tukꞌa ri ꞌbeṉihu̱ gi tsay̱aẖu̱.
29Ngu nꞌar tsi boi ntꞌei̱, hñöñhu̱ ar zanꞌwei̱ di husꞌahu̱, ne da tsa̱ gi teṉgagihu̱ mamꞌu̱i,

dar hogajöꞌi ne hindar ñꞌetsꞌi. Nuꞌmu̱ gi ꞌbu̱hu̱ njapꞌu̱, hinda zaꞌ̱ahu̱ ne hinda du rimu̱ihu̱.
30 Ngetho nunar zanꞌwei̱ di husꞌahu̱, hingi hembi gi tuxu̱, ha nunar ꞌbeṉi di tutꞌahu̱,

hingi hu̱.
12

Ya ma̱xte bi doka ya ngötꞌei̱ har pa ntsa̱ya̱
(Mr. 2:23‑28; Lk. 6:1‑5)

1Nuya paꞌu̱ ar Hesu ne yámax̱te bi ꞌranga ha ya hwöhi xki ꞌbotꞌa ya tꞌei̱. Mar pa ntsay̱a,̱
ha nuyá max̱te mi tsu̱ ar thuhu, jange bi ndu̱i bi dokwa yá ngöhö ya tꞌei̱, mi töki mi tsaꞌu̱.

2Mi hyanda ya deṉgaꞌbep̱ate, bi ꞌñemba ar Hesu:
—Yoꞌö ri max̱te oṯꞌa nöꞌö hingi ho da ꞌyoṯꞌa har pa ntsay̱a.̱
3Ha nunar Hesu bi dötwabi njawa:
—Ha hinxka nehu̱ habu̱ enga nöꞌö bi ꞌyoṯꞌa ar Dabi núꞌmu̱ mi zu̱ ar thuhu, nöꞌö ne yá

ñꞌowi.
4Bi yu̱tꞌö hár nijö Jö, ne bi zi nuya thuhme xki ꞌboꞌ̱spa Jö, ha nöꞌö ne yá ñꞌohu̱ himi ho

nda ziꞌu̱, hoṉse̱ ya möjö.
5Ha hinxka nehu̱ hár tꞌofo ar Moise, nuya möjö mpe̱ har nijö, mödi ar pa ntsay̱a,̱ hingi

nhu ngu nꞌar tsꞌoki.
6Ha nuga di xiꞌahu̱, ꞌbu̱kwa nꞌa töpa ár nsu ar nijö.
7 Nuꞌmu̱ gi pöhmöhu̱ tema di boṉga nöꞌö mönga ár Tꞌofo Jö habu̱ enö: Hindi ne gi

hönkagihu̱ yamꞌoṉ̃ho.̱ Nöꞌö di ne, gi ꞌñu ri nhwëkihu̱. Nuꞌmu̱ xi zohmö ri mfenihu̱, hingi
tsu̱hmöhu̱ nuyu̱ hinte xi ꞌyoṯꞌa nöꞌö hingi njapꞌu̱.

8Ngetho Nöꞌö Togo ba e bi Njöꞌi gehnu̱ ár Hmu ar pa ntsay̱a.̱
Ar ñꞌo̱ho̱ xki ꞌyotꞌa ár ꞌye̱
(Mr. 3:1‑6; Lk. 6:6‑11)

9Ar Hesu bi thogi, ma ba ku̱tꞌa ha yá nijöꞌu̱.
10Kami ꞌbu̱hnu̱ nꞌar ñꞌoẖo̱ xki ꞌyotꞌa nꞌár ꞌye.̱ Ne nuya deṉgaꞌbep̱ate bi ꞌyam̱ba ar Hesu:
—Hage xiñho gi oṯhe nꞌar jöꞌi har pa ntsay̱a.̱
Bi ꞌyaṉga njapꞌu̱ ngetho mi ne nda dinga te nda hyox̱ꞌu̱.
11Ha nunar Hesu bi ꞌñembabiꞌu̱:
—Xiꞌmu̱ gi ꞌñehu̱ nꞌar tsi deṯi ne da zo ha nꞌar otsꞌi, ha hingi hñöhu̱ mödi ar pa ntsay̱a.̱
12Ha hinge nꞌar ñꞌoẖo̱ töpa ár nsu nꞌar tsi deṯi. Jange mahyoni ga oṯhu̱ ar ñho mödi ar

pa ntsay̱a.̱
13Nuꞌmú̱ ar Hesu bi ꞌñemba ar ñꞌoẖo̱ xki ꞌyotꞌa ár ꞌye:̱
—Maka ri ꞌye.̱
Nöꞌö bi japꞌu̱, ne dama bi dixa ár ꞌye,̱ ne bi gohi ngu nöꞌö manꞌa.
14Nu mi boṉga ya deṉgaꞌbep̱ate, bi ñꞌu̱tꞌi hanja nda tsa̱ nda hyo ar Hesu.
Ar ꞌbeg̱o xki hñuxa Jö

15Ar Hesu mi pötho te mi beñꞌu̱, bi zohnu̱ bi ma, ne nzey̱e̱ ya jöꞌi bi deṉi mi oṯhebi yá
hñeni.

16Ne xa mi huꞌmba yá mu̱i hinto nda metwabi togoꞌö.
17Ne njapꞌu̱ nda tho ngu xki mönga ar mꞌeẖni Isaia núꞌmu̱ bi ꞌñenö:

18Gehnu̱ ma hoga ꞌbeg̱o xta hutsꞌi,
togo di mödi ne jakagi ga njohya.
Ga umba ma Hñö,
da zohna gatho ya hnini ꞌbu̱ hár nxidi ar ximhai̱, ne da xipabiꞌu̱ xi ꞌñepꞌu̱ ar pa da thöꞌspa

majöni.
19Hinto ma da ntsaẖñökiwi, hinda ma da mafi,

ne hinda ma da tꞌo̱ ár mhö ha ya ꞌñu.
20Ma da hñuꞌmba yá mu̱i nuꞌu̱ hintsꞌu̱ peꞌ̱sa ár tsꞌeḏi yá ñꞌemu̱i, ngu nꞌar xithi ꞌbu̱tho da

dehmi.
Ma da meꞌ̱spa ar nhwëki nuꞌu̱ peꞌ̱sa nꞌa tsi tu̱i ar ndoꞌ̱mi, ngu nꞌar tsibi fu̱ni.
Ne da japi da ntöte ar ñho.
21Ne gatho ya jöꞌi ꞌbu̱ hár nxidi ar ximhai̱ da doꞌ̱mba ár mfaṯsꞌi uñꞌö.

Ar ñömañꞌu̱ tꞌem̱ba ár Hñö Jö
(Mr. 3:20‑30; Lk. 11:14‑23; 12:10)

22 Nuꞌmú̱ ar Hesu ba tsꞌimpa nꞌar jöꞌi mi gone ne mi goda,̱ ngetho xki nthex̱kwi nꞌar
tsꞌondöhi. Bi oṯhe, ne dama bi za̱ bi ñö ne bi hyandi.

23 Jange gatho ya jöꞌi xa mi ꞌyoṯho, ne mi enga nꞌa ngu nꞌa:
—Hage go gehnu̱ ár Tꞌu̱ ar Dabi ꞌmu̱.
24Ha nuya deṉgaꞌbep̱ate mi ꞌyox̱a nöꞌö mi mönga ya jöꞌi, bi ꞌñeñꞌu̱:
—Nunu̱ hingi eṉse̱ ya tsꞌondöhi, hömpa ár tsꞌeḏi ar Belsebu ár ndö ya tsꞌondöhi.
25Nunar Hesu bi bötwatho yá mfeniꞌu̱, ne bi ꞌñembabi:
—Nuꞌmu̱ nꞌar hnini da ñhege ne da ntunse,̱ da jöꞌsase̱ gatho nöꞌö xi ꞌyoṯꞌe. Ha nuꞌmu̱

da ntꞌu̱tsase̱ yá mengu nꞌar ngu, hiñꞌotho ár tsꞌeḏi, ne da nhwati.
26Xi ar tsꞌondöhi, hage da ꞌyeṉse̱ yá mitsꞌondöhiwi. Nuꞌmu̱ da japꞌu̱, hinte di peꞌ̱sa ár

tsꞌeḏi ne xi nhwata gatho ꞌmu̱.
27 Gi eñhu̱ nuga di eṉga ya tsꞌondöhi ngetho di hömpa ár tsꞌeḏi ar Belsebu. Xi ri

mꞌeẖnihu̱, tema tsꞌeḏi höꞌu̱ eṉga ya tsꞌondöhi ꞌmu̱. Go da hñupꞌa ri hmihu̱ꞌu̱.
28 Ha nuꞌmu̱ di hömpa ár tsꞌeḏi ár Hñö Jö di eṉga ya tsꞌondöhi, pöhu̱ ꞌmu̱, xi zoḵwa

habu̱ gi ꞌbu̱hu̱ ár tsꞌu̱tꞌwi Jö.
29Hanja da za̱ da yu̱tꞌa nꞌar bë hár ngu nꞌar ñꞌoẖo̱ xa di peꞌ̱sa ár tsꞌeḏi, da bëpa yá ñho

nuꞌmu̱ hinda xoṯꞌe mꞌeṯꞌo. Ne xta wadi hö, ja da tsa̱ da bëpa yá ñho.
30Nuꞌu̱ togo hindi ñꞌoꞌbe, u̱tsagi, ne nöꞌö togo hindi musꞌbe mahyeg̱i, go fontꞌi.
31Di xiꞌahu̱, gatho ya tsꞌoki oṯꞌa ya jöꞌi, ne gatho ya tsꞌate möñꞌu̱, ma dampumbabi. Ha

nöꞌö togo da ꞌyem̱ba ar ñömañꞌu̱ ár Hñö Jö, hinda ma da mpumbabi.
32Nuꞌmu̱ togo da zanga Nöꞌö ba e bi Njöꞌi, ma da mpumbabi. Ha nöꞌö togo da ñömañꞌu̱

ár Hñö Jö, hinda ma da mpumbabipya, ne hiñhamꞌu̱ da meꞌ̱sa ar pumbate.
33 Beñhu̱ nuꞌmu̱ ar za xiñho, ma da unga nöꞌö xiñho nꞌehe. Ha nuꞌmu̱ ar za hingi ho,

hingi ho nöꞌö ma da uni, ngetho nöꞌö te unga nꞌar za, ja föpꞌu̱ tema zaꞌö.
34Tsꞌojöꞌihu̱ di hñöxꞌahu̱ ya kꞌeñö. Hanja da tsa̱ gi möñhu̱ nöꞌö xiñho xa gar tsꞌojöꞌihu̱.

Ngetho nöꞌö ñuxa ha ri mu̱ihu̱, gehnu̱ gi möñhu̱.
35 Nöꞌö togo benga ya hoga mfeni, mönga nöꞌö xiñho, ha nöꞌö benga ya tsꞌomfeni,

mönga ya tsꞌomhö.
36Nuga di xiꞌahu̱, gatho nöꞌö te gi möñhu̱ ne hingi jamasuhu̱, ja tema gi thöhu̱ núꞌmu̱

xta thösꞌahu̱ majöni.
37Ngetho Jö ma da hñösꞌahu̱ majöni gatho nöꞌö gi möñhu̱, ne da nsiꞌahu̱ ri hogajöꞌihu̱

wa ri tsꞌomꞌu̱ihu̱.
Ya tsꞌojöꞌi a̱ nꞌar ntꞌudi
(Lk. 11:29‑32)

38Nuꞌmú̱ ꞌra ya bötꞌofo ne ya deṉgaꞌbep̱ate mi ꞌbu̱hnu̱, bi ꞌñemba ar Hesu:
—Utate, di ne ga hanthe gi ꞌyoṯꞌa nꞌar ntꞌudi, njapꞌu̱ da nheki xpa peṉ̃ꞌa Jö.
39Ar Hesu bi dödi ne bi ꞌñenö:
—Ya tsꞌojöꞌi ꞌbu̱ nuya payu̱ aḏi da hyanda nꞌar ntꞌudi, ne hinte ma ntꞌudi da tꞌumbabi,

hoṉse̱ ár ntꞌudi ar mꞌeẖni Honas.
40 Ngetho nöꞌö bi ñꞌo hñupa ne hñuxui mbo ár mu̱i ar döta hwö. Ma da njapꞌu̱ Nöꞌö

Togo ba e bi Njöꞌi, ma da mꞌu̱ hñupa ne hñuxui hár mu̱i ar hai̱ nꞌehe.
41Nuya me Ninibe ma da nanga har thöxamajöni, ne ma da hñuꞌmba yá hmi nuya jöꞌi

ꞌbu̱ nuya payu̱. Ngetho nuꞌu̱ bi ꞌyoṯꞌwa yá ntsoꞌ̱mi núꞌmu̱ mi zo ar Honas, ha ꞌbu̱kwa nꞌa
töpa ár nsu ar Honas.

42Nunar ꞌbeẖñömar ndö ndi ꞌñemakꞌangi, ma da nanga har thöxamajöni, da hñuꞌmba
yá hmi nuya jöꞌi ꞌbu̱ nuya payu̱. Ngetho nuna ba e har yapꞌu̱ hai̱ nda ꞌyoꞌ̱spa ár mfödi ar
Salomon, ne gi ꞌbu̱hwihu̱wa nꞌa xa töpa ár nsu ar Salomon.

Ar tsꞌondöhi bi pengi
(Lk. 11:24‑26)

43Nepꞌu̱ ar Hesu bi ꞌñenö:
—Nuꞌmu̱ nꞌar tsꞌondöhi da hye̱ nꞌar jöꞌi, da ñꞌo ha ya otꞌatꞌoẖo̱ di honga habu̱ da ntsay̱a,̱

ne hinte tini,
44 nꞌa nda bense̱ ne da ꞌñenö: Xiꞌmu̱ ga penga ha ma ngu da poṉi. Ne xta zoẖo̱ da dini

hinto di ꞌbu̱i, xi njoki ne xi thoki xiñho.
45Nuꞌmú̱ nöꞌö ar tsꞌondöhiꞌö ma da hyonga ma yoto yá mitsꞌondöhiwi di töte yá ntsꞌo,

ne da ku̱tꞌi da mꞌu̱hwi. Ne nunár ꞌbef̱a mꞌu̱i nunar jöꞌi xki hyeẖmö ar tsꞌondöhi, di töte
ár ntsꞌo hinge ngu ꞌbeṯꞌo. Ma da thota yá ntsꞌo nuya jöꞌi ꞌbu̱ nuya payu̱ nꞌehe.

Ár nönö ne yá jödö ar Hesu
(Mr. 3:31‑35; Lk. 8:19‑21)

46 Ar Hesu himi jwatho nda zo ya jöꞌi, nꞌa mbi zoṯa ár nönö ne yá jödö mi ꞌba̱ nthi mi
ne nda ñöwi.

47Nꞌa togo bi ꞌñembabi:
—Ri nönö ne ri jödö bi ꞌbaẖnu̱ nthi, ne gi ñöwi ꞌnö.
48Ar Hesu bi dötwabiꞌö:
—Togo ma nönö ne ma jödö.
49 Bi uti habu̱ mi ꞌbu̱ yá max̱te, ne bi ꞌñenö:
—Go gehyu̱ ma nönö ne ma jödö.
50Ngetho gatho nuꞌu̱ oṯꞌa ngu mönga ma Dada bi ꞌbu̱ mhetsꞌi, gehyu̱ ma jödö, ma nju

ne ma nönö nꞌehe.
13

Ár ꞌbede ar motꞌi
(Mr. 4:1‑9; Lk. 8:4‑8)

1Nunar paꞌö ar Hesu bi boṉga har ngu habu̱ mi ꞌbu̱i, ne bi ma ba hu har ñönthe.
2Bi watꞌa nzey̱e̱ ya jöꞌi habu̱ mi ꞌbu̱ꞌö, jange bi box̱a ha nꞌar motsa ne ka bi hñuxnu̱, ha

gatho ya jöꞌi mi ꞌba̱ har ñönthe.
3 Ne bi metwabi nzey̱e̱ ya ꞌbede mi utwabi. Mꞌeṯꞌo bi me nꞌár ꞌbede nꞌar motꞌi ne bi

ꞌñenö:
—Nꞌar motꞌi bi boṉi ma ba potꞌa ár hwöhi.
4Núꞌmu̱ mi mpotꞌi, nꞌa tu̱i bi zo har ꞌñu, ba e ya tsꞌintsꞌu̱ bi go bi za.
5Manꞌa tu̱i bi zo ha ya do habu̱ himi köxa nzey̱e̱ ar hai̱. Ngutꞌa bi kꞌontsꞌi ngetho himar

mpidi ar hai̱.
6Ne nu mi box̱a ar hyadi bi hwixki. Himi tsa̱ nda nu̱nga yá ꞌyu̱, jange bi ꞌyotꞌi.
7Manꞌa tu̱i bi zo habu̱ mi ja ya ꞌmini, bi xuhña ne bi otꞌi.
8 Ha manꞌa tu̱i bi zo habu̱ mar ñho ar hai̱, xa bi unga nꞌar hoga sofo, ꞌra nꞌa nthehe,

maꞌra hñunꞌaṯe, ne maꞌra nꞌaṯemaꞌreṯꞌa nꞌa ngu nꞌar ꞌbai̱.
9Nöꞌö togo tu ar gu da ꞌyoḏe, dá ꞌyox̱a nöꞌö te di mö.
Yoꞌö ar Hesu mi zo mꞌede ya jöꞌi
(Mr. 4:10‑12; Lk. 8:9‑10)

10Mꞌef̱a yá max̱te bi watꞌa habu̱ mi ꞌbu̱ ar Hesu ne bi ꞌñembabi:
—Yoꞌö gi zo mꞌede ya jöꞌi.
11Ar Hesu bi dötwabi ne bi ꞌñembabiꞌu̱:
—Nuꞌahu̱, Jö utꞌahu̱ nöꞌö hinxki fö mamꞌeṯꞌo tengu ár tsꞌu̱tꞌwi, ha nu maꞌra hinxi

tꞌutwabi.
12Ngetho nöꞌö to peṯsꞌi, ma da thuꞌspabi, ha nöꞌö hinte peṯsꞌi, ma da thömba xog̱e.

13 Jange di zo mꞌede, ngetho tu yá da,̱ ne hingi handi, tu yá gu, ne hingi oḏe, ne hingi

tso yá mfeni.
14 Thohyu̱ ngu bi mönga ar mꞌeẖni Isaia núꞌmu̱ bi ꞌñenö:

Ma gi ꞌyoẖu̱, ne hinda zo ri mfenihu̱.
Ma gi hyanthu̱, ne hingi pöhu̱ teme di boṉga nöꞌö gi hanthu̱.
15Ngetho nuya jöꞌiyu̱ xi japi xi më yá ñö,
ne hingi ne da ꞌyox̱a nöꞌö oḏe.
Xi tsꞌaṉtꞌa yá da,̱
njapꞌu̱ hinda xo yá da̱ da hyandi,
ne hinda zo yá gu,
hinda kwata ha yá mu̱i,
ne da hñuxka yá da,̱
ha nuga da tsa̱ ga umba ar nzaki.

16Ha nuꞌahu̱, nzaṯho ri das̱eẖu̱ xka hyanthu̱, ne ri guseẖu̱ xka ꞌyoẖu̱.
17 Ngetho xa majöni di xiꞌahu̱, nzey̱e̱ yá mꞌeẖni Jö ne maꞌra ya hogajöꞌi, mi nemhö

nda hyanda nöꞌö gi hanthu̱pya, ha himbi tsa̱ bi hyantꞌu̱. Ne mi nemhö nda ꞌyox̱a nöꞌö gi
oẖu̱pya, ha himbi ꞌyox̱ꞌu̱.

Ar Hesu bi mönga tema di bo̱nga ár ꞌbede ar motꞌi
(Mr. 4:13‑20; Lk. 8:11‑15)

18 ꞌYoẖu̱pya tema di boṉga ár ꞌbede ar motꞌi da xiꞌahu̱.
19Nöꞌö togo da ꞌyox̱a ar mhö nom̱ba ár tsꞌu̱tꞌwi Jö ne hinda zo ár mfeni, mꞌef̱a da e ar

tsꞌondöhi ne da hñömba ar mhö xki zomhö hár mu̱i, gehnu̱ nöꞌö nꞌa tu̱i bi zo har ꞌñu.
20Nuꞌu̱ maꞌra bi zo ha ya do, ngu nöꞌö bi ꞌyox̱a ár mhö Jö ne da njohya da hñöni.
21 Ha hinxi ꞌñetꞌa xiñho hár mu̱i nunar mhönu̱, jange xta e ya thogi ne ya ntꞌu̱tsa

ngetho xi hñömga ma mhö, da ꞌwege, ngu ar tꞌei̱ hinxi nu̱nga ár ꞌyu̱ ngutꞌa da ꞌyotꞌi.
22 Nöꞌö nꞌa tu̱i bi zo habu̱ mi ja ya ꞌmini, gehyu̱ nuya xi ꞌyox̱a ár mhö Jö, ne dama bi

ꞌbe̱ ar ñꞌemu̱i, ngetho tupa ár mu̱i gatho nöꞌö te jawa har ximhai̱, ne ñheg̱i da ka ar bojö.
Gathoyu̱ da jöꞌsa ar mhö, jangutho ar tꞌei̱ hinte bi uni.

23Ha nu maꞌra bi zo habu̱ mar ñho ar hai̱, gehyu̱ nuya bi ꞌyox̱a ár mhö Jö ne bi zo yá
mfeni. Xa bi unga nꞌar hoga zofoyu̱, ꞌra bi unga nꞌanthebe, ꞌra hñunꞌaṯe, ha nu maꞌra
nꞌaṯemaꞌreṯꞌa nꞌa ngu nꞌar ꞌbai̱.

Ár ꞌbede ar tꞌei̱ ne ar nxotꞌo
24Mꞌef̱a ar Hesu bi metwabiꞌu̱ manꞌar ꞌbede ne bi ꞌñenö:
—Ár tsꞌu̱tꞌwi Jö bi ꞌbu̱mhetsꞌi jangunꞌarmotꞌi bimahár hwöhi ba potꞌa ar tꞌei̱ xi thahni.
25Ha núꞌmu̱ mi ö yá ꞌbeg̱o, ba e ár ñꞌu̱ni ne bi motꞌwa ya nxotꞌo hár hwöhi xki motꞌa

ar tꞌei̱, ne bi ma.
26Nu mi te ar tꞌei̱ ne mi fu̱di nda ngöhö, bi kꞌontsꞌa ar nxotꞌo ꞌmu̱ nꞌehe.
27Nuya ꞌbeg̱o bi ma ba aṉga nöꞌö togo ár meṯi ar hwöhi ne bi ꞌñembabiꞌu̱: Tsi ndada,

ha hinga potꞌa ar tꞌei̱ xki nthahni ha ri hwöhi. Xiꞌmu̱ ha xpa e nuya nxotꞌo ꞌmu̱.
28Nor ñꞌoẖoꞌ̱ö bi ꞌñemba yá ꞌbeg̱o: Zage nꞌa ma ñꞌu̱ni xi motꞌi. Nuyu̱ bi ꞌñembabi ꞌmu̱:

Ha gi ne ma ga kꞌu̱se ya nxotꞌo.
29 Nöꞌö togo ár meṯi ar hwöhi bi dödi ne bi ꞌñembabiꞌu̱: Hinꞌö, yo gi kꞌu̱su̱ ngetho yo

ma da kꞌu̱xkwi ya tꞌei̱ nꞌehe.
30 Hyeẖu̱pꞌu̱ da tewi mahyeg̱i, ne nu xta zo̱ ár pa ar sofo, ga xipa ya xathe da xatꞌa

mꞌeṯꞌo ya nxotꞌo da dutꞌi, ne da göꞌsa har tsibi da zötꞌi. Ha nor tꞌei̱ da muntsꞌi da kwata
ha ma tꞌu.

Ár ꞌbede ar nda̱murtasa bi ꞌbotꞌi
(Mr. 4:30‑32; Lk. 13:18‑19)

31Ne ar Hesu bi metwa manꞌar ꞌbede ne bi ꞌñembabi:
—Ár tsꞌu̱tꞌwi Jö bi ꞌbu̱ mhetsꞌi ñheẖwi nꞌar ndam̱urtasa bi motꞌa nꞌar ñꞌoẖo̱ hár hwöhi.

32Nöꞌö ar ndaꞌ̱ö xa tsi tꞌu̱lo töta gatho nu maꞌra. Ha nu xta te, töta gatho nu maꞌra ya

kꞌani, habu̱ bi e ya tsꞌintsꞌu̱ köxa yá mꞌafi.
Ár ꞌbede ar njoxthuhme
(Lk. 13:20‑21)

33 Bi xipa manꞌar ꞌbede ne bi ꞌñembabi:
—Ár tsꞌu̱tꞌwi Jö bi ꞌbu̱ mhetsꞌi ñheẖwi ar njoxthuhme bi pantꞌa nꞌar ꞌbeẖñö ha gu̱to

hwada ar ju̱ni, ne bi doꞌ̱mi bi joxa xog̱e.
Teme mi japa ar Hesu ya ꞌbede
(Mr. 4:33‑34)

34 Ar Hesu gatho nöꞌö te mi xipa ya jöꞌi, mi xipa mꞌede. Nuꞌmu̱ himar ꞌbede hinte mi
xipabi.

35Njapꞌu̱ bi thogi ngu xki mönga mahamꞌu̱ ár mꞌeẖni Jö núꞌmu̱ bi ꞌñenö:
Mꞌede ma ga zo ya jöꞌi,
Ma ga mönga nöꞌö xki tꞌögi núꞌmu̱ mi thoka ar ximhai̱.

Ar Hesu bi mönga teme di bo̱nga ár ꞌbede ar tꞌei̱ ne ar nxotꞌo
36Ar Hesu mi wadi bi ꞌñe ya jöꞌi, bi ma har ngu habu̱ mi ꞌbu̱i, ne bi watꞌa yá max̱te, bi

ꞌñembabi:
—Xiꞌmu̱ gi xikagihe teme di boṉga ár ꞌbede ar nxotꞌo ꞌba̱ har hwöhi.
37Ar Hesu bi dötwabiꞌu̱ ne bi ꞌñenö:
—Nöꞌö togo potꞌa ar tꞌei̱ xi thahni, gehnu̱ Nöꞌö Togo ba e bi Njöꞌi.
38Ar hwöhi gehnu̱ ar ximhai̱, ha nöꞌö ar tꞌei̱ xi thahni, gehyu̱ nuꞌu̱ ꞌbu̱ hár tsꞌu̱tꞌwi Jö.

Ha nunar nxotꞌo, nuya teṉga ar tsꞌondöhi.
39 Ar ñꞌu̱ni potꞌa ar nxotꞌo, ar tsꞌondöhi. Nunar sofo gehnu̱ ár ngötsꞌi ar ximhai̱, ne

nuya xathe gehyu̱ yá eṉxe̱ Jö.
40 Jangu ya xatꞌei̱ ꞌweka ar nxotꞌo da tsꞌötꞌi, njapꞌu̱ hár ngötsꞌi ar ximhai̱, ya eṉxe̱ ma

da ꞌweka nuya jöꞌi teṉga ar tsꞌondöhi.
41 Nöꞌö Togo ba e bi Njöꞌi ma da meẖna yá eṉxe̱ da gu̱ka hár tsꞌu̱tꞌwi gatho nuya

ꞌyoṯꞌatsꞌoki ne nuꞌu̱ japa maꞌra da ntsꞌoki.
42Ne ma da tꞌu̱tꞌa har tsibi, ka ma da nzonu̱ ne da guxtya tsꞌi di tho ya u̱gi.
43Ne nuꞌu̱ ya hogajöꞌi ma da yotꞌu̱ ngu ar hyadi núnu̱ mhetsꞌi, habu̱ bi ꞌbu̱ ár tsꞌu̱tꞌwi

Jö yá Dada. Nuꞌu̱ togo tu yá gu da ꞌyoḏe, dá ꞌyox̱a nöꞌö di mö.
Ár ꞌbede ar mꞌeṯsꞌi tꞌa̱gi

44Ár tsꞌu̱tꞌwi Jö bi ꞌbu̱ mhetsꞌi ñheẖwi nꞌarmꞌeṯsꞌi tꞌa̱ har hai̱. Nunarmꞌeṯsꞌinu̱ bi dinga
nꞌar jöꞌi, ne bi mengi bi ꞌñö manꞌagi. Ne xa bi njohya bi ma ba pa̱ gatho nöꞌö mi peṯsꞌi, bi
daṉga ar hai̱ habu̱ mi tꞌa̱ ar mꞌeṯsꞌi.

Ar nza̱tho do xa xi mhödi
45Nunár tsꞌu̱tꞌwi Jö bi ꞌbu̱ mhetsꞌi jangu nꞌar ma̱ honga ya nzaṯho do xa xi mhödi.
46Nu mi dinga nꞌar hoga do, bi ma ba pa̱ gatho nöꞌö mi peṯsꞌi ne bi ma ba tai̱.
Ar ntꞌa̱tsꞌi

47Ár tsꞌu̱tꞌwi Jö bi ꞌbu̱ mhetsꞌi jangu nꞌar ntꞌaṯsꞌi njötꞌa har dehe ne tsaṉtꞌö ar zuꞌwe bi
gu̱tsꞌi.

48Nu xta ñuxa yá ntꞌaṯsꞌi, nuya ngu̱xhwö da gu̱ka har ñönthe, ne da hñudi da hwahna
nuya xiñho da ꞌyu̱tꞌa ha yá ꞌboṯsꞌe, ne nu maꞌra hingi ho da ꞌyeṉga nthi.

49Ma da njapꞌu̱ xta göxa ar ximhai̱, da e ya eṉxe̱ da ꞌweka ya tsꞌomꞌu̱i xi nthöskwi ya
hogajöꞌi.

50Ne da thoṯꞌa har tsibi, ka ma da nzonu̱ ne da guxtꞌa yá tsꞌi.
Ya ꞌraꞌyo ne ya gönga mꞌeṯsꞌi

51Nuꞌmú̱ ar Hesu bi ꞌyaṉga yá max̱te:
—Ha xi zo ri mfenihu̱ gatho nöꞌö xta xiꞌahu̱.

Bi döꞌu̱ ne bi ꞌñeñꞌu̱:
—Hö, ma tsi Hmuꞌihe.
52Nuꞌmu̱ nöꞌö bi ꞌñembabiꞌu̱:
—Njapꞌu̱ nꞌar bötꞌofo pötwa xiñho ár tsꞌu̱tꞌwi Jö, ñheẖwi nꞌar dada peꞌ̱sa ár mꞌeṯsꞌi, ne

ju̱ka nuꞌu̱ mi ja mahamꞌu̱ ne nuꞌu̱ ja getya xi nja.
Ar Hesu mi ꞌbu̱hnu̱ Nasare
(Mr. 6:1‑6; Lk. 4:16‑30)

53Mi wadi bi mönga nuya ꞌbedeyu̱, bi ma bi zohnu̱ nunar hnininu̱.
54Ne bi zoṉga hár hai̱ꞌö, mi ku̱tꞌa ha yá nijömi uti, ne nuya jöꞌi xami ꞌyoṯho nemi eñꞌu̱:
—Ha xpa tinga ar mfödi ne ar tsꞌeḏi da ꞌyoṯꞌa nuya döta ntꞌudiyu̱.
55Ha hinga gehnu̱ ár tꞌu̱ ar hyeṉza. Ha hingar Maria ár nönönu̱, ne ár jödö ar Hakobo,

ar Huse, ar Simu ne ar Huda ꞌmu̱.
56Ha hinge di ꞌbu̱hwihu̱wa yá nju nꞌehe. Ha xpa pöhnu̱ gatho nöꞌö mö ne oṯnu̱ ꞌmu̱.
57Ne nuya mengunu̱ xa mi tsoṯꞌa yá mu̱i, jange ar Hesu bi ꞌñembabiꞌu̱:
—Nꞌár mꞌeẖni Jö habu̱ gatho hnumansu, ha nu hár hai̱se̱ hinꞌö, ne hár nguse.̱
58 Jange himbi ꞌyoṯꞌa nzey̱e̱ ya döta ntꞌudinu̱, ngetho ya jöꞌi himi ñꞌemu̱ibi.

14
Bi tho ar Xuwa Xixthe
(Mr. 6:14‑29; Lk. 9:7‑9)

1Nuya paꞌu̱ ar ndö Erode bi zo ár gu gatho nöꞌö mi oṯꞌa ar Hesu.
2Ne bi ꞌñemba yá ꞌbeg̱o:
—Nöꞌö ar ñꞌoẖoꞌ̱ö, gehni ar Xuwa Xixthe xi mengi xi nte, jange peꞌ̱sa nor tsꞌeḏiꞌö.
3 Ar Erode mi mönga njapꞌu̱ ngetho xki gu̱ ar Xuwa Xixthe, xki dötꞌi, ne xki gotꞌa har

faḏi. Nunu̱ mi hökwahmö hinge nda mꞌu̱hwi ar Erodia ár ꞌbeẖñö ar Lipe ár jödöpꞌu̱ꞌö.
4Ngetho ar Xuwa Xixthe xki ꞌñemba ar Erode:
—Hingi ho gi ꞌbu̱hwi nunar ꞌbeẖñönu̱.
5 Jange ar Erode mi ne nda hyo. Himbi ꞌyoṯꞌe ngetho mi tsu ya jöꞌi, nuyu̱ mi jamfi már

mꞌeẖni Jö.
6 Ha nꞌagi mi tꞌoṯꞌwa ár daṉgo ar Erode, nunár tꞌinxu ar Erodia bi nei madeda gatho

nuꞌu̱ mi ꞌbu̱hnu̱, ha nu ar Erode xa bi numañho.
7 Jange bi ñötꞌwabi nda umba gatho nöꞌö nda ꞌyaḏi, ne bi ꞌñetꞌa made Jö.
8Nuꞌmú̱ ar nxutsi bi ꞌñemba ar Erode:
—Di ne gi ꞌrakagiwa ár ñö ar Xuwa Xixthe ha nꞌar manza.
Go bi ꞌyaꞌ̱ö ngetho ár nönö xki ꞌyu̱tꞌi tema nda ꞌyaḏi.
9 Ar ndö Erode xa bi zoṯꞌa ár mu̱i. Mödi njapꞌu̱ himbi tsa̱ bi ponga ár ne, ngetho xki

ꞌñetꞌamade Jö, ne xki ꞌyox̱a gatho nuꞌu̱mi ꞌbu̱hwinu̱ harmexa. Jange bimönda tꞌumbabi.
10Ne bi möñꞌö nda theḵwa ár ñö ar Xuwa Xixthe har faḏi.
11 Ba thömpa ár ñö ha nꞌar döta manza, bi tꞌumba ar nxutsi, ne nunu̱ bi hñöꞌspa ár

nönö.
12Mꞌef̱a bi zo̱ yá max̱te har faḏi habu̱ mi jothmö, bi hñöꞌspa ár ndoꞌyo ma ba ag̱i, ne bi

maꞌu̱ ba xipa ar Hesu nöꞌö xki thogi.
Ar Hesu bi ꞌwinga tho ngu̱dminthebe ya jöꞌi
(Mr. 6:30‑44; Lk. 9:10‑17; Jn. 6:1‑14)

13Mi ꞌyo̱ ar Hesu njapꞌu̱, bi box̱a ha nꞌar motsa, bi ꞌranga ꞌrandi ar dehe, bi ma habu̱
hinto mi ꞌbu̱i. Ha nu mi ꞌyo̱ ya jöꞌi ndi manu̱, ba poṉga ha ya hnini, bi ma watho ma ba
kꞌötsꞌi.

14Nu mi boṉga ar Hesu har ñönthe, bi hyandi mi ꞌbu̱hnu̱ nzey̱e̱ ya jöꞌi mi toꞌ̱mi. Xa bi
hwëki ne bi oṯhebi yá hñeni.

15Nu mi nde bi watꞌa yá max̱te habu̱ mi ꞌbaꞌ̱ö, ne bi ꞌñembabi:
—Peẖna ya jöꞌi ma da daṉga te da zi ha ya tꞌu̱lo hnini, ngetho bi nde, ne te da dingwa

habu̱ di ꞌbu̱hu̱.
16Ar Hesu bi dödi ne bi ꞌñembabiꞌu̱:

—Hinda ma da hyonga te da ziyu̱, go ma gi umfu̱.
17Nuyá max̱te bi dödi ne bi ꞌñeñꞌu̱:
—Habu̱ ga tiñhe tema ga umfeyu̱. Hoṉse̱ ꞌbu̱kwa ku̱tꞌa ya thuhme ne yoho ya tsi hwö.
18Ne ar Hesu bi ꞌñenö:
—Ba höhu̱wa.
19Mꞌef̱a bi xipabi ya jöꞌi nda hñu ha ya doṉi. Ne bi gu̱ nuꞌu̱ ku̱tꞌa ya thuhme ne yoho

ya tsi hwö, bi noꞌ̱sa mhetsꞌi bi jöpi, bi heke ne bi thokwabi yá max̱te, ne nuyu̱ bi hemba
ya jöꞌi.

20 Gatho ya jöꞌi bi ñuni ne xa bi niñö, ha nuya xeṉi bi bongi bi njo, ne bi ñhuꞌsa
ꞌreṯꞌamayoho ya ꞌboṯsꞌe.

21Nuꞌu̱ togobi ñunimi tsu̱ ngungu̱dminthebe yañꞌoẖo,̱ himbi yu̱tꞌa armꞌede ya ꞌbeẖñö
ne ya bötsi.

Ar Hesu mi ꞌyoda mañö ar dehe
(Mr. 6:45‑52; Jn. 6:15‑21)

22Nepꞌu̱ ar Hesu bi xipa yá max̱te nda box̱a har motsa, ne nda mꞌeṯꞌo ndi ma ꞌrandi ar
dehe. Nöꞌö nda gotho nda ꞌñe ya jöꞌi.

23Numi ñꞌehwi gatho ya jöꞌi, bi box̱ase̱ har tꞌoẖo̱ ma ba ap̱a Jö. Numi nxui mi ꞌbu̱seṉu̱
har tꞌoẖo.̱

24 Ha nunar motsa mi ꞌyo madedar ñhoṉthe, ne xa mi mfeṯsꞌi ngetho mi ntox̱kwi ar
ndöhi.

25Ngu nꞌar hñumxudi ar Hesu bi ma ba tsu̱ yá max̱te, mi ꞌyoda mañö ar dehe.
26Nuyá max̱te mi hyandi mi ꞌyo mañö ar dehe, xa bi ntsu ne mi eñꞌu̱:
—Atho di hanthu̱ nꞌar pite.
Ne xa mi mafi mi ntsuꞌu̱.
27Ha nunar Hesu bi zofo ne bi ꞌñembabiꞌu̱:
—Go gekaga, yo gi ntsuhu̱.
28Nuꞌmú̱ ar Pedro bi ꞌñenö:
—Ma tsi Hmuꞌi, nuꞌmu̱ xa majöni go geꞌe, ꞌbep̱kagi ga ꞌyo mañö ar dehe ma ga tsu̱ꞌi.
29Ne ar Hesu bi ꞌñembabi:
—Ba e xö.
Ar Pedro bi gö har motsa, bi ma nda tsu̱ ar Hesu mi ꞌyoda mañö ar dehe.
30Ha nu mi za̱ ar ndöhi bi zu, jange bi ndu̱i bi yu̱ har dehe. Dama bi mafi ne bi ꞌñenö:
—Ma tsi Hmuꞌi, ju̱xkagi, ꞌbu̱tho ga jötꞌi.
31Nuꞌmú̱ ar Hesu ngutꞌa bi peṉtꞌi, ne bi ꞌñembabi:
—Yoꞌö ga ntsu, ha hingi ñꞌemu̱i.
32 Bi box̱kwi har motsa, ne ngutꞌa bi ntsay̱a̱ ar ndöhi.
33Nu maꞌra xki go har motsa ba e bi nsunda ar Hesu, bi ndaṉdihmö ne bi ꞌñenö:
—Xa majöni go ár Tꞌu̱ꞌi Jö.
Ar Hesu bi o̱the ya da̱thi núnu̱ Genesare
(Mr. 6:53‑56)

34Ne bi zoṉ̃ꞌu̱ ꞌrandi ar dehe har hai̱ Genesare.
35Nuya mengunu̱ mi böꞌu̱ mar Hesu togo xki zoṉu̱, bi xañꞌu̱ ar ꞌbede gatho ár nthetꞌi

nor hai̱ꞌö, ne ba tsꞌimpa gatho ya daṯhi.
36 Ha nuyu̱ hoṉse̱ mi aḏi nda theg̱i nda dam̱ba ár ñöni ár paṯꞌi, ne gatho nuꞌu̱ mi

tham̱babi mi thitsꞌi.
15

Nöꞌö japi da tsꞌoka ar jöꞌi
(Mr. 7:1‑23)

1Nuꞌmú̱ ꞌra ya bötꞌofo ne ꞌra ya deṉgaꞌbep̱ate xki ꞌñe Herusalen nda kꞌönga ar Hesu, bi
watꞌi ne bi ꞌñembi:

2—Yoꞌö ri max̱te tsꞌokwa ár ntꞌumbi ma palehu̱ bi zoju̱. Yoꞌö hingi xu̱ꞌye̱ mꞌeṯꞌo núꞌmu̱
ñuni.

3Nuꞌmú̱ ar Hesu bi dödi ne bi ꞌñembabi:
—Xi nuꞌahu̱, yoꞌö gi tsꞌojwu̱ ár ꞌbep̱ate Jö gi teṉ̃hu̱ nuya ri ntꞌumbihu̱.
4Ngetho Jö bi mönga njawa: ꞌÑeꞌspa ár nsu ri dada ne ri nönö, ha nöꞌö togo da zanga

ár dada wa ár nönö, hinda ma da kꞌontꞌi da tho.
5Mödi nuꞌahu̱ gi eñhu̱ xiñho togo da ꞌñemba ár dada wa ár nönö: Hinda tsa̱ ga fax̱ꞌaꞌi,

ngetho nöꞌö ma nga ꞌraꞌahmö, xta ñötꞌwa Jö.
6 Njapꞌu̱ gi etꞌa ri xu̱thahu̱ hinda tꞌeꞌspa ár nsu ár dada wa ár nönö. Jange xka

tsꞌokwabihu̱ ár ꞌbep̱ate Jö gi teṉ̃hu̱ ri ntꞌumbihu̱.
7Xa gar nemhñöhu̱. Xamajöni xi zu̱ꞌahu̱ nöꞌö bimönga armꞌeẖni Isaia núꞌmu̱ bi ꞌñenö:

8Nuya jöꞌiyu̱ oxta mañö enö eska ma nsu,
ngetho himbi poṉga ha yá mu̱i.
9 Tema ñhoꞌö eska ma nsu,
embabi nꞌar hoga ntꞌuti nöꞌö xi benseꞌ̱u̱.

10Nepꞌu̱ ar Hesu bi zo ya jöꞌi nda watꞌi, ne bi ꞌñembabi:
—ꞌYox̱u̱ xiñho nöꞌö ma ga xiꞌahu̱, ne da zo ri mfenihu̱.
11Hingi tsꞌoka ar jöꞌi nöꞌö ku̱tꞌa hár ne. Nöꞌö poṉi hö, tsꞌokꞌö.
12Mꞌef̱a bi watꞌa yá max̱te habu̱ mi ꞌbu̱ ar Hesu, ne bi ꞌñembabiꞌu̱:
—Ha gi oḏe, nuya deṉgaꞌbep̱ate xa bi mbo̱ yá kwe̱ mi ꞌyox̱a nuya mhö ga mö.
13Ar Hesu bi dötwabi yá max̱te ne bi ꞌñembabi:
—Gatho nuya doṉi hinxi motꞌa ma dada bi ꞌbu̱ mhetsꞌi, ma da nkꞌu̱tsꞌi.
14 Hyeẖu̱pꞌu̱ ya goda̱ ne da gu̱mhö yá migodaw̱i. Nuꞌmu̱ nꞌar goda̱ da gu̱hna manꞌar

goda,̱ da zowi har otsꞌi.
15Ar Pedro bi ꞌyam̱ba ar Hesu ne bi ꞌñembabi:
—Xikagihe tema di boṉga nöꞌö ar ꞌbede xka mö.
16Ar Hesu bi dödi ne bi ꞌñembabi:
—Ha hinxi zo ri mfenihu̱ nꞌehe.
17Ha hingi pöhu̱, gatho nöꞌö gi tsihu̱, di ma ri mu̱ihu̱ ne da thogi gi ꞌyeṉ̃hu̱.
18Ha nuꞌmu̱ gi beñhu̱ ya tsꞌomfeni, go di boṉga ha ri nehu̱, ne go da jaꞌahu̱ gi ntsꞌoju̱.
19Ngetho ha yá ne ya jöꞌi ka bi pom̱pꞌu̱ ya tsꞌomfeni, ngu ar ntho, ar tsꞌinga nthöti, ar

mꞌeṉgwi jöꞌi, ar mfë, ar nhemhñö ne ar tsꞌate.
20Gehyu̱ tsꞌoka ar jöꞌi. Ha nöꞌö hingi xu̱ka ár ꞌye̱ mꞌeṯꞌo, mꞌef̱a da ñuni, nöꞌö hinte ma

tsꞌoki oṯꞌe.
Ár ñꞌemu̱i nunar ꞌbeẖñö me Nkanan
(Mr. 7:24‑30)

21Ar Hesu bi gu̱ ar ꞌñu bi ma ha yá hai̱ ya hnini Tiro ne Sidon.
22Nꞌa mba eta nꞌar ꞌbeẖñö me Nkanan xa mi mafi mi enö:
—Tsi Hmu, ár Tꞌu̱ꞌi ar Dabi, hwëgagi. Ma tꞌinxu xa nthex̱kwi ne xa feḵa nꞌar tsꞌondöhi.
23Ha nunar Hesu hinte bi döti. Nuꞌmú̱ nuyá max̱te bi ma ba tsu̱di ne bi ꞌyap̱a ar möte

mi embabi:
—Xipabi da ma, ngetho xa mafi ꞌbef̱a moṯe ma xu̱thahu̱.
24Ar Hesu bi dödi ne bi ꞌñembabiꞌu̱:
—Nuga hoṉse̱ xpa mꞌeṉkagi ga munsa ya me Israel jangu ya tsi deṯi xi mꞌeḏi.
25Nuꞌmú̱ ba epꞌu̱ nunar ꞌbeẖñöꞌö, bi ndaṉdihmö hár wa ar Hesu, ne bi ꞌñembi:
—Ma tsi Hmuꞌi, fax̱kagi.
26Ar Hesu bi dödi ne bi ꞌñembabi:
—Hage xiñho da thömba ár ñhuni ya bötsi ne da tꞌumba ya ꞌyo.
27Nunar ꞌbeẖñönu̱ bi dödi ne bi ꞌñenö:
—Majöni nöꞌö gi mö. Mödi njapꞌu̱, nuya ꞌyo tsipa yá boṉe yá hmu ta̱ har mexa.
28Nuꞌmú̱ ar Hesu bi dödi ne bi ꞌñembabi:
—Tsi ꞌbeẖñö, xa döta ri ñꞌemu̱i. Dá njapꞌu̱ ngu xka ꞌyaḏi.
Ne ja bi dixnu̱ ár tꞌinxu.
Ar Hesu bi o̱the nzey̱e̱ ya da̱thi

29Ar Hesu bi zohnu̱ nor hai̱ꞌö, bi thogi bi ma ba tsoṉga hár ñöni ar ñhoṉthe Ngalilea,
ne bi box̱a mañö ha nꞌar ngwani, ma ba huhnu̱.

30Ne bi zoṉu̱ nzey̱e̱ ya jöꞌi mi tsi ya dowa, ya goda,̱ ya gone, ya doꞌye̱ ne ma nzey̱e̱ ya
daṯhi. Ba tsꞌihi bi mꞌoḵwa hár wa ar Hesu, ne nöꞌö mi oṯhe.

31 Jange nuꞌu̱ ya jöꞌi mi ꞌbu̱hnu̱ xa mi ꞌyoṯho mi oḏe nda ñö ya gone, nuya doꞌye̱ mi
thitsꞌi, nuya dowa mi ꞌyo, nuya goda̱ mi handi. Ne gathoꞌu̱ mi nsunda Jö ár Dada ya me
Israel.

Bi tꞌinga tho yonꞌa̱tenthebe ya jöꞌi
(Mr. 8:1‑10)

32Mꞌef̱a ar Hesu bi zohna yá max̱te ne bi ꞌñembabiꞌu̱:
—Di hwëka nuya jöꞌiyu̱, ngetho peꞌ̱sa hñupa di ñꞌohu̱ ne hinte hö te da ziyu̱. Hindi ne

ga peẖna yá ngu hinte xi zi, yo ma da wentꞌa har ꞌñu.
33Nuꞌmú̱ nuyá max̱te bi ꞌñembabi:
—Habu̱ ga tiñhu̱wa har otꞌatꞌoẖo̱ nzey̱e̱ ya thuhme, ne ga ꞌwiñhu̱ gatho nuya jöꞌiyu̱.
34Har Hesu bi ꞌyam̱babiꞌu̱:
—Hangu ya thuhme gi höhu̱.
Nuyá max̱te bi dödi ne bi ꞌñeñꞌu̱:
—Yoto, ne ꞌra ya tsi hwö.
35Ne ar Hesu bi ꞌbep̱a ya jöꞌi nda hñu har hai̱.
36Bi gu̱ nuꞌu̱ yoto ya thuhmenenuya tsi hwö, bi umbanjamödi Jö, bi xeḵa nuya thuhme

ne bi umba yá max̱te nda thokwa ya jöꞌi.
37 Gatho ya jöꞌi bi ñuni ne bi niñöꞌu̱. Nepꞌu̱ bi njo nuya xeṉi thuhme xki bongi, ne bi

ñhuꞌsa yoto mꞌoṯsꞌe.
38 Gatho nuꞌu̱ xki ñuni, mi tsu̱ ngu yonꞌaṯenthebe ya ñꞌoẖo,̱ himbi yu̱tꞌar mꞌede ya

ꞌbeẖñö ne ya bötsi.
39Ne ar Hesu bi ñꞌehwi ya jöꞌi, ne bi box̱a har motsa bi ma har hai̱ Magdala.

16
Ar tꞌa̱ ntꞌudi
(Mr. 8:11‑13; Lk. 12:54‑56)

1 Ba e ya deṉgaꞌbep̱ate ne ya deṉgamöjö, ma ba honga ar Hesu nda tsaṯi, ne mi ap̱abi
nda uta nꞌar ntꞌudi ndi ꞌñe mhetsꞌi.

2Nöꞌö bi döti ne bi ꞌñembi:
—Nuꞌahu̱, nuꞌmu̱ gi hanthu̱mhetsꞌi xi ntheṉi ꞌbu̱ nde, gi eñhu̱: Xudima da ñhogampa.
3 Ha nuꞌmu̱ gi hanthu̱ xi theṉga ya gui ꞌbu̱ xudi, gi eñhu̱ ma da ndöꞌye. Nemhñöhu̱,

hanja gi hanthu̱ núꞌmu̱ mponga mhetsꞌi, ne hinxka hyanthu̱ ya ntꞌudi ponga nuya payu̱,
ne njapꞌu̱ gi pöhmöhu̱ xi zo̱ ya pa xi benga Jö.

4Nuꞌahu̱ gar tsꞌojöꞌihu̱ xka hyeẖu̱ Jö, jange gi aẖu̱ da tꞌaꞌahu̱ nꞌar ntꞌudi di ꞌñe mhetsꞌi.
Ha hinte ma ntꞌudi ma da tꞌaꞌahu̱, hoṉse̱ ár ntꞌudi ar Honas ár mꞌeẖni Jö.

Ne bi zohnu̱ bi gu̱ ar ꞌñu bi ma.
Yá ntꞌuti ya deṉgaꞌbep̱ate
(Mr. 8:14‑21)

5Mi zoṉ̃ꞌu̱ ꞌrandi ar dehe, ka bi böhnu̱ yá max̱te xki mpumhni nda hñöxa te nda ziꞌu̱.
6Ne ar Hesu bi ꞌñembabiꞌu̱:
—Zoṯꞌa ri daẖu̱ ne jamasubihu̱ yá ntꞌu̱sthuhme ya deṉgaꞌbep̱ate ne ya deṉgamöjö.
7Nuyá max̱te mi ense̱ nꞌa ngu nꞌa:
—Mönga njapꞌu̱ ngetho hinda höhu̱ ar thuhme ga tsihu̱.
8Mi böta ar Hesu bi ꞌñembabiꞌu̱:
—Tema jamfi gi peꞌ̱su̱. Yoꞌö xa tupꞌa ri mu̱ihu̱ nöꞌö tema gi tsihu̱.
9 Ha hingi tsoda ri mfenihu̱. Wa xka pumhnihu̱ da hemba ngu̱dminthebe ya jöꞌi, ne

hangu mꞌoṯsꞌe ya xeṉi ga johu̱.

10Ne ha hingi beñhu̱ nuꞌu̱ yoto ya thuhme da hembabi yonꞌaṯenthebe ya jöꞌi, ne hangu

mꞌoṯsꞌe ya xeṉi ga johu̱ nꞌehe.
11 Hanja himbi zo ri mfenihu̱ nöꞌö ar ntꞌu̱sthuhme da xiꞌahu̱. Hindi xiꞌahu̱ nöꞌö ar

thuhme ga pumhnihu̱. Nuga di xiꞌahu̱ gi jamasuhu̱ yá ntꞌu̱sthuhme ya deṉgaꞌbep̱ate ne
ya deṉgamöjö.

12Nuꞌmú̱ hö, ka bi zo yámfeniꞌu̱, nunar Hesu himi xipabiꞌu̱ nda jamasu ar ntꞌu̱sthuhme
tsꞌi. Mi xipabiꞌu̱ nda jamasu yá ntꞌuti ya deṉgaꞌbep̱ate ne ya deṉgamöjö.

Ar Pedro bi da̱majöni
(Mr. 8:27‑30; Lk. 9:18‑21)

13Mi zoṉ̃ꞌu̱ har hai̱ getꞌu̱ Nsesarea Filipo, ar Hesu bi ꞌyaṉga yá max̱te ne bi ꞌñembabiꞌu̱:
—Núꞌmu̱ nhoṉga Togo ba e bi Njöꞌi, togo benga ya jöꞌi geꞌö ꞌnö.
14 Bi döꞌu̱ njawa:
—ꞌRa enö gar Xuwa Xixthe. Maꞌra gar mꞌeẖni Elia, ha maꞌra enö gar Heremia wa

manꞌár mꞌeẖni Jö mi ꞌbu̱ mamꞌeṯꞌo.
15Nuꞌmú̱ ar Hesu bi ꞌñembabiꞌu̱:
—Xiꞌahu̱, togo gi eñhu̱ go gekaga.
16Ar Simu Pedro bi dödi ne bi ꞌñenö:
—Nuꞌge gar Kristo xi tꞌexꞌi gi ndö, ár Tꞌu̱ Jö togo höse̱ ar te.
17Nuꞌmú̱ ar Hesu bi ꞌñembabi:
—Simu ár tꞌu̱ꞌi ar Honas, xa xi jöpꞌa Jö ma Dada bi ꞌbu̱ mhetsꞌi, ngetho bi xiꞌase̱ togogi,

himbi xiꞌa ar meximhai̱.
18Nupya di xiꞌaꞌi gar Pedro, nuri thuhu di boṉi da ꞌñenö nꞌar do. Ne har ndoḏonu̱ ma

ga hoka ma nijö, ne ár tsꞌeḏi ar ꞌbex̱ui hinda ma da döhö.
19Nuꞌge ma ga ꞌraꞌa yá nsoki ár tsꞌu̱tꞌwi Jö. Nöꞌö gi thötꞌwa har ximhai̱, ma da nthötnu̱

mhetsꞌi nꞌehe, ne nöꞌö gi xotꞌwa har ximhai̱, ma da nsotnu̱ mhetsꞌi nꞌehe.
20Nuꞌmú̱ bi xipa yá max̱te hinto nda xipabi go mi geꞌö ar Kristo xki ꞌñexa Jö.
Ar Hesu bi mö nda tho
(Mr. 8:31‑9:1; Lk. 9:22‑27)

21 Nuya paꞌu̱ ar Hesu bi ndu̱i bi xipabi yá max̱te mi mahyoni nda ma har hnini
Herusalen, habu̱ ma nda u̱tsa ya dönziandö, ya ndömöjö, ya bötꞌofo, ne nda tho. Ne
ár hñupa nda mengi nda nte.

22Nuꞌmú̱ ar Pedro bi gu̱ki, ne bi ndu̱i bi hñuꞌmba ár mu̱i bi ꞌñenö:
—Ma tsi Hmuꞌi, hinda nejö. Yo ma da njaꞌa nöꞌö xka mö.
23Nuꞌmú̱ ar Hesu bi ꞌbaṯꞌi bi ñhandwi ar Pedro ne bi ꞌñembabi:
—Hyeg̱agiwa tsꞌondöhi, ngetho nuꞌge gi ne gi paṯka ma mfeni hinga oṯwa nöꞌö ne Jö.

Nuꞌge hingi tem̱ba ár mfeniꞌö, gi tem̱ba ár mfeni ya meximhai̱.
24Nuꞌmú̱ ar Hesu bi zo yá max̱te ne bi ꞌñembabiꞌu̱:
—Nöꞌö togo ne da deṉgagi, dá pumhnise̱ ár te, ne da ñꞌeṉtꞌatho ga ñꞌoꞌbe.
25Ngetho nöꞌö ne da japi da kꞌontꞌa ár te, ma da ꞌbeḏi. Ha nöꞌö eṉtꞌi da unga ár te da

deṉgagi, ma da dinga ar te hiñhamꞌu̱ da götsꞌi.
26 Tema ñho da gu̱kwa nꞌar jöꞌi da dö gatho nöꞌö te jawa har ximhai̱, ne da ꞌbe̱ ár pa.

Wa tema tsa̱ da unga nꞌar jöꞌi da daṉga ár pa.
27Nöꞌö Togo ba e bi Njöꞌi ma da penga manꞌagi di hömpa ár nsunda ár Dada mhetsꞌi,

ne di ñꞌowi yá eṉxe.̱ Geꞌmu̱ ma da umbyá nthöhö nꞌa ngu nꞌa tengu xi ꞌyoṯꞌe.
28Xa majöni di xiꞌahu̱, ꞌra gi ꞌbu̱hu̱wa hinge ma gi tuhu̱, mꞌeṯꞌo gi hyanthu̱ Nöꞌö Togo

ba e bi Njöꞌi da zoẖo̱ di ndö hár tsꞌu̱tꞌwi.
17

Bi mponga ár ꞌba̱i ar Hesu
(Mr. 9:2‑13; Lk. 9:28‑36)

1 Mi tho ꞌrato mpa, ar Hesu bi zixa ar Pedro, ar Hakobo ne ar Xuwa ár jödö, ne bi
box̱asey̱u̱ ha nꞌar tꞌoẖo̱ mar ñhetsꞌi.

2 Núꞌmu̱ mi ꞌbu̱hnu̱ har tꞌoẖoꞌ̱u̱, ar Hesu bi mponga ár ꞌbai̱. Nor hmi mi yotꞌa ngu ar

hyadi, ne ár he xa mi hyatsꞌi ngu nꞌar ñotꞌi.
3 Nꞌa mbi hyandatho yá max̱te mi ꞌbaẖwi ar Moise ne ar Elia xki zoẖnu̱ mi ñöwi ar

Hesu.
4Nuꞌmú̱ ar Pedro bi ꞌñemba ar Hesu:
—Ma tsi Hmuꞌi, di za̱ ga ꞌbu̱hu̱wa. Nuꞌmu̱ gi ne, ga hoje hñu yamꞌetꞌe, nꞌa habu̱ gi ꞌbu̱ke,

nꞌa habu̱ da mꞌu̱ ar Moise, ne manꞌa habu̱ da mꞌu̱ ar Elia.
5 Himi jwatho nda ñö ar Pedro, nꞌa mbi goꞌmathoꞌu̱ nꞌar hyaꞌsagui, ne ka bi nhekinu̱

nꞌar mhö mi enö:
—Gehnu̱ ma hmöka Tꞌu̱, jakagi ga njohya. ꞌYoẖu̱ nöꞌö xiꞌahu̱.
6Nuyámax̱te mi ꞌyox̱a nuya mhöꞌu̱, xa bi zo ar mbidi yá mu̱i, ne bi ntsꞌam̱ꞌu̱, nuyá hmi

mi tsoṉga har hai̱.
7Ar Hesu bi watꞌa habu̱ mi ꞌboñꞌu̱, bi hñuxa ár ꞌye̱ ne bi ꞌñembabiꞌu̱:
—Nanju̱, yo gi ntsuhu̱.
8Nu mi gu̱xyá daꞌ̱u̱, hinto manꞌa bi hyandi, hoṉse̱ ar Hesu mi ꞌbaẖnu̱.
9Nu mi göꞌu̱ har tꞌoẖo,̱ ar Hesu bi hñuꞌmba yá mu̱i hinto nda xipabi nöꞌö xki hyantꞌu̱.

Nda doꞌ̱mi mꞌeṯꞌo nda mengi nda nte manꞌagi Nöꞌö Togo ba e bi Njöꞌi.
10Nuyá max̱te bi ñꞌaṉi ne bi ꞌñembabi:
—Yoꞌö enga ya bötꞌofo, mꞌeṯꞌo ma da e ar Elia ne ka da e ar Kristo.
11Ar Hesu bi dödi ne bi ꞌñembabi:
—Hö majöni, ar Elia ma da mꞌeṯꞌo da ehe da hyokwa yá mfeni ya jöꞌi.
12Ha di xiꞌahu̱, nunar Elia ba ehe, ne hinto bi jamfi ha gomi geꞌö. Ne bi tꞌoṯꞌwabi gatho

nöꞌö bi ne ya jöꞌi, ne ma da njapabipꞌu̱ nꞌehe Nöꞌö Togo ba e bi Njöꞌi.
13Nuꞌmú̱ nuyá max̱te bi zo yá mfeni mi noṉga ar Xuwa Xixthe.
Ar Hesu bi o̱the nꞌar bötsi mar ndungo
(Mr. 9:14‑29; Lk. 9:37‑43)

14Nu mi zoṉ̃ꞌu̱ habu̱ mi ꞌbu̱ nzey̱e̱ ya jöꞌi, ba epꞌu̱ nꞌar ñꞌoẖo̱ bi ndaṉdihmö hár wa ar
Hesu, ne bi ꞌñembabi:

15—Tsi Tata, peꞌ̱spa ar nhwëki ma bötsi, ar ndungo. Xa ntsꞌeḏi, nꞌandi tso har tsibi ne
nꞌandi har dehe.

16Xta tsimpa ri max̱te, ne hinxi tsa̱ xi oṯhe.
17Nuꞌmú̱ ar Hesu bi dödi ne bi ꞌñenö:
—Yá bötsiꞌihu̱ ya meꞌ̱sku ne gar tsꞌojöꞌihu̱. Hangu mpa ma ga ꞌbu̱hwithohu̱, ne ga

pes̱ꞌahu̱ ar tsꞌeṯi. Ba tsinkagiwa ri tꞌu̱.
18Ar Hesu bi zu̱ ar tsꞌondöhi, ne dama bi hye̱ nor bötsiꞌö, ha nunu̱ bi ditsꞌi.
19Mꞌef̱a yá max̱te bi ñösew̱i ar Hesu ne bi ꞌñembabi:
—Hanja himbi tsa̱ da eṉ̃he ar tsꞌondöhi.
20Ar Hesu bi ꞌñembabiꞌu̱:
—Ngetho thota ár txꞌu̱tho ri ñꞌemu̱ihu̱. Xa majöni di xiꞌahu̱, nuꞌmu̱ gi peꞌ̱su̱ ngu ár

döta nꞌar ndam̱urtasa, da tsa̱ gi ꞌñembabihu̱ nunar tꞌoẖoṉu̱: Di ma injanu̱, ne nöꞌö dama,
ne hindi ñꞌotho nöꞌö hinda tsa̱ gi ꞌyoṯhu̱.

21Di xiꞌahu̱, nuya tsꞌondöhiyu̱ xi ñhembi da boṉi, mahyoni ar ntꞌap̱a Jö ne ar bëhë.
Ar Hesu bi mengi bi mö nda tho
(Mr. 9:30‑32; Lk. 9:43‑45)

22Ar Hesu núꞌmu̱ mi ꞌbu̱hnu̱ Ngalilea, bi ꞌñemba yá max̱te:
—Nöꞌö Togo ba e bi Njöꞌi ma da ndaṯwa ha yá ꞌye̱ ya jöꞌi.
23Ne nuya jöꞌi ma da hyo, ha nu ár hñupa da mengi da nte manꞌagi.
Ha nuyá max̱te xa bi du yá mu̱i.
Ar Hesu bi unga ar bojö mi jotꞌa ar nijö

24Nu mi zoṉgwi ar Hesu yá max̱te har hnini Nkapernaum, nuꞌu̱ togo mi jotꞌa ár bojö
ar nijö ba e bi kꞌönga ar Pedro, ne bi ꞌñembabi:

—Xi ri Utatehu̱, ha hingi jutꞌa ar bojö jotꞌa ar nijö.

25Ar Pedro bi dödi ne bi ꞌñembabi:
—Hö jutꞌi.
Nu mi yu̱tꞌa har ngu, ar Hesu bi ñö mꞌeṯꞌo bi ꞌñembabi:
—Ha gi oḏe Pedro. Xi nunar bojö jotꞌa ya ndö, hage jotꞌwa yámëni wa nuꞌu̱ hinte njawi.
26Ar Pedro bi döti:
—Nuꞌu̱ hinte njawi.
Ar Hesu bi ꞌñembabi:
—Nuyá mëni hinte jotꞌwabi ꞌmu̱.
27 Di honi hinda mbo̱ yá kwe̱ nuꞌu̱ jotꞌa ar bojö, jange di ma ar nju̱xhwö, ne nöꞌö ar

mꞌeṯꞌo hwö gi ju̱tsꞌi, xokwa ár ne, ka gi tinu̱ nꞌar bojö da wadi gi jutꞌa ri meṯi ne ma meṯi.
18

Togo töte ár nsu
(Mr. 9:33‑37; Lk. 9:46‑48)

1Nuya paꞌu̱ ba e yá max̱te bi zu̱ ar Hesu ne bi ꞌyam̱babi:
—Togo ma da ntöte ár nsu hár tsꞌu̱tꞌwi Jö bi ꞌbu̱ mhetsꞌi.
2Nuꞌmú̱ ar Hesu bi matꞌa nꞌar tsi bötsi, bi ꞌbaꞌ̱ma madetho.
3Ne bi ꞌñemba yá max̱te:
—Xamajöni di xiꞌahu̱, nuꞌmu̱ hingi paṯa ri mꞌu̱ihu̱ ne gi ꞌbu̱hu̱ ngu nꞌar tsi bötsi, hinda

tsa̱ gi ku̱thu̱ hár tsꞌu̱tꞌwi Jö.
4Nöꞌö togo ne da ndönu̱ hár tsꞌu̱tꞌwi Jö, mahyoni da ñheẖwi nꞌar tsi bötsi hinga ñꞌetsꞌi.
5Nöꞌö togo da poṯka ma thuhu japamasu nꞌa di ñheẖwi nꞌar tsi bötsi, go jamasugi.
Ga ntsuñhu̱ hinga o̱thu̱ ar tsꞌoki
(Mr. 9:42‑48; Lk. 17:1‑2)

6Nöꞌö togo da japi da da̱ nꞌa nuya tsi bötsi ñꞌemu̱igi, nunar jöꞌiꞌö xiñhohmö da tsꞌu̱twa
nꞌar doju̱ni hár ꞌyu̱ga, ne da tꞌeṉtꞌa madeda ar ñhoṉthe.

7Hwëkate ya meximhai̱ ngetho nzey̱e̱ ya ntꞌu̱tꞌi. Hyaxꞌmu̱ ja ya ntꞌu̱tꞌi. Hwëkate nuya
ntꞌu̱tate.

8 Jange nuꞌmu̱ ri ꞌyeẖu̱ wa ri wahu̱ da jaꞌahu̱ gi ꞌyoṯhu̱ nꞌar tsꞌoki, hyej̱u̱ ne gi ꞌyeṉ̃hu̱
yapꞌu̱. Töte ar ñho gi ku̱thu̱ mhetsꞌi di kꞌatꞌa nꞌa ri wahu̱ wa ri ꞌyeẖu̱, ne hingi mew̱ihu̱
gatho yoho ri ꞌyeẖu̱ ne yoho ri wahu̱, da tꞌeṉtꞌahu̱ har tsibi hiñhamꞌu̱ da hwetꞌi.

9 Nuꞌmu̱ nꞌa ri daẖu̱ jaꞌahu̱ gi ꞌyoṯhu̱ ar tsꞌoki, hñöhu̱ ne ꞌyeṉ̃hu̱ yapꞌu̱. Töte ár ñho
nꞌada ri daẖu̱ gi ku̱thu̱ mhetsꞌi, hinge gatho yoho ri daẖu̱ da tꞌeꞌahu̱ har ꞌbex̱ui habu̱ bi
zo̱ ar tsibi.

Ár ꞌbede ar tsi deṯi xki mꞌeḏi
(Lk. 15:3‑7)

10 Jamasuhu̱ hingi u̱tsahu̱ nꞌa nuyá tsi bötsiyu̱. Ngetho di xiꞌahu̱, nuya eṉxe̱ mhetsꞌi xi
meẖna Jö da su, hyaxꞌmu̱ handwa ár hmi ma Dada bi ꞌbu̱ mhetsꞌi.

11Nöꞌö Togo ba e bi Njöꞌi xpa e da po̱ nuꞌu̱ xki mꞌeḏi.
12Te gi beñhu̱, nuꞌmu̱ nꞌar maꞌ̱yo ꞌñe nꞌanthebe ya deṯi ne da ꞌbe̱ nꞌa, hage hinda zopꞌu̱

nuꞌu̱ gohonꞌaṯemaꞌreṯꞌa ne gu̱to, ne ma da hyonga ha ya tꞌoẖo̱ nöꞌö xi mꞌeḏi.
13Ne núꞌmu̱ xta dini, xa majöni di xiꞌahu̱ xa da njohya bi dinga nöꞌö ar deṯi xki mꞌeḏi,

ne hindi benga nuꞌu̱ maꞌra gohonꞌaṯe ne ꞌreṯꞌamagu̱to.
14Njapꞌu̱ nuri Dadahu̱ bi ꞌbu̱ mhetsꞌi nꞌehe, hingi neꞌö da mꞌe̱ nꞌa nuyá tsi bötsiyu̱.
Hanja gi pumbabihu̱ ri kuhu̱

15 Di xiꞌahu̱, nuꞌmu̱ nꞌaꞌahu̱ da ꞌyoṯꞌahu̱ nꞌar tsꞌoki ri ku, di ma ba kꞌötsꞌi gi ñöwise.̱
Nuꞌmu̱ da ꞌyox̱a nöꞌö gi xipi, xka pengi gi ñhogamu̱iwi.

16 Ha nuꞌmu̱ hinda ꞌyoṯꞌaꞌi, tsixa manꞌa wa yoho ri ku da ꞌyox̱a nöꞌö ma gi xipabi, ne
njapꞌu̱ da dam̱ajöni yoho wa hñu.

17Nuꞌmu̱ hinda ꞌyoṯa nuꞌu̱ ga tsitsꞌi, xipabi gatho ya ku har nijö, ne nuꞌmu̱ ar nijö hinda
ne da ꞌyoṯe nꞌehe, hyandi ngu nꞌar ꞌyoṯꞌatsꞌoki.

18Xa majöni di xiꞌahu̱, nöꞌö gi hñuꞌspabihu̱wa har ximhai̱, ma da thuꞌspabinu̱ mhetsꞌi,

ne nöꞌö gi hñökwabihu̱wa har ximhai̱, ma da thökwabinu̱ mhetsꞌi nꞌehe.
19 Di xiꞌahu̱ nꞌehe, nuꞌmu̱ yoho gi nkohu̱wa har ximhai̱ tema gi ꞌyaẖu̱, ma Dada bi ꞌbu̱

mhetsꞌi da ꞌraꞌahu̱.
20Ngetho habu̱ xi mhuntsꞌa yoho wa hñu matkagi, ka di ꞌbu̱ꞌbeganu̱ꞌu̱.
21Nuꞌmú̱ ar Pedro bi watꞌa habu̱ mi ꞌba̱ ar Hesu ne bi ꞌñembabi:
—Tengu ár nzey̱e̱ ga pumbabi ma ku oṯkagi ar tsꞌoki. Hage ga toꞌ̱mi da zoṉga yoto.
22Ar Hesu bi dödi ne bi ꞌñenö:
—Nuga di xiꞌaꞌi, hinge hoṉse̱ yoto ar nzey̱e.̱ Pumbabi hñunꞌaṯemaꞌreṯꞌa ya yoto ár

nzey̱e,̱ ne hingi nuhu̱tho nzey̱e.̱
Ár ꞌbede ar ꞌbeg̱o himbi meꞌ̱sa ar nhwëki

23Ár tsꞌu̱tꞌwi Jö ñheẖwi nꞌar ndö ma da hñöꞌspa majöni yá ꞌbeg̱o.
24Nu mi ndu̱i ba tsꞌimpa nꞌar ꞌbeg̱o mi tupabi nꞌanthebe ya ꞌreṯꞌanthebe ar bojö.
25Nöꞌö ar ꞌbeg̱oꞌö himbi tsa̱ bi gutꞌwa nöꞌö mi tupabi. Jange ár hmu bi mö nda ꞌbaw̱i

mahyeg̱i ár ꞌbeẖñö, yá bötsi ne gatho nöꞌö mi peṯsꞌi, ne nda njoꞌspa ár bojö.
26Nöꞌö ar ꞌbeg̱oꞌö bi ndaṉdihmö hár wa ár hmu, ne mi ap̱a ar möte mi embabi: Peꞌ̱ska

ar tsꞌeṯi, toḇgagi ne ga jutꞌa gatho ri bojö.
27Nuꞌmú̱ nu ár hmu nor ꞌbeg̱oꞌö bi go ár mu̱i ne bi pumbabi gatho nöꞌö mi tupabi, ne

bi hyeg̱i bi ma.
28Ha numimanu̱, bi nthew̱i nꞌár miꞌbeg̱owi mi tupabi nꞌanthebe ya tsi tꞌaxbojö. Bi ma

ba mihi ne bi mitꞌwa ár ꞌyu̱ga mi embabi: Nupya hö, ma gi jutka gatho nöꞌö gi tukagi.
29Nu ár miꞌbeg̱owi bi ndaṉdihmö hár wa, ne bi ꞌñembabi: Peꞌ̱ska ar tsꞌeṯi toḇgagi, ne

ga jutꞌa gatho ri bojö.
30Ha nöꞌö himbi ne bi doꞌ̱mi. Bi zixa har faḏi habu̱ ba kotꞌi, bi doꞌ̱mi nda gutꞌwa gatho

nöꞌö mi tupabi.
31Numi hyanda njapꞌu̱ numaꞌra ya ꞌbeg̱o, xa bi zoṯꞌa yámu̱i ne bi ma ba petwa ár hmu

gatho nöꞌö xki hyantꞌu̱.
32Ar hmu bi zohna nu ar nduthai̱ xki mpumbabi nzey̱e,̱ ne bi ꞌñembabi: Nuꞌge xa gar

tsꞌojöꞌi. Gatho nöꞌö ar bojö ngi tukagi da pumpꞌaꞌi, ngetho ga ꞌyaḵa ar möte.
33 Ha hinge ndi ꞌñepꞌaꞌi nda go ri mu̱i ngi pumpabi ri miꞌbeg̱owi, ngu nuga bi go ma

mu̱i da pumpꞌaꞌi.
34Nuꞌmú̱ nu ár hmu xa bi mbo̱ ár kwe,̱ bi daṯwa ha yá ꞌye̱ ya sufaḏi nda gotꞌi, ne nda

doꞌ̱mi nda gutꞌa gatho ár thai̱.
35 Ma Dada bi ꞌbu̱ mhetsꞌi ma da jaꞌahu̱ njapꞌu̱ nꞌehe, nuꞌmu̱ hindi tsitꞌa ri mu̱ihu̱ gi

pumbabihu̱ yá tsꞌoki ri kuhu̱.
19

Ar Hesu bi no̱nga nuꞌu̱ togo he̱ yá nthöti
(Mr. 10:1‑12; Lk. 16:18)

1Ar Hesu mi wadi bi mönga njapꞌu̱, bi zohnu̱ ar hai̱ Ngalilea. Bi gu̱ ar ꞌñu bi ma har hai̱
Nhudea ꞌrandi ar döthe Hordan.

2 Bi deṉga nzey̱e̱ ya jöꞌi, ne nuꞌu̱ mi peꞌ̱sa ya hñeni ka ba oṯhenu̱.
3Nuꞌmú̱ ya deṉgaꞌbep̱ate bi ma ba kꞌöꞌsa ar Hesu nda tsaṯi, ne bi ꞌñembabi:
—Hage tsaṉtꞌö ya thogi da tsa̱ da hye̱ ár ꞌbeẖñö nꞌar ñꞌoẖo.̱
4Ar Hesu bi dödi ne bi ꞌñembabiꞌu̱:
—Ha hinxka nehu̱ har Tꞌofo, nu hár ndu̱i, Jö bi hyoka ar ndo̱ ne ar ꞌbeẖñö.
5Ne bi ꞌñenga Jö: Jange ar ñꞌoẖo̱ da zopꞌu̱ ár dada ne ár nönö, ne da mꞌu̱hwi ár ꞌbeẖñö,

ne nuya yohoyu̱, da nꞌatho.
6Hinga yoho ꞌmu̱, nꞌase.̱ Jange nöꞌö xi ju̱nga Jö, hinda ꞌweka ar jöꞌi.
7Nuya deṉgaꞌbep̱ate bi ꞌñemba ar Hesu:
—Yoꞌö bi mönga ar Moise nda thoka nꞌar heꞌ̱mi ñheg̱i, ne nda tsa̱ nda hyep̱ꞌu̱ ár ꞌbeẖñö

nꞌar ñꞌoẖo̱ ꞌmu̱.

8Ar Hesu bi ꞌñembabiꞌu̱:
—Ar Moise bi unga ar seḵi ngetho xa xi me ri ñöhu̱. Nu hár ndu̱i Jö himi ne njapꞌu̱.
9 Di xiꞌahu̱, nöꞌö togo da hyep̱ꞌu̱ ár ꞌbeẖñö, ne hinte ma tsꞌoki xi dimbabi di ñꞌowi

manꞌar jöꞌi, ne da nthötwi manꞌar ꞌbeẖñö, gehnu̱ nꞌar tsinganthöti. Ne nöꞌö togo da
nthötwi nor ꞌbeẖñö xi nthep̱ꞌu̱, gehnu̱ nꞌar tsinganthöti nꞌehe.

10Nuyá max̱te bi ꞌñemba ar Hesu:
—Nuꞌmu̱ njapꞌu̱ ár mꞌu̱i ar ñꞌoẖo̱ ne ár ꞌbeẖñö, xiñho hinda nthöta nꞌa ꞌmu̱.
11 Bi dö ar Hesu ne bi ꞌñembabiꞌu̱:
—Hinga gatho da tsa̱ da ꞌyoṯꞌa njapꞌu̱, hoṉse̱ nuꞌu̱ xpa umba Jö hinda nthöti.
12 ꞌRa ya ñꞌoẖo̱ hingi tsa̱ da nthöti ngetho xi mꞌu̱i njapꞌu̱, maꞌra xi japabi njapꞌu̱ ya jöꞌi,

maꞌra xi ne mꞌeṯꞌo da mep̱abi Jö togo ar ndö mhetsꞌi. Nöꞌö togo tsa̱ da hñönga nunar
mhönu̱, dá hñöni.

Ar Hesu bi jöpa ya tsi bötsi
(Mr. 10:13‑16; Lk. 18:15‑17)

13Mꞌef̱a ba tsꞌimpabi ꞌra ya tsi bötsi ar Hesu nda hñuxa yá ꞌye̱ ne nda ꞌyap̱a Jö nda jöpi.
Ha nuyá max̱te bi zu̱i nuꞌu̱ togo mi tsihi.

14Nuꞌmú̱ ar Hesu bi ꞌñemba yá max̱te:
—Hyeẖu̱ ya tsi bötsi da e da zu̱kagi, yo gi hökwabihu̱, ngetho gathonuꞌu̱ ꞌbu̱ hár tsꞌu̱tꞌwi

Jö, ñheẖwi nꞌar tsi bötsi.
15Nu mi wadi bi hñuxa yá ꞌye̱ ha ya tsi bötsi, bi gu̱ ar ꞌñu bi ma.
Nꞌar ñꞌo̱ho̱ xa mi the̱ yá ñho bi ñöwi ar Hesu
(Mr. 10:17‑31; Lk. 18:18‑30)

16Mꞌef̱a ba e nꞌa bi ꞌyoṯꞌwa nꞌar ntꞌaṉi ar Hesu, ne bi ꞌñembabi:
—Hoga Utate, tema ñho ga pef̱i, ne njapꞌu̱ ga peꞌ̱sa ar te hiñhamꞌu̱ da götsꞌi.
17Ar Hesu bi dödi ne bi ꞌñembabi:
—Yoꞌö gi xikagi dar hogajöꞌi. Hoṉse̱ Jö go ar hogajöꞌiꞌö. Ha nuꞌmu̱ gi ne gi peꞌ̱sa ar te

hiñhamꞌu̱ da götsꞌi, ꞌyoṯwa gatho yá ꞌbep̱ate Jö.
18Nor ñꞌoẖoꞌ̱ö bi ꞌñenö:
—Tema ꞌbep̱ateꞌu̱.
Ar Hesu bi ꞌñembabi:
—Yo gi ñhote, yo gi tsimba ár nthöti ri ñꞌohu̱, yo gi mpë, yo gi ju̱xya nhemhñö.
19 ꞌÑeꞌspa ár nsu ri dada ne ri nönö, ne mö ri ñꞌohu̱ ngu gi mhöse.̱
20Nunar ñꞌoẖo̱ bi ꞌñenö:
—Gathoyu̱ xta oṯꞌa ndi bötsitho. Teme di ꞌbeḏi ga oṯꞌe.
21Ar Hesu bi ꞌñembabi:
—Nuꞌmu̱ xa gi ne gi ꞌbu̱i xiñho, di ma ba pa̱ gatho nöꞌö gi peṯsꞌi ne hyemba ya hyoya.

Njapꞌu̱ gi peꞌ̱sa ri ñhonu̱ mañö mhetsꞌi, ne ba e gi teṉgagi.
22Numi ꞌyo̱ njapꞌu̱ nunar ñꞌoẖoṉu̱, bi ma xami tu ár mu̱i, ngethomi the̱ nzey̱e̱ ya ñho.
23Nuꞌmú̱ ar Hesu bi ꞌñemba yá max̱te:
—Xa majöni di xiꞌahu̱, xa xi ñhembi da yu̱tꞌa hár tsꞌu̱tꞌwi Jö nꞌar jöꞌi hinte kꞌatꞌi.
24 Di xiꞌahu̱ xi ñhembi da tho nꞌar döta meṯi hár gu nꞌar ꞌyomhni. Töte ár ñhembi da

yu̱tꞌa nꞌa hinte kꞌatꞌi hár tsꞌu̱tꞌwi Jö.
25Nu mi ꞌyo̱ njapꞌu̱ yá max̱te, xa bi ꞌyoṯho ne bi ꞌñeñꞌu̱:
—Nuꞌmu̱ njapꞌu̱, togo tsa̱ da mpo̱ ꞌmu̱.
26Ar Hesu bi kꞌötꞌi ne bi ꞌñembabiꞌu̱:
—Nöꞌö hingi tsa̱ da ꞌyoṯꞌa ya jöꞌi, Jö hinter ñhembibi da ꞌyoṯꞌö.
27Ar Pedro bi ꞌñembabi ꞌmu̱:
—Nuje xta tsohe xog̱e ne xta teṉ̃ꞌahe. Tema nthöhö di toꞌ̱mhe ꞌmu̱.
28Ar Hesu bi ꞌñembabiꞌu̱:
—Xa majöni di xiꞌahu̱, xta zo̱ ar pa da nꞌaꞌyo xog̱e, xta hñuxa hár thuxandö Nöꞌö Togo

ba e bi Njöꞌi, nuꞌahu̱ xka teṉgagihu̱ ma gi hñuxu̱ nꞌehe ha ꞌreṯꞌamayoho ya thuxandö, gi
hñöꞌsfu̱ majöni nuꞌu̱ ꞌreṯꞌamayoho yá mꞌu̱i ya me Israel.

29To gatho xpa tsopꞌu̱ yá ngu, yá jödö, yá nju, yá dada, yá nönö, yá ꞌbeẖñö, yá bötsi wa
yá hai̱ tem̱ga ma thuhu, ma da hñönga nꞌanthebe ár nzey̱e̱ di töta nöꞌö xi zogi, ne ma da
hñönga ar te hiñhamꞌu̱ da götsꞌi.

30Nzey̱e̱ nuꞌu̱ ꞌbeṯꞌopya ma da mꞌef̱a, ha nuꞌu̱ togo ꞌbef̱apya ma da mꞌeṯꞌoꞌu̱.
20

Ár ꞌbede ya ꞌbeg̱o mpe̱ har hwöhiꞌobxi
1Ár tsꞌu̱tꞌwi Jö ñheẖwitho nꞌar ñꞌoẖo̱ peꞌ̱sa nꞌar hwöhiꞌobxi, ne da boṉga ra nꞌitho ma

da hyonga ya ꞌbeg̱o da maṯsꞌi.
2Ne bi nkohwi nuya ꞌbeg̱o nda gutꞌwa nöꞌö tö nꞌar ꞌbeg̱o nꞌa pa, ne bi meẖna har hwöhi

nda mpef̱i.
3Ngu nꞌar gu̱to xudi bi boṉga manꞌagi ma ba honga maꞌra, ne bi dinga ꞌra mi ꞌbu̱hnu̱

har tai̱ hinte mi pef̱i.
4Ne bi ꞌñembabiꞌu̱: Di möhu̱ ba mpeẖu̱ ha ma hwöhi nꞌehe, ne ga jutꞌahu̱ xiñho. Ne bi

ma ba mpeꞌ̱u̱.
5Ngu madempa ne ar hñunde bi boṉga manꞌagi, ne bi nthew̱i maꞌra, ne bi gohwi nda

gutꞌwa xiñho nꞌehe.
6Ngu nꞌar ku̱tꞌa nde bi boṉga manꞌagi, ne bi nthew̱i maꞌra ya jöꞌi hinte mi pef̱i, ne bi

ꞌñembabi: Yoꞌö gi ꞌbu̱thu̱wa gatho ar pa hinte gi peẖu̱.
7Nuꞌu̱ bi dödi ne bi ꞌñembabi: Hinto xi ꞌraje ar ꞌbef̱i. Nuꞌmú̱ nor ñꞌoẖoꞌ̱ö bi ꞌñenö: Di

ma ba mpeẖu̱ ha ma hwöhi nꞌehe, ne ga jutꞌahu̱ xiñho.
8Nu mi yu̱ ar hyadi, nunar hmu bi ꞌñemba ar ndöngi: Zohna ya ꞌbeg̱o gi jutꞌwa nꞌapa

nꞌa ngu nꞌa. Jutꞌwa mꞌeṯꞌo nuꞌu̱ bi yu̱tꞌa mꞌef̱a, nepꞌu̱ nuꞌu̱ bi yu̱tꞌa ar ndu̱i.
9Nu mi tho nuꞌu̱ bi yu̱tꞌa ngu ku̱tꞌa nde, bi njutꞌwabi xog̱e ar pa.
10 Nu mi tho nuꞌu̱ ya ꞌbeṯꞌo xki yu̱tꞌa mi xudi, mi empꞌö nda hñuxa ár nzey̱e̱ nda

tꞌumbabi, ha nuꞌu̱ bi njutꞌwabi nꞌapa nꞌehe.
11Nu mi hñönga hoṉseꞌ̱ö, mi ñömañꞌu̱ mi noṉga ar hmu.
12Mi eñꞌu̱: Nuyu̱ xi yu̱tꞌa mꞌef̱a, hoṉse̱ nꞌa xeṉimpa xi mpef̱i, ne xka jutꞌwabi mahyeg̱i

nguje xta mpeẖe gatho ar pa, xta tseṯhe ar pahyadi.
13Nuꞌmú̱ ar hmu bi ꞌñemba nꞌaꞌu̱: Ha gi oḏe ño,̱ hage xta kom̱pꞌa ri bojö. Hage hinda

nkohwi nga jutꞌa nöꞌö ar nthöhö tꞌunga nꞌapa.
14 Hñöxa nöꞌö xka töhö ne di ma, ngetho nuga xta ne ga jutꞌwa nguꞌi nuyu̱ xi yu̱tꞌa

mꞌef̱a.
15Hage ma gi xikagi teme ga japa ma bojö. Wa tsoṯꞌa ri mu̱i gi handgi ko ma mu̱i.
16 Ngetho nuꞌu̱ ꞌbeṯꞌo ma da mꞌef̱a, ne nuꞌu̱ ꞌbef̱a ma da mꞌeṯꞌoꞌu̱. Nzey̱e̱ xi tsꞌohni,

txꞌu̱tho nuꞌu̱ xi thahni.
Ar Hesu bi mengi bi mö nda tho
(Mr. 10:32‑34; Lk. 18:31‑34)

17 Ar Hesu mi ꞌyo ar ꞌñu ndi ma Herusalen, nꞌa mbi ꞌweka nꞌampꞌu̱ nuꞌu̱ ꞌreṯꞌamayoho
yá max̱te ne bi ꞌñembabi:

18—Pöhu̱, núꞌmu̱ xka tsoṉ̃hu̱nu̱ Herusalen, ka ma da mhihnu̱ Nöꞌö Togo ba e bi Njöꞌi.
Ma da ndaṯwa ha yá ꞌye̱ ya ndömöjö ne ya bötꞌofo, ne da tꞌeṉtꞌi da tho.

19Mꞌef̱a ma da ndaṯwa ha yá ꞌye̱ nuꞌu̱ hingya xodyo. Nuyu̱ ma da zani, da ꞌweṯꞌi, ne da
tsu̱ta ha nꞌar pontꞌi da theg̱i da du, ha nu ár hñupa da mengi da nte manꞌagi.

Nöꞌö mi a̱ ár nönö ar Xuwa ne ar Hakobo
(Mr. 10:35‑45)

20Nepꞌu̱ ba e ár ꞌbeẖñö ar Sebedeomi ñꞌowi yá tꞌu̱, dama bi ndaṉdihmö hár wa ar Hesu
mi ap̱a ar möte.

21Nuꞌmú̱ ar Hesu bi ꞌñembabi:
—Teme gi ne.
Nor ꞌbeẖñö bi ꞌñenö:

—Di ne gi ꞌñexa nuyu̱ yoho ma tꞌu̱ gi hñuxkwi há ri ndö, nꞌa da hñuxa ha ri ñꞌei̱, ne
nöꞌö manꞌa ha ri ngöhö.

22Nuꞌmú̱ ar Hesu bi dödi ne bi ꞌñemba ar Xuwa ne ar Hakobo:
—Hingi pöhu̱ teme gi aẖu̱. Ha gi hanthu̱ gi tseṯhu̱ ya thogi ngu ma ga tseṯka.
Nuꞌu̱ bi dödi ne bi ꞌñeñꞌu̱:
—Hö ga tseṯhe.
23Ar Hesu bi ꞌñembabiꞌu̱:
—Majöni ma gi thohu̱ ya thogi ngu ma ga thoka. Ha nöꞌö gi ne gi hñuxu̱ ha ma ñꞌei̱ ne

ha ma ngöhö, hinda tsa̱ te ga mönga. Ma Dada xi hokwabi togo xi hñuxꞌö ga huxꞌbe.
24Numi bö nuꞌu̱ ma ꞌreṯꞌa yámax̱te nöꞌö xki ꞌya̱ nuya yohomi njödö, xa bi mbo̱ yá kwe.̱
25Ne ar Hesu bi zo yá max̱te, ne bi ꞌñembabi:
—Gi pöhu̱ nuyá ndö ya hnini ñꞌexaseꞌ̱u̱ honi da hyom̱a hai̱ nu maꞌra, ne nuya xi tꞌexa

ngu ar ñöxhmu xa meꞌmda ya jöꞌi.
26Hanuꞌahu̱, yo gi njahu̱pꞌu̱, ngethonuꞌmu̱ gi ne gi ndötahu̱,mahyoni gi pef̱u̱ numaꞌra.
27Nöꞌö togo gi ne gi ꞌbeṯꞌohu̱, mahyoni gi mꞌeg̱ohu̱ nꞌehe.
28 Jahu̱ ngu Nöꞌö Togo ba e bi Njöꞌi. Nöꞌö himba ehe honi togo da mep̱abi. Xpa ehe da

mꞌeg̱o ne da unga ár te da gutꞌwa yá thai̱ nzey̱e̱ ya jöꞌi.
Yoho ya goda̱ bi tsa̱ bi hyandi
(Mr. 10:46‑52; Lk. 18:35‑43)

29Numi boṉga ar Hesu har hnini Heriko, mi teṉga yá max̱te ne mi teṉga nzey̱e̱ ya jöꞌi.
30Har ꞌñu bi nthew̱i mi huhnu̱ yoho ya goda,̱ ne mi böꞌu̱ mi thohnu̱ ar Hesu, bi matꞌi

ne bi ꞌñembabi:
—Tsi Hmu, ár Tꞌu̱ꞌi ar Dabi, peꞌ̱skagihe ar nhwëki.
31Ya jöꞌi mi tsu̱i hinge nda mafi, ha nuꞌu̱ xa mi umba yá mu̱i mi mafi mi eñꞌu̱:
—Tsi Hmu, ár Tꞌu̱ꞌi ar Dabi, hwëgagihe.
32Nuꞌmú̱ ar Hesu bi mꞌai̱ bi matꞌi, ne bi ꞌñembabiꞌu̱:
—Te gi ne ga jaꞌahu̱.
33Nuꞌu̱ bi dödi ne bi ꞌñenö:
—Ma tsi Hmuꞌi, di nehe da xo ma daẖe.
34Nuꞌmú̱ ar Hesu bi hwëki ne bi hñuxa ár ꞌye̱ ha yá daꞌ̱u̱, ne dama bi xogi, ne bi deṉi.

21
Ar Hesu bi yu̱tꞌa Herusalen ngu nꞌar ndö mi tho̱ꞌmi
(Mr. 11:1‑11; Lk. 19:28‑40; Jn. 12:12‑19)

1 Ar Hesu mi zoṉgwi yá max̱te núnu̱ Betfage, moṯe ar tꞌoẖo̱ Njömdoṉi, getꞌu̱ ar hnini
Herusalen. Ka bi meẖnu̱ yoho nda mꞌeṯꞌo.

2Ne bi ꞌñembabi:
—Di möhu̱ har tꞌu̱lo hnini gi hanthu̱ ꞌbu̱hnu̱. Ne xki tsoṉ̃hu̱ ma gi tiñhu̱ nꞌar tsi nꞌog̱e

di thötwinu̱ ár tꞌu̱bru, gi xothu̱ ne gi tsinkagihu̱wa.
3 Nuꞌmu̱ togo da ꞌyaṉ̃ꞌahu̱, gi ꞌñembabihu̱ njawa: Ar tsi Hmu honi, ne ka da kosꞌa

manꞌagi.
4Gathoyu̱ bi njapꞌu̱ ne nda thogi ngu xki mönga ár mꞌeẖni Jö núꞌmu̱ bi ꞌñenö:

5Di möhu̱ Herusalen nöꞌö ar hnini tꞌembabi ar Sion nꞌehe, ne xifu̱ ya mengunu̱:
Hyanthu̱ ba ekwa ri Hmuhu̱ xpa e da kꞌösꞌahu̱,
hingar ñꞌetsꞌi, ngetho xpa nto̱ nꞌar tsi nꞌog̱e,
ár bötsi nꞌar tsi zuꞌwe ndu.

6Nuꞌmú̱ yá max̱te bi maꞌu̱ ne bi ꞌyoṯꞌa ngu xki xipabi.
7 Nepꞌu̱ ba tsimpa ar tsi nꞌog̱e mi ñꞌowi ár bötsi, ne yá max̱te bi göꞌspa yá paṯꞌi ne bi

box̱a ar Hesu bi ntog̱e.
8Mi panu̱ nzey̱e̱ ya jöꞌi, ꞌra mi höka yá paṯꞌi mi xi har ꞌñu, maꞌra mi toka ya xiza mi po

habu̱ nda thogi.
9Nuya jöꞌi mi ꞌbeṯꞌo ne nuꞌu̱ mi ꞌbef̱a xa mi mafi mi eñꞌu̱:

—Xa nsunda ár Tꞌu̱ ar Dabi. Dá jöpa Jö ár mꞌeẖni. Xa nsunda Jö bi ꞌbu̱ mhetsꞌi.
10Ngu mi yu̱tꞌu̱ har hnini Herusalen, xa mi ñꞌentya jöꞌi ne mi enga nꞌa ngu nꞌa:
—Togonu̱ ꞌmu̱.
11Ne nuꞌu̱ togo mi teṉi mi thödi ne mi eñꞌu̱:
—Gehnu̱ ar Hesu ár mꞌeẖni Jö, ar me Nasare har hai̱ Ngalilea.
Ar Hesu bi paxtꞌa ar dönganijö
(Mr. 11:15‑19; Lk. 19:45‑48; Jn. 2:13‑22)

12Nepꞌu̱ ar Hesu bi yu̱tꞌa hár thi ár dönganijö ar tsi Dada, ne bi ꞌyeṉga gatho nuꞌu̱ mi
mpa̱ ne nuꞌu̱ mi ntai̱. Bi pu̱ꞌspa yá mexa ya paṯbojö ne yá nthutsꞌi nuꞌu̱ mi pa̱ ya domtxu.

13Ne bi ꞌñembabi:
—Hár Tꞌofo Jö enö: Ma ngu gehnu̱ ár ngu mhatꞌajö. Ha nuꞌahu̱ xka ꞌyoṯhu̱ nꞌar ngu jar

mfë.
14 ꞌRa ya goda̱ ne ya dowa ba e bi zu̱hnu̱ har nijö, ne nöꞌö bi oṯhebi yá hñeni.
15Nuya ndömöjö ne nuya bötꞌofo mi hyanda ya döta ntꞌudi bi ꞌyoṯꞌa ar Hesu, xa bi mbo̱

yá kwe̱ mi ꞌyox̱a nuya bötsi mi ma mbor nijö mi eñꞌu̱: Xa nsunda ár Tꞌu̱ ar Dabi.
16Ne bi xipa ar Hesu njawa:
—Ha hingi ox̱a nöꞌö mönga ya bötsi.
Ar Hesu bi dötwabi ne bi ꞌñembabiꞌu̱:
—Hö, di oḏe. Xi nuꞌahu̱, ha hinxka nehu̱ ár Tꞌofo Jö habu̱ enö njawa:

Nuya bötsi ne nuꞌu̱ ya leḻe̱ tsu̱tho,
Jö bi xokwa yá ne nda matꞌajö xiñho.

17Ne bi zohnu̱ꞌu̱ bi boṉga har hnini, bi ma Betania, ka ba oxhnu̱.
Ar Hesu bi otꞌa nꞌar ꞌba̱iꞌiuxi hinte mi uni
(Mr. 11:12‑14, 20‑26)

18Ár hyaxꞌö nꞌitho bi menga manꞌagi Herusalen, ne núꞌmu̱ mi ꞌyo har ꞌñu bi ntunthu.
19Hár ñöni ar ꞌñu bi hyandi mi ꞌbaẖnu̱ nꞌar ꞌbai̱ꞌiuxi. Bi ma ba kꞌöni, xömhö nda dinga

te nda zi. Ha hinte mi tu, hoṉse̱ xa mi kꞌamatho yá xi. Nuꞌmú̱ bi ꞌñemba ar ꞌbai̱ꞌiuxi:
—Hiñhamꞌu̱ gi penga da ndu ri iuxi.
Ne dama bi ꞌyotꞌi.
20Nu mi hyanda yá max̱te nöꞌö xki thogi, xa mi ꞌyoṯho ne bi ꞌñemba ar Hesu:
—Hanja dama bi ꞌyotꞌa ar ꞌbai̱ꞌiuxi.
21Ar Hesu bi dödi ne bi ꞌñenö:
—Xa majöni di xiꞌahu̱, nuꞌmu̱ xa gi jamfihu̱, ne hingi yomihu̱ da njapꞌu̱ ngu gi nehu̱,

hinge hoṉse̱ da tsa̱ gi ꞌyoṯhu̱ ngu xta oṯꞌwa ar ꞌbai̱ꞌiuxi. Da tsa̱ gi ꞌñembabihu̱ nunar
tꞌoẖoṉu̱ da mponi di ma har dehe, ne da ma.

22Ne gatho nöꞌö gi ꞌyaẖu̱ ne gi ñꞌemu̱ihu̱ da tꞌaꞌahu̱, gi hñöhu̱.
Ar Hesu bi tꞌa̱mbabi togo mi hömpa ár tsꞌeḏi
(Mr. 11:27‑33; Lk. 20:1‑8)

23 Nepꞌu̱ ar Hesu bi yu̱tꞌa manꞌagi har dönganijö Herusalen, mi uta ya jöꞌi. Ne ja bi
zoẖnu̱ ya ndömöjö ne yá dönziandö ya xodyo, ne bi ꞌñembabi:

—Togo xpa peṉ̃ꞌaꞌi gi ꞌyoṯꞌa gatho nöꞌö gi pef̱i. Togo gi hömpa ár tsꞌeḏi gi ꞌyoṯꞌa njapꞌu̱.
24Nuꞌmú̱ ar Hesu bi dödi ne bi ꞌñembabiꞌu̱:
—Nuganꞌe,ma ga oṯꞌahu̱ nꞌar ntꞌaṉi. Nuꞌmu̱ gi thöhu̱, nuganꞌe ga xiꞌahu̱ togodi hömpa

ár tsꞌeḏi ga oṯꞌa nöꞌö di pef̱i.
25Nöꞌö ar xixthe mi oṯꞌa ar Xuwa Xixthe, togo ba peṉ̃ꞌö, Jö wa ya jöꞌi.
Nuꞌu̱ bi ndu̱i bi njontꞌane nꞌa ngu nꞌa, ne mi eñꞌu̱:
—Xipya te ga thöhu̱. Nuꞌmu̱ ga emfu̱ ba peẖna Jö, ma da ꞌñengagihu̱: Yoꞌö hinga ꞌyoṯhu̱

nöꞌö mi möñꞌö.
26Ha nuꞌmu̱ ga emfu̱ ar Xuwa ba peẖna ya jöꞌi, da mbo̱ yá kwey̱u̱, ngetho gatho handa

ar Xuwa Xixthe ngu ár mꞌeẖni Jö.
27Nuꞌmú̱ ya ndömöjö ne yá dönziandö ya xodyo bi ꞌñemba ar Hesu:
—Hindi pöhe.

Nuꞌmú̱ ar Hesu bi dödi:
—Nuga nꞌe hinga xiꞌahu̱ togo xpa peṉkagi ga oṯꞌa nöꞌö di pef̱i.
Ár ꞌbede yoho ya tꞌu̱

28Ne ar Hesu bi ꞌñembabiꞌu̱:
—Te gi nuhu̱. Nꞌar ñꞌoẖo̱ mi ꞌñe yoho yá tꞌu̱, ne bi ꞌñemba nꞌaꞌu̱: Di ma ba mpe̱ har

hwöhi.
29Nöꞌö ar tꞌu̱ꞌö bi dödi ne bi ꞌñenö: Hinꞌö, hindi ne gama. Nemꞌef̱a bi ꞌyoṯꞌwa ár ntsoꞌ̱mi

ne bi ma ba mpef̱i.
30Nepꞌu̱ nu ár dadaꞌö bi ꞌñemba nöꞌömanꞌár tꞌu̱: Di ma bampe̱ har hwöhi. Nöꞌö bi dödi

ne bi ꞌñenö: Hö, ga ma. Ha himbi ma.
31Xipya, nuya yohoyu̱, togo bi ꞌyoṯꞌa nöꞌö bi ꞌbep̱a ár dada.
Bi dö nuya ndömöjö:
—Nöꞌö ar tꞌu̱ bi meẖna mꞌeṯꞌo.
Nuꞌmú̱ ar Hesu bi ꞌñembabiꞌu̱:
—Xa majöni di xiꞌahu̱, nuya hyaṯe ne nuya tsꞌoꞌbeẖñö ma da döꞌahu̱ mꞌeṯꞌo da yu̱tꞌa

hár tsꞌu̱tꞌwi Jö.
32Ngetho ba e ar Xuwa Xixthe bi utꞌahu̱ hanja gi ñhogajöꞌihu̱, ne nuꞌahu̱ hinga ne ga

jamfihu̱ nöꞌö mi möñꞌö. Nuya hyaṯe ne ya tsꞌoꞌbeẖñö, nuꞌu̱ hö, bi ꞌyoṯꞌwa yá ntsoꞌ̱mi. Ha
nuꞌahu̱, mödi te gatho xka hyanthu̱, hinxka ñꞌemu̱ihu̱ nöꞌö bi möñꞌö.

Ár ꞌbede ya tsꞌoñhandi
(Mr. 12:1‑12; Lk. 20:9‑19)

33Ar Hesu bi metwa manꞌar ꞌbede ne bi ꞌñembabiꞌu̱:
—ꞌYoẖu̱ manꞌar ꞌbede ga xiꞌahu̱: Mi ꞌbu̱ nꞌar ñꞌoẖo̱ xa mi the̱ nzey̱e̱ yá hai̱. Ne bi ꞌñetꞌa

nꞌar hwöhiꞌobxi, bi gu̱xa nꞌar jödo bi gotꞌi. Bi xaꞌ̱ma nꞌar moto, ne bi hyoka nꞌar heꞌsa
ngu nda hyanda xog̱e.

Mꞌef̱a bi umba ñhandi maꞌra nda su, ne bi ma yapꞌu̱.
34Nu mi zo̱ ar sofo, bi meẖna ꞌra yá ꞌbeg̱o ma nda kꞌöꞌsa yá ñhandi, ne nda umba nöꞌö

made ndi ꞌñepi.
35Nuya ñhandi bi gu̱mpa yá ꞌbeg̱o, nꞌa bi mei̱, nöꞌömanꞌa bi hyo, ne nöꞌömanꞌa bi teḏo

bi gui bi ma.
36Mꞌef̱a bi mengi bi meẖnama nzey̱e̱ yá ꞌbeg̱o, ha nuya ñhandi bi mengi bi ꞌyoṯꞌwa ngu

xki ꞌyoṯꞌwa nuꞌu̱ mꞌeṯꞌo.
37Nu ár ngötsꞌi, nöꞌö tor meṯi ar hwöhi bi meẖna ár tꞌu̱, ne bi ꞌñenö: Numa tꞌu̱ hö, ma

da ꞌyoṯe.
38 Ha nuya ñhandi mi hyandwa ár tꞌu̱, bi ꞌñenga nꞌa ngu nꞌa: Go gehnu̱ togo ma da

gohwi ya hai̱. Ma ga hohu̱ ne ga tsömfu̱ yá hai̱.
39Nuꞌmú̱ nuya ñhandi bi gu̱mpa ár tꞌu̱, bi gu̱ka har hwöhi ne bi hyo.
40Nu xta penga nöꞌö tor meṯi ar hwöhi, tema da japa nuya ñhandi.
41Nuꞌmú̱ nuya ndöxodyo bi ꞌñenö:
—Nöꞌö togo ár meṯi ar hwöhi da ꞌweka nuya tsꞌojöꞌi da hyo, hinda ma da hwëki. Ne da

umba maꞌra ya ꞌbeg̱o ár hai̱, nuꞌu̱ togo da umba nöꞌö di ꞌñepi xta zo̱ ar sofo.
42Nuꞌmú̱ ar Hesu bi ꞌñembabiꞌu̱:
—Hage hinxka nehu̱ har Tꞌofo habu̱ enö:

Nöꞌö ar do bi ꞌyem̱pꞌu̱hmö ya guxjödo,
nupya gehnu̱ ar mu̱di do xi njuꞌspa ár nijö Jö.
Gese̱ Jö xi ꞌyoṯꞌa njapꞌu̱,
ne di hanthu̱ nzaṯho nöꞌö bi ꞌyoṯꞌe.

43 Jange di xiꞌahu̱, ma da thömpꞌahu̱ nöꞌö ar tsꞌeḏi gi peꞌ̱su̱ gi ku̱thu̱hmö hár tsꞌu̱tꞌwi
Jö, ne da tꞌumba maꞌra ya jöꞌi nuꞌu̱ togo ne da ꞌyoṯa nöꞌö mönga Jö.

44Nöꞌö togo da ntox̱kwi nor doꞌö, da ꞌwaka yá ndoꞌyo, ha nöꞌö togo da zeꞌ̱mi, da ku̱ntꞌi.
45 Nu mi ꞌyo̱ ya ndömöjö ne ya deṉgaꞌbep̱ate nöꞌö mi mönga ar Hesu, bi böꞌu̱ go mi

em̱babiꞌu̱.

46 Jange xa mi nemhöꞌu̱ nda gu̱ ar Hesu. Hoṉse̱ mi tsu ya jöꞌi, ngetho nuyu̱ mi beni ar

Hesu már mꞌeẖni Jö.
22

Ár ꞌbede ar ngo
1Ar Hesu bi metwa manꞌar ꞌbedeyu̱ ne bi ꞌñembabi:
2—Ár tsꞌu̱tꞌwi Jö bi ꞌbu̱ mhetsꞌi, ma ga hej̱u̱ ngu nꞌar ndö bi ꞌyoṯꞌwa nꞌar ngo ár tꞌu̱ bi

nthöti.
3Bi meẖna yá ꞌbeg̱oma nda tsi nuꞌu̱ mi thoꞌ̱mi nda e har ngo, ha nuꞌu̱ himba ne ba ehe.
4 Nepꞌu̱ nunar ndö bi meẖna maꞌra ya ꞌbeg̱o, ne bi ꞌñembabi: Ba xifu̱ nuꞌu̱ togo di

toꞌ̱mhe, xta ñhoje. Xta hohe ya meṯi ne ya nokaboi. Gatho xi thoki. ꞌÑembabihu̱: Ba
ehu̱ ar ngo.

5Ha nuꞌu̱ mi thoꞌ̱mi, himbi japamasu nöꞌö bi xipa nuya ꞌbeg̱o. Nꞌa bi mada ar ꞌbef̱i ha
yá hwöhi, ha manꞌa bi ma ba kꞌönga yá mꞌa̱ har hnini.

6Maꞌra bi gu̱mpa yá ꞌbeg̱o ar ndö, bi feṉza ne bi hyo.
7 Nu mi ꞌyo̱ ar ndö gatho nöꞌö xki njapa yá ꞌbeg̱o, xa bi mbo̱ ár kwe.̱ Bi muntsꞌa yá

ndogu, ne bi meẖni ma nda hyonga nuya hyote nda hyo ne nda tsötꞌwa yá hnini.
8 Nepꞌu̱ ar ndö bi ꞌñemba yá ꞌbeg̱o: Xi thoka gatho da ho ar ngo, ne nuꞌu̱ ndi toꞌ̱mi

himba ne ba ehe. Bi ntsꞌokseꞌ̱u̱.
9 Jange nupya, di möhu̱ ha ya döꞌñu, ne ba tsihu̱ gatho nuꞌu̱ gi nthew̱ihu̱.
10 Bi ma yá ꞌbeg̱o ma ba muntsꞌa gatho nuꞌu̱ mi nthew̱i ha ya ꞌñu, ya tsꞌomꞌu̱i ne ya

hogajöꞌi. Njapꞌu̱ bi ñuxa nöꞌö ar döta ngu habu̱ mi tꞌoṯꞌa ar ngo.
11Nuꞌmú̱ ar ndö bi yu̱tꞌa har ngu nda zeṉgwa nuꞌu̱ xki zoẖo,̱ ne bi hyanda nꞌami ꞌbu̱hnu̱

hinxki theta ar hengo.
12 Jange bi ꞌñembabi: Ha gi oḏe ño.̱ Hanja ga ku̱tꞌwa ne hingi he ar hengo. Nöꞌö hinte

bi za̱ te bi dödi.
13Nuꞌmú̱ ar ndö bi ꞌñemba yá ꞌbeg̱o: Xoṯhwu̱ yá ꞌye̱ ne yá wa, ba eṉ̃hu̱ nthi har ꞌbex̱ui

habu̱ da nzoni ne da guxtyá tsꞌi.
14Nu mi wa ar Hesu bi metwa nunar ꞌbedenu̱, bi ꞌñenö:
—Ngetho nzey̱e̱ xi tsꞌohni, ha txꞌu̱tho nuꞌu̱ xi thahni.
Ar Hesu bi no̱nga ar bojö jotꞌa ya ndö
(Mr. 12:13‑17; Lk. 20:20‑26)

15Nu mi ꞌyo̱ ya deṉgaꞌbep̱ate njapꞌu̱, bi nju̱ki bi maꞌu̱, ma nda nkohi hanja nda tsa̱ nda
hyaṯꞌa ar Hesu.

16Ba peẖna ꞌra yá max̱te bi mew̱i ꞌra yá ñꞌowi ar Erode, ma nda ꞌyoṯꞌwa nꞌar ntꞌaṉi, ne
bi ꞌñembabi:

—Utate, di pöhe gi mönga nöꞌö majöni ne gi utwa ya jöꞌi ár ꞌñu Jö. Hinto gi tsu, ne
hinto gi hwantho.

17 Jange di ne gi xikagihe, hage xiñho ga juthwe ar bojö jotꞌa ar Sesar, wa hinꞌö.
18Ha nunar Hesu mi pötwatho yá tsꞌomfeni, jange bi ꞌñembabi:
—Xa gar nemhñöhu̱, yoꞌö gi ne gi hyaj̱u̱.
19Utkagihu̱ nꞌar bojö a̱ ar Sesar.
Nuꞌmú̱ ba thömpabi ar bojö mi aḏi.
20Ne ar Hesu bi ꞌñembabiꞌu̱:
—Togo ár meṯi ar hmi huxkwa ne nöꞌö te mö.
21Ha nuꞌu̱ bi dödi ne bi ꞌñenö:
—Ár meṯi ar Sesar.
Ar Hesu bi ꞌñenö:
—Umfu̱ ar Sesar nöꞌö ár meṯiꞌö, ne umfu̱ Jö nöꞌö ár meṯiꞌö nꞌehe.
22Nu mi ꞌyo̱ njapꞌu̱, xa bi ꞌyoṯho, ne bi zohnu̱ ar Hesu bi maꞌu̱.
Ya deṉgamöjö bi ñꞌa̱ni ar menga nte
(Mr. 12:18‑27; Lk. 20:27‑40)

23Nor paꞌö bi zoẖnu̱ ꞌra ya deṉgamöjö, nuꞌu̱ hingi ñꞌemu̱i da mengi da nte nuꞌu̱ xi du,
ne bi ꞌyam̱babi,

24 bi ꞌñeñꞌu̱:
—Utate, ar Moise bi ꞌñenö, nuꞌmu̱ nꞌar ñꞌoẖo̱ da du ne hinda zo nꞌar bötsi, nꞌár

jödöpꞌu̱ꞌö da nthötwi ar ꞌranxu, ne da gu̱ꞌspa ár thuhu ár jödö manꞌagi.
25Nuje da pöhe yoto mi njödö. Nöꞌö ar ꞌbeṯꞌo bi nthöti, bi du ne hinte bi zo ar bötsi.

Jange nunar ꞌbeẖñö bi mengi bi nthötwi ár jödöpꞌu̱ꞌö.
26Nor ñoho ñꞌoẖo̱ bi du nꞌehe, ne ar hñu, ne bi njapꞌu̱ gatho yoto.
27Ár ngötsꞌi bi du ar ꞌbeẖñö nꞌehe.
28 Núꞌmu̱ xta mengi da nte manꞌagi, togo ár ꞌbeẖñönu̱ ꞌmu̱, ngetho bi nthötwi gatho

yoto ya ñꞌoẖo̱ mi njödö.
29Nuꞌmú̱ ar Hesu bi dödi ne bi ꞌñembabi:
—Xi tsꞌonga ri mfenihu̱, ngetho hingi pöhu̱ ar Tꞌofo, ne hingi poẖu̱ ár tsꞌeḏi Jö.
30Nu xta menga ya jöꞌi da nte manꞌagi, hinda ma da nthöti, hinda ma da tꞌaḏi. Ma da

ñheẖwi yá eṉxe̱ Jö bi ꞌbu̱ mhetsꞌi.
31Nöꞌö ha pengi da nte nuꞌu̱ xi du wa hinꞌö, hage hinxka nehu̱ habu̱ enga njawa Jö har

Tꞌofo:
32Nuga ár Jögi ar Abra, ar Isa ne ar Hakob. Jö go ár Jö nuꞌu̱ te, hinge nuꞌu̱ xi du.
33Nu mi ꞌyox̱a njapꞌu̱ ya jöꞌi, xa bi ꞌyoḏa nöꞌö mi utꞌö.
Ar döta ꞌbep̱ate
(Mr. 12:28‑34)

34Nu mi bö ya deṉgaꞌbep̱ate nunar Hesu xki gotwa yá ne ya deṉgamöjö, bi mhuntsꞌi
nda nu te nda meꞌ̱u̱.

35 Nepꞌu̱ nꞌa nuꞌu̱ már bötꞌofo, bi ma ba oṯꞌwa nꞌar ntꞌaṉi ar Hesu, xömhö nda hyaṯꞌi,
ne bi ꞌñembabi:

36—Utate, ndana ar ꞌbep̱ate töte ár nsu hár tꞌofo ar Moise.
37Ar Hesu bi ꞌñenö:
—Xa gi ꞌñetꞌa ri mu̱i, gi ꞌyeṉtꞌa ri te, ne gi hñuxa ri mfeni gi mö Jö ri Hmu.
38Go gehnu̱ ar ꞌbeṯꞌo ꞌbep̱ate, ne gehnu̱ töpa ár nsu gatho nu maꞌra.
39Ne nor ñoho ñheẖwitho: Gi mö ri mijöꞌiwi ngu gi mhöse.̱
40Ha nuya ꞌbep̱ateyu̱, ka poṉgwa gatho yá ꞌbep̱ate ar Moise, ne gatho nöꞌö mönga yá

mꞌeẖni Jö.
Hanja mhö ar Kristo ár tꞌu̱ ar Dabi
(Mr. 12:35‑37; Lk. 20:41‑44)

41Núꞌmu̱ xki mhuntsꞌa ya deṉgaꞌbep̱ate, ar Hesu bi ꞌyoṯꞌwa nꞌar ntꞌaṉi.
42Ne bi ꞌñembabi:
—Togo gi beñhu̱ ar Kristo. Togo ár tꞌu̱ꞌö.
Nuya deṉgaꞌbep̱ate bi ꞌñeñꞌu̱:
—Ár tꞌu̱ ar Dabi.
43Nuꞌmú̱ ar Hesu bi ꞌñenö:
—Xiꞌmu̱, yoꞌö ar Dabi, xki nzinga ár Hñö Jö, embabi ár Hmu ꞌmu̱. Ngetho bi ꞌñenö:

44 Jö ar Dada bi ꞌñemba ma tsi Hmu:
Hñu ha ma ñꞌei̱ ga huxkwi,
toꞌ̱mi ga tsiñꞌa nuya ri ñꞌu̱ni ga tsep̱ꞌa ha ri wa.
45Nuꞌmu̱ ar Dabi embabi ár Hmu, hanja ár tꞌu̱ ꞌmu̱.

46Ne hinte bi za̱ te bi dödi. Nu ar paꞌö di ꞌñe injawa, hinto bi ne bi ꞌyoṯꞌwa ya ntꞌaṉi.

Ar Hesu bi no̱mba yá tsꞌoꞌbef̱i ya deṉgaꞌbep̱ate ne ya bötꞌofo
(Mr. 12:38‑40; Lk. 11:37‑54; 20:45‑47)

1Nuꞌmú̱ ar Hesu bi zo yá max̱te ne gatho ya jöꞌi mi ꞌbu̱hnu̱, ne bi ꞌñembabiꞌu̱:

2—Nuya deṉgaꞌbep̱ate ne ya bötꞌofo, xi tꞌumba ar nsu da utꞌahu̱ tema di boṉga nöꞌö bi
ꞌyotꞌa ar Moise.

3 Jange ꞌyoṯhu̱ gatho nöꞌö da xiꞌahu̱. Hoṉse̱ yo gi tem̱babihu̱ yá tsꞌoꞌbef̱i, ngethomöñꞌu̱
xiñho, ha hingi oṯꞌa njapꞌu̱.

4Nuꞌu̱ tutwa ya ꞌbeṉi ya jöꞌi xi ñhu̱, ha nuyu̱ hingi ne da daṉ̃ꞌu̱tsꞌu̱ da maṯsꞌi.
5Nöꞌö oṯꞌu̱, te gatho pe̱ ha yá nthandi ya jöꞌi, ne da ꞌñexyá nsu. Tsu̱ta ya tꞌofo ha yá dë

ne ha yá ꞌye,̱ ne tutwa xi nxidi ár ñöni yá he.
6 Nu ha ya daṉgo xa honga da hñuxa ha ya mꞌeṯꞌo nthutsꞌi, ne xa ne da hñuxa ha ya

hoga nthutsꞌi ha ya nijö, honi da tꞌeꞌspa yá nsu.
7Xa ne da ndömbyá ꞌye̱ núꞌmu̱ da nzeṉgwa ha ya tai̱, ne da tꞌembabiꞌu̱: Ma tsi utateꞌihe.
8Ha nuꞌahu̱, yoma gi ñheẖu̱ da tꞌesꞌahu̱ ri nsuhu̱, ne da tꞌeñꞌaꞌihu̱ gar utatehu̱. Ngetho

nꞌadar Utate, hoṉse̱ ar Kristo, ha nuꞌahu̱ gatho gi nkuhu̱.
9Hinto ma gi ꞌñembabihu̱ ri dadahu̱wa har ximhai̱, ngetho nꞌada ri Dadahu̱, gehnu̱ bi

ꞌbu̱ mhetsꞌi.
10 Yo ma gi ñheẖu̱ da tꞌeñꞌahu̱ gar utatehu̱ gi tsixu̱ ar ꞌñu, ngetho nꞌada togo tsixa ar

ꞌñu, gehnu̱ ar Kristo.
11Nöꞌö togo ꞌbu̱ mañö peꞌ̱sa nꞌar döta nsu, mahyoni da mep̱a nu maꞌra nꞌehe.
12Ngetho nöꞌö togo da ñꞌexase,̱ mꞌef̱a ma da mꞌeṯwa ár tsa,̱ ha nöꞌö togo da ntsꞌaꞌ̱mi,

ma da tꞌeꞌspa ár nsu.
13 Hwëkate nuꞌahu̱ gar bötꞌofohu̱ ne gar deṉgaꞌbep̱atehu̱, xa gar nemhñöhu̱. Hingi

ku̱thu̱, ne hingi heẖu̱ da yu̱tꞌa nuꞌu̱ togo ne da yu̱tꞌa hár tsꞌu̱tꞌwi Jö.
14 Nuꞌahu̱ gar bötꞌofohu̱ ne gar deṉgaꞌbep̱atehu̱, xa gar nemhñöhu̱. Gi haṯhu̱ ya tsi

ꞌranxu, gi hömfu̱ yá ngu, ne xa gi oṯhu̱ ya nsaḏi, hingi ne da nheki ri tsꞌoꞌbef̱ihu̱. Jange
xa döta ri mfei̱ gi toꞌ̱mhu̱.

15Hwëkate nuꞌahu̱ gar bötꞌofo ne gar deṉgaꞌbep̱atehu̱, nemhñöhu̱. Xa gi mpu̱nthu̱ gi
hoñhu̱ togo da dem̱pꞌa ri ntꞌutihu̱. Ne xki tiñhu̱, xa gi tsꞌokwabihu̱ yá mfeni, gi ꞌbeṯꞌohu̱
da ma njöntho har ꞌbex̱ui habu̱ gir möhu̱ nꞌehe.

16Di hñöxꞌahu̱ ya goda̱ gu̱hna maꞌra. Hwëkateꞌihu̱ gi eñhu̱, nuꞌmu̱ togo da ꞌñetꞌa made
ar dönganijö, hintermeꞌ̱ö. Ha nuꞌmu̱ togo da ꞌñetꞌamade ar kꞌaxtꞌaboj̱ö ja har dönganijö,
nuꞌmú̱ hö, xi ntsꞌuni nöꞌö bi mö.

17 Gar godaẖu̱ ne xa xka ꞌbe̱ ri mfenihu̱. Ndana töte ár nsu, ar kꞌaxtꞌaboj̱ö wa ar
dönganijö japi da hñuxa ár nsunu̱.

18Ne gi eñhu̱, nuꞌmu̱ togo da ꞌñetꞌa made ar tꞌu̱xmꞌoṉ̃ho,̱ hinter meꞌ̱ö. Ha nuꞌmu̱ togo
da ꞌñetꞌa made nöꞌö ar mꞌoṉ̃ho̱ oxhnu̱, nuꞌmú̱ hö, xi ntsꞌuni nöꞌö bi möñꞌö.

19 Godaẖu̱ xka ꞌbeṯhwu̱ ár ꞌñu ar tsi Dada. Ndana töte ár nsu, ar mꞌoṉ̃ho̱ wa ar
tꞌu̱xmꞌoṉ̃ho̱ nuna japi da hñuxa ár nsu.

20 Jange nöꞌö togo etꞌa made ar tꞌu̱xmꞌoṉ̃ho,̱ etꞌa made gatho nöꞌö te ku̱xhnu̱ nꞌehe.
21Njapꞌu̱ hinge hoṉse̱ etꞌa made ar dönganijö, etꞌa made Jö togo ꞌbu̱hnu̱.
22Nöꞌö togo etꞌa made mhetsꞌi, etꞌa made ár thuxandö Jö, ne gese̱ Jö togo huxhnu̱.
23Hwëkateꞌihu̱ gar bötꞌofohu̱ ne gar deṉgaꞌbep̱atehu̱, gar nemhñöhu̱. Ngetho gi uñhu̱

ár ꞌreṯꞌa xeṉi ya doṉi tꞌu̱ꞌsa ar ñhuni, ne xka hyeẖu̱ nuna ꞌbeṯꞌo ha yá ꞌbep̱ate ar Moise.
Xka hyeẖu̱ gi ꞌyoṯhwu̱ xiñho maꞌra, ar nhwëki ne ar ñꞌemu̱i. Xiñho gi ꞌyoṯhu̱yu̱, ne hingi
hyeẖu̱ nu maꞌra.

24Gar goda̱ gu̱hnatehu̱. Gi oṯhu̱ nöꞌö hintsꞌu̱ ntsꞌuni, ne gi heẖu̱ nöꞌö xa peꞌ̱sa ár ntsꞌuni.
Jangutho gi ntsuñhu̱ hingi tuthu̱ nꞌar tsi tꞌu̱lo zuꞌwe, ne gi tutꞌathohu̱ ya döta zuꞌwe.

25 Hwëkate nuꞌahu̱ gar bötꞌofohu̱ ne gar deṉgaꞌbep̱atehu̱, xa gar nemhñöhu̱. Gi
ñheẖwihu̱ nꞌar ꞌbada wa nꞌar mohi, hoṉse̱ xi nsu̱tꞌa nthi, ne mbo ri mu̱ihu̱ ne ri mfenihu̱
xa ñuxa ar mfë ne ar tsꞌomꞌu̱i.

26 Goda̱ deṉgaꞌbep̱atehu̱, xu̱thu̱ mꞌeṯꞌo mbo ri mfenihu̱ ne ri mu̱ihu̱, ne njapꞌu̱ da
tꞌaxkꞌahu̱ nthi nꞌehe.

27 Hwëkate nuꞌahu̱ gar bötꞌofohu̱ ne gar deṉgaꞌbep̱atehu̱, xa gar nemhñöhu̱. Di

hñöxꞌahu̱ ya tꞌag̱i xintꞌaxi nthi ne nheki nzaṯho, ha ku̱ yá ndoꞌyo nuꞌu̱ xi du thota yá
ntsꞌotho.

28 Gi njahu̱pꞌu̱ nꞌehe, ngetho ha yá hmi ya jöꞌi xa gi oṯhu̱ gar hogajöꞌiꞌihu̱, ne ha ri
mfenihu̱ hingi tsay̱a̱ ar nhemhñö ne ar tsꞌoki.

29Hwëkate nuꞌahu̱ gar bötꞌofohu̱ ne gar deṉgaꞌbep̱atehu̱, xa gar nemhñöhu̱. Ngetho
gi hojwu̱ yá tꞌag̱i yá mꞌeẖni Jö, ne gi köꞌthwu̱ yá tꞌag̱i ya hogajöꞌi.

30 Ne gi eñhu̱: Nuꞌmu̱ xta ꞌbu̱hmöhu̱ nuya pa mi ꞌbu̱ ma palehu̱, hinxta fax̱hmöhu̱ xi
hyopa yá mꞌeẖni Jö.

31 Jange gi ndas̱eẖu̱ yá ꞌbeṯoꞌihu̱ nuꞌu̱ togo bi hyopa yá mꞌeẖni Jö.
32 Jwathu̱ ꞌmu̱ nöꞌö bi du̱ꞌma ri palehu̱.
33Yá bötsiꞌihu̱ ya kꞌeñö. Hanja ma gi kꞌonthu̱ da ꞌbeṉ̃ꞌahu̱ har tsibi.
34 Jange ma ga peṉ̃ꞌahu̱ maꞌra ya mꞌeẖni, ne nuꞌu̱ di peꞌ̱sa yá hoga mfeni ne ya bötꞌofo.

ꞌRayu̱ ma gi hyohu̱, maꞌra gi tsu̱thu̱ har pontꞌi, maꞌra gi feẖu̱ ha ri nijöhu̱ ne gi kuhu̱ di
ne ya hnini.

35Ne njapꞌu̱ go ma gi kꞌothu̱ ar thai̱ xi thutsꞌi núꞌmu̱ mi nhöꞌmba ár ji ya hogajöꞌi. Di
ndu̱ꞌma núꞌmu̱ mi nhöꞌmba ár ji ar hoga Abel, di göxa ár ji ar Sakaria ár tꞌu̱ ar Berekia,
togo ga hyohu̱ madeda ar tsꞌötmꞌoṉ̃ho̱ ne ar nijö.

36Xa majöni di xiꞌahu̱, gatho nor thai̱nu̱, ma da kꞌotꞌa nuya jöꞌi ꞌbu̱ nuya payu̱.
Ar Hesu bi zo̱tꞌa ár mu̱i bi hwëka ya me Herusalen
(Lk. 13:34‑35)

37 Nuꞌahu̱ gar menguhu̱ Herusalen, gi kꞌampabihu̱ togo bi peṉ̃ꞌahu̱, ne gi hofu̱ yá
mꞌeẖni Jö. Hangu xta nemhö nga muntsꞌaꞌihu̱, ngu nꞌar tsi oṉi muntsꞌa yá tsi tꞌu̱ꞌni da
hwixa ha yá hwa, ne hinga nehu̱.

38 Pöhu̱, Jö ma da hyeḵꞌase̱ ri nijöhu̱.
39Ngetho di xiꞌahu̱, hinge ma gi hyandgagihu̱ nuya payu̱. Gi toꞌ̱mhu̱ mꞌeṯꞌo da zo̱ ar pa

gi ꞌñeñhu̱: Nsunda togo xpa peẖna Jö ma Hmuhu̱.
24

Ar Hesu bi mö nda nhwata ar dönganijö
(Mr. 13:1‑2; Lk. 21:5‑6)

1Numi boṉga arHesu har dönganijö,mi ꞌba̱ ar ꞌñu ndama, biwatꞌa yámax̱temi utwabi
tengu ár nzaṯho ar nijö.

2Nuꞌmú̱ ar Hesu bi ꞌñembabiꞌu̱:
—Xa majöni di xiꞌahu̱: Gatho nuya jödoyu̱ gi hanthu̱, ma da thextꞌa gatho. Hinda ma

da go nꞌar do mañö ár midowi.
Ya ntꞌudi di ꞌbeṯꞌo no̱nga ar ngötsꞌi
(Mr. 13:3‑23; Lk. 21:7‑24)

3 Nepꞌu̱ ar Hesu bi ma har tꞌoẖo̱ Njömdoṉi ne ka ba huhnu̱. Ba epꞌu̱ yá max̱te bi
ꞌyam̱base̱ ne bi ꞌñembabi:

—Di ne gi xikagihe hamꞌu̱ ma da tho gatho nöꞌö xka mö, ne tema ntꞌudi ma ga hanthe,
njapꞌu̱ ga pöhe ꞌbap̱ꞌu̱tho gi pengi, ne da göxa nuya payu̱ di ꞌbu̱hu̱.

4Nuꞌmú̱ ar Hesu bi dötwabi ne bi ꞌñenö:
—Jamasuhu̱ yo ma gi ñheẖu̱ to da hyaꞌ̱ahu̱.
5Ngethoma da e nzey̱e̱ togo ma da gu̱mkama thuhu ne da ꞌñeñꞌu̱: Nuga go dar Kristo.

Ne njapꞌu̱ ma da ka nzey̱e̱ ya jöꞌi.
6Ma gi ꞌyoẖu̱ habu̱ bi ja ya tuhni ne habu̱ ja ma da ndu̱i. Nuꞌahu̱ yo gi tu ri mu̱ihu̱,

ngetho mahyoni da njapꞌu̱. Mödi thohyu̱, hinxi zoṯa ár ngötsꞌi gatho nöꞌö te japya.
7 Nuya hnini ma da ntunkwi yá mihniniwi. Ma da nja ya textehñeni, ar thuhu, ha

nunar ximhai̱ habu̱ gatho ma da nhwöni.
8Gatho nuya dumu̱iyu̱, hoṉse̱ ár ndu̱i ar u̱gi xi ꞌñepꞌu̱.

9 Ma da ndaṯꞌahu̱ da mfep̱ꞌahu̱, da thoꞌahu̱, ne xa ma da ntꞌu̱tsaꞌihu̱ ngetho xka
ñꞌemu̱igihu̱.

10Nuya paꞌu̱ nzey̱e̱ ma da ꞌbe̱ yá jamfi, ne ma da ñꞌu̱tsa nꞌa ngu nꞌa, ne ma da das̱e̱ yá
ñꞌohu̱.

11Ma da e nzey̱e̱ ya hyaṯe da ꞌñenö xpa peẖna Jö, ne ma da hyaṯꞌa nzey̱e̱ ya jöꞌi.
12Ne ár mhöte nzey̱e̱ ya jöꞌi ma da ꞌbeḏi, ngetho ma da xu ar tsꞌoki gatho har ximhai̱.
13Nuꞌu̱ togo da zeṯa gatho nuya thogiyu̱, da doꞌ̱mi da göxa xog̱e, go ma da mpoꞌ̱u̱.
14Ne ma da nu̱nga nunar hoga mhönu̱ nom̱ba ár tsꞌu̱tꞌwi Jö gatho ár nxidi ar ximhai̱,

ne da ꞌyo̱ gatho ya jöꞌi. Mꞌef̱a da göxa xog̱e.
15 Jange xki hyanthu̱ ar tsꞌoki xi ntsꞌotho da yu̱tꞌa habu̱ ndönga Jö, ngu bi ꞌyotꞌa ar

mꞌeẖni Dañe (nöꞌö togo da nehe, dá bödi xiñho tema ne da mö),
16nuꞌmú̱, nuꞌahu̱ gi ꞌbu̱hu̱wa Nhudea, di möhu̱ ba ñꞌöñhu̱ ha ya tꞌoẖo.̱
17Nöꞌö togo di to̱ mañö ar ngu, yo ma gi ku̱thu̱ te gi ju̱ju̱. Nixtꞌi di möhu̱.
18Nöꞌö togo ꞌyo har ꞌbatha, yo ma gi penju̱ gi ju̱ju̱ ri paṯꞌihu̱.
19Hwëkate nuꞌu̱ ya ꞌbeẖñö di ñꞌu̱, ne nuꞌu̱ di tsu̱tyá bötsi nuya paꞌu̱.
20 ꞌYap̱abihu̱ Jö, nöꞌö ar pa gi nixtꞌihu̱, hinda daṯꞌa ya tse,̱ ne hindar pa ntsay̱a.̱
21 Ngetho nuya paꞌu̱, xa ma da nja ya thogi ngu hinxka hyanthu̱ núꞌmu̱ mi ndu̱ta ar

ximhai̱ di njawa, ne xta thogi hinda ma da nja manꞌa nguꞌö.
22Nuꞌmu̱ hinda göxa ngutꞌa nuya paꞌu̱, hinto da bonkꞌmu̱. Jö ma da jötsꞌi, ngetho ma

da max̱a togo xi hwañꞌö.
23Nuꞌmu̱ da tꞌeñꞌahu̱: Ka bi ꞌbu̱kwa ar Kristo, wa da tꞌeñꞌahu̱: Ndi, bi ꞌbu̱hnu̱, yo ma gi

jafu̱masu.
24 Ngetho ma da e ya kate Kristo ne ya kate mꞌeẖni. Ma da ꞌyoṯꞌa ya döta ntꞌudi da

hyaṯꞌa ya jöꞌi, ne nuꞌmu̱ da tsaẖmö, da hyaṯꞌa nuꞌu̱ xi thahni.
25Nuya xta xiꞌahu̱ mꞌeṯꞌo, yo ma gi ñheẖu̱ da hyaꞌ̱ahu̱.
26 Jange nuꞌmu̱ da siꞌahu̱: Bi ꞌbu̱hnu̱ har otꞌatꞌoẖo,̱ yo ma gi kꞌöꞌsu̱. Wa nuꞌmu̱ da

tꞌeñꞌahu̱: ꞌBu̱kwa har ngu, yo ma gi jafu̱masu.
27Ngetho nu xta penga Nöꞌö Togo ba e bi Njöꞌi, xki thaṉ̃hu̱ dama da zoẖo.̱ Ne da nheki

xog̱e ar ximhai̱, ngu nꞌar hwei̱ da yotꞌa ha mahyatsꞌi ne di mꞌe̱ mampuni.
28Nuya paꞌu̱ ma da ñheẖwi jangu ya pada kwatꞌa habu̱ ꞌbeṉga nꞌar meṯi xi du.
Ár ñoꞌgi ꞌñehe Nöꞌö Togo ba e bi Njöꞌi
(Mr. 13:24‑37; Lk. 21:25‑36; 17:25‑36; 12:41‑48)

29Ngu da göxa nuya paꞌu̱ ñꞌu̱tho, ar hyadi ma da mꞌex̱ui, ha nunar zönö hinda ma da
unga ár hyatsꞌi. Ya tso̱ ma da hyoi̱, ne gatho nuꞌu̱ ja yá tsꞌeḏi mhetsꞌi ma da nhwötꞌi.

30Nuꞌmú̱ ma da nheki nꞌar döta ntꞌudi mhetsꞌi ár yo mpengi Nöꞌö Togo ba e bi Njöꞌi.
Ne gatho ya jöꞌi ꞌbu̱ hár nxidi ar ximhai̱, ma da nzoni nu xta hyandi da zoẖo̱ xta ꞌñe ha
ya gui, di hö nꞌar döta tsꞌeḏi ne nꞌar döta nsunda.

31 Ne ma da meẖna yá eṉxe̱ xta ntꞌo̱ ar kꞌaxtꞌathu̱xi, da muspa gatho nuꞌu̱ togo xi
hwañꞌö xog̱e ár nxidi ar ximhai̱, di ndu̱ ha nꞌár ñöni, di göxa manꞌa.

32 Pöhu̱ tema ne da utkagihu̱ ár ꞌbede ar iuxi: Núꞌmu̱ xki hyanthu̱ pox̱a yá nꞌogi ne po̱
yá xi, gi pöhu̱ ba epꞌu̱tho ar pahyadi.

33 Jange núꞌmu̱ xki hyanthu̱ gatho nuya thogiyu̱, pöhu̱, ꞌbap̱ꞌu̱tho da göxa xog̱e.
34 Xa majöni di xiꞌahu̱, hinda theta gatho nuya jöꞌi ꞌbu̱ nuya payu̱, ne xi wadi xi tho

gatho nuya thogiyu̱.
35Mödi da mꞌeḏi ar mhetsꞌi ne ar ximhai̱, nuya mhö xta mö, hinda ma da mꞌeḏi.
36Nöꞌö ar pa ne ar xeṉimpa hamꞌu̱ da göxa xog̱e, hinto pödi. Nuyá eṉxe̱ Jö hingi pöhmö

nꞌehe, hoṉse̱ ma Dada bi ꞌbu̱ mhetsꞌi go pöꞌö.
37Nu xta mengi da e manꞌagi Nöꞌö Togo ba e bi Njöꞌi, ma da njangu nuya pa mi ꞌbu̱ ar

Noe.
38 Núꞌmu̱ himi tsoṯa ar pa nda yu̱tꞌa ar Noe har motsa, ne nda ñuxa ar dehe xog̱e ar

ximhai̱, nuya jöꞌi mi ñuntho, mi tsithetho ne mi oṯya ngo.

39Himbi ne bi ꞌyoꞌ̱u̱, mi daṉ̃ꞌu̱ bi ñuxa ar dehe xog̱e ar ximhai̱, ne gatho bi jötꞌi. Ma da
njapꞌu̱ xta penga Nöꞌö Togo ba e bi Njöꞌi.

40 Nuya paꞌu̱, nuꞌmu̱ yoho ya ñꞌoẖo̱ di ꞌyo har hwöhi di mpef̱i, xta daṉ̃ꞌu̱ nꞌa ma da
tsꞌitsꞌi ne nöꞌö manꞌa ma da tsꞌopꞌu̱.

41Nuꞌmu̱ yoho ya ꞌbeẖñö di ku̱nga mahyeg̱i, da tsꞌixa nꞌa, nöꞌö manꞌa da tsꞌogi.
42 Jange ndoꞌ̱mhu̱, ngetho hingi pöhu̱ hamꞌu̱ da zo̱ ri Hmuhu̱.
43 Beñhu̱ ꞌmu̱, nuꞌmu̱ nꞌar mengu di pöhmö hamꞌu̱ da zo̱ ar bë, hinda ñꞌö ꞌmu̱. Da su

hinda hyeg̱i togo da bëpa ár ngu.
44 Jange nuꞌahu̱ nꞌehe ndoꞌ̱mhu̱, ngetho xki thaṉ̃hu̱ ma da epꞌu̱ Nöꞌö Togo ba e bi Njöꞌi.
Ar ꞌbeg̱o o̱tꞌe nöꞌö nsipabi ne nöꞌö hingi o̱tꞌe
(Lk. 12:41‑48)

45Nöꞌö togo ar hoga ꞌbeg̱o xa di ja ár mfeni, tsa̱ da tꞌeṉtꞌwa hár ꞌye̱ ár ngu ár hmu, ne
da tsꞌokwabi da ꞌwinga gatho nuꞌu̱ togo ꞌbu̱hnu̱.

46Nuꞌmú̱ xama da njöpa nunar hoga ꞌbeg̱oꞌö, xta zo̱ ár hmu da dini di oṯꞌa xiñho gatho
ar ꞌbef̱i xi tsꞌokwabi.

47Xa majöni di xiꞌahu̱, nöꞌö ar hmuꞌö ma da ꞌyeṉtꞌwa hár ꞌye̱ gatho nöꞌö te peṯsꞌi.
48Ha xiꞌmu̱ nöꞌö ar ꞌbeg̱oꞌö xi ntsꞌo, ne kax̱mbeni ár hmu hinda ma da penga ngutꞌa.
49Ne da gu̱ da me̱ nuꞌu̱ yá miꞌbeg̱owi, ne da ñungwi ne da ntsithewi ya mihni.
50Xta daṉi nunar pa hingi toꞌ̱mi, dama da zo̱ ár hmu.
51Nuꞌmú̱ nor hmuꞌö ma da mbo̱ ár kwe,̱ xa ma da umba ar mfei̱, ne da ꞌñetꞌa habu̱ bi

ꞌbu̱ ya kate. Ka ma da nzonu̱ ne da guxtyá tsꞌinu̱.
25

Ár ꞌbede ꞌreṯꞌa ya nxutsi
1 Núꞌmu̱ xta penga Nöꞌö Togo ba e bi Njöꞌi da ꞌñekwa ár tsꞌu̱tꞌwi, ma da ñheẖwi ngu

nꞌar nthöti bi tꞌoṯꞌe. ꞌReṯꞌa ya nxutsi bi hñöxa yá ñotꞌi, ma ba thö ar ñꞌoẖo̱ ma nda nthöti.
2Ha nuya nxutsiꞌu̱, ku̱tꞌa mi ja yá mfeni ne ku̱tꞌa mi ñꞌentho.
3Nuꞌu̱ ku̱tꞌa mi ñꞌentho, himbi hñöxa nzey̱e̱ ar nziki da xitꞌa yá ñotꞌi.
4Ha nuꞌu̱ ma ku̱tꞌa mi ja yá mfeni, bi hñöxkwi mahyeg̱i yá ñotꞌi nꞌa xito mi po ar nziki.
5Nöꞌöma nda nthöti himbi ngutꞌa bi zoẖo,̱ jange gatho ꞌreṯꞌa ya nxutsi bi zop̱a ar tꞌöhö

ne bi ñꞌöꞌu̱.
6Ngu made ar xui bi nheki nꞌar mhafi mi emba ya nxutsi: Xi ꞌñepꞌu̱ nöꞌö togo ma da

nthöti. Di ma ba thöhu̱.
7Nuꞌmú̱ nuꞌu̱ ꞌreṯꞌa ya nxutsi bi nuhu, ne dama bi tso̱ yá ñotꞌi.
8Nuꞌu̱ mi ñꞌentho bi ꞌñemba nu ma ku̱tꞌa mi ja yá mfeni: Thogagihe nꞌa tu̱i ri nzikihu̱,

ngetho ma ñotꞌihe hwetꞌatho.
9Ha nuya nxutsi mi ja yá mfeni, bi ꞌñemba nu maꞌra: Hinꞌö, xiꞌmu̱ da kꞌatkagihe nꞌe.

Xiñho ma gi taṉseẖu̱ habu̱ bi ꞌba.̱
10 Núꞌmu̱ mi ꞌyo ar ꞌñu ma nda daṉga ar nziki, geꞌmu̱ bi zo̱ nöꞌö togo ma nda nthöti.

Nuꞌmú̱ nuꞌu̱ ku̱tꞌa ya nxutsi xki ñhoki bi yu̱tꞌwi har ngo, ne bi njotꞌa ar goxthi.
11Mꞌef̱a bi zo̱ nuꞌu̱ maꞌra ya nxutsi, ne mi eñꞌu̱: Ndada, xogagihe ar goxthi.
12 Ha nöꞌö togo ma nda nthöti, bi döti ne bi ꞌñembabiꞌu̱: Xa majöni di xiꞌahu̱, hindi

pöka togoꞌihu̱.
13 Jange nuꞌahu̱ ndoꞌ̱mhu̱, ngetho hingi pöhu̱ tema pa, wa tema xeṉimpa, ma da zo̱

Nöꞌö Togo ba e bi Njöꞌi.
Ár ꞌbede nꞌar hmu bi zokwa ár bojö yá ꞌbeg̱o

14Ár tsꞌu̱tꞌwi Jö jangu nꞌar hmumi ꞌba̱ ar ꞌñu nda ma manꞌar hai̱ yapꞌu̱. Ne bi zohna yá
ꞌbeg̱o ne bi hyemba ár bojö nda japabi nda xu,

15ngu ár nihi yá mfeni nꞌa ngu nꞌa. Nꞌa bi umba ku̱tꞌa ya bojö, manꞌa bi umba yoho, ha
nöꞌö manꞌa nꞌase̱ bi umbabi. Nepꞌu̱ bi gu̱ ar ꞌñu bi ma.

16 Nöꞌö togo bi tꞌumbabi ku̱tꞌa, bi ma ba japa nunar bojönu̱ bi mpef̱i, ne bi gu̱ka ma

ku̱tꞌa.
17Njapꞌu̱ nöꞌö xki tꞌumba yoho nꞌehe, bi gu̱ka ma yoho.
18Nöꞌö togo xki tꞌumba nꞌa, bi ma ba xaꞌ̱ma nꞌar otsꞌi, ne ka bi ꞌñöhnu̱ ár bojö ár hmu.
19Mi tho nzey̱e̱ ya pa ba penga ar hmu, ne bi hñöꞌspa majöni yá ꞌbeg̱o.
20 Mi zo̱ nöꞌö xki tsꞌokwabi ku̱tꞌa ya bojö, bi umba ár hmu ma ku̱tꞌa xki döhö, ne bi

ꞌñembabi: Tsi ndada, ga tsogagi ku̱tꞌa ya bojö, ha nuga da höñꞌa ma ku̱tꞌa xta töhö.
21Nuꞌmú̱ ar hmu bi dödi ne bi ꞌñenö: Xiñho nöꞌö xka pef̱i, xa gar hoga ꞌbeg̱o gi oṯꞌa nöꞌö

nsiꞌaꞌi. Ga pödi ga su nöꞌö tsi tu̱i da ꞌraꞌi. Nupya ma ga husꞌa ár nzey̱e.̱ Ba e ga ꞌbu̱hwi ri
hmugi, ne ga njohyawi.

22 Mꞌef̱a bi zo̱ nöꞌö xki tꞌumbabi yoho ya bojö, ne bi ꞌñemba ár hmu: Tsi ndada, ga
tsogagi yoho ya bojö, ha nuga xta höñꞌa ma yoho xta töhö.

23Nuꞌmú̱ ar hmu bi dödi ne bi ꞌñenö: Xiñho nöꞌö xka pef̱i, xa gar hoga ꞌbeg̱o gi oṯꞌa nöꞌö
nsiꞌaꞌi. Ga pödi ga su nöꞌö tsi tu̱i da ꞌraꞌi. Nupya ma ga husꞌa ár nzey̱e.̱ Ba e ga ꞌbu̱hwi ri
hmugi, ga njohyawi.

24Núꞌmu̱ mi zo̱ ar ꞌbeg̱o xki tsꞌokwa nꞌar bojö, bi ꞌñemba ár hmu: Tsi ndada, di pödi xi
ntsꞌoꞌi, ne ma gi hñömga nöꞌö xta töhö, ngetho gi xo nöꞌö hinxka potꞌi, ne gi muntsꞌa ar
tꞌei̱ hinxka pitsꞌi.

25 Jange nuga da tsu, ne ma da ag̱i, ha nupya xi ꞌbu̱kwa nöꞌö ri meṯi.
26 Ar hmu bi dödi ne bi ꞌñenö: Xa gar tsꞌoꞌbeg̱o ne gar döhñe. Nuꞌmu̱ ngi pödi di xo

nöꞌö hinxta potꞌi ne di muntsꞌa nöꞌö hinxta pitsꞌi,
27 nuꞌmú̱, yoꞌö hinga kwata ma bojö ha ya jwatbojö, ne xta pengi nda tꞌakagi ma bojö

ne nöꞌö xki döhö.
28Ne bi ꞌñemba nuꞌu̱ togomi ñꞌowi: Hñömbabihu̱ ar bojö da tsokwabinu̱, ne umbabihu̱

togo peꞌ̱sa ꞌreṯꞌa.
29Ngetho nöꞌö togo peṯsꞌi, ma da tꞌumbabi da bongwathobi, ha nöꞌö tsi tu̱i peṯsꞌi, ma

da thömbabi xog̱e.
30Ne nöꞌö ar ꞌbeg̱o hinter ꞌbef̱i, ꞌñethu̱ har ꞌbex̱ui habu̱ jar tsꞌoni ne ar nguxtꞌatsꞌi.
Ar Hesu ma da hñöꞌspa majöni ya meximha̱i

31Nu xta penga Nöꞌö Togo ba e bi Njöꞌi di hö nꞌar döta nsunda, ne di ñꞌowi yá eṉxe,̱ da
hñuxa hár thuxandö da hñöꞌspa majöni ya meximhai̱.

32 Ma da mhuntsꞌa gatho ya jöꞌi ꞌbu̱ hár nxidi ar ximhai̱, ne da hwahna nꞌa ngu nꞌa,
njangu nꞌar maꞌ̱yo ꞌweka ya deṯi ne ya tꞌöxi.

33Ne ma da ꞌbaꞌ̱ma hár ñꞌei̱ ya tsi deṯi, ne hár ngöhö ya tꞌöxi.
34 Nuꞌmú̱ nunar Ndö ma da ꞌñemba nuꞌu̱ ꞌba̱ hár ñꞌei̱: Ba ehu̱ nuꞌahu̱ xi jöpꞌahu̱ ma

Dada, ku̱thu̱ hár tsꞌu̱tꞌwi Jö xi thokꞌahu̱ núꞌmu̱ hinte mi ꞌbu̱hmö ar ximhai̱.
35Ngetho núꞌmu̱ ndi tunthu, ga ꞌraju̱ te da tsi. Núꞌmu̱ ndi tuthe, ga ꞌraju̱ ar dehe, ne

núꞌmu̱ ndi ne ar ꞌñu, ga ꞌraju̱ habu̱ da oxi.
36Núꞌmu̱ himi otho te nga he, ga hetkagihu̱. Núꞌmu̱ ndi hñeni ne ndi o ar faḏi, ga e ga

kꞌöskagihu̱.
37Nuꞌmú̱ nuꞌu̱ bi ꞌyoṯꞌa xiñho da ꞌñeñꞌu̱: Ma tsi Hmuꞌihe, hamꞌu̱ da hantꞌahe ngi tunthu,

ne da ꞌraꞌahe te ngi tsi. Wa hamꞌu̱ da hantꞌahe ngi tuthe, ne da ꞌraꞌahe ar dehe.
38Hamꞌu̱ da hantꞌahe ngi ne ar ꞌñu, ne da ꞌraꞌahe habu̱ ngi oxi. Wa hamꞌu̱ da hantꞌahe

mi otho te ngi hye, ne da hetꞌahe.
39Hamꞌu̱ da hantꞌahe ngi hñeni, wa ngi o ar faḏi, ne ma da kꞌösꞌahe.
40Nuꞌmú̱ ar Ndö da dödi ne da ꞌñenö: Xa majöni di xiꞌahu̱, nuꞌmu̱ ga ꞌyoṯhwu̱ nꞌa nuꞌu̱

ma tsi ku, mödi hingi döta hár nthandi ya jöꞌi, pöhu̱ go ga ꞌyoṯkagihu̱.
41 Mꞌef̱a ar Ndö da ꞌñemba nuꞌu̱ ꞌba̱ hár ngöhö: ꞌWehu̱ di möhu̱ nuꞌahu̱ xi zu̱ꞌahu̱ ár

kwe̱ Jö. Di ma ba ñhoẖu̱ har tsibi hiñhamꞌu̱ da hwetꞌi, xi tꞌeḵwabi ar tsꞌondöhi ne yá eṉxe̱
teṉi.

42 Ngetho ndi tunthu, ne hinga ꞌraju̱tsꞌu̱ te nga tsi. Ndi tuthe, ne hinga ꞌraju̱tsꞌu̱ ar
dehe.

43 Ndi ne ar ꞌñu, hinga ꞌraju̱ ar seḵi habu̱ nga oxi. Mi otho te nga he, ne hinga

hyetkagihu̱. Ndi hñeni ne ndi o ar faḏi, ne hinga ma ga kꞌöskagihu̱.
44Nuꞌmú̱ ya tsꞌojöꞌi ma da dödi ne da ꞌñeñꞌu̱: Ma tsi Hmuꞌihe, hamꞌu̱ da hantꞌahe ngi

tunthu, ngi tuthe, ngi ne ar ꞌñu, hinte ngi peꞌ̱sa te ngi hye, ngi hñeni wa ngi o har faḏi,
ne hinda fax̱ꞌahe.

45 Nuꞌmú̱ ar Ndö da dötwabi ne da ꞌñenö: Xa majöni di xiꞌahu̱, nuꞌmu̱ hingi fax̱u̱ nꞌa
numa tsi ku hingi döta hár nthandi ya jöꞌi, pöhu̱ go gekagi togo hinxka fax̱u̱.

46Nuꞌmú̱ nuꞌu̱ di ma habu̱ ma da hñönga ar mfei̱ hiñhamꞌu̱ da götsꞌi. Ha nuꞌu̱ xi ꞌyoṯꞌa
xiñho, ma da yu̱tꞌa mhetsꞌi habu̱ hiñhamꞌu̱ da göxa yá te.

26
Ya ndöxodyo mi nkohi hanja nda gu̱ ar Hesu
(Mr. 14:1‑2; Lk. 22:1‑2; Jn. 11:45‑53)

1Nu mi wa ar Hesu bi mönga gatho nuya mhöyu̱, bi ꞌñemba yá max̱te nꞌehe:
2—Ngu gi pöhu̱, hoṉse̱ yopa ꞌbeḏi da daṯꞌa ar daṉgo mbaxjwa. Nuya paꞌu̱ ma da nda̱

Nöꞌö Togo ba e bi Njöꞌi, da tsꞌu̱ta har pontꞌi, ne da tho.
3Nöꞌö ar paꞌö bi mönga njapꞌu̱ ar Hesu, nuya ndömöjö, ya bötꞌofo ne ya dönziandö bi

mhuntsꞌa gatho hár thi ár ngu ar Kaifas nöꞌö mar döngamöjö.
4Mi hoñꞌu̱ hanja nda gu̱ ar Hesu ñꞌöntho, ne nda hyo.
5Hoṉse̱ mi eñꞌu̱:
—Hinda tsa̱ ga ju̱hu̱ nuya pa ndaṉgo, ngetho da mbo̱ yá kwe̱ ya jöꞌi.
Ar Hesu bi nhöꞌspa nꞌar hogañu̱ni núnu̱ Betania
(Mr. 14:3‑9; Jn. 12:1‑8)

6 Núꞌmu̱ mi ꞌbu̱ ar Hesu har hnini Betania, hár ngu ar Simu togo xki hye̱ ar hñeni
tsitꞌandoꞌyo,

7 nꞌa mba epꞌu̱ nꞌar ꞌbeẖñö mi hö nꞌar xito do, mi po nꞌar hogañu̱ni xa mar mhödi, ne
bi xispa hár ñö ar Hesu núꞌmu̱ mi hu har mexa.

8Nu mi hyanda njapꞌu̱ yá max̱te, xa bi mbo̱ yá kwe,̱ ne mi eñꞌu̱:
—Yoꞌö xi tꞌem̱pꞌu̱tho nunar hogañu̱ninu̱.
9Xi ꞌbaẖmö ne xi tꞌunga nzey̱e̱ ar bojö xi themba ya hyoya.
10Ar Hesu bi ꞌyo̱ nöꞌö mi möñꞌu̱, ne bi ꞌñembabi:
—Yoꞌö gi theñhu̱ nunar ꞌbeẖñönu̱. Nzaṯho nöꞌö xi ꞌyoṯꞌe.
11Yo gi hyoj̱u̱ nöꞌö xi goxkagi. Ngetho nuya hyoya hyaxꞌmu̱ ma gi ꞌbu̱hwihu̱, ha nuga

hinge hyaxtho ma gi hyandgagihu̱.
12Nöꞌö ar hogañu̱ni xi goxkagi, ngu nꞌar ñhoki di toꞌ̱ma ma ntꞌag̱i.
13 Xa majöni di xiꞌahu̱, habu̱ gatho ma da nhoṉga nunar hoga mhö xog̱e hár nxidi ar

ximhai̱, ne da mhönga nöꞌö xi ꞌyoṯnu̱ ngu nꞌar feni.
Ar Huda bi mö nda da̱ ar Hesu
(Mr. 14:10‑11; Lk. 22:3‑6)

14 Nepꞌu̱ nꞌa nuꞌu̱ ꞌreṯꞌamayoho yá max̱te már thuhu ar Huda, bi ma ba kꞌöꞌsa ya
ndömöjö.

15Ne bi ꞌñembabi:
—Hangu gi ꞌraju̱ nuꞌmu̱ ga daṯꞌahu̱ ha ri ꞌyeẖu̱ ar Hesu.
Ne bi gohwi nꞌar nkohi, ha nuya ndömöjö bi umba nꞌaṯemaꞌreṯꞌa ya tꞌaxbojö.
16Nor paꞌö ar Huda bi ndu̱i mi honga hanja nda za̱ nda daṯwa ar Hesu ha yá ꞌyeꞌ̱u̱.
Ar tsi Hmu bi zogi nda tsꞌinpa ár tꞌoxi
(Mr. 14:12‑25; Lk. 22:7‑23; Jn. 13:21‑30; 1 Co. 11:23‑26)

17Nöꞌö ar pa bi ndu̱ ar daṉgo tsꞌi ya thuhme hingi jotsꞌi, yá max̱te bi watꞌa habu̱ mi ꞌbu̱
ar Hesu ne bi ꞌñembabi:

—Habu̱ gi ne ga oṯhe ar tꞌoximbaxjwa.
18Ar Hesu bi dödi ne bi ꞌñenö:

—Di möhu̱ har hnini, ne xipabihu̱ nꞌar ñꞌoẖo̱ ꞌbu̱hnu̱: Ba peṉkagihe ar Utate ga xiꞌahe

njawa: Xi daṯꞌa ar pa xi hñuska Jö, ne di ne ga tsiꞌbe ar tꞌoximbaxjwamamax̱te ha ri ngu.
19Ne nuyá max̱te bi ꞌyoṯꞌa ngu xki ꞌbep̱abi, bi ma ba hoka ar tꞌoximbaxjwa.
20Nu mi nxui ar Hesu bi hñu har mexa, ne nuꞌu̱ ꞌreṯꞌamayoho yá max̱te bi hñuhwi.
21Núꞌmu̱ mi ñuni bi ꞌñemba yá max̱te:
—Xa majöni di xiꞌahu̱, nꞌa nuꞌu̱ gi huhu̱wa ma da dag̱agi.
22Nuyá max̱te xa bi du yá mu̱i, ne nꞌa ngu nꞌa mi am̱babi:
—Ma tsi Hmuꞌi, ha go geke.
23Ne ar Hesu bi ꞌñembabiꞌu̱:
—Nöꞌö togo nꞌadar mohi di ñumꞌe, go ma da dag̱agi.
24Majöni, Nöꞌö Togo ba e bi Njöꞌi ꞌba̱ ar ꞌñu da tꞌoṯꞌwa gatho nöꞌö mönga hár Tꞌofo Jö,

ha hwëkate nöꞌö togo ma da da.̱ Xiñhohmö hinxi zoḵwa har ximhai̱.
25Nuꞌmú̱ ar Huda nöꞌö togo ma nda da,̱ bi ꞌyam̱ba ar Hesu ne bi ꞌñembabi:
—Utate, ha go geke.
Ar Hesu bi döti ne bi ꞌñembabi:
—Go xka mönse̱ go geꞌe.
26Núꞌmu̱ mi ntꞌoxꞌu̱, ar Hesu bi gu̱ ar thuhme, bi ꞌyap̱a Jö nda jöpi. Bi heke, bi hembabi

yá max̱te, ne bi ꞌñembabi:
—Tsihu̱, gehnu̱ ma ndoꞌyo.
27Nepꞌu̱ bi gu̱xa ar tꞌeṉi mi po ar tꞌafiꞌobxi, bi umba njamödi Jö, ne bi thokwa yámax̱te,

bi ꞌñembabiꞌu̱:
—Tsihu̱ gi gathohu̱.
28 Gehnu̱ ma ji da nhöꞌmi, ne da go ar ꞌraꞌyo nkohi. Njapꞌu̱ da njutꞌwa yá tsꞌoki nzey̱e̱

ya jöꞌi.
29Nupya di xiꞌahu̱, hinga pengi ga tsipa ár tꞌafi ar ꞌbai̱ꞌobxi nuya payu̱. Ma ga toꞌ̱mi ga

tsiwihu̱ maꞌraꞌyo hár tsꞌu̱tꞌwi ma Dada.
Ar Hesu bi mö nda ko̱nga ar Pedro
(Mr. 14:26‑31; Lk. 22:31‑34; Jn. 13:36‑38)

30Nu mi waꞌu̱ bi ntu nꞌar jöhñö, bi maꞌu̱ har tꞌoẖo̱ Njömdoṉi.
31Nuꞌmú̱ ar Hesu bi ꞌñembabiꞌu̱:
—Nunar nxuinu̱ gatho ma gi hyeg̱aseg̱ihu̱, ngetho xi tꞌotꞌa har Tꞌofo: Ma ga ho ar

maꞌ̱yo, ne nuyá deṯi ma da mfontꞌa gatho.
32Ha núꞌmu̱ xka pengi ga nte manꞌagi, ma ga ꞌbeṯꞌo gar ntheẖu̱nu̱ Ngalilea.
33Nuꞌmú̱ ar Pedro bi dödi ne bi ꞌñenö:
—Mödi gatho nuꞌu̱ maꞌra da hyeḵꞌaꞌi, nuga hinga ma ga heḵꞌaꞌi.
34Ar Hesu bi ꞌñembabi:
—Xa majöni di xiꞌaꞌi, nunar nxuinu̱ hinxi mata ar boxi, ha nuꞌge xka koṉgagi hñuꞌgi.
35Ar Pedro bi dödi ne bi ꞌñembabi:
—Mödi ga tuga nꞌehe, hinga koṉ̃ꞌaꞌi.
Ne gatho nu maꞌra yá max̱te bi mönga njapꞌu̱ nꞌehe.
Ar Hesu bi ꞌya̱pa Jö ár Dada núnu̱ Getsemani
(Mr. 14:32‑42; Lk. 22:39‑46)

36Ar Hesu bi zoṉgwi yá max̱te habu̱ mar thuhu Getsemani, ne bi ꞌñembabiꞌu̱:
—Hñuhu̱wa. Nuga ma ga ma nꞌa tsi tu̱i injanu̱, ma ga ap̱a Jö ma Dada.
37 Ne bi zixa ar Pedro ne nuꞌu̱ yoho yá tꞌu̱ ar Sebedeo, bi ma tsi yapꞌu̱, ne ar Hesu bi

mu̱di xa bi du ár mu̱inu̱.
38Ne bi ꞌñemba nuꞌu̱ hñu yá max̱te:
—ꞌBu̱tho ga tu ar dumu̱i. Kohu̱wa, mahyeg̱i ga af̱u̱ Jö.
39Ne ar Hesu bi tho tsi tu̱i ár yapꞌu̱. Bi zohnu̱ yá max̱te, bi ndaṉdihmö, bi me̱ ár hmi

har hai̱, bi ꞌyap̱a Jö ár Dada ne bi ꞌñembabi:
—Ma Dadaꞌi, nuꞌmu̱ da tsaẖmö, da thota nunar tꞌeṉi xi ꞌñepꞌu̱ ne hinda zu̱kagi. Mödi

hindi ne gi ꞌyoṯꞌa ngu di nega, ꞌyoṯꞌa ngu gi nege.

40Mꞌef̱a bi mengi ma ba kꞌöꞌsa nuꞌu̱ hñu yá max̱te, ne bi dini mi öꞌu̱, jange bi ꞌñemba

ar Pedro:
—Ha himi tsa̱ ngi tseṯhu̱ ngi fax̱ju̱ nga af̱u̱ Jö nꞌa tsi xeṉimpa.
41 Zoṯꞌa ri daẖu̱ ne ꞌyaf̱u̱ Jö gi tseṯhu̱ ya tsꞌothogi xi ꞌñepꞌu̱. Xa majöni di xiꞌahu̱, nuna

ri hñöhu̱ ꞌbu̱i da tseṯi, hoṉse̱ ri ndoꞌyohu̱ kꞌatꞌa ár tsꞌeḏi.
42Ar Hesu bi menga manꞌagi habu̱ mi ap̱a Jö, ne bi ꞌñenga manꞌagi njawa:
—Ma Dadaꞌi, nuꞌmu̱ da tsaẖmö da thota nuya thogi ne hinda zu̱kagi, hoṉse̱ ꞌyoṯꞌa ngu

gi nege.
43 Ba pengi bi kꞌönga yá max̱te habu̱ xki zogi, ne bi dini mi öhö manꞌagi. Himi tsa̱ nda

zoṯꞌa yá da,̱ ngetho xa mi kö ar tꞌöhö.
44Nuꞌmú̱ ar Hesu bi zopꞌu̱ manꞌagi, ne bima ba ap̱a Jö ár Dada. Getꞌu̱ yamhö xkimönga

mꞌeṯꞌo bi mengi bi xipabi.
45 Ba penga habu̱ xki zo nuꞌu̱ hñu yá max̱te, ne bi ꞌñembabiꞌu̱:
—Nupya hö, te ri tꞌöhöhu̱ ne tsay̱aẖu̱ xiñho. Xi daṯꞌa ar pa xi thuꞌspabi Nöꞌö Togo ba e

bi Njöꞌi, ma da ndaṯwa ha yá ꞌye̱ ya ꞌyoṯꞌatsꞌoki.
46Nanju̱ möhö, ba ehnu̱ nöꞌö togo ma da dag̱agi.
Ar Hesu bi nju̱
(Mr. 14:43‑50; Lk. 22:47‑53; Jn. 18:2‑11)

47 Himi jwadi nda mönga njapꞌu̱ ar Hesu, mi zo̱ ar Huda, nꞌa nuꞌu̱ ꞌreṯꞌamayoho yá
max̱te, mi ñꞌowi nzey̱e̱ ya jöꞌi mi hö ya ndoj̱wai ne ya za. Nuya jöꞌi xki meẖna ya ndömöjö
ne ya dönziandö.

48Ar Huda togo mi da̱ ar Hesu, xki nkohwiꞌu̱ ne xki ꞌñembabi:
—Nöꞌö gi hyanthu̱ ga tsu̱ꞌspa ár hmi, gehnu̱ dama gi ju̱hu̱.
49Nuꞌmú̱ ar Huda dama ba tsu̱ ar Hesu, ne bi ꞌñembabi:
—Xa̱ ar tsi te, Utate.
Ne dama bi zu̱tsꞌi.
50Ar Hesu bi döti ne bi ꞌñembi:
—Xiꞌge, te xka ꞌñeke ño.̱
Ha nuya jöꞌi bi watꞌi bi gu̱ ar Hesu.
51Ngu mi nju̱ ar Hesu, nꞌa nuꞌu̱ mi ñꞌowiꞌö, bi kꞌosꞌa ar ndoj̱wai, ne bi dakwa ár gu nꞌár

ꞌbeg̱o ar döngamöjö.
52Nuꞌmú̱ ar Hesu bi ꞌñemba nöꞌö mi hö ar ndoj̱wai:
—Kwata ri jwai, ngetho gatho nuꞌu̱ togo ju̱ ar jwai ñhote, ma da nju̱ ar jwai da thoꞌö

nꞌehe.
53 Ha hinxka pöthu̱ da tsa̱ ga ap̱a ma Dada da meṉka nꞌa mutꞌi ya eṉxe,̱ ne nöꞌö da

ꞌyoṯꞌe.
54Nuꞌmu̱ ga japꞌu̱, hanja da tho ngu mönga har Tꞌofo ꞌmu̱.
55Nuꞌmú̱ ar Hesu bi ꞌñemba ya jöꞌi:
—Hage dar bë xka ehu̱ gi mikagihu̱, gi höhu̱ ya jwai ne ya za. Hyaxꞌmu̱ ndi ꞌbu̱hnu̱ har

dönganijö ndi utꞌahu̱, ne hinte ga jaju̱.
56Gathoyu̱ xi thogi, ne nda njapꞌu̱ ngu xki mönga yá mꞌeẖni Jö har Tꞌofo.
Nuꞌmú̱ gatho yá max̱te bi zohnu̱ bi mfontꞌi bi maꞌu̱.
Ar Hesu bi mꞌa̱ꞌma hár mhuntsꞌandö ya xodyo
(Mr. 14:53‑65; Lk. 22:54‑55, 63‑71; Jn. 18:12‑14, 19‑24)

57Nuꞌu̱ togo xki gu̱ ar Hesu, bi zixa habu̱ mi ꞌbu̱ ar döngamöjö már thuhu Kaifas. Ka
xki mhushnu̱ nꞌehe ya bötꞌofo ne ya dönziandö.

58Ha nu ar Pedro mi ꞌbef̱atho tsi yapꞌu̱ mi teṉga ar Hesu. Mi zoṉga hár thi ár ngu ar
döngamöjö, ka bi hñuhwinu̱ ya ndogu, mi ne nda hyandi tema nda thogi.

59 Nuya ndömöjö, ya dönziandö ne gatho ár mhuntsꞌandö ya xodyo, mi honga ya
nhemhñö te nda hyox̱a ar Hesu, ne njapꞌu̱ nda tsa̱ nda tho.

60Ne hinte bi za̱ te bi thimbabi, mödi nzey̱e̱ ya jöꞌi mi ju̱spa ya nhemhñö. Ha mꞌef̱a bi
zoẖnu̱ yoho ya nemhñö jöꞌi,

61ne bi ꞌñeñꞌu̱:
—Nunar ñꞌoẖoṉu̱ bi ꞌñenö: Da tsa̱ ga yoṯꞌwa ár nijö Jö, ne ár hñupa da tsa̱ ga pengi ga

ju̱xa manꞌagi.
62Nuꞌmú̱ ar döngamöjö bi mꞌai̱ ne bi ꞌñemba ar Hesu:
—Hage hinte gi thödi. Te di boṉga nuya thox̱ꞌaꞌi.
63Nunar Hesu hinte bi dödi. Nuꞌmú̱ ar döngamöjö bi ꞌñembabi:
—Hár thuhu Jö nöꞌö te, xikagihe, hage go geꞌe ar Kristo ár Tꞌu̱ Jö.
64Nuꞌmú̱ ar Hesu bi döti ne bi ꞌñenö:
—Hö, njapꞌu̱ ngu xka mö. Ne di xiꞌahu̱, nuya pa xi ꞌñepꞌu̱ ma gi hyanthu̱ Nöꞌö Togo ba

e bi Njöꞌi da hñu hár ñꞌei̱ Jö togo jár tsꞌeḏi. Mꞌef̱a ma gi hyanthu̱ da e ha ya gui.
65Nuꞌmú̱ ar döngamöjö bi xika yá he, ngetho mi beni ar Hesu xki ñömañꞌu̱bi Jö, ne bi

ꞌñenö:
—Xi zanga Jö. Te ga jafu̱ manꞌa te da hyoṯsꞌe, go xka ꞌyos̱eẖu̱ tema xi mö.
66 Te gi möñhu̱.
Ha nu maꞌra bi dödi ne bi ꞌñeñꞌu̱:
—Nunu̱ di ꞌñepi da tho.
67Nuꞌmú̱ ꞌraꞌu̱ bi zospa ár hmi ne mi fei̱, ne maꞌra mi umba ya mpeṯgu.
68Ne mi embabi:
—Gi enö gar Kristo, xije ꞌmu̱ togo bi mep̱ꞌaꞌi.
Ar Pedro bi ko̱nga ar Hesu
(Mr. 14:66‑72; Lk. 22:55‑62; Jn. 18:15‑18, 25‑27)

69Ar Pedro mi huhnu̱ har thi, nꞌa mba epꞌu̱tho nꞌar nxutsi mi mꞌeg̱o. Bi ma ba tsu̱di ne
bi ꞌñembabi:

—Nuꞌge nꞌe, ngi ñꞌowi ar Hesu ar me Ngalilea.
70Nu ar Pedro bi nkoṉi ha yá nthandi gatho ya jöꞌi ne bi ꞌñenö:
—Hindi pöka te gi mönge.
71Nepꞌu̱ bi maꞌö har goxthi. Ne manꞌar nxutsi mi mꞌeg̱o nꞌehe bi hyandi, ne bi ꞌñemba

nuya jöꞌi mi ꞌbu̱hnu̱:
—Nunar ñꞌoẖoṉu̱ mi ñꞌowi ar Hesu me Nasare nꞌehe.
72Ar Pedro bi mengi bi nkoṉi, bi ꞌñetꞌa Jö made ne bi ꞌñenö:
—Hindi pöka nor ñꞌoẖoꞌ̱ö.
73Hingar yaꞌö bi watꞌa nuya jöꞌi mi ꞌbu̱hnu̱, ne bi ꞌñemba ar Pedro:
—Xa majöni ngi ñꞌowi nꞌehe, ngetho nhekitho hanja gi ñö.
74Nuꞌmú̱ ar Pedro bi ntsate, ne bi ꞌñetꞌa Jö made bi ꞌñenö:
—Hindi pödi tema ñꞌoẖo̱ gi noṉ̃hu̱.
Ne bi ma ꞌmu̱ ar boxi.
75Nuꞌmú̱ ar Pedro bi zo ármfeni nöꞌö xki xipa ar Hesu núꞌmu̱ xki ꞌñembabi: Hinximata

ar boxi, ha nuꞌge xka koṉgagi hñuꞌgi. Ne bi boṉga nthi, xa bi hyu̱ ár ñö bi nzoni.
27

Ar Hesu ma ba mꞌa̱mba ar Pilato
(Mr. 15:1; Lk. 23:1‑2; Jn. 18:28‑32)

1 Nu ár hyaxꞌö ja mi hatsꞌi, gatho ya ndömöjö ne ya dönziandö bi nkoꞌu̱ nda hyo ar
Hesu.

2Ne bi zixꞌu̱ xki nsoṯꞌe, ma ba daṯwa ha yá ꞌye̱ ar Ponsio Pilato togo mar ndö Nhudea.
Hanja bi du ar Huda

3 Ar Huda togo xki da̱ ar Hesu, mi hyandi xki tꞌeṉtꞌi nda tho, xa bi du ár mu̱i nöꞌö xki
ꞌyoṯꞌe. Ne bi ntsoꞌ̱mi, bi ma ba koꞌsa nuꞌu̱ nꞌaṯemaꞌreṯꞌa ya tꞌaxbojö xki umba ya ndömöjö
ne ya dönziandö.

4Ne bi ꞌñenö:
—Nuga xta oṯꞌa nꞌa ra döta tsꞌoki, ngetho xta da̱ da tho nꞌar ñꞌoẖo̱ hinte tu.
Ha nuꞌu̱ bi ꞌñeñꞌu̱:
—Hindi pöje. Hyandge te gi pef̱i.

5Nuꞌmú̱ ar Huda bi gu̱ bi foṯa ya bojömbo har nijö, ne bi boṉi bi götꞌa ar xögu ár ꞌyu̱ga,

ne bi ñhose.̱
6Nuya ndömöjö bi go ya bojö, ne bi ꞌñeñꞌu̱:
—Nunar bojönu̱ hinda tsa̱ ga u̱thu̱ hár mꞌes̱bojö ar nijö, ngetho ár njutꞌi ár ji nꞌar jöꞌi.
7Nepꞌu̱ bi nkoꞌu̱ nunar bojöꞌö, ma nda daṉga nunar hai̱ ár thuhu ár Hai̱ ar Gö, ne nda

ntꞌaẖnu̱ ya nzoẖo̱ jöꞌi.
8 Jange gehnu̱ ár thuhu peꞌ̱sa nuya payu̱, ár thuhu ar Hai̱ji.
9Njapꞌu̱ bi tho ngu xki mönga ár mꞌeẖni Jö ár thuhu Heremia núꞌmu̱ bi ꞌñenö: Bi nju̱

nöꞌö nꞌaṯemaꞌreṯꞌa ya tꞌaxbojö, gehnu̱ ár nzey̱e̱ ar bojö xki thuꞌspa togo bi ꞌba,̱ ngu xki
hñuꞌspa ya me Israel.

10Ne bi tꞌuni bi tham̱ba ár hai̱ ar gö, ngu xki ꞌbep̱kagi ar tsi Hmu.
Ar Pilato bi hñöꞌspa majöni ar Hesu
(Mr. 15:2‑5; Lk. 23:3‑5; Jn 18:33‑38)

11Ar Hesu mi ꞌbaẖnu̱ hár nthandi ar Pilato, togo mar ndö Nhudea, ne nunar ndönu̱ bi
ꞌyam̱ba nꞌar ntꞌaṉi:

—Ha go geꞌe ár Ndö ya xodyo.
Ar Hesu bi dödi ne bi ꞌñenö:
—Hö, ngu xka mönse.̱
12Nepꞌu̱ ya ndömöjö ne ya dönziandö xa te gatho mi hoṯsꞌe, ha nöꞌö hinte bi dödi.
13Nuꞌmú̱ ar Pilato bi ꞌñemba ar Hesu:
—Ha hingi oḏe gatho nöꞌö thox̱ꞌaꞌi.
14Nunar Hesu hinte bi dötwabi, jange ar ndö xa mi ꞌyoṯho.
Ar Hesu bi tꞌeṉtꞌi nda tho
(Mr. 15:6‑20; Lk. 23:13‑25; Jn. 18:38‑19:16)

15Xki nzönga ar ndö taṯꞌa jey̱e̱ har daṉgo mbaxjwa nda hye̱ nꞌar ꞌyofaḏi, nöꞌö nda ꞌya̱
ya jöꞌi.

16Nuya paꞌu̱ mi o ar faḏi nꞌar ñꞌoẖo̱ már thuhu Baraba. Gatho mi pödi tema jöꞌiꞌö.
17Ne núꞌmu̱ mi mhuntsꞌa nzey̱e̱ ya jöꞌi, ar Pilato bi ꞌyam̱babi ne bi ꞌñenö:
—Togo gi ne ga heḵꞌahu̱, ar Baraba wa ar Hesu tꞌembabi ar Kristo.
18 Ar Pilato mi pödi xki ziꞌspabi ar Hesu nuya ndöxodyo, ngetho xki zoṯꞌa yá mu̱i mi

ꞌbeṯwa yá tsa.̱
19 Núꞌmu̱ mi huxa ar Pilato har thuxandö, ár ꞌbeẖñö ba pem̱pa nꞌar mhö, ne bi

ꞌñembabi: Yo te gi ñꞌeṉtꞌi gi japa nunar hogajöꞌinu̱, ngetho xa xi pikagi nꞌar tꞌi ar pania.
20Ha nuya ndömöjö ne ya dönziandö bi u̱tꞌa ya jöꞌi nda ꞌyaḏi nda the̱ ar Baraba, ne nda

tho ar Hesu.
21Nuꞌmú̱ ar Pilato bi ꞌyam̱ba ya jöꞌi manꞌagi ne bi ꞌñembabi:
—Nuya yohoyu̱, ndana gi nehu̱ ga heḵꞌahu̱.
Nuya jöꞌi bi dödi ne bi ꞌñenö:
—Ar Baraba.
22 Jange ar Pilato bi mengi bi ñꞌaṉi ne bi ꞌñenö:
—Xiꞌmu̱, teme ga japa nunar Hesu tꞌembabi ar Kristo.
Gatho bi döꞌu̱ bi ꞌñenö:
—Tsu̱ta har pontꞌi.
23Nuꞌmú̱ ar Pilato bi ꞌñembabiꞌu̱:
—Tema tsꞌoki xi ꞌyoṯnu̱.
Ha nuꞌu̱ xa bi gaẖni bi mafi mi eñꞌu̱:
—Tsu̱ta har pontꞌi.
24Nu mi hyanda ar Pilato hinte mi tsa̱ te nda mef̱i, hoṉse̱ mi fu̱di nda mu̱xma ya jöꞌi,

bi ꞌyaḏi nda thömpa nꞌa tu̱i ar dehe, ne bi nxu̱ꞌye̱ ha yá nthandi ya jöꞌi, bi ꞌñenö:
—Hingo ma ga tuꞌspa ár ji ma da nhöꞌmba nunar ñꞌoẖoṉu̱. Hyanthu̱ te gi peẖu̱.
25Gatho ya jöꞌi bi dödi ne bi ꞌñeñꞌu̱:
—Nuje ne ma bötsihe go ma ga tusfe ár ji ma da nxani.

26Nuꞌmú̱ ar Pilato bi hye̱ ar Baraba. Ha nunar Hesu bi japi nda nꞌwex̱tꞌi, ne bi ꞌyeṉtꞌwa
ha yá ꞌye̱ ya ndogu nda tsu̱ta har pontꞌi.

27Nuꞌmú̱ ya ndogu bi zixa ar Hesu habu̱ mi ꞌbu̱ ar döta tsꞌu̱tꞌwi, ne nunu̱ xa ba kotꞌatho
nꞌa mutꞌi ya ndogu.

28Ne nuꞌu̱ bi moḵwa yá he, ne bi göꞌspa nꞌar theṉga dutu.
29Bi hñuꞌspabi hár ñö nꞌa ntsantꞌi ya ꞌmini xki mꞌe, ne bi tꞌeṉtꞌwa hár ñꞌei̱ nꞌar tsꞌu̱tꞌo.

Bi ndaṉdihmö hár nthandiꞌö, ne mi oṯꞌwa ar thede mi embabiꞌu̱:
—Xaṟ tsi te, ár Ndöꞌi ya xodyo.
30Mi tsoxꞌu̱, ne mi hömba ar tꞌo mi fem̱ba ár ñö.
31Nu mi wadi bi ꞌyoṯꞌwa ar thede, bi thökwa ar dutu, ne bi mengi bi thetwa ár he, ne

bi tsꞌixa habu̱ ma nda tsꞌu̱ta har pontꞌi, ka nda dunu̱.
Ár ntsꞌu̱ti ar Hesu har pontꞌi
(Mr. 15:21‑32; Lk. 23:26‑43; Jn. 19:17‑27)

32 Nu mi boṉ̃ꞌu̱ bi nthew̱inu̱ nꞌar ñꞌoẖo̱ már thuhu ar Simu, mar me Sirene. Nunar
ñꞌoẖoṉu̱ bi njapi bi duxa ar pontꞌi habu̱ ma nda tsꞌu̱ta ar Hesu.

33Ne mi zoṉga habu̱ már thuhu Golgota, di boṉi da ꞌñenö, Nñöxhmundoꞌyo.
34Ka ba tꞌumbabinu̱ ar ixkatꞌafi mi nthöskwi nꞌar bopo xi nju, ne numi za,̱ himbi ne bi

zi.
35 Nuya ndogu mi wadi bi tsu̱ta ar Hesu har pontꞌi, bi ñheꞌu̱ yá dutu bi ꞌyeṉtsꞌa ar

nthöhö. Ne bi thogi ngu xki mönga ár mꞌeẖni Jö núꞌmu̱ bi ꞌñenö: Bi hega ma dutu, ne bi
ꞌyeṉtsꞌa ar nthöhö, ne njapꞌu̱ nda böꞌu̱ togo nda hñöska ma he.

36Ne ka bi hñuhnu̱ꞌu̱ bi su ar Hesu.
37 Ne bi thuta nꞌar xithe̱ har pontꞌi mañö ár ñö, mi mö yoꞌö xki tsꞌu̱ti, mi enö njawa:

Gehnu̱ ar Hesu, ár Ndö ya xodyo.
38 Bi tsꞌu̱ta yoho ya bë habu̱ bi tsꞌu̱ta ar Hesu nꞌehe, nꞌa mi zu̱ hár ñꞌei̱, ha nöꞌö manꞌa

hár ngöhö.
39Ne nuꞌu̱ mi thohnu̱ xa mi theni ne mi hwötyá ñö.
40Mi embabiꞌu̱:
—Nuꞌge xka mö gi yoṯꞌa ar dönganijö, ne ár hñupa gi pengi gi ju̱tsꞌi, mpos̱e̱ xö, kö har

pontꞌi nuꞌmu̱ xa majöni ár Tꞌu̱ꞌi Jö.
41Nuya ndömöjö, ya bötꞌofo, ya deṉgaꞌbep̱ate ne ya dönziandö mi ñömañꞌu̱bi ar Hesu

nꞌehe, mi eñꞌu̱:
42—Bi po̱ maꞌra, ha hingi tsa̱ da mpos̱e.̱ Nuꞌmu̱ go gehnu̱ ár Ndö yame Israel, dá göpya

har pontꞌi ne ga ñꞌemu̱ihu̱.
43 Jamfi Jönu̱ ꞌnö. Dá max̱ꞌö ꞌmu̱, nuꞌmu̱ xa majöni mödi. Ha hinxi mönse̱ gehnu̱ ár Tꞌu̱

Jö.
44Nuya bë xki tsꞌu̱ta mahyeg̱i, mi njapꞌu̱ mi oṯꞌwa ar thede nꞌehe.
Ar Hesu bi du
(Mr. 15:33‑41; Lk. 23:44‑49; Jn. 19:28‑30)

45Ngu made mpa bi ndu̱i bi mꞌex̱ui xog̱e ar ximhai̱, ne bi göxa ngu ar hñu nde.
46Núꞌmu̱ ma nda zu̱ ar hñu nde, ar Hesu bi ñö ntsꞌeḏi ne bi ꞌñenö:
—Eli, Eli, lama sabaktani. Di boṉi da ꞌñenö: Ma tsi Dada,ma tsi Dadaꞌi, yoꞌö xkahyeg̱ase.̱
47 ꞌRa nuꞌu̱ mi ꞌbu̱hnu̱ bi ꞌyoḏe ne bi ꞌñeñꞌu̱:
—Nunar ñꞌoẖoṉu̱ matꞌa ar mꞌeẖni Elia.
48Nꞌaꞌu̱ dama bi nixtꞌi ba hö nꞌar xiꞌyo ne bi pobo har ixkatꞌafi, bi tuta ha nꞌar xithi, ne

bi kwatwa hár ne.
49Ha maꞌra mi eñꞌu̱:
—Hyeẖu̱pꞌu̱, ma ga nuhu̱ ha da ꞌñepꞌu̱ ar Elia da maṯsꞌi da kꞌontꞌi.
50Ar Hesu bi mengi bi ñö ntsꞌeḏi manꞌagi, bi da̱ ár hñö ne bi du.
51Geꞌmu̱ bi xi ar dutu mi naxa mbo ar dönganijö, bi ndu̱ mañö di göxa hai̱ ár nseg̱i. Ne

bi nja nꞌa ra döta nhwöni, ne ya ndoḏo bi hege.
52 Bi xo ya tꞌag̱i, ne nzey̱e̱ ya hogajöꞌi xki du mꞌeṯꞌo bi mengi bi nte manꞌagi.

53 Bi boṉ̃ꞌu̱ ha yá tꞌag̱i, ne mi mengi bi nte manꞌagi ar Hesu, bi yu̱tꞌu̱ har hnini

Herusalen, ne bi hyanda nzey̱e̱ ya jöꞌi.
54Nöꞌö ar döndogu ne yá mindoguwi mi su ar Hesu, mi hyantꞌu̱ bi nhwönga ar hai̱ ne

gatho nuya xki thogi, xa bi zuꞌu̱ ne bi ꞌñeñꞌu̱:
—Xa majöni nunar ñꞌoẖoṉu̱ már Tꞌu̱ Jö.
55Yapꞌu̱tho mi ꞌbaẖnu̱ nzey̱e̱ ya ꞌbeẖñö, mi handa gatho nöꞌö mi thogi, gehyu̱ nuꞌu̱ ba

teṉga ar Hesu har hai̱ Ngalilea mi faṯsꞌi.
56 ꞌRaꞌu̱ mar Maria me Magdala, ar Maria ár nönö ar Hakobo ne ar Huse, ne ár nönö

nuꞌu̱ yoho yá tꞌu̱ ar Sebedeo.
Ár ntꞌa̱gi ar Hesu
(Mr. 15:42‑47; Lk. 23:50‑56; Jn. 19:38‑42)

57Núꞌmu̱ ꞌbu̱tho nda yu̱ ar hyadi, ba ehnu̱ nꞌar ñꞌoẖo̱ mi teṉga ar Hesu, már thuhu ar
Huse me Arimatea, mi the̱ ya ñho.

58 Bi ma ba ap̱a ar Pilato nda umba ár ndoꞌyo ar Hesu. Nuꞌmú̱ ar Pilato bi mö nda
tꞌumbabi.

59Ar Huse bi ma ba hömpa ár ndoꞌyo ar Hesu, ne bi max̱a ha nꞌar tꞌaxdutu.
60 Ne bi ma ba a̱ ha nꞌar ꞌraꞌyo tꞌag̱i, habu̱ ma nda tꞌas̱eꞌ̱ö, xki nsaꞌ̱ma ha nꞌar ndoḏo.

Nepꞌu̱ bi tönga nꞌa ra döta do, bi gota ar tꞌag̱i, ne bi ma.
61Getnu̱, mi huhnu̱ mi ñhandwi ar tꞌag̱i ar Maria me Magdala ne nöꞌö manꞌar Maria.
Ya ndogu mi su ar tꞌa̱gi

62 Ár hyaxꞌö, nu xki tho ár pa ñhoki, bi ma ya ndömöjö ne ya deṉgaꞌbep̱ate, ma ba
kꞌöꞌsa ar Pilato,

63ne bi ꞌñembabi:
—Ma ndöꞌahe, da beñhe nunar hyaṯe ñꞌoẖo̱ núꞌmu̱ mi tetho, bi ꞌñenö ár hñupa nda

mengi nda nte manꞌagi.
64 Jange di nehe gi peẖna togo ma da su ar tꞌag̱i hñupa, yo ma da e yá max̱te da bë, ne

da ꞌñeñꞌu̱ xi mengi xi nte. Ne nunar nhemhñöꞌö da döta nöꞌö xi mhönga mꞌeṯꞌo.
65 Bi dö ar Pilato ne bi ꞌñenö:
—Xi ꞌbu̱hnu̱ ꞌra ya ndogu, tsixu̱ ne suhu̱ xiñho ngu gi möñhu̱.
66 Nuꞌmú̱ nuya ndömöjö ne ya deṉgaꞌbep̱ate bi maꞌu̱ ma ba thötꞌa ar do mi kotꞌa ar

tꞌag̱i, ne bi zohnu̱ ya ndogu nda su.
28

Ar Hesu bi mengi bi nte
(Mr. 16:1‑8; Lk. 24:1‑12; Jn. 20:1‑10)

1Nu mi tho ar pa ntsay̱a,̱ ja mi fu̱di nda hatsꞌi ár ꞌbeṯꞌo mpa manꞌa hñöto, ar Maria me
Magdala ne manꞌa ar Maria ba e bi kꞌönga ar tꞌag̱i.

2Nuꞌmú̱, bi nja nꞌa ra döta nhwöni, ngetho ba kö nꞌar eṉxe̱ mhetsꞌi. Ne mi zoẖnu̱ habu̱
mi tꞌa̱ ar Hesu, bi hñöka nunar do mi kotꞌa ar tꞌag̱i, ne ka bi hñuxhnu̱.

3Nunár ꞌbai̱ ar eṉxe̱ xa mi yotꞌa ngu nꞌar hwei̱, ne nuyá he mar ntꞌaxi ngu nꞌar tꞌaxtse.̱
4Nu mi hyanda ya ndogu xa bi zuꞌu̱, ne bi gohnu̱ to da ꞌñenö xki du.
5Ha nunar eṉxe̱ bi zo nuya ꞌbeẖñö, ne bi ꞌñembabi:
—Yo gi ntsuhu̱. Di pödi gi hoñhu̱ ar Hesu togo bi du har pontꞌi.
6Hinjoꞌowa, bi mengi bi nte ngu bi möñꞌö. Ba e gi hyanthu̱ habu̱ bi ꞌbe̱ ar tsi Hmu.
7Ngutꞌa di möhu̱, ba xifu̱ yá max̱te xi mengi xi nte. Ne nupya xi mꞌeṯꞌo di ma Ngalilea,

ka ma gi hyanthu̱nu̱ manꞌagi. Gehnu̱ xta e ga xiꞌahu̱.
8Nuꞌmú̱ nuꞌu̱ yoho yaMaria, xami johya nemi ntsu, bi nixtꞌi ma ba xipa nunarmhönu̱

yá max̱te ar Hesu.
9 Ne nu mi paꞌu̱ har ꞌñu, nꞌa mbi daṉ̃ꞌu̱ ar Hesu bi boṉi bi nthew̱i, ne bi zeṉgwa bi

ꞌñembabi:
—Xa̱ ar tsi te.
Nuꞌmú̱ nuya ꞌbeẖñö bi watꞌi bi hyu̱pa yá wa, ne bi nsundabi.



AR MATEO 28:10 49 AR MATEO 28:20
10Ne ar Hesu bi ꞌñembabiꞌu̱:
—Yo gi ntsuhu̱. Di möhu̱ ba xifu̱ ma ku da maꞌu̱ Ngalilea, ka ga ntheꞌ̱benu̱ manꞌagi.
Ya ndogu bi njapi nda goꞌma nöꞌö xki thogi

11Nu mi ꞌyo ar ꞌñu ya ꞌbeẖñö, bi ma ꞌra ya ndogu mi su ar tꞌag̱i har hnini, ma ba xipa
ya ndömöjö gatho nöꞌö xki thogi.

12Nuya ndömöjö bi ñöwi ya dönziandö, ne bi nkoꞌu̱ nda umba nzey̱e̱ ya bojö ya ndogu
nda goꞌmnda nöꞌö xki thogi.

13Ne bi ꞌñembabiꞌu̱:
—Nuꞌahu̱ ma gi möñhu̱, mi nxui bi zu̱ꞌahu̱ ar tꞌöhö, ne geꞌmu̱ bi zo̱ yá max̱te, bi bëpa

ár ndoꞌyo.
14Ne nuꞌmu̱ ar ndö da bödi teme bi thogi, yo gi tu ri mu̱ihu̱, ngetho nuje ga ñöhe hinte

da njaꞌahu̱.
15Ne nuya ndogu bi hñönga ar bojö, ne bi maꞌu̱ bi ꞌyoṯꞌa ngu xki nsipabi. Jange gehnu̱

ar mfeni noṉga ya xodyo nuya payu̱ nꞌehe.
Ar döta ꞌbep̱ate
(Mr. 16:14‑18; Lk. 24:36‑49; Jn. 20:19‑23)

16 Nuya ꞌreṯꞌamanꞌa yá max̱te bi ma Ngalilea har tꞌoẖo̱ habu̱ xki xipabi ar Hesu nda
nthew̱i.

17Nu mi hyantꞌu̱, bi nsundabi, mödi ꞌra himi ñꞌemu̱i.
18Ar Hesu bi watꞌi ne bi ꞌñembabiꞌu̱:
—Gatho ar tsꞌu̱tꞌwi xi tꞌeṉtka ha ma ꞌye̱ núnu̱ mhetsꞌi ne nuwa har ximhai̱.
19 Jange di möhu̱ ba zohu̱ ya jöꞌi xog̱e ár nxidi ar ximhai̱. Uthu̱ da deṉgagiꞌu̱ nꞌehe, ne

xixthehu̱ hár thuhu ar Dada, ar Tꞌu̱ ne ár Hñö Jö.
20Ne utwabihu̱ da ꞌyoṯꞌa gatho ngu nöꞌö xta ꞌbep̱ꞌahu̱. Ne nuga hyaxꞌmu̱ ga ꞌbu̱hwihu̱

gatho ya pa di ꞌbu̱ta ar ximhai̱. Dá njapꞌu̱.

Ar hoga mhö bi ꞌyotꞌa
AR MARKO

Ar Xuwa Xixthe mi mönga ar hoga mhö
(Mt. 3:1‑12; Lk. 3:1‑9, 15‑17; Jn. 1:19‑28)

1Ár ndu̱i ár hoga mhö ar Hesukristo ár Tꞌu̱ Jö.
2Ngu bi ꞌyotꞌa ar mꞌeẖni Isaia:

Hyandi di peẖna ma mꞌeẖni da mꞌeṯꞌo habu̱ gi pa,
da mꞌeṯꞌo da hyokꞌa ar ꞌñu.
3Ár mhafi nꞌa togo enga har otꞌatꞌoẖo:̱
Hyojwu̱ ár ꞌñu ar tsi Hmu; jömfu̱ habu̱ da thogi.

4 Ar Xuwa mi xixthe ya jöꞌi har otꞌatꞌoẖo,̱ ne mi xipabi ar hoga mhö, ne nuyu̱ nda
ꞌyoṯꞌwa yá ntsoꞌ̱mi ne nda mpumbabi yá tsꞌoki.

5Ne mi poṉga ya jöꞌi mi e nda zu̱ ar Xuwa, gatho nuꞌu̱ mi ꞌbu̱ har hnini Herusalen ne
nuꞌu̱ maꞌra ya hnini har hai̱ Nhudea, mi dam̱ajöni yá tsꞌoki, ne mi xixtheꞌö har döthe
Hordan.

6Ar Xuwami hö nꞌar he xki nju̱mpa ár xi nꞌar meṯi ár thuhu kameyo ne xki mꞌe, ne mi
ngu̱tꞌa nꞌar ximhni, ha mi tsi ya maṉgakꞌoto ne ar tꞌafi mi tꞌinga har tꞌoẖo.̱

7Ne mi mönga ar hoga mhö mi enö:
—ꞌBef̱a nꞌa xa tökagi ár tsꞌeḏi, hindi ꞌñepkagi ga xotꞌwatsꞌu̱ ár thiza.
8Nuga xta xixtheꞌihu̱ har dehe, ha nöꞌö ma da xixtheꞌihu̱ hár Hñö Jö.
Ár nxixthe ar Hesu
(Mt. 3:13‑17; Lk. 3:21‑22)

9Nuya paꞌu̱ ba e ar Hesu ba poṉga har hnini Nasare har hai̱ Ngalilea, ne bi xixthe ar
Xuwa har döthe Hordan.

10Nepꞌu̱ mi boṉga har dehe, bi hyandi bi xo mhetsꞌi, ne ár Hñö Jö ngu nꞌar domtxu ba
köi bi zu̱di.

11Ne bi nheki nꞌar mhö ndi ꞌñe mhetsꞌi mi enö:
—Go ma hmöka Tꞌu̱ꞌi, gi jakagi ga njohya.
Ar tsꞌondöhi mi tsa̱ta ar Hesu
(Mt. 4:1‑11; Lk. 4:1‑13)

12Mꞌef̱a ár Hñö Jö bi zixa ar Hesu har otꞌatꞌoẖo.̱
13 Ne ba ꞌbu̱hnu̱ yonꞌaṯe mpa, har tsꞌondöhi mi tsaṯnu̱. Ba ꞌbu̱ madeda ya zuꞌwe, ha

nuyá eṉxe̱ Jö mi pep̱abi.
Ar Hesu bi du̱ꞌma ár ꞌbef̱i
(Mt. 4:12‑17; Lk. 4:14‑15)

14 Núꞌmu̱ mi njotꞌa ar Xuwa har faḏi, ar Hesu bi menga Ngalilea mi mömba ár hoga
tsꞌu̱tꞌwi Jö.

15Mi enö njawa:
—Xi zo̱ ar pa xki mhö, ne ár tsꞌu̱tꞌwi Jö ꞌbap̱ꞌu̱tho. ꞌYoṯhwu̱ ár ntsoꞌ̱mi, ne ñꞌemu̱ihu̱ ar

hoga mhö.
Ar Hesu bi zohna goho ya ngu̱xhwö
(Mt. 4:18‑22; Lk. 5:1‑11)

16Mi kaṯa hár ñöni ar ñhoṉthe Ngalilea, ne bi hyanda ar Simu ne ar Andre ár jödöpꞌu̱,
mi kötꞌa yá ntꞌaṯsꞌi har dehe, ngetho ma ya ngu̱xhwö.

17Ne ar Hesu bi ꞌñembabiꞌu̱:
—Ba e gi teṉgagihu̱, ne ga exꞌahu̱ gi ju̱xu̱ ya jöꞌi.
18Dama bi zopꞌu̱ yá ntꞌaṯsꞌiꞌu̱ bi deṉi.

19Bi ñꞌo manꞌa tsi tu̱i ar Hesu, ne bi hyanda ar Hakobo ne ar Xuwa ár jödöpꞌu̱ꞌö, yá tꞌu̱
ar Sebedeo. Nuyu̱ mi toẖnu̱ har motsa mi poṯꞌa yá ntꞌaṯsꞌi.

20Dama bi zohni, ne nuyu̱ bi zopꞌu̱ ar Sebedeo yá dadaꞌu̱, mi toẖwi yá ꞌbeg̱o har motsa,
ne bi deṉi.

Nꞌar ñꞌo̱ho̱ mi nthex̱kwi nꞌar tsꞌondöhi
(Lk. 4:31‑37)

21Bi zoṉ̃ꞌu̱ har hnini Nkapernaum, ne ar pa ntsay̱a̱ bi yu̱tꞌa ar Hesu ha yá nijö ya xodyo
mi uti.

22Nuꞌu̱ togomi oṯsꞌe mi ꞌyoḏa ár ntꞌuti, ngethomi ñö ngu nꞌa peꞌ̱sa ár tsꞌeḏi, hinge ngu
nuya bötꞌofo.

23 Ha mi ꞌbu̱hnu̱ nꞌar ñꞌoẖo̱ ha yá nijöꞌu̱ mi nthex̱kwi nꞌar tsꞌondöhi, nꞌa mbi hyex̱ta
nꞌar mhafi,

24 bi ꞌñenö:
—Tema gi peḵwa, Hesu me Nasare. Hage xka e gi hwatkagihe. Di pödi togoꞌi, ár hoga

Tꞌu̱ Jö.
25Nunar Hesu bi zu̱i ne bi ꞌñembabi:
—Kotꞌa ri ne, ne poṉi hye̱ nunar ñꞌoẖoṉu̱.
26Ha nunar tsꞌondöhi bi hwöꞌsa nunar ñꞌoẖo,̱ ne bi hyex̱a nꞌar mhafi bi boṉi bi zopꞌu̱.
27Gatho xa mi ꞌyoṯho, ne mi ñöxhnatho mi eñꞌu̱:
—Termeẖnu̱pya. Tema ꞌraꞌyo ntꞌutinu̱ ꞌmu̱. Peꞌ̱sa ar tsꞌeḏi ꞌbep̱a ya tsꞌondöhi, ne nuyu̱

oṯe.
28Ne ngutꞌa bi nu̱nga ár ꞌbede xog̱e hár nthetꞌi ar hai̱ Ngalilea.
Ar Hesu bi o̱thebi ár to ar Simu Pedro
(Mt. 8:14‑15; Lk. 4:38‑39)

29Mi boṉga hár nijöꞌu̱, bi ma hár ngu ar Simu ne ar Andre, bi mew̱i ar Hakobo ne ar
Xuwa.

30Ha nunár to ar Simu mi ꞌbeṉu̱ mi the̱ ar mpatꞌi, ne ngutꞌa bi nsipabi ar Hesu.
31Nuꞌmú̱ bi watꞌi bi mipa ár ꞌye̱ bi gu̱tsꞌi, ne dama bi hñöka ár mpatꞌi, ne bi nangi mi

umbabi te nda ziꞌu̱.
Ar Hesu bi o̱the nze̱ ya da̱thi mi yu̱ ar hyadi
(Mt. 8:16‑17; Lk. 4:40‑41)

32 Mi taknde, ja xki yu̱ ar hyadi, ba tsꞌimpa gatho ya daṯhi ne nuꞌu̱ mi nthex̱kwi ya
tsꞌondöhi.

33Gatho ya mengunu̱ xa mi ñꞌentꞌi bi watꞌa har goxthi.
34Ne bi oṯhe nzey̱e̱ tsaṉtꞌö ar hñeni mi peṯsꞌi, ne bi ꞌyeṉga nzey̱e̱ ya tsꞌondöhi, ne himi

heg̱i nda ñö, ngetho mi pöꞌu̱ togoꞌö.
Ar Hesu bi ñꞌo xo̱ge har ha̱i Ngalilea mi mönga ar hoga mhö
(Lk. 4:42‑44)

35 Ár hyaxꞌö ar Hesu bi nanga nꞌitho núꞌmu̱ mi nxuitho, bi ma ba ap̱a Jö ha nꞌar hai̱
hinto mi ꞌbu̱i.

36Ar Simu ne nu maꞌra mi ñꞌowi, bi ma ba honi.
37Ne mi dini bi ꞌñembabi:
—Gatho ya jöꞌi hoñꞌaꞌi.
38Nöꞌö bi ꞌñembabiꞌu̱:
—Möhö ma ga tsoṉ̃hu̱ maꞌra ya hnini ha ya nthetꞌi, ga xipabiꞌu̱ ar hoga mhö nꞌehe,

ngetho geꞌö xta ehe.
39Ne bi ñꞌo xog̱e Ngalilea, mi ku̱tꞌa ha yá nijö, mi mönga ar hoga mhö ne mi eṉga ya

tsꞌondöhi.
Ar Hesu bi o̱the nꞌa mi tsu̱ ar tsitꞌandoꞌyo
(Mt. 8:1‑4; Lk 5:12‑16)

40 Ba e nꞌar ñꞌoẖo̱ mi tsu̱ ar tsitꞌandoꞌyo, bi ndaṉdihmö ne mi ap̱a ar möte mi embi:
—Nuꞌmu̱ gi ne, da tsa̱ gi oṯhegi.
41Ne ar Hesu bi ko ár nhwëki, bi maka ár ꞌye̱ bi hñuꞌspabi, ne bi ꞌñembi:

—Hö, di ne ga oṯheꞌi. Dá dixꞌaꞌi.
42Nu mi mönga njapꞌu̱, nu ar tsitꞌandoꞌyo dama bi hyeg̱i, ne bi ditsꞌi.
43Nuꞌmú̱ xa mi pem̱babi, ne bi meẖni nda ma.
44Ne bi ꞌñembabi:
—Ha gi oḏe, hinto ma gi xipabi. Hoṉse̱ di ma ba ñꞌudi da hyantꞌa ar möjö. Ne gi hñöxa

ar mꞌoṉ̃ho,̱ gi jutꞌa ri ntꞌaxki ngu bi mönga ar Moise, njapꞌu̱ da böꞌu̱ xi dixꞌi.
45 Ha nu mi maꞌö, xa to gatho mi xipabi, ne bi ꞌyonga ar ꞌbede nöꞌö tema xki thogi.

Jange ar Hesu himi tsa̱ nda yu̱tꞌa har hnini xiñho. Mi kota ha ya hai̱ hinto mi ꞌbu̱i, ne ka
mi panu̱ ya jöꞌi ma nda zu̱di. Nuya jöꞌiyu̱ hagatho ya hai̱ mi ehe.

2
Ar Hesu bi o̱the nꞌar da̱thi xki nza ár ndoꞌyo
(Mt. 9:1‑8; Lk. 5:17‑26)

1 Xki tho ꞌra ya tsi pa, ne ar Hesu bi yu̱tꞌa manꞌagi har hnini Nkapernaum, ne bi födi
mi ꞌbu̱hnu̱ har ngu.

2 Ne dama bi watꞌa nzey̱e̱ ya jöꞌi. Himi tsu̱di nda yu̱tꞌa har ngu, mödi nda mꞌaṯa har
goxthi, ne nunu̱ mi xipabi ar hoga mhö.

3Nuꞌmú̱ ba e ꞌra ya ñꞌoẖo̱ mi honi, mi tsi nꞌar ñꞌoẖo̱ xki nza ár ndoꞌyo, mi nju̱nga goho
mi mutsꞌi.

4Nuya jöꞌi xa mi nzey̱e,̱ himi tsa̱ nda yu̱tꞌi. Jange bi xosꞌu̱ nꞌa xeṉi ár mꞌetꞌe ar ngu, ne
ka bi göꞌmnu̱ har oki nunar fidi mi oxa ar ñꞌoẖo̱ xki nza ár ndoꞌyo.

5ArHesumi hyandwa yá jamfinuꞌu̱ togomi tsihi, bi ꞌñemba ar ñꞌoẖo̱ xki nza ár ndoꞌyo:
—Ndada, xi mpumpꞌa ri tsꞌoki.
6Mi ꞌbu̱hnu̱ ꞌra ya bötꞌofo, mi ꞌyox̱a njapꞌu̱ mi ense̱ ha yá mfeni:
7Yoꞌö ñö njapꞌu̱nu̱. Tsꞌokwa Jö. Hinjoꞌo manꞌa tsa̱ da pungya tsꞌoki, hoṉse̱ Jö.
8Ar Hesu mi pötwatho yá mfeni ne te gatho mi beñꞌu̱, jange bi ꞌñembabi:
—Yoꞌö te gatho gi benthu̱ ha ri mfenihu̱.
9 Temar ñhembi ga embabi nunar ñꞌoẖoṉu̱ xi nza ár ndoꞌyo: Xi mpumpꞌa ri tsꞌoki, wa

ga embabi: Nangi, ju̱xa ri fidi, di ma.
10Pöhu̱pya, Nöꞌö Togo ba e bi Njöꞌi peꞌ̱skwa ar tsꞌeḏi har ximhai̱ da pungya tsꞌoki, nuhu̱

teme ma ga pef̱i.
Ne bi ꞌñemba nöꞌö togo xki nza ár ndoꞌyo:
11—Nuꞌge di xiꞌaꞌi: Nangi, ju̱xa ri fidi, di ma ri ngu.
12Nuꞌmú̱ nöꞌö dama bi gu̱xa ár fidi, bi thota madeda ya jöꞌi bi ma. Gatho xa mi ꞌyoṯho

mi nsundabi Jö mi eñꞌu̱:
—Hiñhamꞌu̱ xta hanthu̱ nꞌar ntꞌudi njanu̱.
Ar Hesu bi zo ar Lebi nda deṉi
(Mt. 9:9‑13; Lk. 5:27‑32)

13Mꞌef̱a ar Hesu bi mengi bi ma har ñönthe, ha nuya jöꞌi mi e nda zu̱di, ne nöꞌö mi uti.
14Núꞌmu̱ mi thohnu̱, bi hyanda ar Lebi ár tꞌu̱ ar Alfeo, mi huxnu̱ habu̱ mi njutꞌa ar bojö

mi jotꞌa ya ndö, ne bi ꞌñembabi:
—Ba ehe teṉgagi.
Ha nöꞌö bi nangi bi deṉi.
15Mꞌef̱a ar Hesu bi ma hár ngu ne bi hñu har mexa. Bi watꞌa nzey̱e̱ ya njotbojö ne ya

ꞌyoṯꞌatsꞌoki, mi huhwi ar Hesu mahyeg̱iwi yá max̱te, ngetho mi ja nzey̱e̱ togo xki deṉi.
16 Ha nuya bötꞌofo ne ya deṉgaꞌbep̱ate, mi hyandi mi ñungwi ya njotbojö ne ya

ꞌyoṯꞌatsꞌoki, bi ꞌñemba yá max̱te:
—Tema di bom̱pyanu̱, ñungwi ya njotbojö ne ya ꞌyoṯꞌatsꞌoki.
17Ar Hesu mi ꞌyo̱ njapꞌu̱, bi ꞌñembabiꞌu̱:
—Nuꞌu̱ ꞌyomañho hingi honga togo da oṯhe, ha nuꞌu̱ hñeni hö, hoñꞌu̱. Hinxta e ga zo

ya hogajöꞌi, xta e ga zo ya ꞌyoṯꞌatsꞌoki da ꞌyoṯꞌwa yá ntsoꞌ̱mi.

Ar Hesu bi tꞌa̱mba ar bëhë
(Mt. 9:14‑17; Lk. 5:33‑39)

18Nuyá max̱te ar Xuwa Xixthe ne yá max̱te ya deṉgaꞌbep̱ate, xki nzöi mi bëꞌu̱. Jange
nꞌagi ba e ꞌra, bi ꞌyam̱ba ar Hesu:

—Yoꞌö yá max̱te ar Xuwa Xixthe ne yá max̱te ya deṉgaꞌbep̱ate bëhë, ha nuya ri max̱te
hingi bëhyu̱.

19Ar Hesu bi ꞌñembabi:
—Hage tsa̱ da bë nuꞌu̱ togo xi tsꞌohna ha nꞌar ngo ne huhwi nöꞌö togo xi nthöti. Hingi

tsa̱ da bëhyu̱, ngetho ꞌbu̱hwi togo xi nthöti.
20Xta zoẖmö ya pa da tsꞌimbabi; nuꞌmú̱ hö, xi inda nehmö, da bëhyu̱.
21 Hinjoꞌo togo ju̱ nꞌar ꞌraꞌyo mꞌoṯꞌe poṯa nꞌar ze̱ dutu. Ngetho nu xta yu̱tꞌa ar ꞌraꞌyo

mꞌoṯꞌe, da gu̱tꞌa ar ze̱ dutu ne da xe̱ döta xeṉi.
22Hinto xitꞌa ar ꞌraꞌyo tꞌafi ha ya ze̱ ximhni. Ngetho nuꞌmu̱ da japꞌu̱, nunar ꞌraꞌyo tꞌafi

da xeḵa ya ze̱ ximhni, ar tꞌafi da nöꞌmi ne da mꞌe̱ ya ximhni. Jange ar ꞌraꞌyo tꞌafi nsitꞌa ha
ya ꞌraꞌyo ximhni.

Yá ma̱xte ar Hesu bi doka ya ngötꞌei̱ har pa ntsa̱ya̱
(Mt. 12:1‑8; Lk. 6:1‑5)

23Nꞌar pa ntsay̱a̱ ar Hesu bi tho ha ya hwöhi. Nuyá max̱te núꞌmu̱ mi thohnu̱, bi ndu̱i
bi dokwa yá ngöhö ya tꞌei̱.

24Nuꞌmú̱ nuya deṉgaꞌbep̱ate bi ꞌñembabi ar Hesu:
—Ndimhö, yoꞌö peẖyu̱ nöꞌö hingi ho da me̱ har pa ntsay̱a.̱
25Nöꞌö bi ꞌñembabiꞌu̱:
—Ha hinxka nehu̱ nöꞌö bi me̱ ar Dabi núꞌmu̱ mi the ar ñhuni, ne bi zu̱hwi ar thuhu

gatho nuꞌu̱ mi ñꞌowi.
26Bi yu̱tꞌa hár nijö Jö núꞌmu̱ mar döngamöjö ar Abiatar, ne bi zi ya thuhme xki ꞌboꞌ̱spa

Jö, nöꞌö hingi ho to gatho da zi, hoṉse̱ ya möjö. Ne himbi ziseꞌ̱ö, bi hyemba yá ñꞌowi.
27Ne ar Hesu bi ꞌñembabiꞌu̱ nꞌehe:
—Nunar pa ntsay̱a̱ bi thoki ngetho mi honga ar ñꞌoẖo,̱ hinge ar ñꞌoẖo̱ bi thoki ngeꞌö

mi honga ar pa ntsay̱a.̱
28 Jange Nöꞌö Togo ba e bi Njöꞌi, gehnu̱ ár Hmu ar pa ntsay̱a.̱

3
Ar ñꞌo̱ho̱ xki ꞌyotꞌa ár ꞌye̱
(Mt. 12:9‑14; Lk. 6:6‑11)

1Manꞌagi ar Hesu bi yu̱tꞌa ha yá nijö ya xodyo, ne mi ꞌbu̱hnu̱ nꞌar ñꞌoẖo̱ xki ꞌyotꞌa nꞌár
ꞌye.̱

2 Ne nuya jöꞌi mi öthó, mi ne nda hyandi ha nda oṯhe nunar daṯhi har pa ntsay̱a,̱ ne
nda dini te nda hyox̱ꞌu̱.

3Nuꞌmú̱ nöꞌö bi ꞌñemba ar ñꞌoẖo̱ xki ꞌyotꞌa ár ꞌye:̱
—Nangi, ꞌba̱ madetho.
4Ne bi ꞌyam̱ba nuꞌu̱ mi ꞌbu̱hnu̱:
—Teme xiñho da tꞌoṯꞌa har pa ntsay̱a,̱ ar ñho wa ar tsꞌomꞌu̱i. Ha da tꞌoṯhe nꞌar daṯhi,

wa da theg̱i da du.
Gatho bi ñhetho.
5 Nuꞌmú̱ nöꞌö bi mbo̱ ár kwe̱ bi ñhanda hár nthetꞌi, bi du ár mu̱i ngetho xa mi kotyá

mu̱i, ne bi ꞌñemba nunar ñꞌoẖo:̱
—Maka ri ꞌye.̱
Nöꞌö bi maki, ne dama bi ditsꞌi bi mꞌu̱i xiñho.
6Nu mi boṉga ya deṉgaꞌbep̱ate, bi ñꞌu̱tꞌwi yá ñꞌohu̱ ar Erode hanja nda tsa̱ nda hyoꞌu̱.
Nzey̱e̱ ya jöꞌi mi ꞌbu̱hwi ar Hesu hár ñöni ar ñho̱nthe

7Ha nu ar Hesu bi mew̱i yá max̱te hár ñöni ar ñhoṉthe. Ne bi deṉga nzey̱e̱ ya jöꞌi, ya
me Ngalilea, ya me Nhudea,

8 ya me Herusalen, ya me Idumea, nuꞌu̱ mi ꞌbu̱ ꞌrandi ar döthe Hordan, ne nuꞌu̱ mi ꞌbu̱
hár nthetꞌi ar hnini Tiro ne ar Sidon. Xki zo yá guꞌu̱ mi oṯꞌa ya döta ntꞌudi, nzey̱ey̱u̱ ma
ba kꞌöni.

9Ar Hesu bi ꞌñemba yá max̱te nda ñhokꞌu̱ di peꞌ̱sa nꞌar motsa núꞌmu̱ mi mahyoni nda
boṯsꞌe, ne hinge nda ꞌyentꞌa ya jöꞌi.

10 Ngetho xki oṯhe nzey̱e̱ ya jöꞌi, jange gatho nuꞌu̱ mi hñeni, xa mi ñꞌentꞌi mi ne nda
daṉi.

11Ha nuya mi nthex̱kwi ya tsꞌondöhi, núꞌmu̱ nda hyandi, mi ndaṉdihmö hár waꞌö, ne
mi mafi mi eñꞌu̱:

—Nuꞌge go ár Tꞌu̱ꞌi Jö.
12Nöꞌö xa mi tsu̱i hinge nda möñꞌu̱ togoꞌö.
Ar Hesu bi hwahna nuꞌu̱ ꞌreṯꞌamayoho yá mpo̱te
(Mt. 10:1‑4; Lk. 6:12‑16)

13Mꞌef̱a bi box̱a har tꞌoẖo,̱ ne bi zohna nuꞌu̱ togo mi neꞌö, ne nuyu̱ bi ma ba tsu̱di.
14Ne bi hñuxa ꞌreṯꞌamayoho nda ñꞌowi, ne nda meẖni ma nda mönga ar hoga mhö.
15Ne nda meꞌ̱sa ar tsꞌeḏi nda oṯhe ya hñeni, ne nda ꞌyeṉga ya tsꞌondöhi.
16Nꞌaꞌu̱ ar Simu nöꞌö bi hñuꞌspabi ar Pedro,
17 ar Hakobo ár tꞌu̱ ar Sebedeo, ne ar Xuwa ár jödö ar Hakobo, gehyu̱ bi thuꞌspabi ya

Boanerges, ne da ꞌñenö: Ya bötsi di hñöxa ár hñeti ar ñu̱ni;
18 ar Andre, ar Lipe, ar Bartolo, ar Teo, ar Toma, ar Hakobo ár tꞌu̱ ar Alfeo, ar Tadeo, ne

ar Simu togo xki ñꞌowi nuꞌu̱ mi ntuhni mi ñönga ár hnini,
19ne ar Huda Iskariote nöꞌö togo bi da.̱ Nemiwadi bi hwañꞌu̱, bi menkꞌu̱ habu̱mi ꞌbu̱ꞌu̱.
Ar ñömañꞌu̱ tꞌem̱ba ár Hñö Jö
(Mt. 12:22‑32; Lk. 11:14‑23)

20Nu mi zoṉ̃ꞌu̱nu̱, xa bi watꞌa ra nzey̱e̱ ya jöꞌi manꞌagi, himi heg̱i nda ñuni.
21Nu mi ꞌyo̱ yá mëni ar Hesu, ba eꞌu̱ nda zitsꞌi, ngetho mi eñꞌu̱ xi ꞌbe̱ ár mfeni.
22Nuya bötꞌofo xki ꞌñe Herusalen mi eñꞌu̱ mi peꞌ̱sa ar Belsebu, ne mi hömpa ár tsꞌeḏi

ár ndö ya tsꞌondöhi, njapꞌu̱ mi eṉga ya tsꞌondöhi.
23Ar Hesu bi xipabi nda watꞌa ya jöꞌi, ne mi utꞌu̱ mꞌede, mi enö:
—Hanja tsa̱ ar tsꞌondöhi da ñꞌeṉse.̱
24Nuꞌmu̱ nꞌar hnini da ntunse,̱ da nhwati.
25Ne nuꞌmu̱ nuꞌu̱ togo ꞌbu̱ ha nꞌar ngu da ntunse,̱ da ñhege.
26Ne nuꞌmu̱ ya tsꞌondöhi da mpox̱kwe̱ ne da ñhege, da nhwatase.̱
27Hinto tsa̱ da yu̱tꞌa hár ngu nꞌar ñꞌoẖo̱ xa ja ár tsꞌeḏi, ne da bëpa yá ñho nuꞌmu̱ hinxi

xoṯꞌe mꞌeṯꞌo. Núꞌmu̱ xta wadi da xoṯꞌe hö, da tsa̱ da bëpa yá ñho.
28 Xa majöni di xiꞌahu̱, gatho yá tsꞌoki ya meximhai̱ ma da mpumbabi, ne tsaṉtꞌö ar

tsꞌate xi mö.
29Ha nöꞌö togo da ꞌyem̱ba ar ñömañꞌu̱ ár Hñö Jö, hinda ma da mpumbabi. Xi tꞌeḵwabi

ar mfei̱ hiñhamꞌu̱ da thege.
30 Bi ꞌñembabi njapꞌu̱ ngetho xki ꞌñeñꞌu̱: Xi nthex̱kwi nꞌar tsꞌondöhi.
Ár nönö ne yá jödö ar Hesu
(Mt. 12:46‑50; Lk. 8:19‑21)

31Mꞌef̱a ba ehnu̱ ár nönö ne yá jödö, himbi thoꞌu̱, bi gota nthi, ne bi meṉ̃ꞌu̱ togo nda
zofo.

32Nuꞌu̱ togo mi hu har nthetꞌi habu̱ mi huꞌö, bi ꞌñembabi:
—Ri nönö ne ri jödö bi ꞌba̱ nthi, hoñꞌaꞌi ꞌnö.
33Ne nöꞌö bi dödi:
—Togo ma nönö ne ma jödö.
34 Bi kꞌötꞌa nuꞌu̱ mi hu hár nthetꞌiꞌö, ne bi ꞌñenö:
—Xi ꞌbu̱kwa nuꞌu̱ togo ma nönö ne ma jödö.
35Ngetho gatho nuꞌu̱ togo oṯꞌa ngu mönga Jö, go gehyu̱ ma jödö, ma nju ne ma nönö

nꞌehe.



AR MARKO 4:1 55 AR MARKO 4:24
4

Ár ꞌbede ar motꞌi
(Mt. 13:1‑23; Lk. 8:4‑15)

1 Ar Hesu bi du̱ꞌma manꞌagi bi uta ya jöꞌi har ñönthe. Ne bi gotꞌatho nzey̱e̱ ya jöꞌi, xa
mar nzey̱e.̱ Jange nöꞌö bi yu̱tꞌa har motsa ne ka bi hñuxnu̱, ha gatho ya jöꞌi mi ꞌbaṯa har
ñönthe.

2Ne te gatho mi utꞌu̱ mꞌede, ne njapꞌu̱ mi utwabiꞌu̱ ár ntꞌuti, bi ꞌñembabiꞌu̱:
3—ꞌYox̱u̱ nöꞌö ma ga xiꞌahu̱: Nꞌar motꞌi bi boṉi ma ba mpotꞌi.
4Ne núꞌmu̱ mi mpotꞌi, nꞌa tu̱i bi zo har ꞌñu, ba e ya tsꞌintsꞌu̱ bi go bi za.
5Manꞌa tu̱i bi zo ha ya do habu̱ himi köxa nzey̱e̱ ar hai̱. Ngutꞌa bi kꞌontsꞌi ngetho himar

mpidi ar hai̱.
6Núꞌmu̱ mi box̱a ar hyadi, bi hwixki, ne bi ꞌyotꞌi, ngetho himi tsa̱ nda nu̱nga yá ꞌyu̱.
7Manꞌa tu̱i bi zo habu̱ mi ja ya ꞌmini. Ne nu mi te nuya ꞌmini, bi xuhña bi otꞌi ne hinte

bi uni.
8Manꞌa tu̱i bi zo habu̱ mar ñho ar hai̱, ne bi unga nꞌar hoga sofo, bi kꞌontsꞌi ne bi te. Bi

unga nꞌaṯemaꞌreṯꞌa, hñunꞌaṯe ne nꞌanthebe nꞌa ngu nꞌa ar ꞌbai̱.
9Ne bi ꞌñembabiꞌu̱:
—Nöꞌö togo tu ár gu, dá ꞌyox̱a nöꞌö di mö.
10Núꞌmu̱ mi mꞌu̱se̱ nuꞌu̱ mi teṉi ne nuꞌu̱ ꞌreṯꞌamayoho yá max̱te, bi ꞌyam̱babi tema ndi

boṉga nunar ꞌbedeꞌö.
11Ne bi ꞌñembabiꞌu̱:
—Nuꞌahu̱ xi utꞌahu̱ Jö nöꞌö hinxi fö mamꞌeṯꞌo tengu ár tsꞌu̱tꞌwi, ha nu maꞌra hindi

ñꞌohu̱, di utamꞌede.
12 Ne xta hyandi, hinda bödi ter meꞌ̱ö, nu xta ꞌyoḏe hinda zo yá mfeni, njapꞌu̱ hinda

ꞌyoṯꞌwa yá ntsoꞌ̱mi, ne da mpumbabi.
13Ne bi ꞌñembabiꞌu̱:
—Ha hingi pöhu̱ tema di boṉga nunar ꞌbedenu̱. Hanjama gi pöhu̱ tema di boṉga gatho

nuya ꞌbede ꞌmu̱.
14Nunar motꞌi, gehnu̱ nöꞌö togo xanga ár mhö Jö.
15 Nöꞌö te ꞌbotꞌi bi zo har ꞌñu, njangu nuꞌu̱ togo xi nsipa ár mhö Jö. Ne xta wadi da

ꞌyoḏe, ngutꞌa da ꞌñepꞌu̱ ar tsꞌondöhi, ne da hñömba nunar mhö xki zomhö ár mu̱i.
16Njapꞌu̱tho nöꞌö bi ꞌbotꞌa ha ya do, núꞌmu̱ xta nsipa ar mhö, njohya da hñöni.
17Ha hinxi nu̱nga yá ꞌyu̱, jange ngutꞌa da ꞌyotꞌi nu xta ꞌñepabi ya thogi ne ya ntꞌu̱tsa

ngetho tem̱ba ár mhö Jö, dama da ꞌwege.
18Ha nöꞌö bi ꞌbotꞌa habu̱ mi ja ya ꞌmini, ñheẖwi nuꞌu̱ togo xi ꞌyo̱ ár mhö Jö,
19 ne tupár mu̱i gatho nöꞌö te jawa har ximhai̱. Ne ñheg̱i da ka ar bojö ne gatho nu

maꞌra te hyoḵe, ne da hwata ar mhö xki zo hár mu̱i, njangu ar tꞌei̱ hinte bi uni.
20 Ha nu maꞌra bi zo habu̱ mar ñho ar hai̱. Geꞌu̱ togo xi ꞌyo̱ ár mhö Jö, ne da hñöni

xiñho, njangutho nuꞌu̱ bi unga ar hoga sofo, ꞌra nꞌaṯemaꞌreṯꞌa, maꞌra hñunꞌaṯe, ne maꞌra
nꞌanthebe nꞌa ngu nꞌar ꞌbai̱.

Gatho nöꞌö tꞌo̱tꞌa ñꞌöntho, nꞌar pa ma da födi
(Lk. 8:16‑18)

21Ar Hesu bi ꞌñembabiꞌu̱ nꞌehe:
—Hage da thö nꞌar ñotꞌi ne da joꞌma ha nꞌar hwada, wa da ꞌbo̱ hai̱ nꞌar fidi. Hage hinda

tꞌexa har mfoxꞌyo.
22Njapꞌu̱tho nꞌehe, gatho nöꞌö tꞌoṯꞌa ñꞌöntho, nꞌar pa ma da födi, ne ma da box̱a gatho

nöꞌö xi joꞌmi.
23Nöꞌö togo tu ár gu, dá ꞌyox̱a nöꞌö di mö.
24Ne bi ꞌñembabi nꞌehe:
—Hyanthu̱ xiñho tema gi oẖu̱, ngetho nuꞌmu̱ gi kwathu̱ xiñho nöꞌö nsiꞌahu̱, ma da

thusꞌahu̱ ár nzey̱e.̱

25Ngetho nöꞌö togo peṯsꞌi, ma da thuꞌspabi ár nzey̱e,̱ ha nöꞌö hinte peṯsꞌi, da thömba
nöꞌö beni mi peꞌ̱shmö.

Ar ꞌbede hanja te ar ꞌbotꞌi
26Ar Hesu bi ꞌñembabi nꞌehe:
—Ár tsꞌu̱tꞌwi Jö ñheẖwi ngu nꞌar ñꞌoẖo̱ pontꞌei̱ har hai̱.
27Da ñꞌöhö ne da nangi, parxui poṯsꞌe ne te, mödi hingi pödi hanja.
28Ngetho nunár ñhose̱ ar hai̱ unga ar sofo: mꞌeṯꞌo ar doṉitho, mꞌef̱a da ngöhö, ne nuya

ngöhö da ñuxa ya tꞌei̱.
29Ne nu xta ñötsꞌi, ngutꞌa da mfota ar tꞌex̱u̱, ngetho xi zo̱ ar sofo.
Ár ꞌbede ar nda̱murtasa bi ꞌbotꞌi
(Mt. 13:31‑32; Lk. 13:18‑19)

30 Bi ꞌñembabi nꞌehe:
—Tema ga emfu̱ di hñöxa ár tsꞌu̱tꞌwi Jö, wa tema ꞌbede ga hej̱wu̱.
31Ñheẖwi nꞌar ndam̱urtasa, nuꞌmu̱ xta ꞌbotꞌi xa tsi tꞌu̱lo, töta gatho nu maꞌra.
32Ha nu xta te, töpa ár döta maꞌra ya kꞌani. Ne xa di döta yá ꞌye,̱ nuya tsꞌintsꞌu̱ hokyá

mꞌafi ha yá xudi.
Teme mi japa ar Hesu ya ꞌbede
(Mt. 13:34‑35)

33Ar Hesu mi mönga nzey̱e̱ ya ꞌbede nguyu̱. Njapꞌu̱ mi utwa ya jöꞌi ár mhö Jö, njangu
mi tsa̱ nda zo yá mfeniꞌu̱.

34Nuꞌmu̱ himar ꞌbede, hintemi xipabiꞌu̱, mödi yámax̱temi otꞌwa ar ꞌñu tema ndi boṉi,
núꞌmu̱ mi ꞌbu̱seꞌ̱u̱.

Ar Hesu bi japa ar ꞌyomndöhi bi ntsa̱ya̱
(Mt. 8:23‑27; Lk. 8:22‑25)

35Nor paꞌö mi nxui, bi ꞌñemba yá max̱te:
—Ma ga thohu̱ ꞌrandi.
36Bi ꞌñe ya jöꞌi, ne har motsa habu̱ mi ku̱ꞌu̱, bi maꞌu̱. Mi ꞌbu̱hnu̱ maꞌra ya motsa nꞌehe.
37 Núꞌmu̱ mi ku̱ har dehe, bi ñꞌo nꞌar ꞌyomndöhi, ne xa mi eṉsa ar dehe har motsa,

ꞌbu̱tho nda ku̱ꞌmi.
38Ne ar Hesu mi ꞌbeṉga hár xu̱tha ar motsa mi öhö, xki gax̱a ár ñö ha nꞌar huhni. Bi

ma ba tꞌa,̱ ne bi tꞌembabi:
—Utate, ha hingi handi ma ga ku̱hu̱.
39Ne bi nankꞌö bi zu̱ ar ndöhi, ne bi ꞌñemba ar ñhoṉthe:
—Ñhe, ntsay̱a.̱
Ne bi ntsay̱a̱ ar ndöhi, ne gatho bi ñhetho.
40Ar Hesu bi ꞌñemba yá max̱te:
—Yoꞌö xa gi ntsuhu̱. Hanja hingi ñꞌemu̱ihu̱.
41Nuꞌmú̱ xa bi zu̱ nꞌar mbidi, ne mi enga nꞌa ngu nꞌaꞌu̱:
—Togoꞌmu̱nu̱. Ar ndöhi ne ar ñhoṉthe oṯe te ꞌbep̱abi.

5
Ar ñꞌo̱ho̱ me Gadara xki nthex̱kwi ya tsꞌondöhi
(Mt. 8:28‑34; Lk. 8:26‑39)

1 Bi ꞌrañꞌu̱ ꞌrandi ar ñhoṉthe, bi zoṉ̃ꞌu̱ ha yá hai̱ ya me Gadara.
2 Ne nu mi gö ar Hesu har motsa, dama ba e bi zu̱ nꞌar ñꞌoẖo̱ xki ꞌñe ha ya tꞌag̱i, mi

nthex̱kwi nꞌar tsꞌondöhi.
3Nunar ñꞌoẖoṉu̱ mi ꞌbu̱ ha ya tꞌag̱i, ne hinto mi tsa̱ nda xoṯꞌe, himi oṯa ya nthöhiboj̱ö.
4 Ngetho hinga nꞌagitho xki nthötꞌa ya nthöhiboj̱ö, ne nöꞌö mi xeḵi ne mi ku̱ntꞌa ya

boj̱ö, hinto mi tsa̱ nda döhö.
5Ne hyaxꞌmu̱, parxui mi ꞌyo mi hex̱ya mhafi ha ya tꞌoẖo̱ ne ha ya tꞌag̱i, ne mi ju̱ ya do

xa mi ntseṉse.̱

6Nu mi hyanda ar Hesu mi e yapꞌu̱, bi nixtꞌi ba e bi ndaṉdihmö hár wa.
7Ne mi mafi ntsꞌeḏi mi enö:
—Te gi hongwa Hesu, ár Tꞌu̱ꞌi Jö bi ꞌbu̱ mhetsꞌi. Di etꞌa Jö, di aꞌ̱i hingi ꞌraka ar mfei̱.
8Ngetho ar Hesu mi embabi:
—Tsꞌondöhi, hye̱ nunar ñꞌoẖoṉu̱.
9Ne bi ꞌyam̱babi:
—Temar huꞌi.
Ne bi dödi bi ꞌñenö:
—Nꞌa mutꞌi, ngetho di nzey̱eẖe.
10Ne xa mi ap̱a ar möte, hinge nda meẖni nda ma maꞌra ya hai̱ꞌu̱.
11Getꞌu̱nu̱ mi ꞌyonu̱ nzey̱e̱ ya tsꞌu̱di mi ñunga har ngwani.
12Gatho nuya tsꞌondöhi mi ap̱a ar möte ar Hesu mi embabi:
—Peṉkagihe ma ga ku̱the ha ya tsꞌu̱diyu̱.
13Ne ar Hesu bi umba ar seḵi. Nuya tsꞌondöhi bi boṉi bi ma ba ku̱tꞌa ha ya tsꞌu̱di. Nuyu̱

mi tsu̱ ngu nꞌaṯenthebe, ne gatho bi ñho̱ harmaꞌye, ma ba tso har ñhoṉthe, bi jötꞌa gatho.
14 Ne nuꞌu̱ togo mi su ya tsꞌu̱di, bi nixtꞌi ma ba xipa ya jöꞌi mi ꞌbu̱ har hnini ne har

nthetꞌi. Ne bi boṉga ya jöꞌi, ma ba handa te xki thohnu̱.
15Ba e bi kꞌönga ar Hesuꞌu̱, ne bi hyantꞌu̱ mi ꞌbu̱hwinu̱ nöꞌö togo xki nthex̱kwi ár mutꞌi

ya tsꞌondöhi, mi huhnu̱ xki hye ár dutu ne mi ja ár mfeni. Nuꞌmú̱, xa bi zuꞌu̱.
16Ne nuya togo mi ꞌbu̱hnu̱, ne bi hyanda tema xki ja nöꞌö togo mi peꞌ̱sa ya tsꞌondöhi

ne ya tsꞌu̱di, mi petwa nu maꞌra.
17Ne nuya jöꞌi bi ndu̱i bi ꞌyap̱a ar möte ar Hesu nda manu̱ nda zokwabinu̱ yá hai̱.
18Nemi box̱a ar Hesu har motsa, nöꞌö ar ñꞌoẖo̱ xki nthex̱kwihmö ya tsꞌondöhi, mi ap̱a

ar möte nda hyeg̱i nda mew̱i.
19Nöꞌö himbi hyeg̱i, ne bi ꞌñembabi:
—Di ma ri ngu ne ba tsu̱ ri mëni. Petwabi hangu ya döta ntꞌudi xi ꞌyoṯꞌa ar tsi Hmu, ne

hanja xi mes̱ꞌa ar nhwëki.
20Ne bima, bi ndu̱i bimetwanu̱ Ndekapoli tengu ár döta ya ntꞌudi xki hwëkwa ar Hesu,

ne gatho xa mi ꞌyoṯho.
Ár tꞌinxu ar Hairo, ne ar ꞌbeẖñö bi da̱mba ár pa̱tꞌi ar Hesu
(Mt. 9:18‑26; Lk. 8:40‑56)

21 Bi ꞌraxa manꞌagi ar Hesu ꞌrandi ar ñhoṉthe ha nꞌar motsa. Bi watꞌa ra nzey̱e̱ ya jöꞌi,
ne nöꞌö mi ꞌbaṯa har ñönthe.

22Ne ba e nꞌar ndö ha yá nijö ya xodyo mar thuhu ar Hairo, mi hyandi bi ndaṉdihmö
hár wa.

23Ne xa mi ap̱a ar möte mi embabi:
—Ma tꞌinxu ntsaw̱i ar ndöte. Ba e gi hñuxa ri ꞌye̱ gi oṯhe ne da nte.
24 Bi mew̱i ꞌmu̱. Ra nzey̱e̱ ya jöꞌi mi teṉi, ne nuyu̱ xa mi tsꞌitsꞌi.
25 Ja mi panu̱ nꞌar ꞌbeẖñö mi peꞌ̱sa ꞌreṯꞌa ma yonjey̱e̱ mi xotꞌwa ya ji.
26Xa mi ñꞌu̱da ár mꞌu̱i. Xki kꞌönga nzey̱e̱ ya unga ñꞌethi, xki de gatho nöꞌö mi peṯsꞌi ne

hinte mañho xki dini, hoṉse̱ mi tsaꞌ̱ye̱ hyaxꞌmu̱.
27Numi ꞌyoḏe mi nhoṉga ar Hesu, bi yu̱tꞌa madeda ya jöꞌi, ne ba e hár xu̱tha bi dam̱ba

ár patꞌi.
28Ngetho mi ense:̱ Nuꞌmu̱ mödi hoṉse̱ ga tham̱bahmö ár patꞌi, da dixkagi.
29Ne nꞌagitho bi kꞌu̱ nuya ji, ne bi za̱ hár ndoꞌyo xki hñöka nunar u̱giꞌö.
30 Ar Hesu dama bi za̱ xki boṉga ar tsꞌeḏi hár ndoꞌyo, bi ñegi bi hyanda ya jöꞌi, ne bi

ꞌñembabi:
—Togo xi dam̱ga ma he.
31Nuyá max̱te bi ꞌñembabi:
—Gi handi tsꞌisꞌa gatho ya jöꞌi, ne gi enö: Togo xi daṉ̃ꞌaꞌi.
32Ha nöꞌö mi handa hár nthetꞌi mi honi togo xki ꞌyoṯꞌa njapꞌu̱.

33 Nuꞌmú̱ nunar ꞌbeẖñö, mi ntsu ne xa mi nhwötꞌi, mi pöꞌö tema xki mef̱i, ba e bi
ndaṉdihmö hár waꞌö, ne bi daṯwa majöni.

34Ha nöꞌö bi ꞌñembabi:
—Ma tsi tꞌinxu, nuna ri jamfi xi max̱ꞌi xi dixꞌi. Di ma ter entho, xi hñöka ri u̱gi.
35Hinxki watho nda ñö, ba e ꞌra xki ꞌñe hár ngu ár ndö yá nijö ya xodyo, ne bi ꞌñembabi:
—Yo gi hökwa ár ꞌbef̱i ar Utate. Xi du ri tꞌinxu.
36Mi ꞌyo̱ ar Hesu, bi ꞌñemba ár ndö ar nijö:
—Yo gi ntsu. Hoṉse̱ ñꞌemu̱i.
37Ne hinto bi hyeg̱i nda deṉi, hoṉse̱ ar Pedro, ar Hakobo ne ar Xuwa ár jödöpꞌu̱ꞌö.
38Ne bi ma hár ngu ar ndöꞌö, ne bi hyanda ya jöꞌi xa mi nxintꞌi mi zoni ne mi mafi.
39Ne nu mi yu̱tꞌi, bi ꞌñembabiꞌu̱:
—Yoꞌö xa gi nxinthu̱ ne xa gi zoñhu̱. Nunar nxutsinu̱ hinxi du, ötho.
40Ha nuꞌu̱ togo mi ꞌbu̱hnu̱ mi thentho. Nunu̱ bi ꞌyeṉga gatho, ne hoṉse̱ bi hyeg̱i nda

yu̱tꞌa habu̱ mi ꞌbeṉgar nxutsi ár dada, ár nönö ne nuꞌu̱ mi ñꞌowi.
41 Bi mipa ár ꞌye̱ ar nxutsi, ne bi ꞌñembabi:
—Talita kumi —di boṉi da ꞌñenö: Nuꞌge nxutsi, di xiꞌaꞌi gi nangi.
42Ne dama bi nangi bi ñꞌo. Nunar nxutsinu̱ mi peꞌ̱sa ꞌreṯꞌa ma yonjey̱e.̱ Ne gatho nuꞌu̱

bi hyandi, xa bi ꞌyoṯho.
43Ar Hesu xa bi hñuꞌmba yá mu̱i, hinto nda metwabi nöꞌö xki thogi, ne nda tꞌumba te

nda zi ar nxutsi.
6

Ar Hesu mi ꞌbu̱hnu̱ Nasare
(Mt. 13:53‑58; Lk. 4:16‑30)

1Ar Hesu ba poṉu̱ bi ma ár hai̱, ne nuyá max̱te mi teṉi.
2Mi zo̱ ar pa ntsay̱a,̱ bi ndu̱i bi uta ya jöꞌi ha yá nijö. Ne nzey̱e̱ mi ꞌyoḏe, xa bi ꞌyoṯho,

ne mi eñꞌu̱:
—Ha xpa pöhnu̱ gatho nöꞌö mö. Tema mfödi xi tꞌumbabinu̱. Hanja oṯꞌa gatho nuya

döta ntꞌudiyu̱.
3Ha hinga gehnu̱ ar hyeṉza, ár tꞌu̱ ar Maria, ár jödö ar Hakobo, ar Huse, ar Huda ne ar

Simu nꞌehe. Ha hindi ꞌbu̱hwihu̱wa yá nju.
Ne xa mi tsoṯꞌa yá mu̱i.
4Ha nunar Hesu mi embabiꞌu̱:
—Nꞌár mꞌeẖni Jö habu̱ gatho nhumansu, ha nu hár hai̱se̱ hinꞌö, ne hingi numansu yá

mëni, ne hár nguse.̱
5Ne himbi tsa̱ bi ꞌyoṯꞌa nzey̱e̱ ya döta ntꞌudinu̱, hoṉse̱ bi oṯhe ꞌra ya daṯhi mi hñuꞌspa

ár ꞌyey̱u̱.
6Ne xa mi ꞌyoṯho hanja himi ñꞌemu̱iꞌu̱. Ne mi ꞌyo ha ya tꞌu̱lo hnini har nthetꞌi, mi uta

ya jöꞌi.
Bi ꞌbeẖna nuꞌu̱ ꞌreṯꞌamayoho yá ma̱xte
(Mt. 10:5‑15; Lk. 9:1‑6)

7 Mꞌef̱a ar Hesu bi zohna nuꞌu̱ ꞌreṯꞌamayoho yá max̱te, ne ꞌrama yoho bi meẖni nda
maꞌu̱, ne bi umba ar tsꞌeḏi nda ꞌyeṉga ya tsꞌondöhi.

8Ne bi xipabi hinte nda hñöxa nda ñꞌo har ꞌñu. Hinte nda hñöxa ar ꞌroẕö, wa te nda zi.
Hinge nda nxöꞌsa ar bojö ha yá ngu̱tꞌi, hoṉse̱ nꞌar ndoẖo̱ nda hñötsꞌi.

9Nda ditꞌa yá thiza, ne hinge nda hñöxa yomponi ar dutu.
10Ne bi ꞌñembabiꞌu̱:
—Núꞌmu̱ xki ku̱thu̱ ha nꞌar ngu, ka gi oxu̱nu̱ gatho ya pa gi ꞌbu̱hu̱nu̱ har hniniꞌö.
11Nuhabu̱ hinda tꞌaꞌahu̱ ar seḵi, ne hinda ne da ꞌyox̱ꞌahu̱, poṉ̃hu̱nu̱ ne hwöju̱ ar fonthai̱

xi watꞌa ha ri wahu̱. Njapꞌu̱ da böꞌu̱ hingi ho nöꞌö te peꞌ̱u̱. Xa majöni di xiꞌahu̱, nunar pa
ma da thöꞌspa majöni nöꞌö ar hniniꞌö, ma da hñönga nꞌar döta mfei̱, di töpa yá mfei̱ ya
hnini Sodoma ne Gomora.

12Ne mi boṉ̃ꞌu̱ mi xipa ya jöꞌi nda ꞌyoṯꞌwa yá ntsoꞌ̱mi.
13Mi eṉga nzey̱e̱ ya tsꞌondöhi, mi koxa ar nziki nzey̱e̱ ya daṯhi, ne mi oṯheꞌu̱.
Bi tho ar Xuwa Xixthe
(Mt. 14:1‑12; Lk. 9:7‑9)

14 Ar ndö Erode bi zo ár gu gatho nöꞌö mi oṯꞌa ar Hesu, ngetho xki nu̱nga ár thuhu
gatho nuya hai̱ꞌu̱. Ne mi enö:

—Ar Xuwa Xixthe xi mengi xi nte zëi, jange peꞌ̱sa nor tsꞌeḏiꞌö.
15Ha maꞌra mi enö mar Elia. Ne maꞌra mi enö már mꞌeẖni Jö, ngu nu maꞌra ya mꞌeẖni

mi ꞌbu̱ mamꞌeṯꞌo.
16Nu mi ꞌyo̱ njapꞌu̱ ar Erode bi ꞌñenö:
—Gehnu̱ ar Xuwa togo da heḵwa ár ꞌyu̱ga xi mengi xi nte.
17Ngetho gese̱ ar Erode xki meẖna togo nda gu̱ ar Xuwa, xki dötꞌa ya boj̱ö har faḏi. Xki

japꞌu̱ ngetho xki hñökwahmöhinge ndamꞌu̱hwi ar Erodia, ár ꞌbeẖñö ar Lipe ár jödöpꞌu̱ꞌö,
xki zimbabi ne mi ꞌbu̱hwi.

18Ngetho ar Xuwa xki ꞌñemba ar Erode:
—Hingi ho gi ꞌbu̱hwi ár ꞌbeẖñö ri jödö.
19Ha nunar Erodia mi öthó, mi ne nda hyohmö, ha himi tsa.̱
20Ngetho nunar Erode mi tsu ar Xuwa, mi pödi mar hogajöꞌi ne hinte ma tsꞌoki mi tu,

jange mi faṯsꞌi nda kꞌontꞌi. Ne núꞌmu̱ mi ox̱a nöꞌö mi möñꞌö, himi pödi te nda beni, ne mi
johya mi oṯsꞌe.

21Ha nꞌagi bi zo̱ ar pa mi toꞌ̱ma ar Erodia. Núꞌmu̱ mi da̱ ár daṉgo ar Erode, mi umba
nꞌar tꞌoxi yá max̱te mi ndöwi, ya ndöndogu ne ya ndöngi me Ngalilea.

22Nꞌa mbi yu̱tꞌatho ár tꞌinxu ar Erodia bi nei, ne bi numañho ar Erode ne gatho nuꞌu̱
mi huhwi har mexa. Nꞌa mbi ꞌñembatho nunar nxutsi:

—ꞌYaḵa gatho nöꞌö gi ne, ne ga ꞌraꞌi.
23 Bi ꞌñetꞌa made Jö bi ꞌñembabi:
—Gatho nöꞌö gi ꞌyaḵagi, ga ꞌraꞌi. Di ꞌbu̱i ga ꞌraꞌa made ma tsꞌu̱tꞌwi di peṯsꞌi.
24Mi boṉga nunar nxutsi, bi ꞌñemba ár nönö:
—Te ga ap̱a ar ndö.
Ne nunár nönö bi ꞌñembabi:
—ꞌYap̱a da ꞌraꞌa ár ñö ar Xuwa Xixthe.
25Nuꞌmú̱ dama bi yu̱tꞌa habu̱ mi ꞌbu̱ ar ndö, ne bi ꞌya̱ njawa:
—Di ne gi ꞌraka nꞌagitho ha nꞌar manza ár ñö ar Xuwa Xixthe.
26Ne nunar ndö Erode xa bi zoṯꞌa ármu̱i. Ne himbi tsa̱ bi ponga ár ne, ngetho xki ꞌñetꞌa

made Jö, ne xki ꞌyox̱a gatho nuꞌu̱ mi huhwinu̱ har mexa.
27 Jange nꞌagitho bi meẖna nꞌar ndogu nda hömpa ár ñö ar Xuwa.
28 Ar ndogu bi ma ba heḵwa ár ñö har faḏi, ne ba hömpabi mi o ha nꞌar döta manza.

Ne bi daṯwa ar nxutsi, ha nuna bi thokwa ár nönö.
29 Nu mi ꞌyo̱ yá max̱te ar Xuwa tema xki thogi, ba eꞌu̱ ne bi hñöꞌspa ár ndoꞌyo ma ba

ag̱i.
Bi tꞌinga ngu̱dminthebe ya jöꞌi
(Mt. 14:13‑21; Lk. 9:10‑17; Jn. 6:1‑14)

30 Núꞌmu̱ ba penga yá max̱te ar Hesu, bi ma ba tsu̱ꞌö, ne bi metwabi gatho nöꞌö xki
meꞌ̱u̱ ne nöꞌö xki utwa ya jöꞌi.

31Ha nöꞌö bi ꞌñembabi:
—Möhö har tꞌoẖo̱ gi tsay̱aẖu̱ nꞌa tsi tu̱i habu̱ hinto ꞌbu̱i.
Xa nzey̱e̱ ya jöꞌi ndi ma ne ndi ꞌñehe, himi heg̱i nda ñuni.
32Ne bi maseꞌ̱u̱ ha nꞌar motsa, ndi ma habu̱ hinto mi ꞌbu̱i.
33 Ha nzey̱e̱ ya jöꞌi bi hyandi mi maꞌu̱, ne bi bödi go mi geꞌö. Ba poṉ̃ꞌu̱ ha ya hnini bi

ma watho, ne bi döhö bi zoṉ̃ꞌu̱ mꞌeṯꞌo habu̱ ndi maꞌu̱.
34Ne nu mi gö ar Hesu har motsa, bi hyandi xa mi nzey̱e.̱ Ne xa bi hwëki, ngetho mi

ñheẖwi ꞌra ya tsi deṯi hinte ꞌñe ár maꞌ̱yo, ne bi mu̱di te gatho mi uti.

35Núꞌmu̱ mi nde, bi watꞌa yá max̱te ne bi ꞌñembabi:
—Hinte jawa ya ngu har tꞌoẖo,̱ ha bi nde.
36 ꞌÑedi ma da hyonga te da ziyu̱ har nthetꞌi ne ya tꞌu̱lo hnini, ngetho hinte höyu̱.
37Ar Hesu bi dödi ne bi ꞌñembabi:
—Go gi umfu̱ te da zi.
Bi döꞌu̱:
—Habu̱ ga tiñhe yonthebe mpa ar nthöhö ga taṉ̃he ya thuhme, ne ga ꞌwiñheyu̱.
38Nöꞌö bi ꞌñembabiꞌu̱:
—Hangu ya thuhme gi höhu̱. Dí ma ba nuhu̱.
Ne mi bödi bi ꞌñeñꞌu̱:
—Ku̱tꞌa, ne yoho ya tsi hwö.
39 Bi möñꞌö nda nsipabi ya jöꞌi nda hñudi mutꞌitho har kꞌangdoṉi.
40Ne bi hñuꞌu̱ bi ꞌyoṯꞌa ya mutꞌi nthebe, ne maꞌra ngu̱dmi.
41Nuꞌmú̱ ar Hesu bi gu̱ nuya ku̱tꞌa ya thuhme ne nuya yoho ya hwö, bi noꞌ̱sa mhetsꞌi bi

jöpi. Bi heka ya thuhme, ne bi thokwa yá max̱te bi hyemba ya jöꞌi. Ne bi japꞌu̱ nuya yoho
ya hwö nꞌehe.

42Gatho ya jöꞌi bi ñuni ne xa bi niñö.
43Mꞌef̱a bi njo nuya xeṉi thuhmene ya hwö bi bongi, bi ñhuꞌsa ꞌreṯꞌamayoho ya ꞌboṯsꞌe.
44Ha nuꞌu̱ togo xki ñuni, mi tsu̱ ngu ngu̱dminthebe ya ñꞌoẖo.̱
Ar Hesu mi ꞌyoda mañö ar dehe
(Mt. 14:22‑27; Jn. 6:15‑21)

45Mꞌef̱a ar Hesu bi xipa yá max̱te nda box̱a har motsa, nda mꞌeṯꞌo ndi maꞌu̱ Betsaida,
mi ꞌbu̱ ꞌrandi har ngwani. Ha nöꞌö nda gohmö nda ñꞌehwi ya jöꞌi.

46Ne mi wadi bi ꞌñeꞌu̱, bi box̱a har tꞌoẖo̱ ma ba ap̱a Jö.
47Nu mi nxui, ar motsa mi pa madeda ar ñhoṉthe, ne nöꞌö mi ꞌbu̱se̱ har tꞌoẖo.̱
48Mihyanda yámax̱te xamar ñhembi ndañꞌo har dehe, ngetho ar ndöhimi ntox̱kwiꞌu̱.

Mi zo̱ ngu ar hñumxudi, bi ma ba tsu̱di mi ꞌyoda mañö ar dehe, ne bi ꞌyoṯꞌe ngu mi ne
nda thotho.

49Mi hyantꞌu̱ mi ꞌyo har dehe, bi beñꞌu̱ mar pite, ne xa bi maꞌu̱.
50Gatho bi hyandi ne xa bi ntsu. Nꞌagitho bi zofo ne bi ꞌñembabi:
—Go gekaga, yo gi ntsuhu̱.
51Ne bi box̱kwiꞌu̱ har motsa. Nuꞌmú̱ bi nkötꞌa ar ndöhi, ne nuꞌu̱ xa bi ꞌyoṯho, himi pödi

te nda beni.
52Ngetho hinxki zoda yá mfeni núꞌmu̱ mi japa ya thuhme bi xu, xa mar me yá mfeni.
Ar Hesu bi o̱the ya da̱thi núnu̱ Genesare
(Mt. 14:34‑36)

53Mi zoṉ̃ꞌu̱ ꞌrandi ar dehe har hai̱ Genesare, ka bi dötnu̱ ar motsa.
54Ne nu mi göꞌu̱, nꞌagitho bi bö ya jöꞌi go mar Hesu.
55Bi ne ya nguyu̱ xog̱e har nthetꞌi nor hai̱ꞌö, ne bi ndu̱i habu̱ gathomi tsꞌimpa ya daṯhi

mi ku̱xa ha ya fidi, habu̱ nda ntꞌoḏe mi ꞌbu̱ꞌö.
56 Ne habu̱ gatho mi ku̱tꞌa ar Hesu ha ya tꞌu̱lo hnini, ha ya döhni ne ha xki fontꞌa ya

ngu, mi tsꞌi ya daṯhi ne nda ꞌbo̱ ha ya döꞌñu. Ne nuyu̱ hoṉse̱ mi aḏi nda theg̱i nda dam̱ba
ár ñöni ár paṯꞌi, ne gatho nuꞌu̱ mi tham̱babi, mi thitsꞌi.

7
Nöꞌö japi da tsꞌokar jöꞌi
(Mt. 15:1‑20)

1Nuya deṉgaꞌbep̱ate ne ꞌra ya bötꞌofo xki ꞌñe Herusalen, ba e bi watꞌa habu̱ mi ꞌbu̱ ar
Hesu.

2Ne mi hyantꞌu̱ ꞌra yá max̱te ar Hesu hinge mi xu̱ꞌye̱ nda ñuni, ne mi theñꞌu̱.
3Ngetho nuya deṉgaꞌbep̱ate ne gatho ya xodyo xa mi teṉga nunar ntꞌumbi xki zokwa

yá pale, hinge nda ñuni nuꞌmu̱ hinge nda nxu̱ꞌye̱ xiñho.

4Ne núꞌmu̱ nda menga har tai̱, mꞌeṯꞌo nda nxu̱ꞌye,̱ ne ja nda ñuni. Hinge hoṉseṉu̱, bi
gu̱ maꞌra ya ntꞌumbi nda mef̱i, ngu ar su̱tꞌatꞌeṉi, ar su̱tꞌbada, ar su̱tꞌatꞌeṉiboj̱ö, ne nda
menga yá fidi.

5 Bi ꞌyam̱babi ꞌmu̱ ya deṉgaꞌbep̱ate ne ya bötꞌofo:
—Yoꞌö ri max̱te hingi tem̱ba yá ntꞌumbi ma palehu̱, ñuni hingi nxu̱ꞌye̱ mꞌeṯꞌo.
6Ar Hesu bi dötwabiꞌu̱ ne bi ꞌñembabi:
—Xa gar nemhñöhu̱. Majöni nöꞌö bi ꞌyem̱pꞌahu̱ ar mꞌeẖni Isaia xi tꞌotꞌi njawa:

Nunar hnininu̱ oxta mañö eñꞌu̱ eska ma nsu,
ngetho himbi poṉga ha yá mu̱i.
7 Ter ñhoꞌö eska ma nsu,
embabi ar hoga ntꞌuti nöꞌö xi benseꞌ̱u̱.

8Ngetho xka hyeẖu̱ ár ꞌbep̱ate Jö, ne xa gi ne gi tem̱fu̱ yá ntꞌumbi ya meximhai̱, ngu
ar nsu̱tꞌatꞌeṉi, ar nsu̱tꞌbada, ne gatho nu maꞌra gi peẖu̱ njapꞌu̱tho.

9Mi embabiꞌu̱ nꞌehe:
—Hinte gi nuthu̱ ár ꞌbep̱ate Jö, gi teṉ̃hu̱ nuya ri ntꞌumbihu̱.
10Ngetho ar Moise bi ꞌñenö: ꞌÑeꞌspa ár nsu ri dada ne ri nönö. Ne enö: Nöꞌö togo da

zanga ár dada wa ár nönö, hinda kꞌontꞌi da tho.
11 Ha nuꞌahu̱ gi eñhu̱ xiñho togo da ꞌñemba ár dada wa ár nönö: Hingi tsa̱ ga fax̱ꞌi,

ngetho nöꞌö nga ꞌraꞌahmö, gehnu̱ ar Korban (poṉi da ꞌñenö ár mꞌoṉ̃ho̱ Jö).
12Ne njapꞌu̱ hingi heẖu̱ da max̱a ár dada ne ár nönö.
13Hinte gi nuthu̱ ár mhö Jö, gi hokse̱ ri ntꞌumbihu̱, ne nzey̱e̱ maꞌra ya ꞌbef̱i nguyu̱ gi

oṯhu̱.
14Ne bi zo gatho nuꞌu̱ mi ꞌbu̱hnu̱, bi ꞌñembabiꞌu̱:
—Gi gathohu̱, ꞌyoẖu̱ ne dá zo ri guhu̱ nöꞌö ma ga xiꞌahu̱.
15Hiñꞌotho te da yu̱tꞌa hármu̱i ar jöꞌi ne da tsꞌokwabi. Nöꞌö bi poṉgambohö, go tsꞌokꞌö.
16Nöꞌö togo tu ár gu da ꞌyoḏe, dá ꞌyox̱a nöꞌö te di mö.
17 Núꞌmu̱ mi zopꞌu̱ ya jöꞌi, bi yu̱tꞌa har ngu, nuyá max̱te bi ꞌyam̱babi tema ndi boṉga

nöꞌö xki mö.
18Ne ar Hesu bi ꞌñembabiꞌu̱:
—Hage nuꞌahu̱ nꞌehe hinte xi zo ri mfenihu̱. Ha hinxka pöhu̱ gatho nöꞌö ku̱tꞌa hár ne

ar jöꞌi, hingi tsa̱ da tsꞌoki.
19Ngetho hingi tsinga hár mfeni, hoṉse̱ tho hár mu̱i, ne da ꞌyei̱ xta ñꞌex̱jo.
Bi mö njapꞌu̱, ne mi ñꞌudi gatho ya ñhuni xintꞌaxi.
20Ne mi enö:
—Gatho nöꞌö poṉga hár mfeni, nöꞌö hö, japi da tsꞌoka ar jöꞌi.
21Ngetho ka bi ehnu̱ ya tsꞌomfeni, ya tsꞌinga nthöti, ya mꞌeṉgwi jöꞌi, ar ntho,
22 ar mfë, ar nhemꞌeṯsꞌi, ya tsꞌomꞌu̱i, ar nhemhñö, ar nheꞌbeẖñö, ar hyoḵe, ne da

ꞌyomba ar ꞌbede maꞌra, ar ñꞌetsꞌi, ne ar kꞌatꞌamfeni.
23Gatho nuya tsꞌokiyu̱, di boṉga mbo, ne tsꞌoka ya jöꞌi.
Ár jamfi ar ꞌbeẖñö mar mengu manꞌar ha̱i
(Mt. 15:21‑28)

24 Bi nangu̱nu̱ bi ma har hai̱ Tiro ne Sidon. Mi zoṉi bi yu̱tꞌa ha nꞌar ngu, hinto mi ne
nda bödi mi ꞌbu̱hnu̱, hoṉse̱ himbi tsa̱ bi ñꞌöni.

25 Ngutꞌa bi zo ár gu nꞌar ꞌbeẖñö mi ꞌñe nꞌár tꞌinxu xki nthex̱kwi nꞌar tsꞌondöhi. Mi
bödi mi ꞌbu̱hnu̱, dama ba e bi ndaṉdihmö hár wa.

26Nunar ꞌbeẖñönu̱ himar me Israel, xki mꞌu̱ har hai̱ Sirofenisia. Ne mi ap̱a ar möte ar
Hesu nda ꞌyem̱ba ar tsꞌondöhi ár tꞌinxu.

27Har Hesu bi ꞌñembabi:
—Toꞌ̱ma mꞌeṯꞌo da niñö ya bötsi, ngetho hingi ho da gu̱mpa yá thuhme tsiꞌu̱, ne da

tꞌem̱ba ya ꞌyo.
28Nunar ꞌbeẖñö bi dödi ne bi ꞌñenö:
—Hö tsi Hmu, mödi njapꞌu̱, nuya ꞌyo tsipa yá boṉe ya bötsi ta̱ har mexa.
29Nuꞌmú̱ ar Hesu bi ꞌñembabi:

—Ngetho xka mönga nunar mhönu̱, di ma. Ar tsꞌondöhi xi hyeḵꞌa ri tꞌinxu.
30Ne nu mi zoṉga ár ngu, bi dinga ár tꞌinxu mi ꞌbeṉga har fidi, xki hye̱ ar tsꞌondöhi.
Ar Hesu bi o̱the nꞌar gogu mar köne

31 Bi boṉga ar Hesu har hai̱ Tiro, bi thota har hai̱ Sidon, ndi ma har ñhoṉthe Ngalilea,
bi ꞌraxtꞌa ar hai̱ Dekapoli.

32Ne ba tsꞌimpanu̱ nꞌar ñꞌoẖo̱ mi gogu ne mar köne, bi tꞌap̱a ar möte nda hñuꞌspa ár
ꞌye.̱

33Nöꞌö bi ꞌwekase,̱ ne bi dintꞌwa yá xa̱ ha yá guꞌö. Bi zoxa ár ꞌye̱ ne bi dam̱ba ár jöhne.
34 Bi gu̱xa ár da̱ mhetsꞌi, bi ngötsꞌi ne bi ꞌñembabi:
—Efata —ne da ꞌñenö: Dá xogi.
35Ne dama bi xo ár gu, ne bi tuka ár jöhne, bi ñö xiñho.
36Ar Hesu bi hñuꞌmba yá mu̱i hinto nda xipabiꞌu̱. Ha núꞌmu̱ mi xipabiꞌu̱ hinte nda mö,

xa mi peꞌu̱.
37Ne xa mi ꞌyoꞌ̱u̱ ne mi eñꞌu̱:
—Gatho nöꞌö pef̱i, oṯꞌe xiñho: nuya gogu xokwa yá gu, ha nuya gone japi da ñö.

8
Bi tꞌinga ngu yonꞌa̱tenthebe ya jöꞌi
(Mt. 15:32‑39)

1Nuya paꞌu̱ xki watꞌa ra nzey̱e̱ ya jöꞌi manꞌagi, ne hinte mi peꞌ̱sa te nda zi. Ar Hesu bi
zohna yá max̱te ne bi ꞌñembabi:

2—Di hwëka nuya jöꞌi, ngetho peꞌ̱sa hñupa di ñꞌohu̱, ne hinte hö te da ziyu̱.
3Ha nuꞌmu̱ ga peẖna yá ngu hinte xi zi, yo ma da wentꞌa har ꞌñu, ꞌra xpa e yapꞌu̱.
4Nuyá max̱te bi ꞌñembabi:
—Ha di ꞌñe gatho ar thuhme da japa da niñöwa har otꞌatꞌoẖo̱ nuya jöꞌiyu̱.
5Ha nöꞌö bi ꞌyam̱babiꞌu̱:
—Hangu ya thuhme gi peꞌ̱su̱.
Ne bi ꞌñeñꞌu̱:
—Yoto.
6Ar Hesu bi ꞌbep̱a ya jöꞌi nda hñu har hai̱ ꞌmu̱. Bi gu̱xa nuya yoto ya thuhme, bi umba

njamödi Jö. Bi heke ne bi hyemba yá max̱te, ha nuyá max̱te bi moḵwa ya jöꞌi.
7Mi pes̱ꞌu̱ nꞌehe ꞌra ya tsi hwö. Bi jöpꞌö nꞌehe, ne bi meẖna nda mꞌoḵwa ya jöꞌi.
8 Bi ñuñꞌu̱ ne xa bi niñö. Bi njo nuya xeṉi xki bongi, ne bi ñuxa yoto mꞌoṯsꞌe.
9Mi tsu̱ ngu yonꞌaṯenthebe nuꞌu̱ bi ñuni, ne ar Hesu bi ꞌñedi bi meẖni bi maꞌu̱.
10Mꞌef̱a bi box̱kwi yá max̱te har motsa, ne bi maꞌu̱ har hai̱ Dalmanuta.
Ar tꞌa̱ ntꞌudi
(Mt. 16:1‑4; Lk. 12:54‑56)

11 Ba e ꞌmu̱ ya deṉgaꞌbep̱ate nda ntsaẖñökiwi, ne mi ap̱a nda uta nꞌar ntꞌudi ndi ꞌñe
mhetsꞌi, ne njapꞌu̱ nda tsaṯi.

12Ar Hesu bi ꞌyeṉtsꞌa nꞌar ngötsꞌi dumu̱i, ne bi ꞌñenö:
—Yoꞌö a̱ ya ntꞌudi nuya tsꞌojöꞌi ꞌbu̱pya. Xa majöni di xiꞌahu̱, hinda ma da tꞌumbabi.
13 Bi zopꞌu̱ꞌu̱, ne bi mengi bi yu̱tꞌa har motsa, bi ꞌraxa ꞌrandi ar ngwani.
Yá ntꞌuti ya deṉgaꞌbep̱ate
(Mt. 16:5‑12)

14Yá max̱te bi pumhni nda hñöxa ya thuhme, ne hoṉse̱ nꞌa mi höꞌu̱ har motsa.
15Har Hesu bi ꞌñembabiꞌu̱:
—Zoṯꞌa ri daẖu̱ ne jamasubihu̱ yá ntꞌu̱sthuhme ya deṉgaꞌbep̱ate ne yá ntꞌu̱sthuhme ar

Erode.
16Mi ñöxhnatho nꞌa ngu nꞌa mi eñꞌu̱:
—Xikagihu̱ njapꞌu̱ ngetho hinda höhu̱ ya thuhme.
17Mi böta ar Hesu, bi ꞌñembabiꞌu̱:

—Hage xa gi ñöxnathohu̱ gi noṉ̃hu̱ hinte gi peꞌ̱su̱ ar thuhme. Wahinxi xota rimfenihu̱,
ne xi meda ri ñöhu̱.

18Ha hingi zo̱ ri daẖu̱, wa hingi xo ri guhu̱, ne xka pumhnihu̱.
19 Núꞌmu̱ nda hemba ku̱tꞌa thuhme ngu̱dminthebe ya jöꞌi, hangu mꞌoṯsꞌe ya xeṉi ga

ñuꞌsu̱.
Bi döꞌu̱ ne bi ꞌñenö:
—ꞌReṯꞌamayoho.
20—Ne núꞌmu̱ nda hemba yoto thuhme yonꞌaṯenthebe ya jöꞌi, hangu mꞌoṯsꞌe ya xeṉi

ga ñuꞌsu̱ nꞌehe.
Ne bi ꞌñeñꞌu̱:
—Yoto.
21Ar Hesu bi ꞌñembabiꞌu̱ ꞌmu̱:
—Hanja hinxi zoda ri mfenihu̱.
Nꞌar goda̱ bi tꞌo̱the núnu̱ Betsaida

22Mꞌef̱a ar Hesu ba e Betsaida, ne ka ba tsꞌimpanu̱ nꞌar goda,̱ ne mi tꞌap̱a ar möte nda
hñuꞌspa ár ꞌye.̱

23Bi mipa ár ꞌye̱ ar goda̱ ꞌmu̱, ne bi gu̱ka nthi ar hnini. Bi zospa ár da,̱ bi hñuꞌspa ár ꞌye,̱
ne bi ꞌyam̱babi ha mi handa nꞌa tsi tu̱i.

24Nöꞌö mi wadi bi hyandi bi ꞌñenö:
—Di handa ya jöꞌi ñheẖwi ya za, ꞌyo.
25 Ne bi hñuꞌspa ár ꞌye̱ manꞌagi hár da,̱ bi japi bi hyandi. Ne bi ho yá da,̱ bi hyanda

yapꞌu̱, ne bi hyanda gatho xiñho.
26Ar Hesu bi meẖna ár ngu, ne bi hñuꞌmba ár mu̱i bi ꞌñembabi:
—Yo ma gi ku̱tꞌa har hnini.
Ar Pedro bi da̱majöni
(Mt. 16:13‑20; Lk. 9:18‑21)

27 Ar Hesu bi boṉgwi yá max̱te, bi ma ha ya tꞌu̱lo hnini har hai̱ Nsesarea Filipo. Ne
núꞌmu̱ mi ne ar ꞌñu, bi ꞌyam̱babi yá max̱te:

—Togo enga ya jöꞌi go geke ꞌnö.
28 Bi döꞌu̱ njawa:
—ꞌRa enögarXuwaXixthe,maꞌra garmꞌeẖni Elia, hamaꞌra enö go geꞌe nꞌa nuyamꞌeẖni

mi ꞌbu̱ mamꞌeṯꞌo.
29Nuꞌmú̱ nöꞌö bi ꞌñembabi:
—Xiꞌahu̱, togo gi eñhu̱ go gekaga.
Bi dö ar Pedro ne bi ꞌñenö:
—Nuꞌge go gar Kristo xi ꞌñexꞌa Jö.
30Ar Hesu bi ꞌñembabi hinto nda xipabiꞌu̱.
Ar Hesu bi mö ma nda tho
(Mt. 16:21‑28; Lk. 9:22‑27)

31Ne bi ndu̱i bi uti mi mahyoni nda tho nzey̱e̱ ya thogi Nöꞌö Togo ba e bi Njöꞌi. Ne nda
u̱tsa ya dönziandö, ya ndömöjö ne ya bötꞌofo. Nda tho, ne ár hñupa nda mengi nda nte
manꞌagi.

32Mi otꞌwa ar ꞌñu xiñho. Nuꞌmú̱ ar Pedro bi gu̱ki ne bi ndu̱i bi hñuꞌmba ár mu̱i hinge
nda japꞌu̱.

33Nunar Hesu bi ñhanda habu̱ mi ꞌba̱ yá max̱te, ne bi zu̱ ar Pedro bi ꞌñembabi:
—Di mawa, tsꞌondöhi. Ngetho hingi tem̱ba ár mfeni Jö, gi tem̱batho yá mfeni ya

meximhai̱.
34 Bi zohna ya jöꞌi ne yá max̱te, bi ꞌñembabi:
—Nöꞌö togo ne da deṉgagi, mahyoni da pumhnise̱ ár te, ne da ñꞌeṉtꞌatho ga ñꞌoꞌbe.
35Ngetho nöꞌö togo ne da japi da kꞌontꞌa ár te, ma da ꞌbeḏi. Ha nöꞌö togo eṉtꞌi da unga

ár te da deṉgagi ne da mönga ar hoga mhö, ma da dinga ar te hiñhamꞌu̱ da götsꞌi.

36Ngetho tema ñho da gu̱kwa nꞌar jöꞌi, da dö gatho nöꞌö te jawa har ximhai̱ ne da ꞌbe̱

ár pa.
37 Tema tsa̱ da unga nꞌar jöꞌi da daṉga ár pa.
38Ngetho nöꞌö togo da ntsa̱ da daṯkamajöni ha yá nthandi nuya tsꞌojöꞌi ꞌbu̱ nuya payu̱,

ne da ntsa̱ da mömgamamhö, Nöꞌö Togo ba e bi Njöꞌi ma da ntsa̱ nꞌehe xta ehe di hömpa
ár nsunda ár Dada, ne di ñꞌowi ya hoga eṉxe.̱

9
1 Bi ꞌñembabi nꞌehe:
—Xa majöni di xiꞌahu̱, gi ꞌbu̱hu̱wa ꞌrapya, hingi ma gi tuhu̱, mꞌeṯꞌo ma gi hyanthwu̱ ár

tsꞌu̱tꞌwi Jö da ehe, xa di nheki ár tsꞌeḏi.
Bi mponga ár ꞌba̱i ar Hesu
(Mt. 17:1‑13; Lk. 9:28‑36)

2Mi tho ꞌrato mpa ar Hesu bi zixa ar Pedro, ar Hakobo ne ar Xuwa, bi box̱asey̱u̱ ha nꞌar
tꞌoẖo̱ mar ñhetsꞌi. Mi zoṉ̃ꞌu̱ bi mponga ár ꞌbai̱ ar Hesu hár nthandiꞌu̱.

3Ne ár he xa mi hyatsꞌi, bi tꞌaxki ngu ar tse.̱ Hinjoꞌowa har ximhai̱ nꞌar meni da tsa̱ da
japi da tꞌaxki njanguꞌö.

4Nꞌa mbi hyandatho yá max̱te mi ꞌbaẖnu̱ ar Elia ne ar Moise mi ñöwi ar Hesu.
5Nuꞌmú̱ ar Pedro bi ꞌñemba ar Hesu:
—Ma tsi Utateꞌi, xiñho ga ꞌbu̱hu̱wa. Te gi mö, ga hoje hñu ya mꞌetꞌe, nꞌa habu̱ gi ꞌbu̱ke,

nꞌa habu̱ da mꞌu̱ ar Moise, ne manꞌa habu̱ da mꞌu̱ ar Elia.
6Ar Pedro mi mönga njapꞌu̱, ngetho himi pödi teme nda mö, xa xki zuyu̱.
7Nꞌa mba eta nꞌar gui bi goꞌmtho, ne bi nhekinu̱ nꞌar mhö bi ꞌñenö:
—Gehnu̱ ma hmöka Tꞌu̱. ꞌYoẖu̱ nöꞌö xiꞌahu̱.
8Mꞌef̱a mi mengi bi hyantꞌu̱ manꞌagi, hoṉse̱ ar Hesu mi ꞌbaẖnu̱.
9 Ne mi göꞌu̱ har tꞌoẖo,̱ bi hñuꞌmba yá mu̱iꞌu̱ hinto nda xipabi nöꞌö xki hyantꞌu̱, nda

doꞌ̱mi mꞌeṯꞌo nda mengi nda nte manꞌagi Nöꞌö Togo ba e bi Njöꞌi.
10 Bi kwatathoꞌu̱ nunar mhönu̱, ne mi ñöꞌu̱ nꞌa ngu nꞌa teme ndi boṉga nöꞌö xki mö,

nda mengi nda nte manꞌagi.
11Ne bi ꞌyam̱babiꞌu̱ ar Hesu:
—Yoꞌö enga ya bötꞌofo, mꞌeṯꞌo ma da e ar Elia, ne ka da e ar Kristo.
12Ar Hesu bi dödi ne bi ꞌñembabiꞌu̱:
—Xa majöni ar Elia da e mꞌeṯꞌo, ne da ꞌñexa xiñho manꞌagi gatho te jawa. Xiꞌmu̱, yoꞌö

xi tꞌotꞌa har Tꞌofo, Nöꞌö Togo ba e bi Njöꞌi ma da tho ya thogi, ne hinte ma da nhu.
13 Ha di xiꞌahu̱, ar Elia ba ehe, ne bi ꞌyoṯꞌwabi gatho nöꞌö mi ne ya jöꞌi, ngu xki tꞌotꞌi

nda thoꞌö.
Ar Hesu bi o̱the nꞌar bötsi xki nthex̱kwi nꞌar tsꞌondöhi
(Mt. 17:14‑21; Lk. 9:37‑43)

14 Nu mi zoṉ̃ꞌö habu̱ mi ꞌbu̱ yá max̱te, bi hyandi nzey̱e̱ ya jöꞌi xa xki gotꞌatho, ne mi
ñöwi ya bötꞌofo.

15Ne mi zoꞌ̱ö, gatho ya jöꞌi xa bi ꞌyoṯho, bi nixtꞌi ma ba tsu̱di ne bi zeṉgwa.
16Nöꞌö bi ꞌyam̱babi:
—Tema gi ñöwihu̱.
17 Bi dö nꞌa mi ꞌbu̱ har mutꞌi, ne bi ꞌñenö:
—Tsi Utate, da tsiñꞌa ma tꞌu̱ nthex̱kwi nꞌar tsꞌondöhi japi da ngone.
18Habu̱ gatho da zu̱di xa hwötsꞌi, ne japi da ꞌyeṉtsꞌa ya fu̱gi hár ne, xa guxtꞌa yá tsꞌi,

ne ꞌramtxꞌu̱ di ꞌyotꞌi. Da xipa nuya ri max̱te nda ꞌyem̱hö, ne hinte bi japabi.
19 Bi döꞌö ne bi ꞌñenö:
—Yá bötsiꞌihu̱ ya meꞌ̱sku. Hangu ma ga ꞌbu̱hwithohu̱ ne ga pes̱ꞌahu̱ ar tsꞌeṯi. Ba

tsinju̱wa ar metsi.
20Ne ba tsꞌimpabi. Ha nunar tsꞌondöhi mi hyanda ar Hesu, xa bi hwöꞌsa ar bötsi, mi zo

har hai̱ xa mi ntöni, ne xa mi eṉtsꞌa ya fu̱gi hár ne.
21Ar Hesu bi ꞌyam̱ba ár dada:

—Hangu peṯsꞌi njanu̱.
Ar dada bi dödi ne bi ꞌñenö:
—Bi du̱ꞌmbabi mi tꞌu̱lotho.
22 Nꞌandi eṉtꞌa har tsibi ne har dehe, ne da hyohmö. Ha nuꞌmu̱ da tsa̱ te gi japi,

peꞌ̱skagihe ar nhwëki ne fax̱kagihe.
23Ar Hesu bi ꞌñembabi:
—Nuꞌmu̱ da tsa̱ gi ñꞌemu̱i hö, ngetho nöꞌö togo ñꞌemu̱i, hinter ñhembibi.
24Ne nꞌagitho ár dada ar bötsi bi ñö ntsꞌeḏi ne bi ꞌñenö:
—Di ñꞌemu̱i. Fax̱kagi da hñuxa ma ñꞌemu̱i.
25Numi hyanda ar Hesu ya jöꞌi mi ntutsꞌi mi kwatꞌi, bi zu̱ ar tsꞌondöhi ne bi ꞌñembabi:
—Tsꞌondöhi gone ne gogu, di ꞌbep̱ꞌaꞌi gi hyeẖnu̱, ne hingi pengi gi ku̱tꞌa manꞌagi.
26Nuꞌmú̱ ar tsꞌondöhi xa bi hyex̱a ar mhafi, ne xa bi nhwöste bi boṉi. Ne nunar bötsi

bi gohnu̱ wande xki du, jange nzey̱e̱ mi enö:
—Xi du.
27Ha nunar Hesu bi mipa ár ꞌye̱ bi ꞌñei, ne bi nangi.
28Nu mi yu̱tꞌö har ngu, yá max̱te bi ꞌyam̱base:̱
—Yoꞌö himbi tsa̱ da eṉ̃he.
29Har Hesu bi ꞌñembabi:
—Nuya tsꞌondöhiyu̱ xi ñhembi da boṉi, mahyoni ar ntꞌap̱a Jö ne ar bëhë.
Ar Hesu bi mengi bi mö ma nda tho
(Mt. 17:22‑23; Lk. 9:43‑45)

30Ne mi boṉu̱ꞌu̱, bi ñꞌoꞌu̱ har hai̱ Ngalilea, ne himi neꞌö togo nda bödi.
31Ngetho mi uta yá max̱te, ne mi embabi:
—Nöꞌö Togo ba e bi Njöꞌi ma da ndaṯwa yá ꞌye̱ ya jöꞌi, ne ma da tho. Ne ár hñupa da

mengi da nte manꞌagi.
32Ne nuyá max̱te himi tso yá mfeni nöꞌö mi xipabiꞌö, ne mi tsu nda ꞌyam̱babi.
Togo töte ár nsu
(Mt. 18:1‑5; Lk. 9:46‑48)

33Ne bi zoṉga Nkapernaum, mi yu̱tꞌu̱ har ngu, ar Hesu bi ꞌyam̱babi yá max̱te:
—Te ngi mpehu̱ har ꞌñu.
34Ha nuꞌu̱ bi ñhetho, ngetho har ꞌñu mi ñöxhnathoꞌu̱, mi honi togo ma nda ntöte ár

nsu.
35Nuꞌmú̱ ar Hesu bi hñudi, ne bi zohna nuꞌu̱ ꞌreṯꞌamayoho yá max̱te, ne bi ꞌñembabiꞌu̱:
—Nöꞌö togo ne da mꞌu̱ mꞌeṯꞌo, mahyoni xa da mꞌef̱a, ne da mep̱a gatho nu maꞌra.
36 Bi gu̱ nꞌar tsi bötsi ne bi ꞌbaꞌ̱ma madetho, bi deṯsꞌi, ne bi ꞌñembabiꞌu̱:
37—Nöꞌö togo da poṯka ma thuhu japamasu nꞌar tsi bötsi, jakamasugi. Ha nöꞌö togo

jakamasugi, go japamasu togo xpa peṉkagi.
Nuꞌu̱ togo hingo ma ñꞌu̱nihu̱, go fa̱xkagihu̱
(Lk. 9:49‑50; Mt. 10:42)

38Ar Xuwa bi ꞌñembabi:
—Tsi Utate, xta hanthe nꞌa eṉga ya tsꞌondöhi ju̱ñꞌa ár tsꞌeḏi ri thuhu. Da höjwe ngetho

hindi ñꞌowihu̱.
39Ha nunar Hesu bi ꞌñembabi:
—Yo gi hökwabihu̱, ngetho hinjoꞌo nꞌa togo di oṯꞌa ya ntꞌudi ju̱nka ár tsꞌeḏi ma thuhu,

ne mꞌef̱a da ñömañꞌu̱gi.
40Ngetho nöꞌö togo hingo ma ñꞌu̱nihu̱, fax̱kagihu̱.
41 Nöꞌö togo da ꞌraꞌahu̱ nꞌar tsi ꞌbada ar dehe poṯka ma thuhu ngetho yá meṯiꞌihu̱ ar

Kristo, xa majöni di xiꞌahu̱, hinda ma da ꞌbe̱ ár nthöhö.
Ga ntsuñhu̱ hinga o̱thu̱ ar tsꞌoki
(Mt. 18:6‑9; Lk. 17:1‑2)

42Nöꞌö togo da japi da da̱ nꞌa nuya tsi bötsi ñꞌemu̱igi, xiñho da tsꞌu̱twa nꞌar doju̱ni hár
ꞌyu̱ga nöꞌö ar jöꞌiꞌö, ne da tꞌeṉtꞌa har dehe.

43Nuꞌmu̱ ri ꞌyeẖu̱ da jaꞌahu̱ gi taẖu̱, hyej̱u̱. Xiñho gi ku̱thu̱ mhetsꞌi di kꞌatꞌa nꞌa ri ꞌyeẖu̱,

ne hingi mew̱ihu̱ gatho yoho ri ꞌyeẖu̱ har tsibi hiñhamꞌu̱ da hwetꞌi.
44Nunu̱ hingi the ya zuꞌwe, ha nunar tsibi hiñhamꞌu̱ da hwetꞌi.
45Ha nuꞌmu̱ ri wahu̱ jaꞌahu̱ gi taẖu̱, hyej̱u̱. Xiñho gi ku̱thu̱ mhetsꞌi hinte di tu ri wahu̱,

ne hinge gi mew̱i ri wahu̱ har tsibi hiñhamꞌu̱ da hwetꞌi.
46Nunu̱ hingi the ya zuꞌwe, ha nunar tsibi hiñhamꞌu̱ da hwetꞌi.
47Ha nuꞌmu̱ ri daẖu̱ jaꞌahu̱ gi taẖu̱, hñöhu̱. Xiñho gi ku̱thu̱ hár tsꞌu̱tꞌwi Jö di kꞌatꞌa nꞌa

ri daẖu̱, ne hingi mew̱ihu̱ gatho yoho har tsibi.
48Nunu̱ hingi the ya zuꞌwe, ha nunar tsibi hiñhamꞌu̱ da hwetꞌi.
49Ngetho gatho ma da thoka har tsibi, jangu gatho ar mꞌoṉ̃ho̱ da tꞌu̱ꞌsa ar u.
50Ar u xiñho, ha nuꞌmu̱ da ꞌbe̱ ár ñꞌuxi, hanja gi koꞌsfu̱ ár nku̱hi. Di hñöxꞌahu̱ ar u, ne

gi ꞌbu̱hu̱ nꞌar hogamꞌu̱i nꞌa ngu nꞌa.
10

Ar Hesu bi no̱nga nuꞌu̱ togo he̱ yá nthöti
(Mt. 19:1‑12; Lk. 16:18)

1Ar Hesu bi zohnu̱ nor hai̱ꞌö, bi gu̱ ar ꞌñu bima har hai̱ Nhudea ꞌrandi ar döthe Hordan.
Ya jöꞌi bi mengi bi mhuntsꞌi, ne nöꞌö bi uti ngu xki nzöñꞌö.

2Bi watꞌa ya deṉgaꞌbep̱ate nda hyaṯhmö, ne bi ꞌyam̱babi ha nda tsa̱ nda hye̱ ár ꞌbeẖñö
nꞌar ñꞌoẖo.̱

3Nöꞌö bi döti ne bi ꞌñembabi:
—Te bi ꞌbep̱ꞌahu̱ ar Moise.
4Nuꞌu̱ bi ꞌñeñꞌu̱:
—Ar Moise bi unga ar seḵi da tꞌunga nꞌar heꞌ̱mi ñheg̱i, ne nda hyep̱ꞌu̱ ár ꞌbeẖñö.
5Ar Hesu bi dödi ne bi ꞌñembabiꞌu̱:
—Bi ꞌyotꞌa njapꞌu̱ nunar ꞌbep̱atenu̱, ngetho xa xi me ri ñöhu̱.
6Hár ndu̱i, Jö bi hyoka ar ndo̱ ne ar ꞌbeẖñö.
7 Jange ar ñꞌoẖo̱ da zopꞌu̱ ár dada ne ár nönö, ne da mꞌu̱hwi ár ꞌbeẖñö.
8Ne nuya yohoyu̱ da nꞌatho. Hindi yoho, nꞌase.̱
9 Jange nöꞌö xi ju̱nga Jö, hinda ꞌweka ar jöꞌi.
10Nu mi zoṉ̃ꞌu̱ har ngu, nuyá max̱te bi mengi bi ꞌyam̱babi nöꞌö xki wadi xki mö.
11Ne ar Hesu bi ꞌñembabiꞌu̱:
—Nöꞌö togo da hye̱ ár ꞌbeẖñö ne da nthötwi manꞌa, nꞌar tsinganthöti.
12Ha nuꞌmu̱ ar ꞌbeẖñö da hye̱ ár döme ne da nthötwi manꞌa, nꞌar tsinganthöti nꞌehe.
Ar Hesu bi jöpa ya tsi bötsi
(Mt. 19:13‑15; Lk. 18:15‑17)

13Ne mi tsꞌimpa ya tsi bötsi nda hñuxyá ꞌye,̱ ha nuyá max̱te mi tsu̱i togo mi tsihi.
14Mi hyanda ar Hesu, bi zoṯꞌa ár mu̱i, ne bi ꞌñembabiꞌu̱:
—Hyeẖu̱ ya tsi bötsi da e da zu̱kagi, ne yo gi höjwu̱, ngetho gatho nuꞌu̱ ꞌbu̱ hár tsꞌu̱tꞌwi

Jö, ñheẖwi nꞌar tsi bötsi.
15Xa majöni di xiꞌahu̱, nöꞌö togo hinda hñömba ár tsꞌu̱tꞌwi Jö ngu nꞌar tsi bötsi, hinda

ma da yu̱tnu̱.
16Ne mi thex̱ꞌu̱, mi huꞌspa yá ꞌye̱ ne mi jöpi.
Nꞌar ñꞌo̱ho̱ xa mi the̱ yá ñho bi ñöwi ar Hesu
(Mt. 19:16‑30; Lk. 18:18‑30)

17Mi boṉ̃ꞌö nda mengi nda gu̱ ar ꞌñu, ba e nꞌa mi nixtꞌi ne bi ndaṉdihmö hár waꞌö, ne
bi ꞌñembabi:

—Ma tsi hoga Utate, tema ga pef̱i ne da tꞌaka ar te hinda götsꞌi.
18Ar Hesu bi ꞌñenö:
—Yoꞌö gi engagi dar hogajöꞌi. Hoṉse̱ Jö go ar hogajöꞌiꞌö.
19Gi pötwa yá ꞌbep̱ate Jö: Yo gi tsimba ár nthöti ri ñꞌohu̱, yo gi ñhote, yo gi mpë, yo gi

ju̱xa ya nhemhñö, yo gi haṯe, ꞌñeꞌspa ár nsu ri dada ne ri nönö.

20 Bi dö nunar ñꞌoẖo̱ ne bi ꞌñenö:
—Utate, gathoyu̱ xta oṯꞌe ndi bötsitho.
21Nuꞌmú̱ ar Hesu bi kꞌötꞌi xa mi mödi, ne bi ꞌñembabi:
—ꞌBeṯa nꞌa te gi pef̱i: di ma ba pa̱ gatho nöꞌö te gi peṯsꞌi, ne hyembabi ya hyoya, njapꞌu̱

gi peꞌ̱sa ya ñhonu̱ mañö mhetsꞌi. Ne gi ꞌyeṉtꞌa ri te gi e gi teṉgagi.
22 Ha nöꞌö mi ꞌyo̱ nunar mhönu̱, xa bi du ár mu̱i ne njapꞌu̱ bi ma, ngetho xa mi the̱

nzey̱e̱ yá ñho.
23Nuꞌmú̱ ar Hesu bi hyanda hár nthetꞌi, ne bi ꞌñemba yá max̱te:
—Xa xi ñhembi da yu̱tꞌa hár tsꞌu̱tꞌwi Jö nꞌar jöꞌi hinte kꞌatꞌi.
24Nuyá max̱te xa bi ꞌyoḏa nöꞌö te bi möñꞌö. Ar Hesu bi döti ne bi ꞌñembabiꞌu̱:
—Ma tsi bötsiꞌihu̱, xa xi ñhembi da yu̱tꞌa hár tsꞌu̱tꞌwi Jö nuꞌu̱ togo xi hñuxyá jamfi ha

ya ñho.
25Xi ñhembi da tho nꞌar döta meṯi hár gu nꞌar ꞌyomhni, ha töte ár ñhembi da yu̱tꞌa nꞌa

hinte kꞌatꞌi hár tsꞌu̱tꞌwi Jö.
26Nu mi ꞌyo̱ njapꞌu̱, bi hñuxa yá ꞌyoꞌ̱u̱, ne bi ꞌñeñꞌu̱ nꞌa ngu nꞌa:
—Togo da mpo̱ ꞌmu̱.
27Nuꞌmú̱ ar Hesu bi kꞌötꞌi, ne bi ꞌñembabi:
—Nöꞌö hingi tsa̱ da ꞌyoṯꞌa ya jöꞌi, Jö hö, tsa̱ da ꞌyoṯꞌö, ngetho Jö hinter ñhembibi da

ꞌyoṯꞌe.
28Nuꞌmú̱ ar Pedro bi ndu̱i bi ꞌñembabi:
—Nuje xta tsohe xog̱e xta teṉ̃ꞌahe.
29Ar Hesu bi dödi ne bi ꞌñenö:
—Xa majöni di xiꞌahu̱, gatho nuꞌu̱ togo xi zopꞌu̱ ár ngu, yá jödö, yá nju, ár dada, ár

nönö, ár ꞌbeẖñö, yá bötsi, wa xpa tsopꞌu̱ yá hai̱ xi deṉgagi mönga ar hoga mhö,
30ma da hñuxa nꞌanthebe ár nzey̱e̱ nöꞌö xi zopꞌu̱: yá ngu, yá jödö, yá nju, yá nönö, yá

bötsi, yá hai̱, mödi da tho ya ntꞌu̱tsa nuya payu̱, ne mꞌef̱a toꞌ̱ma ar te hiñhamꞌu̱ da götsꞌi.
31Nzey̱e̱ nuꞌu̱ ꞌbeṯꞌopya ma da mꞌef̱a, ha nuꞌu̱ togo ꞌbef̱apya ma da mꞌeṯꞌoꞌu̱.
Ar Hesu bi mengi bi mö ma nda tho
(Mt. 20:17‑19; Lk. 18:31‑34)

32Mi ꞌyo ar ꞌñuꞌu̱ ndi ma Herusalen, ar Hesu mi ꞌbeṯꞌo, ha nuyá max̱te xa mi ꞌyoṯho, mi
teṉi mi ntsuꞌu̱. Nuꞌmú̱ bi mengi bi ꞌweka nuꞌu̱ ꞌreṯꞌamayoho, ne bi mu̱di bi xipabi nuya
thogi ma nda thogi. Bi ꞌñenö:

33—Nupya gar möhö har hnini Herusalen, ne Nöꞌö Togo ba e bi Njöꞌi ma da tꞌeṉtꞌwa
ha yá ꞌye̱ ya ndömöjö ne ya bötꞌofo. Ma da ꞌyeṉtꞌu̱ da tho, ne da ndaṯwa ha yá ꞌye̱ nuꞌu̱
hingya xodyo.

34Nema da tsꞌani, ma da nꞌweṯꞌi, ma da tsꞌotsꞌi ne da tho, ha nu ár hñupama damengi
da nte manꞌagi.

Ár ntꞌa̱di ar Hakobo ne ar Xuwa
(Mt. 20:20‑28)

35Nuꞌmú̱ ar Hakobo ne ar Xuwa yá tꞌu̱ ar Sebedeo, bi watꞌa habu̱ mi ꞌbu̱ ar Hesu, ne bi
ꞌñembabi:

—Tsi Utate, di nehe gi ja ar möte gi ꞌraje nöꞌö ma ga aꞌ̱ahe.
36Nöꞌö bi ꞌñembabi:
—Tema gi ne ga ꞌraꞌahu̱.
37 Bi ꞌñeñꞌu̱:
—ꞌRakagihe ar seḵi xka tsoṉ̃he ha ri nsunda, nꞌa da hñuxa ha ri ñꞌei̱, ne manꞌa ha ri

ngöhö.
38Nuꞌmú̱ ar Hesu bi ꞌñembabiꞌu̱:
—Hingi pöhu̱ tema gi aẖu̱. Ha gi hanthu̱ gi tseṯhu̱ ya thogi ngu ma ga tseṯka.
39Nuꞌu̱ bi dödi ne bi ꞌñeñꞌu̱:
—Hö ga tseṯhe.
Ar Hesu bi ꞌñembabiꞌu̱:

—Majöni ma gi thohu̱ ya thogi ngu ma ga thoka.
40Mödi njapꞌu̱, nöꞌö gi ne gi hñuxu̱ ha ma ñꞌei̱ ne ha ma ngöhö, hinda tsa̱ ga unga. Ma

da tꞌumba nuꞌu̱ togo xi tꞌeḵwabi.
41Numi ꞌyo̱ nuꞌu̱ ma ꞌreṯꞌa yá max̱te, bi ndu̱i bi mbo̱ yá kwe,̱ himi numañho ar Hakobo

ne ar Xuwa.
42Nuꞌmú̱ ar Hesu bi zoñꞌu̱ ne bi ꞌñembabi:
—Gi pöhu̱, nuꞌu̱ togo xi tꞌexa ngu ar ndö ha nꞌar hai̱, exyá nsu, ne nuya xi tꞌexa ngu ar

ñöxhmu, xa memnda ya jöꞌi.
43Nuꞌahu̱ yo gi njahu̱pꞌu̱. Nuꞌmu̱ gi ne gi ndötahu̱, mahyoni gi pef̱u̱ nu maꞌra.
44Ne nöꞌö togo gi ne gi ꞌbeṯꞌohu̱, mahyoni gi mꞌeg̱ohu̱ nꞌehe.
45 Jahu̱ ngu Nöꞌö Togo ba e bi Njöꞌi. Nöꞌö himba ehe honi togo da mep̱abi, ba ehe da

mꞌeg̱o, ne da unga ár te da gutꞌwa yá thai̱ nzey̱e̱ ya jöꞌi.
Ar goda̱ Bartimeo bi tsa̱ bi hyandi
(Mt. 20:29‑34; Lk. 18:35‑43)

46 Ba eꞌu̱ Nheriko, ne núꞌmu̱ mi ꞌyo ndi boṉi, mi ñꞌowi yá max̱te, ne nzey̱e̱ ya jöꞌi mi
teṉi. Ar goda̱ Bartimeo, ár tꞌu̱ ar Timeo, mi hu har ꞌñu mi peṯi.

47Ne mi ꞌyoḏe mar Hesu me Nasare nöꞌö mi thohnu̱, bi ndu̱i bi mafi mi enö:
—Hesu, ár tꞌu̱ꞌi ar Dabi, hwëgagi.
48Nzey̱e̱ mi tsu̱i hinge nda mafi, ha nöꞌö xa mi umbár mu̱i mi mafi:
—Ár tꞌu̱ꞌi ar Dabi, hwëgagi.
49Nuꞌmú̱ ar Hesu bi mꞌai̱ ne bi mö nda tsꞌohna ar goda,̱ ne bi nsipabi njawa:
—Yo gi tu ri mu̱i. Nangi ngutꞌa, zoꞌaꞌi gi ma ꞌnö.
50Nuꞌmú̱ bi ꞌyem̱pꞌu̱ ár paṯꞌi, dama bi nangi ba e bi zu̱ ar Hesu.
51Ar Hesu bi ꞌñembabi:
—Te gi ne ga jaꞌaꞌi.
Ar goda̱ bi ꞌñenö:
—Tsi Utate, di ne da xo ma da.̱
52Ar Hesu bi ꞌñenö:
—Di ma, nuna ri ñꞌemu̱i xi max̱ꞌaꞌi xka hñöni.
Ne nꞌagitho bi tsa̱ bi hyandi, ne bi deṉga ar Hesu har ꞌñu.

11
Ar Hesu bi yu̱tꞌa Herusalen ngu nꞌar ndö mi tho̱ꞌmi
(Mt. 21:1‑11; Lk. 19:28‑40; Jn. 12:12‑19)

1 Núꞌmu̱ mi ꞌbu̱tho nda zoṉga har hnini Herusalen, mi paꞌu̱ getꞌu̱ ha ya tꞌu̱lo hnini
Betfage ne Betania, mi ku̱xa har tꞌoẖo̱ Njömdoṉi. Ne ar Hesu bi meẖna yoho yá max̱te,

2ne bi ꞌñembabi:
—Di möhu̱ har tꞌu̱lo hnini gi hanthu̱ ꞌbu̱hnu̱, ne nu xki tsoṉ̃hu̱, ma gi tiñhu̱ nꞌar tsi

tꞌu̱lo nꞌog̱e di thötꞌi hinto xi ntog̱e. Gi xothu̱ ne gi tsihu̱ injawa.
3Ha nuꞌmu̱ togo da ꞌñeñꞌahu̱: Yoꞌö gi peẖu̱ njapꞌu̱, ꞌñemfu̱: Ar tsi Hmu honi, ne mꞌef̱a

da mengi da kosꞌa manꞌagi.
4 Bi maꞌu̱ ne bi dinga nꞌar tsi nꞌog̱e mi thötꞌa hár goxthi nꞌar ngu mi ꞌbu̱ta hár ñöni ar

ꞌñu, ne bi xotꞌu̱.
5Ne ꞌra nuꞌu̱ mi ꞌbu̱hnu̱ bi ꞌñembabi:
—Te gi peẖu̱ gi xothu̱ nunar tsi nꞌog̱e.
6Nuya max̱te bi ꞌñemba ngu xki xipabi ar Hesu, ne bi hyeꞌ̱u̱.
7Ne ba tsꞌimpa ar tsi tꞌu̱lo nꞌog̱e ar Hesu, ne bi göꞌspa yá paṯꞌiꞌu̱, ne bi ntoꞌ̱ö.
8 Ne nzey̱e̱ mi xi yá paṯꞌi har ꞌñu, ha maꞌra mi tokwa ya xiza ne mi poḵwa habu̱ nda

thogi.
9Nuꞌu̱ mi ꞌbeṯꞌo ne nuꞌu̱ mi ꞌbef̱a mi maꞌu̱ ne mi enö:
—Xa nsunda Jö. Dá jöpa Jö ár mꞌeẖni.
10Dá jöpa Jö ár tsꞌu̱tꞌwi ma palehu̱ ar Dabi xi ꞌñepꞌu̱. Nsunda Jö bi ꞌbu̱ mhetsꞌi.

11Ne bi yu̱tꞌa ar Hesu núnu̱ Herusalen ne har dönganijö. Ne mi wadi bi hyanda gatho

ár nthetꞌi, bi menga Betania bi mew̱i yá max̱te, ngetho mi fu̱di nda nxui.
Ar ꞌba̱iꞌiuxi bi tsꞌu̱i
(Mt. 21:18‑19)

12Nu ár hyaxꞌö mi boṉ̃ꞌu̱ har hnini Betania, ar Hesu bi ntunthu.
13 Bi hyanda yapꞌu̱ nꞌar ꞌbai̱ꞌiuxi xa mi heda yá xi, bi ma ba kꞌöni, xömhö nda dinga te

nda zi. Núꞌmu̱ mi zoṉi hinte bi dini ngetho himyá pa ya iuxi.
14Nuꞌmú̱ bi ꞌñemba ar ꞌbai̱ꞌiuxi:
—Hinto manꞌa da zimpꞌa ri sofo.
Ne nuyá max̱te bi ꞌyo̱ tema xki mö.
Ar Hesu bi pꞌaxtꞌa ar dönganijö
(Mt. 21:12‑17; Lk. 19:45‑48; Jn. 2:13‑22)

15 Ba eꞌu̱ Herusalen ꞌmu̱, ne mi yu̱tꞌa ar Hesu hár thi ar dönganijö, bi mu̱di bi ꞌyeṉga
nuꞌu̱ togo mi mpa̱ ne mi ntai̱. Ne bi pu̱spa yá mexa ya paṯbojö, ne yá nthutsꞌi nuꞌu̱ mi pa̱
ya domtxu.

16Ne hinto mi heg̱i nda naꞌsa ar nijö te mi mutsꞌi.
17Ne mi utwabi njawa:
—Ha hinxka nehu̱ habu̱ enö: Ma ngu nꞌar ngu habu̱ da matꞌa Jö gatho ya hnini ꞌbu̱ har

nxidi ar ximhai̱. Ha nuꞌahu̱ xka jafu̱ ngu nꞌar oki habu̱ ñꞌönga ya bë.
18Ne bi ꞌyo̱ nuya bötꞌofo ne nuya ndömöjö, mi honga hanja nda hyohmö. Himi tsa̱ te

nda japꞌu̱, mi tsu ya jöꞌi, ngetho xa mi numañhoꞌu̱ ár ntꞌuti mi udi.
19Ha mi nxui ar Hesu bi zohnu̱ ar hnini, bi ma.
Ar ꞌba̱iꞌiuxi xki tsꞌu̱i bi ꞌyotꞌi
(Mt. 21:18‑22)

20Ne mi thohnu̱ manꞌagi ár hyaxꞌö, bi hyantꞌu̱ xki ꞌyotꞌa ar iuxi xog̱e ár ꞌbai̱ ne yá ꞌyu̱.
21Nuꞌmú̱ ar Pedro bi beni, ne bi ꞌñembabi:
—Utate, ndi nunar ꞌbai̱ꞌiuxi ga tsu̱i, bi ꞌyotꞌi.
22 Bi dö ar Hesu ne bi ꞌñembabi:
—Ñꞌemu̱ihu̱ Jö.
23 Ngetho majöni di xiꞌahu̱, nöꞌö togo da xipa nunar tꞌoẖoṉu̱: ꞌBai̱ di ma ba tso har

ñhoṉthe, ne hindi yomi, ne kax̱mbeni da njapꞌu̱, ma da thogi nöꞌö xi beni.
24 Jange di xiꞌahu̱, gatho nöꞌö gi ꞌyaf̱u̱ Jö, kax̱mbenihu̱ ma gi hñöñhu̱.
25Nenúꞌmu̱ gi af̱u̱ Jö, pumbabihu̱maꞌra nuꞌmu̱ ja te gi tsam̱añꞌu̱hu̱, ne njapꞌu̱ ri Dadahu̱

bi ꞌbu̱ mhetsꞌi da pumpꞌaꞌihu̱ ri tsꞌokihu̱ nꞌehe.
26Ngetho nuꞌmu̱ hingi pumbabihu̱ maꞌra, ri Dadahu̱ bi ꞌbu̱ mhetsꞌi hinda pumpꞌaꞌihu̱

ri tsꞌokihu̱ nꞌehe.
Ar Hesu bi tꞌa̱mbabi togo mi hömpa ár tsꞌeḏi
(Mt. 21:23‑27; Lk. 20:1‑8)

27 Ba penkꞌu̱ manꞌagi har hnini Herusalen, ne nu mi ꞌyo har dönganijö, ba e bi zu̱ ya
ndömöjö, ya bötꞌofo ne ya dönziandö,

28ne bi ꞌñembabiꞌu̱:
—Togo gi hömpa ár tsꞌeḏi, ne togo xpa peṉ̃ꞌaꞌi gi ꞌyoṯꞌa nöꞌö gi pef̱i.
29Ar Hesu bi dödi ne bi ꞌñembabiꞌu̱:
—Ma ga aṉ̃ꞌahu̱ nꞌar ntꞌaṉi nꞌehe. Nuꞌmu̱ gi thöhu̱, ma ga xiꞌahu̱ togo di hömpa ár

tsꞌeḏi ga oṯꞌa nöꞌö di pef̱i.
30Nunár xixthe ar Xuwa, ha xki ꞌñe mhetsꞌi, wa xki meẖnatho ya jöꞌi. Xikagihu̱.
31Nuꞌu̱ mi ñöse̱ mi eñꞌu̱:
—Nuꞌmu̱ ga xifu̱ ndi ꞌñe mhetsꞌi, ma da ꞌñengagihu̱ ꞌmu̱: Yoꞌö hinga ñꞌemu̱ibihu̱.
32Ha nuꞌmu̱ ga eñhu̱ xki meẖnatho ya jöꞌi, ma da mbo̱ yá kwey̱u̱.
Mi tsu ya jöꞌi, ngetho mi nuꞌu̱ ar Xuwa ngu ár mꞌeẖni Jö.
33 Jange bi döꞌu̱ ne bi ꞌñembabi ar Hesu:

—Hindi pöhe.
Nuꞌmú̱ bi döꞌö ne bi ꞌñembabiꞌu̱ nꞌehe:
—Njapꞌu̱ nuga hinga xiꞌahu̱ togo xpa peṉkagi ga oṯꞌa nöꞌö di pef̱i.

12
Ár ꞌbede ya tsꞌoñhandi
(Mt. 21:33‑46; Lk. 20:9‑19)

1Nuꞌmú̱ ar Hesu bi ndu̱i mi utamꞌede:
—Nꞌar ñꞌoẖo̱ bi ꞌñetꞌa nꞌar hwöhiꞌobxi, bi guxa nꞌar jödo, ne bi ꞌyaꞌ̱ma nꞌar moto habu̱

nda deꞌ̱mi. Bi hyoka nꞌar heꞌsangu nda hyanda xog̱e. Mꞌef̱a bi umba ñhandi maꞌra nda
su, ne bi ma yapꞌu̱.

2Mi zoṉga ar pa bi meẖna nꞌar ꞌbeg̱o ma nda kꞌöꞌsa ya ñhandi, ne nda ꞌyap̱a ar sofo ndi
ꞌñepi nda hñöni.

3Ha nuꞌu̱ bi gu̱ bi feṉza ne bi kotsꞌi, hoṉse̱ yá ꞌye̱ bi hñötsꞌi.
4Nöꞌö togo már meṯi ar hwöhi, bi mengi bi mem̱pabi manꞌar ꞌbeg̱o. Nuyu̱ bi hyox̱a ya

nkꞌahni, bi zem̱ba ár ñö ne bi kosꞌu̱ nꞌehe.
5 Bi mengi bi meẖna manꞌa, ne nunu̱ bi tho. Ne njapꞌu̱ bi mengi bi meẖna nzey̱e,̱ ꞌra

mi feṉza ne maꞌra mi ho.
6 Ár ngötsꞌi, mi ꞌñe nꞌár tꞌu̱ xa mi mödi, bi mem̱pabi nꞌehe, mi eñꞌö: Numa tꞌu̱ ma da

numansu.
7Nuya ꞌbeg̱oꞌu̱ bi ꞌñenga nꞌa ngu nꞌa: Gehnu̱ togoma da gohwi ya ñho. Ba ehu̱ ga hohu̱

ne ga kohwihu̱ yá ñho.
8Ne bi gu̱ꞌu̱ bi hyo, ne bi ꞌyeṉ̃ꞌu̱ nthi har hwöhi.
9Tema dameẖmö nuna togo ármeṯi ar hwöhi ꞌmu̱. Ma da ehe ne da hyo ya tsꞌoñhandi,

ne da thokwa ár ꞌbef̱i maꞌra ya ꞌbeg̱o.
10Ha hinxka nehu̱ nunar tꞌofonu̱ enga njawa:

Nöꞌö ar do bi ꞌyem̱pꞌu̱hmö ya guxjödo,
nupya gehnu̱ ar mu̱di do xi njuꞌspa ár nijö Jö.
11Gese̱ Jö xi ꞌyoṯꞌa njapꞌu̱,
ne di hanthu̱ nzaṯho nöꞌö bi ꞌyoṯꞌe.

12Nuya ndö xa mi nemhöꞌu̱ nda gu̱, ngetho bi zo yá mfeni go mi hox̱ꞌu̱ nunar ꞌbedenu̱.
Hoṉse̱ mi tsu nda mbo̱ yá kwe̱ ya jöꞌi mi ꞌbu̱hnu̱, jange bi zohnu̱ bi maꞌu̱.

Ar Hesu bi no̱nga ar bojö jotꞌa ya ndö
(Mt. 22:15‑22; Lk. 20:20‑26)

13 Ba ꞌbem̱pabi ꞌra ya deṉgaꞌbep̱ate ne ꞌra yá ñꞌowi ar Erode, xömhö nda dinga te nda
hyox̱a ar Hesu.

14Mi zoꞌ̱u̱ bi ꞌñembabi:
—Utate, di pöhe gi mönga nöꞌö majöni, ne hinto gi tsu, ngetho hingi hwanta ya jöꞌi,

majöni gi u ár ꞌñu Jö. Hage xiñho ga umfe ar bojö jotꞌa ar Sesar. Ga uñhe wa hinꞌö.
15Ha nöꞌö bi bötwa yá tsꞌomfeni, bi ꞌñembabiꞌu̱:
—Yoꞌö gi ne gi hyaḵagihu̱. Ba hönkagihu̱ nꞌar bojö ga handi.
16Nuꞌu̱ ba hömpa nꞌar bojö, ne bi ꞌñembabiꞌu̱:
—Togo ár meṯi ar hmi huxkwa ne nöꞌö te mö.
Ne bi döꞌu̱:
—Ár meṯi ar Sesar.
17Ar Hesu bi dödi ne bi ꞌñembabiꞌu̱:
—Umfu̱ ar Sesar nöꞌö ár meṯiꞌö, ne umfu̱ Jö nöꞌö ár meṯiꞌö nꞌehe.
Ne xa bi ꞌyoꞌ̱u̱.
Ya deṉgamöjö bi ñꞌa̱ni ar menga nte
(Mt. 22:23‑33; Lk. 20:27‑40)

18 Nuꞌmú̱ ba epꞌu̱ ya deṉgamöjö nuꞌu̱ hingi ñꞌemu̱i da mengi da nte nuꞌu̱ xi du, ne bi
ꞌyam̱babi njawa:

19—Utate, ar Moise bi zogagihu̱ har tꞌofo, nuꞌmu̱ nꞌar ñꞌoẖo̱ da du ne da zo ár ꞌbeẖñö

hinte xi dinga ar bötsi, nu ár jödö da nthötwi ar ꞌranxu, ne da gu̱ꞌspa ár thuhu ár jödö
manꞌagi.

20 Gi numhö: Mi ꞌbu̱ yoto ya ñꞌoẖo̱ mi njödö. Nunar ꞌbeṯꞌo bi nthöti, ne bi du hinte bi
zo ar bötsi.

21 Ne nunár ñoho bi nthötwi ar ꞌranxu, ne bi du. Njapꞌu̱nu̱ himbi zokwa ar bötsi, ne
nunár hñu bi njapꞌu̱ nꞌehe.

22Ne bi njapꞌu̱ gatho yoto, ne hinte bi dinga ar bötsi. Ár ngötsꞌi bi du ar ꞌbeẖñö nꞌehe.
23Núꞌmu̱ xta zo̱ ar menga nte, ne da nankꞌu̱, togo ár ꞌbeẖñönu̱ ꞌmu̱, ngetho bi nthötwi

gatho yoto ya ñꞌoẖo̱ mi njödö.
24Nuꞌmú̱ ar Hesu bi dödi ne bi ꞌñembabiꞌu̱:
—Xi tsꞌoka ri mfenihu̱, ngetho hingi pöhu̱ ar Tꞌofo, ne hingi pöthwu̱ ár tsꞌeḏi Jö.
25Ngethonuxtamengi da nte ya jöꞌimanꞌagi, hindamada tꞌaḏi, ne hindamadanthöti,

ngetho ma da ñheẖwi yá eṉxe̱ Jö bi ꞌbu̱ mhetsꞌi.
26 Ha nöꞌö ntꞌaṉi wa pengi da nte nuꞌu̱ xi du wa hinꞌö, ha hinxka nehu̱ hár tꞌofo ar

Moise núꞌmu̱ mi zo Jö ha nꞌar ꞌminza mi zo,̱ ne bi ꞌñembabi: Nuga ár Jögi ar Abra, ar Isa,
ne ar Hakob.

27 Jö go ár Jö nuꞌu̱ te, hinge nuꞌu̱ xi du. Jange nuꞌahu̱ xa xka ꞌbe̱ ri mfenihu̱.
Ar döta ꞌbep̱ate
(Mt. 22:34‑40)

28 Bi watꞌa nꞌar bötꞌofo xki ꞌyoḏe xki dödi xiñho, ne bi ꞌyam̱babi:
—Ndana ar ꞌbep̱ate töpa ár nsu gatho nu maꞌra.
29Ar Hesu bi döti:
—Nunar ꞌbeṯꞌo ꞌbep̱ate gehnu̱: Ha gi oẖu̱, menguhu̱ Israel. Ar tsi Hmuma Jöhu̱, nꞌatho.
30 Xa gi ꞌñetꞌa ri mu̱i, gi hñuxa ri mfeni, gi ꞌyeṉtꞌa ri te ne ri tsꞌeḏi gi mö Jö ri Hmu.

Gehnu̱ ar ꞌbep̱ate töte ár tsꞌeḏi.
31Ne nor ñoho di hñötsꞌi: Gi mö ri mijöꞌiwi ngu gi mhöse.̱ Hiñꞌotho manꞌar ꞌbep̱ate di

töte ár nsu.
32Nuꞌmú̱ nunar bötꞌofo bi ꞌñembabi:
—Xiñho, Utate. Majöni nöꞌö xka mö, nꞌadar Jö ꞌbu̱i ne hinjoꞌo manꞌa.
33Ne nöꞌö togo etꞌa ár mu̱i, huxa ár mfeni, eṉtꞌa ár te ne ár tsꞌeḏi da mö Jö, ne da mö

ár mijöꞌiwi ngu mhöse,̱ töpa ár nsu gatho nuya mꞌoṉ̃ho̱ ne ya ñhötꞌi.
34Ar Hesu nu mi hyandi mi ja ár mfödi, bi dödi ne bi ꞌñembabi:
—Hingi ꞌyo yapꞌu̱ gi ku̱tꞌa hár tsꞌu̱tꞌwi Jö.
Ne hinto bi ne bi ꞌyoṯꞌwa maꞌra ya ntꞌaṉi.
Yoꞌö mhö ar Kristo ár tꞌu̱ ar Dabi
(Mt. 22:41‑46; Lk. 20:41‑44)

35Ar Hesu mi uta ya jöꞌi har dönganijö, ne mi enö:
—Yoꞌö enga nuya bötꞌofo ar Kristo ár tꞌu̱ ar Dabi.
36Ngetho gese̱ ar Dabi bi ꞌñenö xki nzinga ár Hñö Jö:

Jö ar Dada bi ꞌñemba ma tsi Hmu:
Hñu ha ma ñꞌei̱ ga huxkwi,
toꞌ̱mi ga tsiñꞌa nuya ri ñꞌu̱ni ga tsep̱ꞌa ha ri wa.
37Gese̱ ar Dabi embabi ár Hmu. Yoꞌö mhö ár tꞌu̱ ꞌmu̱.

Ne nzey̱e̱ ya jöꞌi xa mi johya mi oṯsꞌe.
Ar Hesu bi no̱mba yá tsꞌoꞌbef̱i ya bötꞌofo
(Mt. 23:1‑36; Lk. 11:37‑54; 20:45‑47)

38Ar Hesu mi embabi ya jöꞌi ha yá ntꞌuti:
—Jamasuhu̱ hinda kaꞌahu̱ ya bötꞌofo, xa ne da ñꞌo di he yá dutu koꞌmba yá wa, ne xa

ne da nzeṉgwabi ya jöꞌi di ꞌbeṉga ntꞌekꞌei núꞌmu̱ ꞌyo har tai̱.
39Xa ne da hñuxa ha ya ꞌbeṯꞌo nthutsꞌi ha ya nijö ne ha ya ñhuni.

40Nuyu̱ tekwa yá ngu ya tsi ꞌranxu, ne oṯꞌa ꞌra ya nsaḏi ra ma, ne da goꞌmahmö. Njapꞌu̱
ma da hñönga nꞌa ra döta mfei̱yu̱.

Ár mꞌo̱ñho̱ ar tsi hyoya ꞌranxu
(Lk. 21:1‑4)

41Ar Hesu mi huhnu̱ mi ñhandwitho ár ntꞌu̱tmꞌoṉ̃ho̱ ar nijö. Mi handi hanja ya jöꞌi mi
pa mi tsohnu̱ yá mꞌoṉ̃ho,̱ ne nuꞌu̱ mi peꞌ̱sa yá ñho xa mi u̱tꞌa nzey̱e.̱

42Ne ba e nꞌar tsi hyoya ꞌranxu, bi ꞌyu̱tꞌa yoho ya tsi bojö himar mhödi.
43Nuꞌmú̱ ar Hesu bi matꞌa yá max̱te, ne bi ꞌñembabi:
—Xamajöni di xiꞌahu̱, nunar tsi hyoya ꞌranxunu̱, töte ár döta ár mꞌoṉ̃ho,̱ xi döta gatho

nu maꞌra unga yá mꞌoṉ̃ho̱ nꞌehe.
44Ngetho gatho xi unga nöꞌö pongwabi. Ha nunu̱, mödi mi hyoya, bi unga gatho nöꞌö

mi peꞌ̱shmö nda zi.
13

Ar Hesu bi mö nda nhwata ar dönganijö
(Mt. 24:1‑2; Lk. 21:5‑6)

1Mi boṉga ar Hesu har dönganijö, nꞌa nuyá max̱te bi ꞌñembabi:
—Utate, ndi, tengu ár nzaṯho ya do ne ár ñhetsꞌi yá jödo ar nijö.
2Ar Hesu bi dödi ne bi ꞌñenö:
—Ha gi handa nuya döta jödoyu̱. Gatho ma da thextꞌi, hinda ma da go nꞌar do mañör

midowi.
Ya ntꞌudi di ꞌbeṯꞌo ne ka da e ar ngötsꞌi
(Mt. 24:3‑28; Lk. 21:7‑24; 17:22‑24)

3Mi zoṉga ar Hesu har tꞌoẖo̱ Njömdoṉi, bi hñudi mi ñhandwi ar dönganijö. Ha nu ar
Pedro, ar Hakobo, ar Xuwa, ne ar Andre bi ꞌyam̱base:̱

4—Xikagihe, hamꞌu̱ ma da tho gathoyu̱. Tema ntꞌudi ma da nheki, ne da födi ꞌbap̱ꞌu̱tho
da göxa gathoyu̱.

5Ar Hesu bi dötwabiꞌu̱ ne bi ꞌñembabi:
—Jamasuhu̱, yo ma gi ñheẖu̱ to da kaꞌahu̱.
6 Ngetho ma da e nzey̱e̱ togo da gu̱mka ma thuhu da ꞌñenö: Nuga go dar Kristo. Ne

njapꞌu̱ da ka nzey̱e̱ ya jöꞌi.
7Ha núꞌmu̱ xki ꞌyoẖu̱ habu̱ gatho di ja ya tuhni, nemaꞌrama da ndu̱i, yo gi tu ri mu̱ihu̱.

Ngetho mahyoni da tho njapꞌu̱, mödi hinxi zoṯa ár ngötsꞌi ar ximhai̱.
8Ngetho ya hnini ma da ntukwi yá mihniniwi, ya ndö ma da ntunkwi yá mindöwi. Ne

xa hagatho ma da nhwönga ar hai̱, ne ma da nja ar thuhu, ne ya jöꞌi xa di mu̱xmatho.
Hoṉse̱ ár ndu̱inu̱ ya u̱gi xi ꞌñepꞌu̱.

9Ha ntsunseẖu̱, ngetho ma da tsꞌixꞌahu̱ ha ya tsꞌu̱tꞌwi, ne da mfeṉzaꞌihu̱ ha yá nijö ya
xodyo. Ma da mꞌap̱ꞌahu̱ ha ya tsꞌu̱tꞌwi ne ya ndö ngetho gi teṉgagihu̱, njapꞌu̱ da tsa̱ gi
daṯhu̱ majöni xka pökagihu̱.

10Ne mahyoni mꞌeṯꞌo da mhönga ar hoga mhö ha gatho ya hai̱ jawa har ximhai̱, ne ka
da e ar ngötsꞌi.

11 Ha nuꞌahu̱, nu xta tsꞌixꞌahu̱ ma da ndaṯꞌahu̱ ha ya ndö, yo gi tu ri mu̱ihu̱ tema gi
möñhu̱, ne hingi hyoñhu̱ tema gi thöhu̱. Geꞌmu̱ ma da tꞌaꞌahu̱ tema gi möñhu̱, ngetho
hingo geꞌahu̱ togo gi ñöhu̱, go ñö ár Hñö Jö ꞌbu̱ ha ri mu̱ihu̱.

12Nuya njödö ma da das̱e̱ ár jödö da tho. Ne nuya dada ma da das̱e̱ yá bötsi, ha nuya
bötsi ma da gu̱ yá dada da hyo.

13 Ne gatho ma da u̱tsaꞌihu̱ ngetho gi teṉgagihu̱. Nöꞌö da zeṯatho, da doꞌ̱mi da göxa
xog̱e nuya thogiyu̱, go ma da mpoꞌ̱ö.

14Ha núꞌmu̱ xki hyanthu̱ ar tsꞌoki xi ntsꞌotho di ꞌbu̱ habu̱ hingi ho damꞌu̱i, ngu bi ꞌyotꞌa
ar mꞌeẖni Dañe (nöꞌö togo nehe, dá bödi xiñho teme ne da mö), nuꞌu̱ togo gi ꞌbu̱hu̱nu̱
Nhudea, di ma ba ñꞌöñhu̱ ha ya tꞌoẖo.̱

15Nuꞌu̱ togo gi toẖu̱ mañö ar ngu, yo ma gi ku̱thu̱ te gi ju̱ju̱. Nixtꞌi di möhu̱.
16Ha nuꞌu̱ togo gi ꞌyohu̱ har ꞌbatha, yo ma gi penju̱ gi ju̱ju̱ ri paṯꞌihu̱.
17Hwëkate nuꞌu̱ ya ꞌbeẖñö di ñꞌu̱, ne nuꞌu̱ di tsi yá bötsi di tsu̱da nuya paꞌu̱.
18 ꞌYap̱abihu̱ Jö, nunar pa gi nixtꞌihu̱, hinda daṯꞌa ya pa xi ntse.̱
19 Ngetho nuya paꞌu̱ xa ma da nja ya thogi ngu hinxka hyanthu̱ manꞌa, núꞌmu̱ Jö bi

hyoka ar ximhai̱, ne xta thogi hinda ma da nja manꞌa nguꞌö.
20 Ha nuꞌmu̱ ar tsi Dada hinda japi da göxa nuya paꞌu̱, hinto ma da bonkꞌmu̱. Ma da

jösꞌö, ngetho ma da max̱a togo xi hwañꞌö.
21 Jange nuꞌmu̱ da tꞌeñꞌahu̱: Ndi, ka bi ꞌbu̱kwa ar Kristo, wa da tꞌeñꞌahu̱: Ndi, bi ꞌbu̱hnu̱,

yo ma gi jafu̱masu.
22Ngetho ma da nja ya kate Kristo ne ya kate mꞌeẖni. Ne ma da ꞌyoṯꞌa ya döta ntꞌudi

da hyaṯꞌa ya jöꞌi, ne nuꞌmu̱ da tsaẖmö, da hyaṯꞌa nuꞌu̱ xi hwahna ar tsi Dada.
23Ha nuꞌahu̱, zoṯꞌa xiñho ri daẖu̱, ngetho xta xiꞌahu̱ nöꞌö ma da thogi.
Ár ñoꞌgi ꞌñehe Nöꞌö Togo ba e bi Njöꞌi
(Mt. 24:29‑35, 42‑44; Lk. 21:25‑36)

24Núꞌmu̱ xta göxa nuya paꞌu̱ ñꞌu̱tho, ar hyadi ma da mꞌex̱ui, ha nunar zönö hinda ma
da unga ár hyatsꞌi.

25Ne nuya tso̱ ma da hyoi̱, ha nuya tsꞌeḏi bi ꞌbu̱ mhetsꞌi ma da nhwötꞌi.
26Ne ma gi hyanthu̱ ꞌmu̱ Nöꞌö Togo ba e bi Njöꞌi, ma da nheki di e ha ya gui, di hö nꞌar

döta tsꞌeḏi ne nꞌar döta nsunda.
27Ne ma da meẖna yá eṉxe̱ ꞌmu̱, da muspa gatho nuꞌu̱ togo xi hwañꞌö xog̱e hár nxidi

ar ximhai̱, ne habu̱ di göxa mhetsꞌi.
28Hyanthu̱ ar ꞌbai̱ꞌiuxi ne beñhu̱ tema utkagihu̱: Núꞌmu̱ pox̱a yá nꞌogi ne kꞌontsꞌa yá

xi, gi pöhu̱ ꞌbap̱ꞌu̱tho ar pahyadi.
29Njapꞌu̱ nuꞌahu̱ nꞌehe, nu xki hyanthu̱ da tho gatho nuya thogiyu̱, pöhu̱, ꞌbap̱ꞌu̱tho da

göxa xog̱e.
30 Xa majöni di xiꞌahu̱, hinda theta nuya jöꞌi ꞌbu̱ nuya payu̱, ne xi wadi xi tho gatho

nuya thogiyu̱.
31Mödi da mꞌeḏi ar mhetsꞌi ne ar ximhai̱, nuya mhö xta mönga, hinda ma da mꞌeḏi.
32Nor pa hamꞌu̱ ma da göxa xog̱e hinto pödi. Nuya eṉxe̱ bi ꞌbu̱ mhetsꞌi hingi pöhmö

nꞌehe, ne ár Tꞌu̱ Jö hingi pödi, hoṉse̱ ar Dada go pöꞌö.
33 Zoṯhu̱ ri daẖu̱, ndoꞌ̱mhu̱ ne ꞌyaf̱u̱ Jö, ngetho hingi pöhu̱ hamꞌu̱ da zo̱ ar ngötsꞌi.
34 Ñheẖwi nꞌar ñꞌoẖo̱ bi ma yapꞌu̱, bi zo ár ngu ne bi umba ar tsꞌeḏi nuyá ꞌbeg̱o. Bi

zokwa yá ꞌbef̱i nꞌa ngu nꞌa, ne ar sugoxthi bi xipabi hinge nda ñꞌöhö.
35 Jange ndoꞌ̱mhu̱, ngetho hingi pöhu̱ tema xeṉimpa da epꞌu̱ togo ár meṯi ar ngu, wa

xta nde, made nxui, hár mhafi ar boxi, wa xta hatsꞌi.
36Nuꞌmu̱ nꞌa nda epꞌu̱tho, hinda diñꞌahu̱ gi öthu̱ hingi toꞌ̱mhu̱.
37Ne nöꞌö di xiꞌahu̱, getꞌö di xipabi gatho: Ndoꞌ̱mhu̱.

14
Ya ndöxodyo mi nkohi hanja nda gu̱ ar Hesu
(Mt. 26:1‑5; Lk. 22:1‑2; Jn. 11:45‑53)

1 Ár yopapꞌu̱ mar baxjwa ne ar daṉgo mi tsꞌi ar thuhme himi jotsꞌi, nuya ndömöjö ne
ya bötꞌofo mi honga hanja nda gu̱ ar Hesu ñꞌöntho, ne nda hyo.

2Ne mi eñꞌu̱:
—Hinda tsa̱ ga ju̱hu̱ ha ya pa daṉgo, ngetho da mu̱xma ya jöꞌi.
Ar Hesu bi nhöꞌspa nꞌar hogañu̱ni núnu̱ Betania
(Mt. 26:6‑13; Jn. 12:1‑8)

3Nu mi ꞌbu̱hnu̱ Mbetania hár ngu ar Simu xki hye̱ ar hñeni tsitꞌandoꞌyo, ne núꞌmu̱ mi
hu har mexa, nꞌa mba epꞌu̱tho nꞌar ꞌbeẖñö mi hö nꞌar xito tꞌaxdo, mi po nꞌar hogañu̱ni
xa mar mhödi. Bi tehma nunar xito ne bi nöꞌspa ár ñö ar Hesu nunar hogañu̱ninu̱.

4 Ja ꞌra togo bi mbo̱ yá kwe,̱ ne mi eñꞌu̱:
—Yoꞌö xi tꞌem̱pꞌu̱tho nunar hogañu̱ninu̱.
5Ngetho mi tsa̱ xi ꞌba̱ ngu nꞌa njey̱e̱ ár nthöhö nꞌar jöꞌi, ne xi themba ya tsi hyoya.
Ne xa mi theñꞌu̱ nuna tsi ꞌbeẖñö.
6Nuꞌmú̱ ar Hesu bi ꞌñembabiꞌu̱:
—Hyeẖu̱nu̱. Yoꞌö gi theñhu̱. Nzaṯho nöꞌö xi ꞌyoṯkagi.
7Nuya hyoya hyaxꞌmu̱ ma gi ꞌbu̱hwihu̱, ne da tsa̱ gi ꞌyoṯhwu̱ ar ñho nuꞌmu̱ gi nehu̱. Ha

nuga hinge hyaxꞌmu̱ ma gi hyandgagihu̱wa.
8Nunu̱ xi umbár mu̱i xi ꞌyoṯꞌa nöꞌö mi tsa̱ nda mef̱i. Ne nunar hogañu̱ninu̱ xi goxkagi,

gehnu̱ nꞌar ñhoki di toꞌ̱ma ha ma ntꞌag̱i.
9Xa majöni di xiꞌahu̱, habu̱ gatho ma da mhönga nunar hoga mhönu̱ xog̱e ár nxidi ar

ximhai̱, ma da mhönga nöꞌö xi ꞌyoṯnu̱ ngu nꞌar feni.
Ar Huda bi mö nda da̱ ar Hesu
(Mt. 26:14‑16; Lk. 22:3‑6)

10ArHuda Iskariote ꞌmu̱, nꞌa nuꞌu̱ ꞌreṯꞌamayoho yámax̱te, bima ba kꞌönga ya ndömöjö,
mi ne nda daṯwa ar Hesu.

11Núꞌmu̱ mi ꞌyoꞌ̱u̱ xa bi njohya, ne bi ñötꞌi nda umba ar bojö. Ha nunar Huda mi honi
hanja nda tsa̱ nda daṯwabiꞌu̱.

Ar tsi Hmu bi zogi nda tsꞌimpa ár tꞌoxi
(Mt. 26:17‑29; Lk. 22:7‑23; Jn. 13:21‑30; 1 Co. 11:23‑26)

12Nöꞌö ar pa bi ndu̱i ar daṉgo tsꞌi ar thuhmehinxi jotsꞌi, núꞌmu̱mi tho ngunꞌarmꞌoṉ̃ho̱
ar ndöni mbaxjwa, nuyá max̱te ar Hesu bi ꞌñembabi:

—Habu̱ gi ne ga hoje ar tꞌoximbaxjwa.
13Ne bi meẖna yoho yá max̱te, bi ꞌñembabiꞌu̱:
—Di möhu̱ har hnini, ne nu xki nthew̱ihu̱ nꞌar ñꞌoẖo̱ muxa nꞌar xoṉi ar dehe, teṉ̃hu̱.
14 Nu habu̱ da yu̱tꞌi, gi ꞌñembabihu̱ nöꞌö togo ár meṯi ar ngu: Ar Utate ba peẖna ar

nzeṉgwa ga eñꞌahe njawa: Habu̱ ꞌbu̱ ar ngu di hoñhe ga tsiꞌbe ar tꞌoximbaxjwamamax̱te.
15 Ne nöꞌö ma da utꞌahu̱ nꞌar döta ngu di to̱ mañö, xi thoki xiñho. Ka gi hyoju̱nu̱ ar

tꞌoximbaxjwa ga tsihu̱.
16Nuyá max̱te mi zoṉ̃ꞌu̱ har hnini, bi diñꞌu̱ ngu xki nsipabi, ne bi hyoknu̱ ar tꞌoxi.
17Nu mi nxui ar Hesu ba ehwi nuꞌu̱ ꞌreṯꞌamayoho yá max̱te.
18Núꞌmu̱ mi hñuhnu̱ har mexa mi ntꞌoxi, ar Hesu bi ꞌñembabiꞌu̱:
—Xa majöni di xiꞌahu̱, nꞌa di ñungwihu̱, ma gi dag̱agihu̱.
19Nuꞌu̱ xa bi du yá mu̱i, ne bi ndu̱i bi ꞌyam̱babiꞌu̱ nꞌa ngu nꞌa:
—Ha go geke.
Ne manꞌa mi embabi:
—Ha go nuga.
20Nöꞌö bi dödi ne bi ꞌñembabiꞌu̱:
—Nꞌa nuꞌu̱ ꞌreṯꞌamayoho togo nꞌadar mohi di thinthwu̱ mahyeg̱i ar thuhme.
21Majöni Nöꞌö Togo ba e bi Njöꞌi ꞌba̱ ar ꞌñu da tho ngu xi tꞌotꞌwabi, ne hwëkate nöꞌö

togo ma da daꞌ̱ö. Xiñhohmö hinxi zoḵwa har ximhai̱.
22 Ne núꞌmu̱ mi ntꞌoxꞌu̱, ar Hesu bi gu̱ ar thuhme ne bi ꞌyap̱a Jö nda jöpi. Bi heke bi

hemba yá max̱te, ne bi ꞌñembabiꞌu̱:
—Tsihu̱; gehnu̱ ma ndoꞌyo.
23Mꞌef̱a bi gu̱xa ar tꞌeṉi mi po ar tꞌafiꞌobxi, bi umba njamödi Jö, bi thokwa yá max̱te,

ne gatho bi zi nꞌa tsi ntsꞌiki.
24Ne bi ꞌñembabiꞌu̱:
—Gehnu̱ma jima da nhöꞌmi da epa ár ñho nzey̱e̱ ya jöꞌi, ne njapꞌu̱ da go ar ꞌraꞌyo nkohi.
25 Di xiꞌahu̱, hinga pengi ga tsipa ár tꞌafi ar ꞌbai̱ꞌobxi nuya payu̱. Ma ga toꞌ̱mi ga tsi

maꞌraꞌyo hár tsꞌu̱tꞌwi Jö.

Ar Hesu bi mö nda ko̱nga ar Pedro
(Mt. 26:30‑35; Lk. 22:31‑34; Jn. 13:36‑38)

26Nu mi wadi bi ntuꞌu̱ nꞌar jöhñö, bi boṉ̃ꞌu̱ ndi ma har tꞌoẖo̱ Njömdoṉi.
27Nuꞌmú̱ ar Hesu bi ꞌñembabiꞌu̱:
—Nunar nxuinu̱ gatho ma gi hyeg̱aseg̱ihu̱, ngetho xi tꞌotꞌa har Tꞌofo, enö njawa: Ma

ga ho ar maꞌ̱yo, ne da mfontꞌa xog̱e yá deṯi.
28Ha núꞌmu̱ xka pengi ga nte manꞌagi, ma ga ꞌbeṯꞌo gar ntheẖu̱nu̱ Ngalilea.
29Nuꞌmú̱ ar Pedro bi ꞌñenö:
—Mödi gatho nuꞌu̱ maꞌra da hyeḵꞌaꞌi, nuga hinga ma ga heḵꞌase.̱
30Ha nu ar Hesu bi ꞌñembabi:
—Xa majöni di xiꞌaꞌi, nunar nxuinu̱ hinxi zoṯa ár ñoho ár mhafi ar boxi, ha nuꞌge ya

xka koṉgagi hñuꞌgi.
31Ha nunar Pedro himi tsay̱a̱ mi enö:
—Mödi ga tuga nꞌehe, hinga koṉ̃ꞌaꞌi.
Ne gatho nu maꞌra mi mönga njapꞌu̱ nꞌehe.
Ar Hesu bi ꞌya̱pa Jö ár Dada núnu̱ Getsemani
(Mt. 26:36‑46; Lk. 22:39‑46)

32 Ba eꞌu̱ núnu̱ habu̱ tꞌembabi ar Getsemani, ne ar Hesu bi ꞌñemba yá max̱te:
—Hñuhu̱wa. Nuga ma ga ap̱atsꞌu̱ Jö ma Dada.
33Ne bi zixa ar Pedro, ar Hakobo, ne ar Xuwa, ne bi ndu̱i xa bi du ár mu̱i.
34 Bi ꞌñembabiꞌu̱:
—ꞌBu̱tho ga tu ar dumu̱i. Kohu̱wa ne ndoꞌ̱mhu̱, yo gi öhu̱.
35 Bi tho manꞌa tsi tu̱i ár yapꞌu̱ ne ka bi ndaṉdihmönu̱. Ne bi ꞌyap̱a Jö, nuꞌmu̱ nda

tsaẖmö, hinge nda zop̱abi nuya thogi ñꞌu̱tho mi epꞌu̱tho.
36Ne mi enö:
—Ma tsi Dadaꞌi, nuꞌge hinter ñhembiꞌi. Hñöga nuya thogi xi ꞌñepꞌu̱. Mödi hindi ne gi

ꞌyoṯꞌa ngu di nega, ꞌyoṯꞌa ngu gi nege.
37Mꞌef̱a ba ehe ne bi dinga nuya hñuyu̱ mi öhö, ne bi ꞌñemba ar Pedro:
—Simu, ha gi öhö. Ha himbi tsa̱ ga nuta nꞌa tsi xeṉimpa.
38 Zoṯꞌa ri daẖu̱ ne ꞌyaf̱u̱ Jö gi tseṯhu̱ ya tsꞌothogi xta epꞌu̱. Xa majöni ri hñöhu̱ ꞌbu̱i da

tseṯi, ha nuna ri ndoꞌyohu̱ kꞌatꞌa ár tsꞌeḏi.
39 Bi ma ba ap̱a Jö manꞌagi, ne bi mengi bi xipa nuya mhö xki xipa mꞌeṯꞌo.
40Numba pengi bi diñꞌu̱ mi öhö manꞌagi, ngetho nuyá daꞌ̱u̱ xa mi kö ya tꞌöhö, ne himi

pöꞌu̱ te nda dödi.
41 Ba e ár hñuꞌgi, ne bi ꞌñembabiꞌu̱:
—Nupya hö, te ri tꞌöhöhu̱ ne kö ri ndoꞌyohu̱. Xi zo̱ ar pa xi thutsꞌi, ma da ndaṯwa ha yá

ꞌye̱ ya ꞌyoṯꞌatsꞌoki Nöꞌö Togo ba e bi Njöꞌi.
42Nanju̱ möhö, ba ehnu̱ nöꞌö togo ma da dag̱agi.
Ar Hesu bi nju̱
(Mt. 26:47‑56; Lk. 22:47‑53; Jn. 18:2‑11)

43 Himi jwata nda ñö ar Hesu núꞌmu̱ mba epꞌu̱ ar Huda, nꞌa nuya ꞌreṯꞌamayoho yá
max̱te. Ne mi ñꞌowi nzey̱e̱ ya jöꞌi mi hö ya ndoj̱wai ne ya za, xki meẖna ya ndömöjö,
ya bötꞌofo, ne ya dönziandö.

44Ha nöꞌö togo mi da,̱ xki nkohwi ya jöꞌi ne xki ꞌñembabi:
—Nöꞌö togo gi hyanthu̱ ga tsu̱spa ár hmi, gehnu̱ gi hoñhu̱. Ju̱hu̱ ne xoṯhu̱ xiñho gi

tsixu̱.
45Nu mi zoẖo,̱ dama bi watꞌa habu̱ mi ꞌba̱ ar Hesu, ne bi ꞌñembabi:
—Utate.
Ne bi zu̱tsꞌi.
46Nuya jöꞌi ꞌmu̱, dama bi watꞌi ne bi gu̱ ar Hesu.
47Ha nꞌa nuꞌu̱ mi ꞌbu̱hwinu̱, bi kꞌoꞌsa ár jwai, ne bi dakwa ár gu ár ꞌbeg̱o ar döngamöjö.
48Nuꞌmú̱ ar Hesu bi ꞌñembabi ya jöꞌi:

—Hage dar bë xka ehu̱ gi mikagihu̱, gi höhu̱ ya jwai ne ya za.
49Hyaxꞌmu̱ ndi ꞌbu̱hwihu̱ har dönganijö, ne hinte ga jaju̱. Ne xi njanu̱, njapꞌu̱ da tho

ngu mönga har Tꞌofo.
50Nuꞌmú̱ gatho nuyá max̱te bi zohnu̱ bi nixtꞌi bi maꞌu̱.
Ar bötsi bi nixtꞌi

51Ha nꞌar bötsi mi teṉi, hoṉse̱ xki mpax̱a nꞌar dutu, ne nu mi nju̱,
52 dama bi zopꞌu̱ ar dutu ne bi nixtꞌi ngoṯho.
Ar Hesu bi mꞌa̱ꞌma har mhuntsꞌandö
(Mt. 26:57‑68; Lk. 22:54‑55, 63‑71; Jn. 18:12‑14, 19‑24)

53Ba tsꞌi ar Hesu bimꞌam̱ba ar döngamöjö, ne bi watꞌa gatho ya ndömöjö, ya dönziandö
ne ya bötꞌofo.

54 Ha nunar Pedro bi deṉda yapꞌu̱, ne bi zoṉga hár thi ar döngamöjö, bi hñuhwi ya
ndogu mi mpatꞌa har tsibi.

55 Nuya ndömöjö ne gatho ar mhuntsꞌandö, mi honga te nda hyox̱a ar Hesu ne nda
tꞌeṉtꞌi nda tho, hinte mi tiñꞌu̱.

56Ngetho nzey̱e̱ mi hox̱a ya nhemhñö, mödi himi nthex̱kwi nöꞌö te mi möñꞌu̱.
57Nꞌa mbi mꞌaṯa ꞌra bi hyox̱a ya nhemhñö, mi eñꞌu̱:
58—Nuje xta oẖe xi ꞌñenö: Nugama ga yoṯꞌa nunar nijönu̱ xi hyoka ar jöꞌi, ne ár hñupa

ga pengi ga ju̱xa manꞌa, hinte ma jöꞌi xi hyoki.
59Ha nuyu̱ nꞌehe himi nthe̱ nöꞌö mi möñꞌu̱.
60Nuꞌmú̱ ar döngamöjö bi mꞌa̱ made ne bi ꞌñemba ar Hesu:
—Ha hinte gi thödi. Te di boṉga nöꞌö thox̱ꞌaꞌi.
61Nöꞌö mi ñhetho, hinte bi dödi. Ar döngamöjö bi mengi bi ꞌyaṉi ne bi ꞌñenö:
—Hage go geꞌe ar Kristo, ár Tꞌu̱ nöꞌö togo nsundabi.
62Ne ar Hesu bi ꞌñembabi:
—Hö, go geke. Ne ma gi hyanthu̱ Nöꞌö Togo ba e bi Njöꞌi di hu hár ñꞌei̱ Jö togo peꞌ̱sa

gatho ar tsꞌeḏi, ne di ehnu̱ ha ya gui mhetsꞌi.
63Nuꞌmú̱ ar döngamöjö bi xika ár he, ngetho mi beni ar Hesu xki ñömañꞌu̱bi Jö, ne bi

ꞌñenö:
—Te ga jafu̱ manꞌa te da hyoṯsꞌe.
64Xka ꞌyoẖu̱ teme xi mö. Te gi möñhu̱.
Ne gathoꞌu̱ bi hyox̱ꞌu̱ ndi ꞌñepi nda tho.
65Ne ꞌra bi mu̱di mi tsotsꞌi. Mi kotwa yá da̱ ne xa mi umba ya mfei̱, ne mi embabi:
—Xije togo bi mep̱ꞌaꞌi.
Ne nuya ndogu xa mi umba ya mpeṯgu.
Ar Pedro bi ko̱nga ar Hesu
(Mt. 26:69‑75; Lk. 22:55‑62; Jn. 18:15‑18, 25‑27)

66 Ar Pedro mi ꞌbu̱hnu̱ hai̱ har thi, ne nꞌa mba epꞌu̱tho nꞌar ꞌbeẖñö mi pep̱a ar
döngamöjö.

67Ne mi hyanda ar Pedro mi mpatꞌa har tsibi, bi ꞌñenö:
—Nuꞌge nꞌehe ngi ñꞌowi ar Hesu me Nasare.
68Ha nöꞌö bi nkoṉi bi ꞌñenö:
—Hindi pöka togoꞌö. Hindi pöhmö tema gi mö.
Ne bi watꞌa har goxthi. Ne geꞌmu̱ bi ma ar boxi.
69Ne nunar ꞌbeẖñönu̱ mi hyanda manꞌagi, bi mu̱di bi ꞌñemba nuꞌu̱ mi ꞌbu̱hnu̱:
—Nunu̱ go yá ñꞌohu̱ꞌu̱.
70 Ha nöꞌö bi mengi bi nkoṉga manꞌagi. Ne hingar yaꞌö nuꞌu̱ mi ꞌbu̱hnu̱ bi mengi bi

ꞌñembabi ar Pedro:
—Majöni nuꞌge go ár ñꞌowiꞌu̱ nꞌehe, ngetho gar me Ngalilea, ne gi ñö mahyeg̱i ngu

ñöꞌu̱.
71Nöꞌö bi ndu̱i bi ntsate ne mi etꞌa made Jö, mi enö:
—Hindi pöka togo ar ñꞌoẖo̱ gi noṉ̃hu̱.

72Ne ar boxi bi ma ár ñoꞌgi. Nuꞌmú̱ ar Pedro bi benga nöꞌö te xki mönga ar Hesu: Hinxi

zoṯa ár ñoho ár mhafi ar boxi, ha nuꞌge ya xka koṉgagi hñuꞌgi. Mi oda ár mfeni njapꞌu̱,
xa mi zoni.

15
Ar Hesu ma ba mꞌa̱mba ar Pilato
(Mt. 27:1‑2, 11‑14; Lk. 23:1‑5; Jn. 18:28‑38)

1Ár hyaxꞌö ra nꞌitho, mi wadi bi nkoꞌu̱ ya ndömöjö, ya dönziandö, ya bötꞌofo ne gatho
ar mhuntsꞌandö, bi zixꞌu̱ ar Hesu xki nsoṯꞌe, ma ba eṉtꞌwa hár ꞌye̱ ar Pilato.

2Ar Pilato bi ꞌyam̱babi ar Hesu ne bi ꞌñembabi:
—Hage go geꞌe ár Ndö ya xodyo.
Nöꞌö bi dödi ne bi ꞌñembabi:
—Hö, ngu xka mönse.̱
3Ne nuya ndömöjö xa te gatho mi hoṯsꞌe.
4Manꞌagi ar Pilato bi ꞌyam̱babi ar Hesu ne bi ꞌñenö:
—Ha hinte gi thödi. Ndimhö te gatho thox̱ꞌaꞌi.
5Ha nunar Hesu hinte bi dödi, jange ar Pilato xa mi ꞌyoṯho.
Ar Hesu bi tꞌeṉtꞌi nda tho
(Mt. 27:15‑31; Lk. 23:13‑25; Jn. 18:38‑19:16)

6Ar ndö xki nzöi nda hyeḵwa nꞌar ꞌyofaḏi har daṉgo nöꞌö nda ꞌyaꞌ̱u̱.
7 Ne mi onu̱ nꞌa már thuhu Baraba, xki jotꞌwi yá ñꞌohu̱, ngetho xki ñhote núꞌmu̱ xki

nju̱tsꞌi nda ntukwi ar ndö.
8Nemba e gatho ya jöꞌi, bi ndu̱i bi ꞌyap̱abi nda umba ngu xki nzöimi umba taṯꞌa daṉgo.
9Har Pilato bi dötwabiꞌu̱ njawa:
—Ha gi ne ga heḵꞌahu̱ ár Ndö ya xodyo.
10Mi pöꞌö xki ndaṯwabi ngetho xki zoṯꞌwa yá mu̱i nuya ndömöjö.
11Ha nuya ndöyu̱ mi ka ya jöꞌi nda ꞌyaꞌ̱u̱ nda the̱ ar Baraba.
12Ar Pilato bi dödi ne bi ꞌñembabiꞌu̱:
—Tema gi nehu̱ ga japka nöꞌö gi emfu̱ ár Ndö ya xodyo ꞌmu̱.
13Ne nuꞌu̱ bi mengi bi mafi, mi eñꞌu̱:
—Tsu̱ta har pontꞌi.
14Ar Pilato mi embabi:
—Tema tsꞌoki xi ꞌyoṯnu̱.
Ha nuꞌu̱ xa bi gaẖni bi mafi mi eñꞌu̱:
—Tsu̱ta har pontꞌi.
15 Ha nu ar Pilato mi ne nda gohwi xiñho ya jöꞌi, jange bi xoka ar Baraba. Ha nu ar

Hesu bi mö nda nꞌwex̱tꞌi, ne bi daṯwa ya jöꞌi nda tsu̱ta har pontꞌi.
16 Nuꞌmú̱, nuya ndogu bi zixa mbo hár thi ar döta tsꞌu̱tꞌwi, ne bi tsꞌohna gatho yá

mindoguwi mi ꞌbu̱hnu̱.
17Ne bi göꞌspabiꞌu̱ nꞌar theṉga dutu, ne bi hñuꞌspabi nꞌár ntsantꞌi ya ꞌmini xki mꞌe.
18 Bi mu̱di bi zeṉgwabiꞌu̱ njawa:
—Xaṟ tsi te, ár Ndöꞌi ya xodyo.
19Ne mi ju̱ nꞌar tꞌo mi fem̱ba ár ñö, mi tsoxꞌu̱, ne mi ndaṉdihmö mi ndöñꞌu̱ empꞌö.
20Numi wadi bi tꞌoṯꞌwa ar thede, bi thökwa ar theṉga dutu xki njöꞌspabi, bi thetwa yá

dutuse,̱ ne bi nju̱ki nda tsꞌu̱ta har pontꞌi.
Ár ntsꞌu̱ti ar Hesu har pontꞌi
(Mt. 27:32‑44; Lk. 23:26‑43; Jn. 19:17‑27)

21Mi thohnu̱ ar Simu me Sirene, ár dada ar Handro ne ar Rufo, xki ꞌñe har hwöhi, bi
njapi nda hñöxa ar pontꞌi habu̱ nda tsꞌu̱ta ar Hesu.

22Ne bi tsꞌixa habu̱ mi tꞌembabi ar Golgota, di boṉi da ꞌñenö Nñöxhmundoꞌyo.
23Ne nunu̱ bi tꞌumbabi ar ixkatꞌafi, mi nthöskwi nꞌar bopo xi nju ár thuhu ar mira, ha

nöꞌö himbi ne bi zi.

24Nuya ndogu mi wadi bi tsu̱tꞌu̱ har pontꞌi, bi ñheꞌu̱ yá dutu, mi eṉtsꞌa ya nthöhö nda

nuꞌu̱ te nda hñöxa nꞌa ngu nꞌaꞌu̱.
25Mi tsu̱ ngu nꞌar gu̱to xudi núꞌmu̱ mi tsꞌu̱ti.
26Ne nunar xithe̱ habu̱ xki tꞌotꞌa yoꞌö xki tsꞌu̱ti, mi enö: Gehnu̱ ár Ndö ya xodyo.
27 Bi tsꞌu̱twi ma yoho ya ñꞌoẖo̱ ma ya bë, nꞌa hár ñꞌei̱ ne manꞌa hár ngöhö.
28Njapꞌu̱ bi thogi ngu xki tꞌotꞌa har Tꞌofo habu̱ enö: Bi nhu ngu nꞌar tsꞌokte.
29Ha gatho nuꞌu̱ mi thohnu̱, xa mi theni, ne mi hwötꞌa yá ñö mi eñꞌu̱:
—Xipya, ngi enö ngi yoṯꞌwa ár nijö Jö, ne ar hñupa ngi pengi ngi ju̱spa manꞌagi,
30mpos̱e̱ ꞌmu̱, ne kö habu̱ gi zu̱di.
31Mi njapꞌu̱ nuꞌu̱ ya ndömöjö nꞌehe, mi theni. Ne ya bötꞌofo mi mpehwi mi eñꞌu̱ nꞌa

ngu nꞌa:
—Bi po̱ maꞌra, ne hingi tsa̱ da mpos̱e.̱
32 Nunar Kristo ꞌnö, ár Ndö ya me Israel, dá göpya har pontꞌi. Ga hanthe ne ga

ñꞌemu̱ihe.
Ha nuꞌu̱ togo xki tsꞌu̱twi mahyeg̱i mi theni nꞌehe.
Ar Hesu bi du
(Mt. 27:45‑56; Lk. 23:44‑49; Jn. 19:28‑30)

33Nu mi zoṉga madempa bi mꞌex̱ui xog̱e ar ximhai̱, ne bi wadi mi zoṯꞌa hñunde.
34Nu mi zoṉga hñunde, ar Hesu bi ꞌñenö ntsꞌeḏi:
—Eloi, Eloi lama sabaktani, —poṉtho da ꞌñenö: Ma tsi Dadaꞌi, ma tsi Dadaꞌi, yoꞌö xka

hyeg̱ase.̱
35 ꞌRa nuya mi ꞌbu̱hnu̱ mi ꞌyoḏe bi ꞌñeñꞌu̱:
—Hyanthu̱ hanja zo ar Elia.
36Ne bi nixtꞌi nꞌa, ma ba po nꞌar xiꞌyo har ixkatꞌafi. Bi tuta ha nꞌar xithi ne bi kwatwa

hár ne, ne bi ꞌñeñꞌö:
—Hyeẖu̱, ma ga toꞌ̱mhu̱ ha da e ar Elia da maṯsꞌi.
37Har Hesu bi mafi ntsꞌeḏi, ne bi du.
38Nuꞌmú̱ bi xita made ar döta dutu mi naxa mbo har dönga nijö, mi kotꞌa habu̱ xa mar

nsunda, ba ndu̱ mañö bi göxa hai̱.
39Ha nunar döndogu mi ꞌbaẖnu̱ mi ñhandwi ar Hesu, mi hyandi bi du njapꞌu̱ xki wadi

bi mafi ntsꞌeḏi, bi ꞌñeñꞌö:
—Xa majöni nunar ñꞌoẖoṉu̱ már Tꞌu̱ Jö.
40Mi ꞌbu̱hnu̱ ꞌra ya ꞌbeẖñö nꞌehe mi handatho yapꞌu̱. Mi ñꞌowiꞌu̱ ar Maria meMagdala,

ar Salome, ne ar Maria ár nönö ar ꞌbef̱a Hakobo ne ar Huse.
41Nu mi ꞌbu̱hyu̱ Ngalilea mi teṉi ne mi faṯsꞌi, ne ma nzey̱e̱ xki deṉi mba e Herusale.
Ár ntꞌa̱gi ar Hesu
(Mt. 27:57‑61; Lk. 23:50‑56; Jn. 19:38‑42)

42Núꞌmu̱ ꞌbu̱tho nda yu̱ ar hyadi nor paꞌö ar ñhoki, nunár hyaxꞌöpꞌu̱ mar pa ntsay̱a,̱
43nunar Huse me Arimatea mi ꞌbu̱hwi ar mhuntsꞌandö, ne xa mi nhumañho, mi toꞌ̱mi

nda hyandwa ár tsꞌu̱tꞌwi Jö nꞌehe, bi zeṯa ár mu̱i ne bi yu̱tꞌi ma ba ñöwi ar Pilato, bi ꞌyap̱a
nda umba ár ndoꞌyo ar Hesu.

44 Ar Pilato xa bi ꞌyoṯho mi ꞌyoḏe xki du. Bi zofo nda e ar döndogu nda ꞌyam̱babi ha
majöni xki du.

45Ne mi wadi bi dam̱ajöni ar döndogu, bi tꞌumba ar Huse ár ndoꞌyo ar Hesu.
46 Ar Huse bi daṉga nꞌar tꞌaxdutu, ne bi köꞌmba ár ndoꞌyo har pontꞌi. Bi maṯsꞌi, ne bi

ꞌyeṉtꞌa ha nꞌar tꞌag̱i xki nsaꞌ̱ma ha nꞌar ndoḏo, ne bi tönga nꞌar döta do bi gotwa ár goxthi
ar tꞌag̱i.

47Ha nunar Maria me Magdala ne ar Maria ár nönö ar Huse mi hantꞌu̱ habu̱ bi tꞌag̱i.
16

Ar Hesu bi mengi bi nte
(Mt. 28:1‑10; Lk. 24:1‑12; Jn. 20:1‑10)

1 Nu mi tho ar pa ntsay̱a,̱ ar Maria me Magdala, ar Maria ár nönö ar Hakobo, ne ar

Salome, bi daṉga ya hogañu̱ni ma nda goꞌspa ár ndoꞌyo ar Hesu.
2Ne ár hyaxꞌö ra nꞌitho ár ndu̱i ar hñöto, ba eꞌu̱ har tꞌag̱i, mi kꞌontsꞌa ar hyadi.
3Nu mi ꞌyo har ꞌñu, mi enseꞌ̱u̱ nꞌa ngu nꞌa:
—Xipya, togo da hñögagihu̱tsꞌu̱ ar do kotꞌa ar tꞌag̱i.
4Ne mi hyantꞌu̱, bi nuꞌu̱ xki thöka ar do. Nunar donu̱ xa mar döta.
5Ne nu mi yu̱tꞌu̱ har tꞌag̱i, bi hyantꞌu̱ mi huhnu̱ har ñꞌei̱ nꞌar bötsi, mi he nꞌar tꞌaxhe

mi ju̱tꞌatho. Ne xa bi zuꞌu̱.
6Ne nunu̱ bi ꞌñembabiꞌu̱:
—Yo gi ntsuhu̱. Gi hoñhu̱ ar Hesu me Nasare nöꞌö togo bi tsꞌu̱ta har pontꞌi. Bi mengi

bi nte. Ndi, hyanthu̱ habu̱ bi ꞌbeg̱i, hinte jawa.
7 Jange di möhu̱ ba xipabihu̱ yá max̱te ne ar Pedro: Bi mꞌeṯꞌo di ma Ngalilea, ja gi

hyanthu̱nu̱ ngu bi xiꞌahu̱.
8Ne xa bi nixtꞌi bi maꞌu̱, ngetho xa xki zo ar mbidi yá mu̱i. Ne hinto mi ñöwiꞌu̱, ngetho

xa mi ntsu.
Ar Hesu bi ñꞌudi nda hyanda ar Maria me Magdala
(Jn. 20:11‑18)

9Numi mengi bi nte ar Hesu nꞌitho har ꞌbeṯꞌo mpa ar hñöto, bi ñꞌudi bi hyanda mꞌeṯꞌo
ar Maria me Magdala, togo xki ꞌyem̱ba yoto ya tsꞌondöhi.

10Nunar ꞌbeẖñönu̱ bi ma ba kꞌönga nuꞌu̱ mi ñꞌowi ar Hesu. Nuyu̱ xa mi tu yá mu̱i mi
zoñꞌu̱, ne nunar ꞌbeẖñö bi xipabi xki hyantꞌö.

11Nu mi ꞌyoꞌ̱u̱ mi tetho ne xki hyantꞌö, himbi ñꞌemu̱i.
Ar Hesu bi ñꞌudi bi hyanda yoho nuya mi teṉi
(Lk. 24:13‑35)

12 Mꞌef̱a bi ñꞌudi nꞌañꞌo, bi hyanda ma yoho nuya mi teṉi, mi ꞌyo ar ꞌñu ndi ma har
ꞌbatha.

13Nuyu̱ nꞌehe bi ma ba xipa nuꞌu̱ maꞌra. Njapꞌu̱tho himbi ñꞌemu̱ibi.
Ar Hesu bi meẖna yá mpo̱te
(Mt. 28:16‑20; Lk. 24:36‑49; Jn. 20:19‑23)

14Mꞌef̱a bi ñꞌudi bi hyanda nuꞌu̱ ꞌreṯꞌamanꞌa yá max̱te, mi huꞌu̱ har mexa. Ne bi zu̱ꞌu̱
yoꞌö himi ñꞌemu̱i, ne xa mar me yá ñö, ngetho hinxki ñꞌemu̱i nuꞌu̱ togo xki hyandi xki
mengi xki nte.

15Ne bi ꞌñembabiꞌu̱:
—Di möhu̱ xog̱e ár nxidi ar ximhai̱, ne xipabihu̱ gatho ya jöꞌi ar hoga mhö.
16Nöꞌö togo da ñꞌemu̱i ne da nxixthe, ma da mpoẖo.̱ Ha nöꞌö togo hinda ñꞌemu̱i, ma

da tꞌeṉtꞌi da hñömba ár mfei̱ Jö.
17Ne nuya ntꞌudiyu̱ ma da ꞌyoṯꞌa nuꞌu̱ togo da ñꞌemu̱i: Poṯka ma thuhu ma da ꞌyeṉga

ya tsꞌondöhi, ma da ñö ya ꞌraꞌyo mhö,
18ma da mita ya kꞌeñö, ne nuꞌmu̱ da zi nꞌar ꞌñethi hote, hinte da japabi, da hñuxa yá

ꞌye̱ ha ya daṯhi ne da ditsꞌi.
Ar Hesu bi nju̱tsꞌi bi tsꞌixa mhetsꞌi
(Lk. 24:50‑53)

19Mi wadi bi zo yá max̱te, ar tsi Hmu bi nju̱tsꞌi bi tsꞌixa mhetsꞌi, ne bi hñuxa hár ñꞌei̱
Jö.

20Ne nuyu̱ bi boṉi hagatho, ma ba mönga ar hoga mhö. Ne ar tsi Hmu mi faṯsꞌi, ne mi
umba ár tsꞌeḏi ár mhö ha ya ntꞌudi mi oṯꞌu̱. Dá njapꞌu̱.

Ar hoga mhö bi ꞌyotꞌa
AR LUKA

Ar tꞌofo bi mꞌem̱pabi ar Teofilo
1 Ja nzey̱e̱ togo xi ne xi ꞌyotkagihu̱ ar ꞌñu gatho nöꞌö xta thohu̱wa, ne di pöhu̱ hö njapꞌu̱,
2 njangu xi utkagihu̱ nuꞌu̱ hár ndu̱i bi hyandase,̱ ne bi ñꞌo bi mömbabiꞌu̱ ár mhö ar tsi

Hmu.
3 Jange nuga nꞌehe, Nda Teofilo, nu nda jwadi da ñꞌaṉi xiñho hanja bi ndu̱i ne hanja bi

thohyu̱, xta beni ga otꞌi ga peṉ̃ꞌaꞌi, ne njapꞌu̱ ga oꞌtꞌa ar ꞌñu,
4ne gi pö xiñho nuna majöni xi tꞌutꞌaꞌi.
Nꞌar eṉxe̱ ba e bi mömba ár mꞌu̱i ar Xuwa Xixthe

5Nuya paꞌu̱ mar ndö ar Erode har hai̱ Nhudea, ne ka mi ꞌbu̱hnu̱ nꞌar möjö már thuhu
ar Sakaria, mi ꞌbu̱ har mhuntsꞌi ár thuhu ar Abia. Ha nöꞌö ár ꞌbeẖñö már thuhu ar Sabe.
Gatho yohoyu̱ ma yá mengu ar mꞌeṯꞌo möjö Aron.

6Ar Sakaria ne ár ꞌbeẖñö xami ꞌbu̱i xiñho hár nthandi Jö, nemi oṯwa gatho yá ꞌbep̱ate.
7Hoṉse̱ hinxki dinga ar bötsi, ngetho ar Sabe himi tsa̱ nda ñꞌoṉte, ne gatho yoho mi

peꞌ̱sa nzey̱e̱ ya jey̱e.̱
8 Nu ar Sakaria ne maꞌra yá mimöjöwi nuya mi mpeẖwi, bi zoṯꞌar pa nda yu̱tꞌa har

dönganijö nda mep̱a Jö.
9Nuyamöjö bi ꞌyeṉtsꞌa ar nthöhö ngu yá ntꞌumbiꞌu̱, togo nda yu̱tꞌi nda tsötꞌa ar githni.

Ne bi zo ár thuhu ar Sakaria.
10Ha núꞌmu̱ mi tsötꞌa ar githni mbo har nijö, nzey̱e̱ ya jöꞌi mi ꞌba̱ nthi mi matꞌa Jö.
11Ar Sakaria nꞌa mbi hyandwatho nꞌár eṉxe̱ Jö mi ꞌba̱ hár ñꞌei̱ ar tꞌuꞌsgithni.
12Ha núꞌmu̱ mi hyandi xa bi zu, ne himi pödi teme nda mef̱i.
13Ha nunar eṉxe̱ bi ꞌñembabi:
—Sakaria, yo gi ntsu, ngetho xta ehe ga xiꞌaꞌi, nuya ri nsaḏi xi ꞌyox̱a Jö, ne xi numañho.

Jange ar Sabe ri ꞌbeẖñö ma da ꞌyom̱pꞌaꞌi nꞌa ri tꞌu̱, ne gi hñuꞌspabi ár thuhu ar Xuwa.
14Nunu̱ xa ma da jaꞌaꞌi gi njohya, ne nzey̱e̱ ya jöꞌi xa ma da njohya nꞌehe xta mꞌu̱i.
15Ngetho nunu̱ xa ma da njár nsu hár nthandi Jö. Hinda za̱ da zi ar ixkatꞌafi ne gatho

nöꞌö unga ar nti. Ne di oda nzitꞌei̱, di hömpa ár Hñö Jö.
16Ma da zo ya me Israel, ne nzey̱e̱ ma da hyep̱ꞌu̱ yá tsꞌoki, ne da mengi da hyonga Jö ár

Dadaꞌu̱.
17 Gehnu̱ di ꞌbeṯꞌo hokwa habu̱ da tho ar tsi Hmu. Ma da tꞌumba ár tsꞌeḏi ngu nöꞌö bi

tꞌumba ar Elia, da xokwabi yá mfeni ya dada da mö yá bötsi, ne nuya meꞌ̱sku da ꞌyoḏe
nöꞌö nsipabi. Njapꞌu̱ da hyokwa yá mꞌu̱i ya jöꞌi, ne xta ꞌñepꞌu̱ ar tsi Hmu da ꞌyoṯsꞌe.

18Ha nuna ar Sakaria bi ꞌñemba ar eṉxe:̱
—Hanja ga pödima da thogi ngu xka xikagi. Ngetho nuga xta ndönzia, ne numa ꞌbeẖñö

xi ndötajöꞌi nꞌehe.
19 Bi döta ar eṉxe̱ ne bi ꞌñembabi:
—Nuga dar Grabie, di ꞌbu̱i habu̱ bi ꞌbu̱ Jö di pep̱abi. Jange go xpa peṉkagi ga xiꞌaꞌi nunar

hoga mhö xta mö.
20Ha hinga ñꞌemu̱i, jange ma gi ngone, hinda za̱ gi ñö gatho nuya payu̱ hinxi mꞌu̱ta ri

bötsi. Ngetho ma da thogi gatho ngu xta mö xta zoṉga ar pa xi benga Jö.
21Ha nuꞌu̱ ya jöꞌi mi ꞌba̱ nthi, mi toꞌ̱mi nda boṉga ar Sakaria. Ne himi pödi teme nda

beni, ngetho mi yaꞌö mi o mbo har nijö.
22 Ha nu mi boṉ̃ꞌö, hinto mi tsa̱ nda ñöwi ngetho mi gone. Njapꞌu̱ bi böta ya jöꞌi xki

hyanda nꞌa ngu ar tꞌi núnu̱ mbo. Ne mi ja yá ꞌye̱ mi zoꞌu̱, ne bi gotho mi gone.
23Ha nu mi wa ya pa mi mpe̱ har nijö, bi menga ár ngu.
24Hingar yapa ar Sabe ár ꞌbeẖñö bi mu̱di bi ndaṯhi, ne himbi boṉgár ngu ku̱tꞌa nzönö.

Ne mi enö:
25Nunár hwëki Jö xi hñögagi ma mꞌeṯsa̱ himi tsa̱ nga tingar bötsi.

Nꞌar eṉxe̱ ma ba mö nda mꞌu̱ ar tsi Hesu

26Mi tho ꞌrato nzönö, Jö ba peẖna manꞌagi ar eṉxe̱ Grabie, bi zoṉga har hnini Nasare
har hai̱ Ngalilea.

27 Ba e bi kꞌöꞌsa nꞌar nxutsi már thuhu Maria. Nunar nxutsinu̱ xki tꞌaḏi nda nthötwi
nꞌar ñꞌoẖo̱ már thuhu ar Huse, nꞌa yá ꞌbeṯo ar ndö Dabi.

28Mi yu̱tꞌa ar eṉxe̱ mbor ngu habu̱ mi ꞌbu̱ ar Maria, bi zeṉgwa ne bi ꞌñembabi:
—Njohya, xi hwëkꞌaꞌi ár mhöte Jö. Gi ꞌbu̱hwi ar tsi Hmu. Xa xi jöpꞌaꞌi gi töta gatho

maꞌra ya ꞌbeẖñö.
29Nu arMaria mi hyanda ar eṉxe,̱ bi ꞌyoḏa nuyamhömi nsipabi, nemi bense̱ teme ndi

boṉga nunar nzeṉgwanu̱.
30Nuꞌmú̱ ar eṉxe̱ bi ꞌñembabi:
—Maria, yo gi ntsu, ngetho xka tsu̱pa ár nhwëki Jö.
31Ma gi ndaṯhi ne ma da mꞌu̱ nꞌa ri bötsi, ne gi hñuꞌspabi ár thuhu ar HESU.
32Nöꞌö xa ma da meꞌ̱sa nꞌar döta nsu, ne ma da tꞌembabi ár Tꞌu̱ Jö bi ꞌbu̱ mhetsꞌi. Ne Jö

ar tsi Hmu ma da ꞌñexa hár thuxandö, habu̱ mi huxa ar ndö Dabi ár pale.
33Nema da ndö hár hnini yá ꞌbeṯo ar Hakob gatho ya pa, ne nuna ár tsꞌu̱tꞌwi hinda ma

da götsꞌi.
34Nuꞌmú̱ ar Maria bi ꞌyam̱babi ar eṉxe:̱
—Hanja da za̱ da thogi nöꞌö xka mö. Hinxta ꞌbu̱ꞌbe nꞌar ndo.̱
35Ar eṉxe̱ bi dödi ne bi ꞌñembabi:
—Ár Hñö Jö da zu̱ꞌaꞌi, ne ár tsꞌeḏi ar tsi Dada ꞌbu̱ mhetsꞌi da gopꞌatho ár xudi. Jange

nöꞌö ri bötsi ma da mꞌu̱i xa nsunda, da tꞌembabi ár Tꞌu̱ Jö.
36 Ne ar Sabe ri mëni, ngu gatho gi pöhu̱ himi tsa̱ nda dingya bötsi, nupya mödi xi

ndötajöꞌi, peꞌ̱sa ꞌrato nzönö bi mu̱di bi ndaṯhi.
37Ngetho Jö hinter ñhembibi da ꞌyoṯꞌe.
38Nuꞌmú̱ ar Maria bi ꞌñembabi ar eṉxe:̱
—Nuga dár ꞌbeg̱ogi Jö. Da njapꞌu̱ ngu xka xikagi.
Mi wa ar Maria bi mönga njapꞌu̱, ar eṉxe̱ bi zopꞌu̱ bi ma.
Ar Maria bi ma ba tso̱nga ar Sabe

39Nuya paꞌu̱ dama bi ma ar Maria, ma ba tsoṉga ha nꞌar hnini mi ꞌbu̱ ha ya tꞌoẖo̱ har
hai̱ Nhudea.

40Mi zoṉi bi yu̱tꞌa hár ngu ar Sakaria, ne bi zeṉgwa ar Sabe.
41Nu mi ꞌyo̱ ár nzeṉgwa ar Maria, bi ꞌñönga ár bötsi mbo hár mu̱i, ne xa bi hñönga ár

Hñö Jö.
42 Bi ñö ntsꞌeḏi ne bi ꞌñemba ar Maria:
—Jö xa xi jöpꞌaꞌi, gi töta gatho maꞌra ya ꞌbeẖñö, ne xi jöpꞌa ri bötsi o nzitꞌei̱.
43Hanja xi tꞌakar seḵi da kꞌöskagi ár nönö ma tsi Hmuhu̱.
44Ngetho ngu da ox̱a ri nzeṉgwa, numa bötsi bi njohya bi nsag̱i mbo ha ma mu̱i.
45 Jö xi jöpꞌaꞌi, ngetho ga ñꞌemu̱i gatho ngu xi xiꞌaꞌi ar tsi Hmu nda thogi.
46Nuꞌmú̱ ar Maria bi ꞌñenö:

Di eṉtꞌa ma mu̱i di nsundabi ma tsi Hmu mhetsꞌi.
47Ne di eṉtꞌa ma tsꞌeḏi di johya di ox̱a nöꞌö xi ꞌyoṯkagi Jö ma Poẖoṯe.
48Ngetho xi ko ár mu̱i xi hyandgagi ár tsi ꞌbeg̱ogi.
Da ndu̱ nunar panu̱ di mapꞌu̱, nuya jöꞌi di ꞌñepꞌu̱ da ꞌñengagi, Jö xa xi jöpꞌaꞌi.
49Ngetho Jö togo ár meṯi ar tsꞌeḏi, xa xi ꞌyoṯkagi ya döta ꞌbef̱i.
Xa nsunda ár thuhuꞌö.
50 Jö peꞌ̱spa ar nhwëki gatho nuꞌu̱ ne da ꞌyoṯꞌa nöꞌömöñꞌö, ne hingi thege, thota nꞌar mꞌu̱i

di ma manꞌar mꞌu̱i.
51Xi ñꞌudi ngu nöꞌö hinte kꞌatꞌa ár tsꞌeḏi.
Ne xi japi xi ꞌbe̱ yá tsa̱ gatho nuꞌu̱ xa exa yá nsu.
52Xi hñöka nuꞌu̱ mi ja yá tsꞌeḏi habu̱ mi hutsꞌi,
ne nöꞌö ar nsu mi pes̱ꞌu̱, xi umba nuꞌu̱ hinte mi peṯsꞌi.

53Nuꞌu̱ mi tu ar thuhu, xi umbabi xi niñö,
ha nuꞌu̱ mi pongwathobi, xi hñömbabi gatho.
54Xi max̱a ár hnini Israel yá ꞌbeg̱o,
ne hinxi pumhni da meꞌ̱spa ar nhwëki.
55Xi ꞌyoṯꞌa ngu xki ñötꞌwabi ma dadahu̱ ar Abra, ne gatho yá ꞌbeṯo ne yá maṉgaꞌbeṯo;
hinge nda the ár nhwëki peꞌ̱spabiꞌu̱.

56Ar Maria bi mꞌu̱hwi ar Sabe ngu hñu nzönö. Mꞌef̱a bi menga ár ngu.
Ár mꞌu̱i ar Xuwa Xixthe

57Mi zoṉga ar pa bi mꞌu̱ ár bötsi ar Sabe.
58Nemi bö gatho yá nꞌangu ne yámëni hanja Jö xki hwëkwabi nꞌar bötsi, ma ba kꞌötsꞌi

bi njohyawi.
59Ha nu ár hñöto mpa, ba eꞌu̱ bi hñuꞌspabi ar nseg̱i hár ndoꞌyo ngu yá ntꞌumbiꞌu̱. Mi

ne nda thuꞌspabi ár thuhu ar Sakaria ngu ár dada.
60Ha nunár nönö bi ꞌñenö:
—Hinꞌö, hinga huꞌspabihu̱ njapꞌu̱. Ma ga huꞌspabihu̱ ar Xuwa.
61Nuyu̱ bi dötwabi ar Sabe:
—Hanja ma da thuꞌspabi njapꞌu̱. Hinte gi ꞌñe nꞌa ri mëni di peꞌ̱sa nunar thuhunu̱.
62Nepꞌu̱ bi ja yá ꞌye̱ bi tꞌam̱ba ár dada tema thuhu nda thuꞌspabi.
63Har Sakaria xki ngone, jange bi ꞌya̱ nꞌar xithe,̱ ne ka bi hñuxpꞌu̱: Ár thuhu ar Xuwa.

Gatho nuya mi ꞌbu̱hnu̱ xa mi ꞌyoṯho.
64Geꞌmu̱ bi mengi bi xo ár ne ar Sakaria, ne bi mu̱di bi nsundabi Jö.
65 Gatho nuya jöꞌi bi hyanda nu te xki thogi, mi ꞌyoṯho ne himi pödi te nda beni. Ne

nunar ꞌbedenu̱ bi nxanga xog̱e ya tꞌoẖo̱ Nhudea.
66Gatho nu togo xki bödi, mi o yá mfeni, ne mi ense̱ nꞌa ngu nꞌa:
—Tema nsu ma da tꞌumba nunar bötsinu̱.
Ngetho mi ꞌbu̱hwi ár tsꞌeḏi Jö.
Ar Sakaria bi mö nöꞌö mi umba Jö nda mö

67 Nu ar Sakaria ár dada ar bötsi, xa bi zinga ár Hñö Jö, ne bi ndu̱i bi mönga nöꞌö mi
umba Jö nda mö, ne bi ꞌñenö:
68Xa nsunda Jö ma tsi Hmu mhetsꞌi, ár Dada ya me Israel,
ngetho xpa e da poḵagihu̱ yá hninigihu̱.
69Xpa peṉkagihu̱ nꞌar Poẖoṯe nöꞌö hinda the ár tsꞌeḏi,
xpa poṉga ha yá maṉgaꞌbeṯo ar ndö Dabi ár ꞌbeg̱o Jö.
70Gehnu̱ xki ñötkagihu̱ Jö, ngu bi mönga yá hoga mꞌeẖni mamꞌeṯꞌo.
71Bi ñötkagihu̱ nda ñöngagihu̱, hinte nda jaju̱ ma ñꞌu̱nihu̱ ne nuꞌu̱ hingi ne da nugagihu̱.
72Nda meꞌ̱spa ar nhwëki ma palehu̱,
ne hinge nda pumhni ár hoga nkohi bi nkohwi.
73Nunár ñhötꞌi Jö bi ꞌñetꞌase̱ ár thuhu, bi xipa ar Abra ma palehu̱,
nda ꞌrakagihu̱.
74 Bi xipabi nda ñöngagihu̱ hinte nda jaju̱ ma ñꞌu̱nihu̱,
njapꞌu̱ nga pep̱abihu̱ꞌö, ne hinto nda pikagihu̱.
75Ne nga ꞌyohu̱ xiñho, nga ꞌbu̱hu̱ xintꞌaxi hár nthandi Jö gatho ma tehu̱.
76Ha nuꞌge ma tsi bötsiꞌi, ma da nsiꞌaꞌi ár mꞌeẖniꞌi Jö ꞌbu̱ mhetsꞌi,
ngetho ma gi ꞌbeṯꞌo gi paxtꞌwa ár ꞌñu ar tsi Hmu.
77Gi xipa ár hnini Jö ma da mpumbabi yá tsꞌoki,
ne njapꞌu̱ da mpoꞌ̱u̱.
78Ngetho Jö ma tsi Dadahu̱ bi ko ár mu̱i,
bi ñꞌudi ba peṉkagihu̱ nꞌar ꞌraꞌyo hyatsꞌi bi nheki mhetsꞌi,
79 da yotꞌwabi yá mfeni gatho nuꞌu̱ ꞌbu̱ har ꞌbex̱ui, toꞌ̱mda ar ndöte.
Ne da yotkagihu̱ ar ꞌñu ga ꞌbu̱hu̱ nꞌar hogamꞌu̱i.

80Ne nuna ar bötsi mi te nemi xu ár tsꞌeḏi ár pa. Mi ꞌbu̱se̱ ha ya otꞌatꞌoẖo.̱ Ba e bi ñꞌudi

núꞌmu̱ mi zoṉga ar pa bi ndu̱i bi zo ya me Israel.
2

Ar tsi Hmu Hesukristo bi zo̱kwa har ximha̱i
(Mt. 1:18‑25)

1Nuya paꞌu̱ ar döngandö Augusto Sesar bi japi nda nju̱spa yá thuhu gatho ya jöꞌi.
2Geꞌmu̱ mar tsꞌu̱tꞌwi ar Sirenio har hai̱ Nsiria, nu mi nja ar mꞌeṯꞌo nju̱xthuhu.
3Gatho ya jöꞌi mi penga ha yá hnini habu̱ mi ꞌbu̱ yá mengu, nda unga yá thuhu.
4 Jange ar Huse bi boṉga har hnini Nasare har hai̱ Ngalilea, bi ma har hnini Belen har

hai̱ Nhudea, ngetho mar mengunu̱ ar ndö Dabi, ha nu ar Huse ka xki ꞌñehnu̱ ha yá mëni
ar Dabi.

5 Bi ma nda unga yá thuhu, nöꞌö ne ar Maria xki ꞌyaḏi nda nthötwi, ha nuna mi ñꞌu̱.
6Núꞌmu̱ mi ꞌbu̱hnu̱ har hnini Belen, bi wa yá pa nda mꞌu̱ ár bötsi.
7 Ka bi mꞌu̱hnu̱ ár ꞌbeṯꞌo bötsi, bi max̱a ya mꞌantꞌi, ne bi gax̱a habu̱ mi ñunga ya meṯi,

ngetho himi otho habu̱ nda tꞌumba ar seḵi nda ñꞌoxi.
ꞌRa ya ma̱ꞌyo ma ba kꞌöꞌsa ar tsi Hesu

8Hingar yapꞌu̱nu̱, ꞌra ya maꞌ̱yo mi haxa har ꞌbatha mi su yá deṯi.
9Nꞌa mbi daṉ̃ꞌu̱ bi hyandwa nꞌár eṉxe̱ ar tsi Dada, ne ár nsunda Jö bi yotꞌa gatho habu̱

mi ꞌbu̱ꞌu̱, ne xa bi zuꞌu̱.
10Nunar eṉxe̱ bi ꞌñembabiꞌu̱:
—Yo gi ntsuhu̱, ngetho xta ehe ga xiꞌahu̱ nꞌar hoga mhö, xa gi njohyahu̱ ne gatho nu

maꞌra ya jöꞌi.
11Ngetho nupya xi mꞌu̱ hár hnini ar ndö Dabi, nꞌa togo da poꞌ̱ahu̱, ne go geꞌö ar Kristo

ar tsi Hmu.
12Gehnu̱ nꞌar ntꞌudi: Gi tiñhu̱ ar bötsi ꞌbax̱a ya mꞌantꞌi, di oxa habu̱ ñunga ya meṯi.
13Numi wadi bi mönga njapꞌu̱ ar eṉxe,̱ nꞌa mbi nhekitho nꞌa mutꞌi ya eṉxe̱ mhetsꞌi mi

ꞌbaẖwi, ne mi nsundabi Jö mi eñꞌu̱:
14Dar nsunda Jö bi ꞌbu̱ mhetsꞌi,
ne da mꞌu̱i nꞌar hogamꞌu̱i nuya meximhai̱ hár mhöteꞌö.

15Nu mi menga mhetsꞌi ya eṉxe,̱ ya maꞌ̱yo mi enga nꞌa ngu nꞌa:
—Möhö Belen, ma ga kꞌöꞌsu̱ nöꞌö xi thogi ngu xi xikagihu̱ ar tsi Dada.
16Nepꞌu̱ nuya maꞌ̱yo dama bi maꞌu̱, ne bi dinga ar Huse ne ar Maria, ha nunár bötsi mi

oxa habu̱ mi ñunga ya meṯi.
17Ha nu mi hyantꞌu̱ ar bötsi, bi ndu̱i bi möñꞌu̱ gatho nöꞌö xki nsipabi mi nhoṉu̱.
18Ne gatho nuꞌu̱ togo mi oṯsꞌe, xa mi ꞌyoḏa nöꞌö te mi möñꞌu̱.
19 Ha nunar Maria mi kwatatho hár mfeni gatho te mi mhö, ne mi bense̱ teme ndi

boṉga gathoyu̱.
20Ha nuya maꞌ̱yo bi menga har ꞌbatha, mi nsunda ne mi umba njamödi Jö, gatho nuya

xki ꞌyoḏe ne xki hyandi bi thogi ngu xki nsipabi.
Ar tsi Hesu mi leḻeṯho bi tsꞌixa har dönganijö bi nda̱twa hár ꞌye̱ Jö

21 Mi peꞌ̱sa hñöto mpa xki mꞌu̱ ar bötsi, bi thuꞌspabi ar nseg̱i hár ndoꞌyo ngu yá
ntꞌumbiꞌu̱. Ne bi thuꞌspabi ár thuhu ar Hesu, gehnu̱ ar thuhu xki mönga ar eṉxe̱ núꞌmu̱
hinxki ꞌrotho.

22Nu mi wa ya pa nda tꞌaxkꞌu̱ ngu mönga ha yá ꞌbep̱ate ar Moise, ar Huse ne ar Maria
bi zixa ar bötsi har dönganijö Herusalen, nda ndaṯwabi hár ꞌye̱ ar tsi Dada.

23Bi ꞌyoṯꞌa njapꞌu̱, ngetho njanu̱ xki tꞌotꞌa ha yá ꞌbep̱ate ar tsi Dada: Gatho nuya ꞌbeṯꞌo
bötsi da mꞌu̱i, nuꞌmu̱ ar tsꞌu̱ntꞌu̱, mahyoni nda tꞌeḵwa ar tsi Dada.

24 Ne bi maꞌu̱ har dönganijö, bi hñöꞌspabi ár mꞌoṉ̃ho̱ Jö, ngu mönga ha yá ꞌbep̱ate ar
tsi Dada, enö: Nuꞌmu̱ nꞌar ꞌbeẖñö ndamꞌu̱ ár bötsi, mahyoni nda zixa yoho ya ngongo wa
yoho ya domtxu, nda hñöꞌspabi Jö ngu ar mꞌoṉ̃ho.̱

25Nuya paꞌu̱ mi ꞌbu̱ nꞌar ñꞌoẖo̱ núnu̱ Herusalen már thuhu ar Simiu. Xa mi ꞌyo xiñho
hár nthandi Jö, mi hömpa ár Hñö Jö, nemi toꞌ̱ma nda hyanda ar Ñönte, nöꞌö togoma nda
ñönga ya me Israel.

26 Go gehnu̱ xki xipabi ár Hñö Jö, nda hyanda mꞌeṯꞌo nöꞌö togo xki ꞌñexa Jö nda ndö,
ne ka nda du.

27Nunu̱ xki ma har nijö ngetho ár Hñö Jö xki zitsꞌi. Núꞌmu̱ mi ꞌbu̱hnu̱ mbo, bi yu̱tꞌa ar
Huse ne ar Maria, mi tsi ar tsi Hesu nda ndaṯwa hár ꞌye̱ Jö, ngu mi mönga ha yá ꞌbep̱ate
ar Moise.

28Nuꞌmú̱ ar Simiu bi gu̱ bi deṯsꞌi, ne bi nsunda Jö bi ꞌñenö:
29 Jö ma Dadaꞌi, da za̱ gi hyongagi.
Xi hñu ma mu̱i, ngetho xta handa ngu xka xikagi.
30Xi hyanda ma da̱ ar Poẖoṯe xka peẖni,
31ne xka hyokwa ár ꞌñu ha yá nthandi gatho ya jöꞌi.
32Nöꞌö ngu nꞌar ñotꞌi da yotꞌwa yá mfeni gatho nuꞌu̱ hingya me Israel,
ne njanu̱ ma da tꞌeꞌspa ár nsu ri hnini Israel.

33 Ha nu ar Huse ne ar Maria ár nönö ar Hesu, xa mi ꞌyoṯho gatho nöꞌö mi mhö mi
nhoṉ̃ꞌö.

34Nepꞌu̱ nu ar Simiu bi ꞌyap̱a Jö nda jöpꞌu̱, ne bi ꞌñembabi ar Maria ár nönö ar Hesu:
—Nunar bötsinu̱ xpa ꞌbeẖni da poẖo̱ nzey̱e̱ ya me Israel, ne maꞌra ma da mꞌeḏi. Gehnu̱

nꞌar ntꞌudi nzey̱e̱ ma da dox̱ta nöꞌö te da möñꞌö.
35Ne njapꞌu̱ ma da nheki gatho nöꞌö te peꞌ̱sa ha yá mfeni ya jöꞌi. Ne nuꞌge xa ma gi tho

nꞌar dumu̱i, ngu nꞌar ndoj̱wai da nsu̱sꞌa ri mu̱i.
36Mi ꞌbu̱hnu̱ nꞌar ꞌbeẖñö nꞌehe már thuhu ar Ana, nunu̱ mi ñö mi hömpa ár tsꞌeḏi Jö.

Gehnu̱ már tꞌinxu nꞌar ñꞌoẖo̱ már thuhu ar Fanuel, nuyá mengu ma yá ꞌbeṯo ar Aser. Xki
ndötajöꞌinu̱, bi nthöti mi nxutsitho, ne xki mꞌu̱hwi ár döme yoto njey̱e.̱

37Ha xki jwata gohonꞌaṯema gohonjey̱e̱ xki nꞌanxu. Himi poṉga har nijö, kami ꞌbu̱hnu̱
parxui mi pep̱a Jö, mi bëhë ne xa mi ap̱abi.

38Núꞌmu̱mi ñö ar Simiu, bi watꞌa ar Ana nꞌehe habu̱ mi ꞌbaꞌ̱u̱. Bi ndu̱i bi umba njamödi
Jö, ne mi noṉga ar tsi bötsi, mi xipa nuꞌu̱ mi toꞌ̱mi nda ñhönga ar hnini Herusalen.

Ar Huse ne ar Maria bi menga har hnini Nasare
39Núꞌmu̱ mi wadi ar Huse ne ar Maria bi ꞌyoṯꞌa gatho ngu mi huxa ha yá ꞌbep̱ate ar tsi

Dada, bi menga har hnini Nasare har hai̱ Ngalilea.
40 Ha nunar bötsi mi te, ne mi huxa ár tsꞌeḏi. Xa mi te ár mfödi, ne ár nhwëki Jö mi

ñꞌowi hyaxꞌmu̱.
Ar tsi bötsi Hesu mi ꞌbu̱ har dönganijö

41 Taṯꞌa jey̱e̱ mi pa yá dada ar Hesu nda mꞌu̱ har daṉgo mbaxjwa núnu̱ Herusalen.
42 Jange mi jwata ꞌreṯꞌamayoho njey̱e̱ ar Hesu, bi maꞌu̱ ar daṉgo Herusalen ngu yá

ntꞌumbiꞌu̱.
43Numiwa ar daṉgo, ba penga arHusene arMaria. Hanu arHesu ba kohnu̱Herusalen,

ne nuyá dada himbi bödi.
44Nuꞌu̱ mi hu yá mu̱i mi nthöskwi ya jöꞌi nuꞌu̱ mi papꞌu̱ ndi menga yá ngu. Bi ñꞌo xog̱e

nꞌapa. Mꞌef̱a ka bi hyoñꞌu̱ ha mi ñꞌowi yá mëni ne yá mpöhwi.
45Ne himbi diñꞌu̱, jange bi gu̱ ar ꞌñu bi menga Herusalen manꞌagi, ma nda hyoni.
46 Ne ár hñupa bi diñꞌu̱ mi ꞌbu̱hnu̱ mbo har dönganijö, mi huhnu̱ madeda nuꞌu̱ ya

bötꞌofo, mi oṯsꞌe ne mi oṯꞌwabi ya ntꞌaṉi.
47Ne gatho nuꞌu̱ ya jöꞌi mi ox̱a nöꞌö te mi möñꞌö, xa mi ꞌyoṯho, ngetho xa mi jár mfödi,

mi thödi xiñho gatho nöꞌö te mi tꞌam̱babi.
48Ne nu mi hyanda ár nönö ne ar Huse mi huhwinu̱ ya bötꞌofo, himi pödi te nda beni.

Ne ár nönö bi ꞌñembabi:
—Ma tsi tꞌu̱ꞌi, yoꞌö xka jakagihe njapꞌu̱. Ri dada ne nuga tu ma mu̱ihe di hoñꞌahe.
49Ha nunar Hesu bi dödi ne bi ꞌñembabiꞌu̱:
—Yoꞌö gi hongagihu̱. Ha hingi pöhu̱ mahyoni ga mpe̱ hár ꞌbef̱i ma Dada.

50Mödi nuyu̱ himbi zo yá mfeni teme mi ne nda xipabi.
51 Ne bi mew̱iꞌu̱, bi menga Nasare, ne mi oṯa gatho nöꞌö mi xipabiꞌu̱. Ha ár nönö mi

kwatatho hár mfeni gatho nöꞌö te xki bödi.
52Ne nu ar Hesu mi te ár mfeni ne ár ndoꞌyo, ne mi ꞌyo ndi hñuxa mi numañho Jö ne

ya jöꞌi.
3

Ar Xuwa Xixthe mi mönga ar hoga mhö
(Mt. 3:1‑12; Mr. 1:1‑8; Jn. 1:19‑28)

1Xki mꞌu̱ ngu ar döngandö ar Tiberio Sesar ꞌreṯꞌamaku̱tꞌa njey̱e,̱ ha nu har hai̱ Nhudea
mar ndö ar Ponsio Pilato, har Erode mar ndö har hai̱ Ngalilea. Ha nunar Lipe ár jödönu̱,
mar ndö har hai̱ Iturea ne har hai̱ Trakonite, ne ar Lisania mar ndö har hai̱ Abilinia.

2Geꞌmu̱ ma ya döngamöjö ar Anas ne ar Kaifas. Nunar jey̱eṉu̱ Jö bi zohna ar Xuwa ár
tꞌu̱ ar Sakaria, mi ꞌbu̱ ha ya otꞌatꞌoẖo,̱ nda zo ya jöꞌi.

3Nuꞌmú̱ ar Xuwa bi ñꞌo xog̱e ár ñöni ar döthe Hordan. Ne mi xipa ya jöꞌi nda ꞌyoṯꞌwa
yá ntsoꞌ̱mi, ne nda nxixthe, njapꞌu̱ nda mpumba yá tsꞌoki.

4 Bi thogi ngu xki ꞌyotꞌa ar mꞌeẖni Isaia núꞌmu̱ bi ꞌñenö:
Ár mhafi nꞌa togo enga har otꞌatꞌoẖo:̱
Hyokwabihu̱ ár ꞌñu ar tsi Hmu,
jömfu̱ habu̱ da thogi.
5Gatho ya hñe da ñhutsꞌi.
Da thextꞌa ya tꞌoẖo̱ ne ya ngwani,
da jönga ya ꞌñu nuꞌu̱ xi noṉi,
ne da tsꞌu̱ka habu̱ gatho xi ñꞌödi.
6Ne gatho ya jöꞌi da hyanda ar mpoẖo̱ unga Jö.

7Nzey̱e̱ ya jöꞌi mi pa mi kꞌöꞌsa ar Xuwa mi ne nda nxixthe, ne nöꞌö mi embabi:
—Yá bötsiꞌihu̱ ya kꞌeñö gi haṯehu̱. Togo xi utꞌahu̱ gi kꞌonthu̱ ár kwe̱ Jö xi ꞌñepꞌu̱.
8 Mahyoni gi ꞌyoṯhu̱ nöꞌö xiñho, njapꞌu̱ da nheki xka ꞌyoṯhwu̱ ár ntsoꞌ̱mi. Yo ma gi

ꞌñexase̱ ri nsuhu̱ gi ꞌñeñhu̱: Ma dadahe ar Abra. Ngetho nuga di xiꞌahu̱, Jö tsa̱ da gu̱xa
nuya doyu̱, ne da ꞌñexa ngu yá bötsi ar Abra.

9Ne di xiꞌahu̱ nꞌehe, Jö ngu ar tseṉza hödar ntsꞌeṉza hár ꞌye̱ da zeḵa ar za. Ha nunar
za hinte mañho uni, da tsꞌeḵi ne da tꞌeṉtꞌa har tsibi.

10Nuꞌmú̱ nuya jöꞌi bi ꞌyaṉi ne bi ꞌñembabi:
—Xiꞌmu̱, teme ga pej̱e.
11Ne ar Xuwa bi döti ne bi ꞌñembabi:
—Nöꞌö togo peꞌ̱sa yoho yá pahni, da umba nꞌa nöꞌö hinte köhö. Ha nöꞌö togo peꞌ̱sa te

da zi, da ñhehwi nöꞌö hinte peṯsꞌi.
12Ne ba e ꞌra ya njotbojö nda nxixthe nꞌehe, ne bi ꞌyam̱ba ar Xuwa:
—Utate, xi nuje, te ga peẖe.
13Ar Xuwa bi dötwabi:
—Hoṉse̱ jothu̱ nöꞌö xi nsiꞌahu̱.
14Nepꞌu̱ ba e ꞌra ya ndogu, ne bi ꞌyam̱ba ar Xuwa:
—Xije, te ga pej̱e.
Ar Xuwa bi ꞌñembabi:
—Yo gi hömfu̱ yá bojö ya tsi jöꞌi. Yo gi pehu̱ ya nhemhñö ne njapꞌu̱ da jotꞌi.

Ñhogamu̱ihu̱ nöꞌö ar bojö gi töhu̱.
15Gatho ya jöꞌi mi oda yá mfeni ne mi enseꞌ̱u̱: Xi nunar Xuwa, hage go gehnu̱ ar Kristo

ꞌmu̱.
16 Jange ar Xuwa bi ꞌñembabi:
—Nuga di xixtheꞌihu̱ har dehe, ha ꞌbef̱a manꞌa togo ma da xixtheꞌihu̱ hár Hñö Jö ne ar

tsibi. Xa tökagi ár tsꞌeḏi, ne nuga hindi ꞌñepkagi ga xotꞌwatsꞌu̱ yá nthötꞌi ár thiza.
17 Nöꞌö xi ñhoki da miꞌsa ar tꞌei̱. Ma da paxtꞌa ár thi, ne da kwata ar tꞌei̱ hár tꞌu, ne

nunar paxi da ꞌyu̱ꞌsa har tsibi habu̱ hiñhamꞌu̱ da wadi da nzo.̱

18Njapꞌu̱ ar Xuwa mi mönga nzey̱e̱ ya mhö mi zohna ya jöꞌi, ne mi xipa ar hoga mhö.
19Nꞌagi bi zu̱i ar ndö Erode, ngetho xki zimbabi ár ꞌbeẖñö ár jödö már thuhu ar Lipe,

ne xki ꞌyoṯꞌa ma nzey̱e̱ ya tsꞌoki.
20Nunar Erode, bi hñuꞌsa manꞌar tsꞌoki, bi gu̱ ar Xuwa ne bi ꞌñetꞌa har faḏi.
Ár nxixthe ar Hesu
(Mt. 3:13‑17; Mr. 1:9‑11)

21Núꞌmu̱mi xixthe ya jöꞌi ar Xuwa, nuya paꞌu̱ ar Hesu bi nxixthe nꞌehe. Ne numi ꞌyap̱a
Jö, bi xo mhetsꞌi,

22ne árHñö Jö ba köi ngunꞌar domtxu, ne bi zu̱ꞌö. Ne bi nheki nꞌarmhöndi ꞌñemhetsꞌi,
bi ꞌñenö:

—Go ma hmöka Tꞌu̱ꞌi, gi jakagi ga njohya.
Yá pale ar Hesukristo
(Mt. 1:1‑17)

23Ar Hesu mi peꞌ̱sa ngu nꞌaṯemaꞌreṯꞌa njey̱e̱ núꞌmu̱ mi du̱ꞌma ár ꞌbef̱i. Ne nöꞌö, ngu mi
benga ya jöꞌi, már tꞌu̱ ar Huse, ha nu ar Huse már tꞌu̱ ar Eli.

24Ar Eli már tꞌu̱ ar Matat, har Matat már tꞌu̱ ar Lebi, ar Lebi már tꞌu̱ ar Melki, ar Melki
már tꞌu̱ ar Hana, har Hana már tꞌu̱ manꞌar Huse.

25Ha nöꞌö manꞌar Huse már tꞌu̱ ar Matatia, ar Matatia már tꞌu̱ ar Amos, ar Amos már
tꞌu̱ ar Naum, ar Naum már tꞌu̱ ar Esli, har Esli már tꞌu̱ ar Nagai.

26Ar Nagai már tꞌu̱ ar Mat, arMatmár tꞌu̱ manꞌarMatatia, ha nöꞌömanꞌarMatatiamár
tꞌu̱ ar Semei, ar Semei már tꞌu̱ manꞌar Huse, ha nöꞌö manꞌar Huse már tꞌu̱ ar Huda.

27 Ar Huda már tꞌu̱ ar Hoana, ar Hoana már tꞌu̱ ar Resa, ar Resa már tꞌu̱ ar Sorobabel,
ar Sorobabel már tꞌu̱ ar Salatiel, har Salatiel már tꞌu̱ ar Neri.

28Ar Neri már tꞌu̱ manꞌar Melki, ha nöꞌö manꞌar Melki már tꞌu̱ ar Adi, ar Adi már tꞌu̱ ar
Kosam, ar Kosam már tꞌu̱ ar Elmodam, har Elmodam már tꞌu̱ ar Er.

29Ar Er már tꞌu̱ ar Hosue, ar Hosue már tꞌu̱ ar Elieser, ar Elieser már tꞌu̱ ar Horim, har
Horim már tꞌu̱ manꞌar Matat.

30Ha nöꞌö manꞌar Matat már tꞌu̱ manꞌar Lebi, ha nöꞌö manꞌar Lebi már tꞌu̱ ar Simiu, ar
Simiu már tꞌu̱ manꞌar Huda, ha nöꞌö manꞌar Huda már tꞌu̱ manꞌar Huse, ha nöꞌö manꞌar
Huse már tꞌu̱ ar Honan, har Honan már tꞌu̱ ar Eliakim.

31 Ar Eliakim már tꞌu̱ ar Melea, ar Melea már tꞌu̱ ar Mainan, ar Mainan már tꞌu̱ ar
Matata, har Matata már tꞌu̱ ar Natan.

32Ar Natanmár tꞌu̱ ar Dabi, ar Dabi már tꞌu̱ ar Isai, ar Isai már tꞌu̱ ar Obed, ar Obedmár
tꞌu̱ ar Bos, ar Bos már tꞌu̱ ar Salmon, har Salmon már tꞌu̱ ar Naso.

33 Ar Naso már tꞌu̱ ar Aminadab, ar Aminadab már tꞌu̱ ar Aram, ar Aram már tꞌu̱ ar
Esrom, ar Esrom már tꞌu̱ ar Fare, har Fare már tꞌu̱ manꞌar Huda.

34 Ha nöꞌö manꞌar Huda már tꞌu̱ ar Hakob, ar Hakob már tꞌu̱ ar Isa, ar Isa már tꞌu̱ ar
Abra, ar Abra már tꞌu̱ ar Tare, har Tare már tꞌu̱ ar Nakor.

35Ar Nakor már tꞌu̱ ar Serug, ar Serug már tꞌu̱ ar Ragau, ar Ragau már tꞌu̱ ar Peleg, ar
Peleg már tꞌu̱ ar Eber, har Eber már tꞌu̱ ar Sala.

36Ar Sala már tꞌu̱ ar Kainan, ar Kainan már tꞌu̱ ar Arfaxad, ar Arfaxad már tꞌu̱ ar Sem,
ar Sem már tꞌu̱ ar Noe, har Noe már tꞌu̱ ar Lamek.

37Ar Lamekmár tꞌu̱ arMatusale, arMatusalemár tꞌu̱ ar Enok, ar Enokmár tꞌu̱ ar Hared,
ar Hared már tꞌu̱ ar Malalel, har Malalel már tꞌu̱ manꞌar Kainan.

38 Ha nöꞌö manꞌar Kainan már tꞌu̱ ar Enos, ar Enos már tꞌu̱ ar Set, ar Set már tꞌu̱ ar
Adan, ha nu ar Adan már tꞌu̱ Jö bi ꞌbu̱ mhetsꞌi.

4
Ar tsꞌondöhi mi tsa̱ta ar Hesu
(Mt. 4:1‑11; Mr. 1:12‑13)

1Mi wadi bi nxixthe ar Hesu, ne xki nzinga ár Hñö Jö, bi zohnu̱ ar döthe Hordan, ne ár
Hñö Jö bi zixa ha ya otꞌatꞌoẖo.̱

2Ne ka ba ꞌbu̱hnu̱ yonꞌaṯe mpa, ne mi ehnu̱ ar tsꞌondöhi mi tsaṯi. Ha nu ar Hesu gatho
nuya payu̱ hinte xki zi, ne mi wahyu̱ bi ntunthu.

3Nuꞌmú̱ ar tsꞌondöhi bi ꞌñembabi:
—Nuꞌmu̱ ár Tꞌu̱ꞌi Jö, japa nunar do da nthuhme xö.
4Ha nu ar Hesu bi döti ne bi ꞌñembabi:
—Huxa har Tꞌofo njawa: Hinge hoṉse̱ ar thuhme da umba ár te ar jöꞌi, mahyonibi ár

mhö Jö nꞌehe.
5 Ne ar tsꞌondöhi bi zixa ar Hesu ha nꞌar tꞌoẖo̱ xa mar ñhetsꞌi, ne bi utwabi gatho ya

hnini ꞌbu̱ har ximhai̱, ne bi nhekinu̱ xog̱eyu̱.
6Ne bi ꞌñembabi nꞌehe:
—Ga jaꞌi gi ndö gatho nuya hniniyu̱, di pew̱i yá ñho, ngetho xi tꞌeṉtkꞌa ha ma ꞌyey̱u̱, ne

da tsa̱ ga umbabi togo di nega.
7Hoṉse̱ nuꞌmu̱ gi ndaṉdihmö ne gi nsundagi, gatho ga eṉtꞌa ha ri ꞌye.̱
8Nuꞌmú̱ ar Hesu bi dödi ne bi ꞌñembabi:
—Hyeg̱agiwa tsꞌondöhi. Ngetho huxa har Tꞌofo: Nsunda Jö ri Hmu, ne hoṉseꞌ̱ö gi

pep̱abi.
9Nepꞌu̱ ar tsꞌondöhi bi zixa ar Hesu har hnini Herusalen, ne bi ꞌñexa mañö hár ngötsꞌi

ar dönganijö, ne bi ꞌñembabi:
—Nuꞌmu̱ go ár Tꞌu̱ꞌi Jö, ꞌyeṉgar nsag̱i xö.
10Ngetho huxa har Tꞌofo:

Jö da meẖna yá eṉxe̱ da suꞌaꞌi.
11Ne da mipꞌa ri ꞌye,̱
hingi fama ri wa ha ya do.

12Nuꞌmú̱ ar Hesu bi dödi ne bi ꞌñenö:
—Enga har Tꞌofo nꞌehe: Yo ma gi tsaṯa Jö ri Hmu.
13Núꞌmu̱ himi tini hanja nda tsaṯi, ar tsꞌondöhi bi ꞌwege ꞌra ya pa.
Ar Hesu bi du̱ꞌma ár ꞌbef̱i
(Mt. 4:12‑17; Mr. 1:14‑15)

14Nepꞌu̱ mi hömpa ár tsꞌeḏi ár Hñö Jö, ar Hesu bi menga har hai̱ Ngalilea. Gatho nuꞌu̱
ya jöꞌi mi ꞌbu̱ hár nthetꞌi bi ꞌyo̱ mi nhoṉ̃ꞌö.

15Ne nöꞌö mi ku̱tꞌa ha yá nijöꞌu̱ mi uti. Ne gatho mi eꞌspa ár nsu.
Ar Hesu mi ꞌbu̱hnu̱ Nasare
(Mt. 13:53‑58; Mr. 6:1‑6)

16 Nepꞌu̱ ar Hesu bi menga har hnini Nasare habu̱ xki teꞌö. Bi zoṯa nꞌar pa ntsay̱a,̱ bi
yu̱tꞌa har nijö ngu ár ntꞌumbiꞌö, ne bi mꞌai̱ nda né ar Tꞌofo.

17 Bi tꞌumbabi nda ne ar tꞌofo xki ꞌyotꞌa ar mꞌeẖni Isaia, ne bi dinga nöꞌö ar xeṉi enö
njawa:
18Nu ár Hñö Jö xi gobgatho,
ngetho xi hñuxkagi ga xipa ar hoga mhö ya hyoya.
Xpa peṉkagi ga hotꞌa nuꞌu̱ tu yá mu̱i,
ga xipabi nuꞌu̱ togo jotꞌi, xi zo̱ ar pa da boṉi,
ga xokwabi yá da̱ ya goda,̱
ga ju̱xa nuꞌu̱ xi thom̱ahai̱.
19Ne ga xipabi gatho ya jöꞌi xi zo̱ ar pa da hwëgagihu̱ ár mhöte Jö.

20Mi wa ar Hesu bi nepa ár Tꞌofo Jö, bi tani bi daṯwabi nöꞌö mi fax̱te har nijö, ne bi
hñudi. Ha gatho nuꞌu̱ mi ꞌbu̱hnu̱ himi ju̱xa yá da̱ mi kꞌötꞌi.

21Nöꞌö bi ndu̱i bi zofo, ne bi ꞌñembabiꞌu̱:
—Ar pania xi tho gatho nöꞌö xka ꞌyoẖu̱ da nehe har Tꞌofo.
22Ne gatho nuꞌu̱ mi ꞌbu̱hnu̱ xa mi ñömañho, ne xa mi ꞌyoḏa ya nzaṯho mhö mi mönga

ar Hesu, ne mi eñꞌu̱:
—Ha hinga gehnu̱ ár tꞌu̱ ar Huse.
23Nuꞌmú̱ ar Hesu bi ꞌñembabiꞌu̱:
—Di pödi ma gi ꞌñengagihu̱: Nuꞌmu̱ xa majöni gi oṯhe maꞌra, ñꞌoṯhese.̱ Ne ma gi

ꞌñengagihu̱: ꞌYoṯꞌwa ha ma hai̱hu̱ nꞌehe, ngu xta oẖe xka ꞌyoṯnu̱ Nkapernaum.

24Ne bi ꞌñenö nꞌehe:
—Xa majöni di xiꞌahu̱, hinjoꞌo nꞌár mꞌeẖni Jö da nhumañho hár hai̱se.̱
25 Di xiꞌahu̱ majöni, núꞌmu̱ mi ꞌbu̱ ar mꞌeẖni Elia, himi kꞌatꞌa ya ꞌranxu har hai̱ Israel,

geꞌmu̱ hinxki ꞌwö hñu njey̱e̱ made, ne hagatho mi jar thuhu.
26Ha Jö himbi meẖna ar Elia nda tꞌinga ha yá nguꞌu̱. Bi meẖna ba ꞌwinga nꞌar ꞌranxu

me Sarepta, getꞌu̱ ar hnini Sidon.
27Ne nuya pa mi ꞌbu̱ ar mꞌeẖni Eliseo nꞌehe, himi kꞌatꞌa togo mi tsu̱ ar tsitꞌandoꞌyo har

hai̱ Israel, ha hinto bi dixyu̱, hoṉse̱ ar Naman mar me Nsiria.
28Nu mi ꞌyox̱ꞌu̱ nöꞌö mi mönga ar Hesu, gatho nuya jöꞌi xki mhuntsꞌa mbo har nijö xa

bi mbo̱ yá kwe.̱
29Xa bi mꞌaꞌ̱u̱, bi gu̱ka ar Hesu har hnini, bi zixa har nengamaꞌye habu̱ mi huxa nunar

hnininu̱, ne mi ne nda hyoṯꞌu̱.
30Ha nunar Hesu bi thota madeda ya jöꞌi, ne bi ma.
Nꞌar ñꞌo̱ho̱ mi nthex̱kwi nꞌar tsꞌondöhi
(Mr. 1:21‑28)

31Nepꞌu̱ ar Hesu bi ma Nkapernaum, nꞌar hnini har hai̱ Ngalilea, ne ha ya pa ntsay̱a̱ mi
uta ya jöꞌi.

32Ne gatho nuya jöꞌi xa mi ꞌyoṯho tengu ár ntꞌuti, ngetho mi ñö ngu nöꞌö togo peꞌ̱sa ar
tsꞌeḏi.

33 Ka mi ꞌbu̱hnu̱ har nijö nꞌar ñꞌoẖo̱ mi nthex̱kwi nꞌar tsꞌondöhi. Nꞌa mbi hyex̱ta nꞌar
mhafi, ne bi ꞌñenö:

34 —Te gi hongwa. Hyeg̱agihe, Hesu me Nasare. Hage xka e gi hwatkagihe. Di pödi
togoꞌi, ár hoga Tꞌu̱ꞌi Jö.

35Ar Hesu bi zu̱ ar tsꞌondöhi, ne bi ꞌñembabi:
—Kotꞌa ri ne, poṉi hye̱ nunar ñꞌoẖoṉu̱.
Nuꞌmú̱ ar tsꞌondöhi bi fom̱a ar ñꞌoẖo̱ madeda habu̱ mi ꞌbaꞌ̱u̱, bi hyeg̱i ne hinte bi japi.
36Ne gathoyu̱ xa bi zu, ne mi enga nꞌa ngu nꞌa:
—Tema mhö mönu̱. Hoṉse̱ da ꞌbep̱abi ya tsꞌondöhi da boṉi, ne nuyu̱ oṯe.
37Ne gatho har hai̱ꞌö ne ár nthetꞌi bi nu̱nga ár ꞌbede ar Hesu.
Ar Hesu bi o̱thebi ár to ar Simu Pedro
(Mt. 8:14‑15; Mr. 1:29‑31)

38 Nepꞌu̱ mba poṉga ar Hesu har nijö, bi ma hár ngu ar Simu. Ne ár to xa mi the̱ ar
mpatꞌi. Ne bi tꞌap̱abi ar Hesu nda nu.

39Ne nunu̱ bi ñꞌani habu̱ mi ꞌbeṉga ar daṯhi, ne bi xipa ar mpatꞌi nda boṉi. Ne nunar
mpatꞌi dama bi hyeg̱i, ne nunar ꞌbeẖñönu̱ bi nangi bi umba te nda ziꞌu̱.

Ar Hesu bi o̱the nze̱ ya da̱thi mi yu̱ ar hyadi
(Mt. 8:16‑17; Mr. 1:32‑34)

40Núꞌmu̱ mi yu̱ ar hyadi, gatho nuꞌu̱ tsaṉtꞌö ar hñeni mi thogi, mi tsꞌixa habu̱ mi ꞌbu̱
ar Hesu nda hñuꞌspa ár ꞌye̱ nꞌa ngu nꞌa, ne gatho mi oṯhe.

41 Ne nzey̱e̱ ya daṯhi nuꞌu̱ mi nthex̱kwi ya tsꞌondöhi mi em̱babi, ne nu nda boṉ̃ꞌu̱, mi
mafi mi enö:

—Go geꞌe ár Tꞌu̱ Jö.
Ha nunar Hesu mi tsu̱i, ne himi heg̱i nda ñö, ngetho nuyu̱ mi pödi go mi gehnu̱ ar

Kristo.
Ar Hesu bi ñꞌo xo̱ge har ha̱i Ngalilea mi mönga ar hoga mhö
(Mr. 1:35‑39)

42 Ár hyaxꞌö nꞌitho ar Hesu bi boṉga har hnini, bi ma ha nꞌar hai̱ habu̱ hinto mi ꞌbu̱i.
Ha nuya jöꞌi xa bi ñꞌo bi hyoni, ne mi zoṉga habu̱ mi ꞌyoꞌö, mi tsömi himi ne nda hyeg̱i
nda ma.

43Nuꞌmú̱ ar Hesu bi ꞌñembabiꞌu̱:
—Mahyoni ga ma maꞌra ya hnini, ga mönga ar hoga mhö noṉga ár tsꞌu̱tꞌwi Jö, ngetho

gehnu̱ xpa ꞌbeṉkagi ga e ga möngaꞌö.

44Ne mi ꞌyo xog̱e Ngalilea, mi zo ya jöꞌi ha yá nijö.
5

Ar njöpa nju̱xhwö
(Mt. 4:18‑32; Mr. 1:16‑20)

1Nꞌar pa ar Hesu mi ꞌyo hár ñöni ar ñhoṉthe Genesare. Nor paꞌö xa bi watꞌa ra nze̱ ya
jöꞌi, ꞌbu̱tho nda ꞌyentꞌi, ngetho gatho mi ne nda ꞌyox̱a ár mhö Jö.

2Ar Hesu mi hyanda yoho ya motsa mi ku̱ har ñönthe. Hinto mi ꞌyoni, ngetho nu togo
yá meṯi xki göi, mi petꞌa yá ntꞌaṯsꞌi.

3Ne ar Hesu bi box̱a nꞌa nuya motsa mi ꞌbu̱hnu̱, már meṯi ar Simu. Ne bi ꞌyap̱a ar möte
nda ꞌñetꞌa nꞌar tsi tu̱i mbo ar dehe, ne ka bi hñuxnu̱ mi uta gatho ya jöꞌi.

4Ne mi wadi bi zofo, bi ꞌñemba ar Simu:
—ꞌYeṯꞌa ar motsa habu̱ xi ñhe, ne ka gi köthu̱nu̱ ri ntꞌaṯsꞌihu̱.
5Ha nu ar Simu bi dödi ne bi ꞌñembabi:
—Ma tsi Utateꞌi, xta mpeẖe gatho ar xui, ne hinte xta ju̱xe. Mödi njapꞌu̱, nuꞌmu̱ gi

peṉje, ma ga köthe ar ntꞌaṯsꞌi zëi.
6Ne nu mi ꞌyoṯꞌa ngu xki nsipabi, mi gu̱xa nuya ntꞌaṯsꞌi xa mi ñutsꞌi, ꞌbu̱tho nda xeg̱i.
7 Jange bi gu̱xa yá ꞌye̱ bi matꞌa nu maꞌra yá ñꞌohu̱ mi eṯꞌa manꞌar motsa, nda e nda

maṯsꞌi. Mba eꞌu̱, bi ñuꞌsa gatho yoho ya motsa, ꞌbu̱tho nda yu̱i.
8Ha nu mi hyanda ar Simu njapꞌu̱, bi ndaṉdihmö hár wa ar Hesu, ne bi ꞌñembabi:
—Tsi Hmuꞌi, hindi ꞌñepkagi ga ñꞌowi, ngetho dar tsꞌokte.
9 Bi ꞌñenö njapꞌu̱ ngetho nguꞌö ne nu maꞌra, xa xki zu, ne himi pödi te nda beni, xki

hyanda gatho nuya hwö xki gu̱xꞌu̱.
10 Njapꞌu̱ nu maꞌra mi fax̱a ar Simu har ntꞌax̱hwö, ar Hakobo ne ar Xuwa nuyá tꞌu̱ ar

Sebedeo, xa xki zo ar mbidi yá mu̱i. Ha nunar Hesu bi ꞌñemba ar Simu:
—Yo gi ntsu. Di ndu̱ ar pania ma gi ꞌyax̱a ya jöꞌi da e da deṉgagi.
11Nuꞌmú̱ bi ꞌyeṯꞌa ya motsa hár ñöni ar dehe, ne bi zohnu̱ gatho yá ꞌbef̱i, bi deṉga ar

Hesu bi mew̱i.
Ar Hesu bi o̱the nꞌa mi tsu̱ ar tsitꞌandoꞌyo
(Mt. 8:1‑4; Mr. 1:40‑45)

12Nꞌagi ar Hesu mi ꞌbu̱ ha nꞌar hnini, ne ba e nꞌar ñꞌoẖo̱ ntsꞌeḏi mi tsu̱ ar tsitꞌandoꞌyo.
Mi hyanda ar Hesu, bi watꞌa habu̱ mi ꞌbaꞌ̱ö, bi ndaṉdihmö, bi me̱ ár hmi har hai̱. Ne mi
ap̱a ar möte mi embabi:

—Ma tsi Hmuꞌi, nuꞌmu̱ gi ne, da tsa̱ gi oṯhegi.
13Nuꞌmú̱ ar Hesu bi maka ár ꞌye,̱ bi hñuꞌspabi ne bi ꞌñembi:
—Hö, di ne ga oṯheꞌi. Dá dixꞌaꞌi.
Ne ar tsitꞌandoꞌyo dama bi hyeg̱i.
14Nu ar Hesu bi hñuꞌmba ár mu̱i hinto nda xipabi, ne bi ꞌñembabi:
—Hoṉtꞌa di ma ba ñꞌudi da hyantꞌa ar möjö. Ne gi hñöxa ri mꞌoṉ̃ho̱ gi jutꞌa ri ntꞌaxki

ngu bi mönga ar Moise, njapꞌu̱ da böꞌu̱ xi dixꞌaꞌi.
15Ha nunar ꞌbedenu̱ bi nu̱ngi, bi zo yá gu ya jöꞌi nöꞌö mi oṯꞌa ar Hesu. Ne xa mi kwatꞌi

nda ꞌyox̱a nöꞌö te mi mö, ne nda oṯhebi yá hñeni.
16 Jange ar Hesu mi ꞌwege habu̱ hinte mi ꞌbu̱ ya jöꞌi, mi matꞌa Jö ár Dada.
Ar Hesu bi o̱the nꞌar da̱thi xki nza ár ndoꞌyo
(Mt. 9:1‑8; Mr. 2:1‑12)

17Nꞌar pa ar Hesu mi uta ya jöꞌi, ne mi ꞌbu̱hnu̱ ꞌra ya deṉgaꞌbep̱ate ne ya bötꞌofo, xki
ꞌñe Herusalen ne maꞌra ya hnini har hai̱ Nhudea ne Ngalilea. Ne ar Hesu mi hömpa ár
tsꞌeḏi Jö mi oṯhe ya daṯhi.

18Nepꞌu̱ bi zo̱ ꞌra ya ñꞌoẖo̱ mi tsi nꞌar daṯhi xki ꞌyeṉtsꞌa ha nꞌar fidi, ngetho xki nza ár
ndoꞌyo. Ne nuꞌu̱ togo mi tsihi, mi ne nda ku̱tꞌa mbo habu̱ mi ꞌbu̱ ar Hesu nda oṯhe.

19Ha himi tsa̱ nda yu̱tꞌi, ngetho xa mi ja nze̱ ya jöꞌi. Jange bi box̱a mañö ar ngu, ne bi
gu̱ka ꞌra ya domhi. Njapꞌu̱ bi tsa̱ bi köꞌma ar daṯhi mi oxa ár fidi habu̱ mi ꞌba̱ ar Hesu, mbo
har ngu madeda ya jöꞌi.

20Har Hesu mi hyandwa yá jamfi nuꞌu̱ ya ñꞌoẖo̱ mi tsihi, bi ꞌñembabi ar daṯhi:
—Ha gi oḏe, ndada. Xi mpumpꞌa ri tsꞌoki.
21 Nuꞌmú̱ nuya bötꞌofo ne ya deṉgaꞌbep̱ate mi enseꞌ̱u̱ njawa: Teme xi benga nunar

ñꞌoẖoṉu̱, tsꞌokwa Jö. Ngetho hoṉse̱ Jö tsa̱ da pungya tsꞌoki.
22Ar Hesu bi bötwatho yá mfeni, jange bi ꞌñembabiꞌu̱:
—Yoꞌö gi beñhu̱ njapꞌu̱.
23 Temar ñhembi ga xipkanu̱: Xi mpumpꞌa ri tsꞌoki. Wa ga embabi: Nangi gi ꞌyo.
24 Pöhu̱pya, Nöꞌö Togo xpa e bi Njöꞌi peꞌ̱skwa ar tsꞌeḏi har ximhai̱ da punga ya tsꞌoki,

nuhu̱ teme ma ga pef̱i.
Ne bi ꞌñembabi ar daṯhi:
—Nuꞌge di xiꞌaꞌi: Nangi, ju̱xa ri fidi, di ma ri ngu.
25Nuꞌmú̱ ar daṯhi bi nanga madeda ya jöꞌi, bi gu̱xa ár fidi, ne bi ma ár ngu, mi umba

njamödi Jö.
26Ne gatho ya jöꞌi bi hyandi xa bi ꞌyoṯho, mi eꞌspa ár nsu Jö, xa mi ntsu mi eñꞌu̱:
—Ar pania xta hanthu̱ ya döta ntꞌudi.
Ar Hesu bi zohna ar Lebi nda deṉi
(Mt. 9:9‑13; Mr. 2:13‑17)

27Mꞌef̱a ar Hesu bi boṉi bi ma, ne bi hyanda nꞌar njotbojö már thuhu Lebi, mi huxa
habu̱ mi njutꞌar bojö mi jotꞌa ya ndö. Ne bi ꞌñembabi:

—Ba e gi teṉgagi.
28Nuꞌmú̱ ar Lebi bi zopꞌu̱ xog̱e, bi deṉi bi mew̱i.
29Mꞌef̱a bi ꞌyoṯꞌwa nꞌar daṉgo ar Hesu hár ngu. Bi watꞌa nzey̱e̱ maꞌra yá minjotbojöwi,

ne maꞌra ya jöꞌi bi hñuxkwiyu̱ har mexa.
30Nepꞌu̱ nuya bötꞌofo ne ya deṉgaꞌbep̱ate bi ndu̱i bi ñömañꞌu̱ mi em̱ba nuꞌu̱ mi teṉga

ar Hesu, ne mi embabiꞌu̱:
—Hanja gi ñuñhu̱ ne gi ntsixkwihu̱ ya njotbojö ne ya ꞌyoṯꞌatsꞌoki.
31Ar Hesu bi dödi ne bi ꞌñembabiꞌu̱:
—Nuꞌu̱ ꞌyomañho, hingi honga togo da oṯhe, ha nuya daṯhi hö, hoñꞌu̱.
32Nuga hinxta e ga zo ya hogajöꞌi. Xta e ga zo ya ꞌyoṯꞌatsꞌoki da ꞌyoṯꞌwa yá ntsoꞌ̱mi.
Ar Hesu bi tꞌa̱mba ar bëhë
(Mt. 9:14‑17; Mr. 2:18‑22)

33 Bi tꞌam̱babi ar Hesu, ne bi tꞌembabi:
—Yoꞌö yá max̱te ar Xuwa Xixthe ne yá max̱te ya deṉgaꞌbep̱ate xa bëhë ne matꞌa Jö. Ha

nuya ri max̱te ñuni ne tsithe.
34Ar Hesu bi dödi ne bi ꞌñenö:
—Hage da tsa̱ gi jafu̱ da bëhë nuꞌu̱ togo xi tsꞌohna ha nꞌar ngo ne ꞌbu̱hwi nöꞌö togo

nthöti. Njapꞌu̱ ma max̱te nꞌehe.
35Ha ma da zo̱ ya pa núꞌmu̱ xta tsꞌixkagi. Nuya paꞌu̱ hö, xinda ne, da bëhyu̱.
36Ne bi xipa manꞌar ꞌbede, enö njawa:
—Hinjoꞌo togo da hyeṉga nꞌar ꞌraꞌyo he damoꞌ̱tꞌa nꞌar ze̱ dutu. Ngetho nuꞌmu̱ da japꞌu̱,

hinge hoṉtꞌa da tsꞌonga ar ꞌraꞌyo he, ar gönga dutu da xeg̱i xta yu̱tꞌa nöꞌö ar ꞌraꞌyomꞌoṯꞌe.
37Ne hinto xitꞌa ar utꞌafi ha ya ze̱ ximhni, ngetho ar tꞌafi da foḵa ya ze̱ ximhni, njapꞌu̱

ya ximhni ne ar tꞌafi da mꞌeḏi.
38 Jange mahyoni da nsitꞌa ar utꞌafi ha ya ꞌraꞌyo ximhni, ne njapꞌu̱ hinte da jayu̱.
39Nöꞌö togo tsi ar tꞌafi xi ñheg̱i, hingi ne da zi nöꞌö xi ñꞌutho, ngetho eñꞌu̱, nöꞌö xi ñheg̱i

xiñhoꞌö.

6
Yá ma̱xte ar Hesu bi doka ya ngötꞌei̱ har pa ntsa̱ya̱
(Mt. 12:1‑8; Mr. 2:23‑28)

1 Nꞌar pa ntsay̱a̱ ar Hesu ne yá max̱te bi tho ha ya hwöhi xki ꞌbotꞌa ya tꞌei̱, ha nuyá
max̱te mi toka ya ngötꞌei̱, ne mi töki mi tsa.

2Nuꞌmú̱ ꞌra ya deṉgaꞌbep̱ate mi hyandi, bi ꞌyaṉi ne bi ꞌñembabiꞌu̱:
—Yoꞌö gi oṯhu̱ nöꞌö hingi ho da tꞌoṯꞌa har pa ntsay̱a.̱
3Ha nu ar Hesu bi dödi ne bi ꞌñembabiꞌu̱:
—Ha hinxka nehu̱ nöꞌö bi ꞌyoṯꞌa nꞌagi ar Dabi núꞌmu̱ mi zu̱hwi ar thuhu yá ñꞌowi.
4 Bi yu̱tꞌa hár nijö Jö, ne bi gu̱ka nuya thuhme xki ꞌboꞌ̱spa Jö. Nuya thuhmeyu̱, hinto

mi tsa̱ nda zi, hoṉse̱ ya möjö. Mödi ar Dabi bi zi, ne bi umbabi gatho nuꞌu̱ togo mi ñꞌowi.
5Ne bi ꞌñembabi nꞌehe:
—Nöꞌö Togo ba e bi Njöꞌi, gehnu̱ ár Hmu ar pa ntsay̱a.̱
Ar ñꞌo̱ho̱ xki ꞌyotꞌa ár ꞌye̱
(Mt. 12:9‑14; Mr. 3:1‑6)

6Manꞌar pa ntsay̱a̱ ar Hesu bi yu̱tꞌa ha yá nijöꞌu̱, ne bi du̱ꞌmi mi uti. Ka mi ꞌbu̱hnu̱ nꞌar
ñꞌoẖo̱ xki ꞌyotꞌa ár ꞌye̱ ñꞌei̱.

7Ha nuya bötꞌofo ne ya deṉgaꞌbep̱ate, mi öda ar Hesu mi handi ha nda oṯhe ar ñꞌoẖo̱
har pa ntsay̱a,̱ ne nda dinga te nda hyox̱ꞌu̱.

8Har Hesu mi pötwatho yá mfeniꞌu̱, ne bi ꞌñemba ar ñꞌoẖo̱ xki ꞌyotꞌa ár ꞌye:̱
—Nangi, ꞌba̱ madetho.
Ha nöꞌö ar ñꞌoẖo̱ dama bi nangi, ne bi mꞌa̱ madetho.
9Nepꞌu̱ ar Hesu bi ꞌñembabi nuya bötꞌofo ne nuya deṉgaꞌbep̱ate:
—Ma ga oṯꞌahu̱ nꞌar ntꞌaṉi: Teme xiñho da tꞌoṯꞌe har pa ntsay̱a,̱ ar ñho wa ar tsꞌomꞌu̱i.

Da tꞌoṯhe nꞌar daṯhi, wa da theg̱i da du.
10Ne bi kꞌötꞌa gatho nuꞌu̱ mi ꞌbu̱hnu̱, ne bi ꞌñembabi ar ñꞌoẖo:̱
—Maka ri ꞌye.̱
Ar ñꞌoẖo̱ bi maka ár ꞌye,̱ ne dama bi ditsꞌi.
11Nuya deṉgaꞌbep̱ate ne ya bötꞌofo xa bi mbo̱ yá kwe,̱ ne mi ñꞌaṉga nꞌa ngu nꞌa teme

nda japꞌu̱ ar Hesu.
Ar Hesu bi hwahna nuꞌu̱ ꞌreṯꞌamayoho yá mpo̱te
(Mt. 10:1‑4; Mr. 8:13‑19)

12Nuya paꞌu̱ ar Hesu bi box̱a ha nꞌar tꞌoẖo,̱ ma ba ap̱a Jö, ne gatho ar xui bi mꞌu̱hnu̱ mi
ñöwi ár Dada.

13Ár hyaxꞌö bi zohna gatho nuꞌu̱ mi teṉi. Ne bi hwahna ꞌreṯꞌamayoho yá max̱te, ne bi
ꞌñembabi yá mpoṯe nꞌehe.

14 Go gehyu̱ yá thuhuꞌu̱: ar Simu nöꞌö bi tꞌembabi ar Pedro, ar Andre ár jödöpꞌu̱ꞌö, ar
Hakobo ne ar Xuwa, ar Lipe, ne ar Bartolo,

15 ar Teo, ar Toma, ne nöꞌö manꞌar Hakobo ár tꞌu̱ ar Alfeo, manꞌar Simu togo mi
tꞌembabi ar ñöngahnini nꞌehe,

16 ar Huda nöꞌö ár jödö ar Hakobo, ne ar Huda Iskariote togo mꞌef̱a bi da̱ ar Hesu.
Ar Hesu bi ma̱xa nze̱ ya jöꞌi
(Mt. 4:23‑25)

17Nepꞌu̱ ar Hesu ba kö har tꞌoẖo,̱ ba ñꞌowi nuꞌu̱ ꞌreṯꞌamayoho yá max̱te. Ne bi zoṉ̃ꞌu̱ ha
nꞌar ꞌbatha habu̱ xki mhuntsꞌa nzey̱e̱ ya jöꞌi mi teṉi. Ne mi janu̱ ma nzey̱e̱ ya jöꞌi, ma ya
me Herusalen ne maꞌra ya hnini har hai̱ Nhudea, maꞌra xki ꞌñe har hnini Tiro ne Sidon
ꞌbu̱ hár ñöni ar döta ñhoṉthe. Nuya jöꞌiyu̱ ba ehe nda ꞌyox̱a nöꞌö mi mönga ar Hesu, ne
nda oṯhebi yá hñeni.

18Nuꞌu̱ mi nthex̱kwi ya tsꞌondöhi mi em̱babi.
19Ne gatho ya jöꞌi xa mi ne nda daṉga ar Hesu, ngetho nuꞌu̱ togo nda daṉi, mi poṉga

nꞌar tsꞌeḏi mi hökwa gatho yá hñeni.

Ar Hesu bi mönga nuꞌu̱ nza̱tho ne nuꞌu̱ ñꞌu̱da yá mꞌu̱i
(Mt. 5:1‑12)

20Ar Hesu bi hyanda yá max̱te, ne bi ꞌñenö:
—Nzaṯho nuya gi hyoyahu̱, ngetho xi nhwëkꞌahu̱ ár tsꞌu̱tꞌwi Jö.
21Nzaṯho nuya gi thohu̱ ar thuhu, ngetho ma gi niñöhu̱.
Nzaṯho nuya gi zoñhu̱pya, ngetho ma gi njohya gi nthehu̱.
22Nzaṯho núꞌmu̱ xta u̱tsaꞌihu̱ ya jöꞌi, xta guꞌahu̱, xta zañꞌahu̱, ne hinda ne da beñꞌahu̱

ri thuhuhu̱ ngu nꞌar tsꞌojöꞌi, ngetho gi teṉ̃hu̱ Nöꞌö Togo ba e bi Njöꞌi.
23 Nuya pa xki thohu̱ gatho nuya thogiyu̱, xa gi njohyahu̱, ngetho xa ma gi hñöñhu̱

nꞌar nthöhönu̱ mañö mhetsꞌi. Beñhu̱ mamꞌeṯꞌo, gatho nuyá mꞌeẖni ar tsi Dada bi ntꞌu̱tsa
nguꞌahu̱ nꞌehe.

24Ha hwëkate nuꞌahu̱ te xka peꞌ̱su̱wa har ximhai̱. Xi göxa ri johyahu̱ xka peꞌ̱su̱.
25Hwëkate nuꞌahu̱ hinxka thohu̱ ar thuhu, ngetho mꞌef̱a xa ma da zitꞌahu̱ ar thuhu.
Hwëkate nuꞌahu̱ xa gi johyahu̱pya, ngetho mꞌef̱a xa ma gi nzoñhu̱ gi thohu̱ ar dumu̱i.
26Hwëkateꞌihu̱ nuꞌmu̱ gatho ya jöꞌi esꞌahu̱ ri nsuhu̱, ngetho nuya jöꞌi mi ꞌbu̱ mamꞌeṯꞌo,

njapꞌu̱ mi eꞌspa yá nsu nuyá mꞌeẖnise̱ hinxki meẖna Jö.
Möhu̱ ri ñꞌu̱nihu̱
(Mt. 5:38‑48; 7:12)

27Ha nuꞌahu̱ gi ox̱u̱ nöꞌö teme dimö, möhu̱ ri ñꞌu̱nihu̱, ne ꞌyoṯꞌwabihu̱ ar ñho nuꞌu̱ togo
u̱tsaꞌihu̱.

28 ꞌYaf̱u̱ Jö da jöpa nuꞌu̱ togo tsañꞌahu̱, ne matꞌwabihu̱ Jö nuꞌu̱ togo ñömañꞌu̱ꞌihu̱.
29Ha nuꞌmu̱ togo da mep̱ꞌa nꞌa ri hmihu̱, ñheẖu̱ da mep̱ꞌa nöꞌö manꞌa nꞌehe. Ha nuꞌmu̱

da hñömpꞌa ri paṯꞌihu̱, hyeẖu̱ da hñöxa ri pahnihu̱ nꞌehe.
30Nuꞌmu̱ togo te da ꞌyaꞌ̱ahu̱, umbabihu̱. Ne nuꞌmu̱ da hñöñꞌahu̱ nꞌa te ri meṯihu̱, yo gi

ap̱abihu̱.
31Nöꞌö teme gi nehu̱ da ꞌyoṯꞌahu̱ ya jöꞌi, ꞌyoṯꞌwabihu̱ njapꞌu̱ nꞌehe.
32Nuꞌmu̱ hoṉse̱ gi möhu̱ togo möꞌahu̱, tema ñho gi oṯhu̱ ꞌmu̱. Ha hingi japꞌu̱ yá ñꞌohu̱

ya tsꞌokte nꞌehe.
33Ne nuꞌmu̱ hoṉse̱ gi koꞌsfu̱ ar ñho nuꞌu̱ togo xi ꞌyoṯꞌahu̱ nꞌehe, tema ñho gi oṯhu̱ ꞌmu̱.

Ngetho nuya tsꞌokte njapꞌu̱tho nꞌehe.
34Ha nuꞌmu̱ gi hmifu̱ ri bojöhu̱ hoṉse̱ nuꞌu̱ togo gi pöhu̱ da gutꞌahu̱, tema ñho gi oṯhu̱

ꞌmu̱. Ngetho ya tsꞌokte njapꞌu̱ꞌu̱, hmipa yá bojö nuꞌu̱ togo pödi da koꞌspabi.
35Nuꞌahu̱ möhu̱ ri ñꞌu̱nihu̱ ne ꞌyoṯꞌwabihu̱ ar ñho. Hmipabihu̱ nöꞌö damiꞌahu̱, ne yo gi

toꞌ̱mhu̱ da kosꞌahu̱. Ngetho nuꞌmu̱ gi ꞌyoṯhu̱ njapꞌu̱, ma gi hñöñhu̱ nꞌar döta nthöhö, ne
da nheki yá bötsiꞌihu̱ Jö bi ꞌbu̱ mhetsꞌi. Ngetho nöꞌö peꞌ̱spa ar tsꞌeṯi ya tsꞌomꞌu̱i ne nuꞌu̱
hiñꞌotho yá njamödi.

36 Jange nuꞌahu̱ peꞌ̱spabihu̱ ar hwëki gatho ya jöꞌi, ngu oṯꞌa Jö ri Dadahu̱.
Yo gi theñhu̱ ri ñꞌohu̱
(Mt. 7:1‑5)

37 Yo gi nthentehu̱, ne njapꞌu̱ hinda ntheñꞌahu̱ nꞌehe. Yo gi ñöthu̱ ar mfei̱, ne hinda
ñhötꞌahu̱ ar mfei̱ nꞌehe. Pumbabihu̱ maꞌra, ne njapꞌu̱ da mpumpꞌahu̱ nꞌehe.

38Uñhu̱, ne da tꞌaꞌahu̱, nꞌar hoga tꞌeṉi xi nhwötꞌi ne xa di ꞌbaxki. Ngu nöꞌö ar tꞌeṉi gi
eṉ̃hu̱, getꞌar tꞌeṉi ma da tꞌeṉ̃ꞌahu̱ nꞌehe.

39Nepꞌu̱ nöꞌö bi xipabiꞌu̱ nꞌar ꞌbede, ne bi ꞌñembabi:
—Hage da za̱ nꞌar goda̱ da gu̱hna manꞌár migodaw̱i. Hage hinda hyo̱ gatho yoho har

otsꞌi.
40Hinjoꞌo nꞌar jöꞌi togo tꞌuti di töpa ár mfödi ár utate. Ha nuꞌmu̱ da bödi xiñho, nuꞌmú̱

hö, da ñheẖwi ár utate.
41Hanja gi handwa ár tsꞌoki ri ku, njanguthonꞌar paxi o hár daꞌ̱ö, ne hanja hingi jamasu

nöꞌö ri döta tsꞌoki ngu nꞌar xoḵa za o ha ri dag̱e.

42Ne hanja da za̱ gi ꞌñembabi ri ku: Toꞌ̱mi ga höpꞌa ar paxi o ha ri da.̱ Ne hanja hingi

handa nöꞌö ar xoḵa za o ha ri dag̱e. Xa gar nemhñö. Hñö mꞌeṯꞌo nöꞌö ar za o ha ri dag̱e,
ne njapꞌu̱ da za̱ gi hyanda xiñho, ne gi hñöꞌmba ar paxi o hár da̱ ri ku.

Fötho tema zaꞌö xta födi te uni
(Mt. 7:15‑20; 12:34‑35)

43Hiñꞌotho nꞌar hoga ꞌbai̱za da unga nöꞌö hingi ho da tsꞌi, wa nꞌar tsꞌoꞌbai̱ da unga nöꞌö
xiñho.

44 Föta tema zaꞌö xta födi te uni. Ngetho nuya ꞌmini hinda tsa̱ da nthu̱kwa ya iuxi, ha
nuya ꞌminza hinda tsa̱ da njo ya obxi.

45Njapꞌu̱tho nꞌehe nꞌar hogajöꞌi oṯꞌa nöꞌö xiñho, ngetho xi meꞌ̱sa ar ñho hár mfeni. Ha
nor tsꞌomꞌu̱i jöꞌi oṯꞌa nöꞌö hingi ho, ngetho hár mfeni hyaxtho benga nöꞌö hingi ho. Nöꞌö
di peꞌ̱su̱ ha ma mfenihu̱, geꞌö poṉga ha ma nehu̱.

Yoho ya ñꞌo̱ho̱ bi hyo̱ yá ngu
(Mt. 7:24‑27)

46 Hanja gi engagihu̱: Ma tsi Hmuꞌihe, ma tsi Hmuꞌihe, ne hingi ne gi ꞌyoṯhu̱ nöꞌö di
xiꞌahu̱.

47Nöꞌö togo da e da zu̱kagi, da ꞌyox̱a nöꞌö di mö ne da ꞌyoṯꞌe, ma ga xiꞌahu̱ te ñheẖwi.
48Nöꞌöma ga heḵwatho nꞌar ñꞌoẖo̱ ho̱ nꞌar ngu. Bi xaꞌ̱ma habu̱ da ꞌñe ár ndu̱i, bi zoṉga

habu̱ o ar medo, ne ka bi du̱ꞌmnu̱ bi gutsꞌi. Ne nu mi zo̱ ya döꞌye, ne bi gö ya nzoṯhe, bi
tho habu̱ mi ꞌbu̱ ar ngu. Nunar nguꞌö himbi ꞌñöni, ngetho ár ndu̱i mi foxa har medo.

49Ha nöꞌö togo da ꞌyox̱a nöꞌö di mö ne hinda ꞌyoṯꞌe, ma ga heḵwatho nꞌar ñꞌoẖo̱ bi hyo̱
ár ngu har ꞌbaxka hai̱, himbi xaꞌ̱mi nda hyokwa ár ndu̱i. Ne mi zo̱ ya nzoṯhe, xa mar
nzeḏi, ne bi textꞌa nor nguꞌö, ne xa bi hwata gatho.

7
Ar Hesu bi o̱thebi nꞌár ꞌbeg̱o nꞌar ndöndogu me Nroma
(Mt. 8:5‑13)

1Mi wa ar Hesu bi zo ya jöꞌi, bi mengi bi yu̱tꞌa manꞌagi har hnini Nkapernaum.
2 Ka mi ꞌbu̱hnu̱ nꞌar döndogu me Nroma, mi ꞌñe nꞌár ꞌbeg̱o xa mi mödi, ne mi hñeni,

xa mi ntsꞌeḏi, ꞌbu̱tho nda du.
3Nunar döndogu mi ꞌyoḏe mi nhoṉga ar Hesu, bi meẖna ꞌra ya ndöxodyo, nda ꞌyap̱a

ar möte nda e nda oṯhebi ár ꞌbeg̱o.
4Ha nu mi zoṉ̃ꞌu̱ habu̱ mi ꞌbu̱ ar Hesu, xa bi ꞌyap̱a ar möte nda ma, ne bi ꞌñembabiꞌu̱:
—Nunar döndogu ba peṉkagihe, di beñhe di ꞌñepabi gi faṯsꞌi.
5Ngetho mö ma jöꞌihu̱, go gese̱ bi mö nda thogagihe nꞌar nijö.
6 Jange ar Hesu bi mew̱i. Ne núꞌmu̱ ma nda zoṉga hár ngu ar döndogu, bi meẖna ꞌra

yá ñꞌohu̱ nda ꞌñembabi:
—Yo gi tu ri mu̱i, tsi Tata. Pengwatho, ngetho hindi ꞌñepkagi gi ku̱tꞌa ha ma ngu.
7 Jange hinda ne da mase̱ ma nga tsiꞌaꞌi. Nöꞌö di aꞌ̱i, hoṉse̱ gi mö ma ꞌbeg̱o da ditsꞌi,

nuga di ñꞌemu̱i da njapꞌu̱.
8Ngetho nuga ꞌbu̱ togo ꞌbep̱kagi, ha di peꞌ̱sa ya ndogu di ꞌbep̱abi nꞌehe. Nuꞌmu̱ ga emba

nꞌa: Di ma, da ma. Nuꞌmu̱ ga emba manꞌa: Ba ehe, da ehe. Ha nuꞌmu̱ ga emba ma ꞌbeg̱o:
ꞌYoṯꞌa nunar ꞌbef̱inu̱, da ꞌyoṯꞌe.

9Nu mi ꞌyo̱ ar Hesu njapꞌu̱, xa bi ꞌyoṯho. Ne bi ñhanda habu̱ mi ꞌbu̱ ar mhuntsjöꞌi mi
teṉi, ne bi ꞌñembabiꞌu̱:

—Di xiꞌahu̱, hinxta tinga nꞌar me Israel di peꞌ̱sa nꞌar jamfi ngu nunar ñꞌoẖoṉu̱.
10 Ha nu mi menga nuꞌu̱ xki mꞌeẖni hár ngu ar ndöndogu, bi hyandwa ár ꞌbeg̱o xki

ditsꞌi.
Ar Hesu bi koꞌspa ár te ár tꞌu̱ nꞌar ꞌranxu me Nain

11 Mꞌef̱a ar Hesu bi thogi bi ma manꞌar hnini ár thuhu Nain, mi ñꞌowi yá max̱te, ne
nzey̱e̱ ya jöꞌi mi teṉi.

12Núꞌmu̱ mi ꞌbai̱ nda yu̱tꞌa har hnini, bi nthew̱i mi poṉga nꞌár mhuntsꞌi ya jöꞌi, ndi ma

nda ꞌya̱ ár tꞌu̱ nꞌar ꞌranxu, ne hoṉseṉu̱ mi ꞌñehe.
13Ar tsi Hmu mi hyanda ar tsi ꞌbeẖñö, xa bi hwëki ne bi ꞌñembabi:
—Yo gi zoni.
14Nepꞌu̱ bi watꞌa habu̱ mi paꞌu̱, ne bi hñuxa ár ꞌye̱ har xithe̱ habu̱ mi oxa nöꞌö xki du.

Ha nuya mi mutsꞌi bi mꞌai̱, ne ar Hesu bi ꞌñemba nöꞌö xki du:
—Tsꞌu̱ntꞌu̱, di xiꞌaꞌi gi nangi.
15Nuꞌmú̱ nöꞌö xki du bi nangi bi hñudi, ne bi ndu̱i bi ñö. Ne ar Hesu bi daṯwabi ár nönö.
16Ha nu mi hyanda njapꞌu̱ gatho ya jöꞌi, xa bi zu, ne bi ndu̱i bi nsunda Jö mi eñꞌu̱:
—Nꞌar döta mꞌeẖni Jö xi zoḵagihu̱. Jö xpa peẖni da max̱kagihu̱ ár hmöka hninigihu̱.
17Ne gatho har hai̱ Nhudea, ne gatho nuya hnini mi ꞌbu̱ hár nthetꞌi, bi zo yá gu nöꞌö

xki ꞌyoṯꞌa ar Hesu.
Ar Xuwa Xixthe bi meẖna yoho yá ma̱xte ma ba kꞌöꞌsa ar Hesu
(Mt. 11:2‑19)

18 Nuyá max̱te ar Xuwa Xixthe bi ma ba xipabi gatho nöꞌö xki thogi. Ne ar Xuwa bi
zohna yoho,

19bi meẖna ma nda ꞌyaṉga ar Hesu: Ha go geꞌe ár mꞌeẖni Jö ma nda ehe, wa ga toꞌ̱mhe
manꞌa.

20Nuꞌmú̱ yá mꞌeẖni ar Xuwa bi ma ba kꞌöꞌsa ar Hesu, ne bi ꞌñembabi:
—Ar Xuwa Xixthe ba peṉje ga eñꞌahe: Ha go geꞌe ár mꞌeẖni Jö ma nda ehe, wa ga

toꞌ̱mhe manꞌa.
21Ha núꞌmu̱ mi zoṉga yá max̱te ar Xuwa, ar Hesu mi oṯhe nzey̱e̱ ya daṯhi, mi eṉga ya

tsꞌondöhi, ne mi oṯhe nzey̱e̱ ya goda.̱
22 Jange nöꞌö bi dödi ne bi ꞌñembabiꞌu̱:
—Dimöhu̱ ne ba xipabihu̱ ar Xuwa nöꞌö xka jwadi xka hyanthu̱ ne xka ꞌyoẖu̱. Xipabihu̱

nuya goda̱ xo yá da,̱ nuya dowa ꞌyo, ha nuꞌu̱ tsu̱ ar tsitꞌandoꞌyo thitsꞌi. Nuya gogu oḏe, ne
nuya xki du pengi da nte, ha nuya tsi hyoya xi nsipabi ar hoga mhö.

23Ne nzaṯho nöꞌö togo hinda u̱ ár mu̱i xi zo ár gu nöꞌö di pef̱i.
24Ha nu mi menga yá max̱te ar Xuwa, ar Hesu bi ndu̱i bi noṉga ar Xuwa, ne bi ꞌñemba

ya jöꞌi:
—Togoma ga hyanthu̱ har otꞌatꞌoẖo.̱ Hagema ga hyanthu̱ nꞌar ñꞌoẖo̱ mi otho ár tsꞌeḏi,

ngu nꞌar xithi mi hwönda ar ndöhi. Hinꞌö wainꞌö.
25 Xiꞌmu̱ teme ga poṉ̃hu̱ ma ga hyanthu̱. Hage nꞌar ñꞌoẖo̱ mi he ya dutu xi mhödi.

Hinꞌö, ngetho nuꞌu̱ kö ya nzaṯho dutu ne peꞌ̱sa gatho nöꞌö ne, ꞌbu̱ ha yá ngu ya ndöꞌu̱.
26 Tema ga poṉ̃hu̱ ga hyanthu̱ ꞌmu̱. Nꞌár mꞌeẖni Jö. Hö, ne di xiꞌahu̱ hinge hoṉse̱ nꞌár

mꞌeẖni Jö, peꞌ̱sa manꞌar döta nsu.
27Gehnu̱ xki nhoṉga mamꞌeṯꞌo har Tꞌofo habu̱ enö:

Nuga di peẖna ma mꞌeẖni da mꞌeṯꞌo,
da hyokꞌa ar ꞌñu.

28Nuga di xiꞌahu̱, hinximꞌu̱manꞌármꞌeẖni Jö togo ximeꞌ̱sa ár nsu ngu ar XuwaXixthe.
Ha nuꞌu̱ xi yu̱tꞌa hár tsꞌu̱tꞌwi Jö, mödi nheki hinte peꞌ̱sa yá nsu, töpa ár nsu ar Xuwa.

29 Gatho nuꞌu̱ ya jöꞌi mi ox̱a nöꞌö mi mönga ar Xuwa, ne nuꞌu̱ ya njotbojö bi hñömbár
xixthe, mi dam̱ajöni xiñho gatho nöꞌö oṯꞌa Jö.

30Ha nuya deṉgaꞌbep̱ate ne ya bötꞌofo, himbi numañho, ne himbi hñönga nunar ñho
mi ne nda ꞌyoṯꞌwa Jö. Jange himbi neꞌu̱ nda xixthe ar Xuwa.

31Ne ar tsi Hmu bi ꞌñenö:
—Togo ga heḵwabi nuya jöꞌi ꞌbu̱ nuya payu̱, ne togo di hñötsꞌi.
32Nuꞌu̱ di hñöxa ya bötsi hu har tai̱ ñꞌeni, ne matꞌa yá mibötsiwi, enö: Da hu̱xthe ma

nthu̱zahe, ne hinga nehu̱. Da ntuhe ya thuhu dumu̱i, ne hinga nzoñhu̱.
33 Jange nuꞌahu̱ di hñöxꞌahu̱ nuꞌu̱ ya bötsiꞌu̱, gi hanthu̱ gatho hingi ho. Ngetho ga

hyanthu̱ bi zo̱ ar Xuwa, hinto mi ñungwi, hinto mi ntsixkwi, ne ngi emfu̱ mi peꞌ̱sa ya
tsꞌondöhi.

34 Mꞌef̱a bi zo̱ Nöꞌö Togo ba e bi Njöꞌi, ñungwi ne ntsixkwi ya jöꞌi, gi emfu̱ xa tsu̱ ar

tsꞌoꞌyo ne ar nti, ár ñꞌowi ya njotbojö ne ya ꞌyoṯꞌatsꞌoki.
35Ha nöꞌö togo peꞌ̱sa ar hoga mfödi, nhekitho ha yá hoga ꞌbef̱i.
Ar Hesu mi ꞌbu̱ hár ngu nꞌar deṉgaꞌbep̱ate ár thuhu ar Simu

36Nꞌar deṉgaꞌbep̱ate bi zohna ar Hesu hár ngu nda ñungwi. Ne núꞌmu̱ mi zoṉi bi yu̱tꞌa
har ngu ne bi hñuxa har mexa.

37 Mi ꞌbu̱hnu̱ nꞌar tsꞌoꞌbeẖñö har hniniꞌö. Mi bödi xki zoẖnu̱ ar Hesu hár ngu ar
deṉgaꞌbep̱ate nda ñunu̱, bi ma ba kꞌötsꞌi. Ne bi hñöxa nꞌar xito tꞌaxdo, mi po nꞌar ñu̱ni
xa mi yu̱ni xiñho.

38Mi zoṉi bi ndaṉdihmöhárwa arHesu, xa bi hñu ármu̱i bi nzoni. Nuyá gida̱mi nöꞌmi,
mi xu̱kwa yá wa ar Hesu, ne mi ju̱ yá xtö mi thukwabi. Xa mi tsu̱spabi, ne mi koꞌspa nöꞌö
ar hogañu̱ni mi hö.

39Numi hyanda ar deṉgaꞌbep̱ate xki zohna arHesu hár ngu,mi ense̱ hármfeni: Nuꞌmu̱
majöni ár mꞌeẖni Jö nunar ñꞌoẖoṉu̱, di pöhmö tema ꞌbeẖñö tham̱ba ár wa, ngetho nꞌar
tsꞌoꞌbeẖñö.

40 Jange ar Hesu bi ꞌñembabi ar deṉgaꞌbep̱ate:
—Ha gi oḏe Simu. Di ne ga xiꞌaꞌi nꞌar ꞌbede.
Ar Simu bi dödi ne bi ꞌñembabi:
—Xikagi, ma tsi Utateꞌi.
41Ne bi ꞌñenga ar Hesu:
—Nꞌagi yoho ya ñꞌoẖo̱ mi tupa nꞌar hmibojö. Nꞌa mi tu ku̱tꞌanthebe ya tꞌaxbojö, ha

nöꞌö manꞌa mi tu madenthebe.
42Ha nuꞌu̱ himi tsa̱ nda gutꞌwa ár bojö nöꞌö togo xki hmipabi. Jange nöꞌö ar hmibojö,

bi pumbabi yá thai̱. Xikagipya, nuya yoho ya ñꞌoẖoy̱u̱ bi mpumbabi yá thai̱, togomi tsitꞌa
ár mu̱i mi mö togo xki hmi ar bojö.

43Nuꞌmú̱ ar Simu bi dödi ne bi ꞌñenö:
—Za di enga nöꞌö ar ñꞌoẖo̱ mi tu nzey̱e.̱
Ar Hesu bi ꞌñembabi:
—Hö, xka thödi xiñho.
44Nepꞌu̱ bi ñhanda habu̱ mi ꞌbu̱ ar ꞌbeẖñö, ne bi ꞌñembabi ar Simu:
—Nu nda tsoḵwa ri ngu, hinxka ꞌrakatsꞌu̱ ar dehe ga xu̱ka ma wa. Ha ndimhö, nunar

ꞌbeẖñönu̱, xi nöꞌma yá gida̱ xi xu̱ga ma wa, ne xi gu̱ yá xtö xi duki.
45Nuꞌge hinxka tsu̱ski ngu ma ntꞌumbihu̱. Ha nunar ꞌbeẖñönu̱, ja nda ku̱tꞌatho, hingi

tsay̱a̱ tsu̱ska ma wa.
46 Nuꞌge hinga koꞌska ar nziki ma ñö, ha nunar tsi ꞌbeẖñönu̱ xi goska ma wa nꞌar

hogañu̱ni.
47 Jange di xiꞌaꞌipya, nunar ꞌbeẖñönu̱ xi mpumbabi gatho yá tsꞌoki, mödi nzey̱e̱ xki

ꞌyoṯꞌe, jange xa ja nzey̱e̱ ár mhöte. Ha nöꞌö hingi nzey̱e̱ ár tsꞌoki xi mpumbabi, hingi nze̱
ár mhöte.

48Nuꞌmú̱ ar Hesu bi ꞌñembabi ar ꞌbeẖñö:
—Xta pumpꞌaꞌi gatho ri tsꞌoki.
49Ha gatho nuꞌu̱ maꞌra ya jöꞌi mi huhwinu̱ har mexa, bi ndu̱i bi bense̱ ha yá mfeni, ne

mi eñꞌu̱:
—Togopyanu̱, pumba yá tsꞌoki ya jöꞌi.
50Ha nu ar Hesu bi ꞌñembabi ar ꞌbeẖñö:
—Gi ñꞌemu̱i, jange xka mpoẖo,̱ ha nupya di ma ter entho.

8
ꞌRa ya ꞌbeẖñö mi fa̱xa ar Hesu

1 Mi tho gathoyu̱, ar Hesu bi ñꞌo mi tsoṉga ya döhni ne ya tꞌu̱lo hnini, mi zohna ya
jöꞌi, ne mi xipabiꞌu̱ ar hoga mhö noṉga ár tsꞌu̱tꞌwi Jö. Ne mi ñꞌowi nuꞌu̱ ꞌreṯꞌamayoho yá
max̱te.

2 Mi teṉga ꞌra ya ꞌbeẖñö nꞌehe, nuya xki oṯhebi yá hñeni, ne nuya xki ꞌyem̱ba ya

tsꞌondöhi. Nꞌa már thuhu ar Maria mi tꞌembabi me Magdala, nöꞌö xki tꞌem̱babi yoto ya
tsꞌondöhi.

3Mi teṉ̃ꞌu̱ ar Huana, nöꞌö már ꞌbeẖñö nꞌar ñꞌoẖo̱ már thuhu ar Txusa, mar ndöngi mi
pep̱a ar ndö Erode. Mi teṉ̃ꞌu̱ nꞌehe ar Txana, ne maꞌra ya ꞌbeẖñö nuꞌu̱ mi fax̱a ar Hesu,
mi unga yá ñho mi peṯsꞌi.

Ár ꞌbede ar motꞌi
(Mt. 13:1‑15, 18‑23; Mr. 4:1‑20)

4Mi mhuntsꞌa nzey̱e̱ ya jöꞌi, ne maꞌra mi ꞌyo mi poṉga ha yá hnini mi e mi kꞌötsꞌi, ar
Hesu bi metwa nꞌar ꞌbede, ne bi ꞌñembabiꞌu̱:

5—Nꞌar pa nꞌar motꞌi bi ma nda mpotꞌa hár hwöhi. Núꞌmu̱ mi mpontꞌei̱, ꞌra bi zo har
ꞌñu. Mi tho ya jöꞌi bi netsꞌi, ne ba e ya tsꞌintsꞌu̱ bi go bi za.

6 Ha nu maꞌra bi zo ha ya do habu̱ himi köxa nze̱ ar hai̱. Nu mi kꞌontsꞌi, bi ꞌyotꞌatho,
ngetho bi kꞌatꞌa ár xa ar hai̱.

7 Nu maꞌra bi zo habu̱ mi ja ya ꞌmini. Nu mi kꞌontsꞌi bi tewi mahyeg̱i, bi xuhña ne bi
otꞌi.

8Ha nu maꞌra bi zo habu̱ mar ñho ar hai̱, ne nu mi hoꞌyaꞌu̱, xa bi unga nꞌar hoga sofo,
bi unga nꞌanthebe nꞌa ngu nꞌa ar ꞌbai̱.

Nu mi wadi bi mönga njapꞌu̱, bi zo ntsꞌeḏi ya jöꞌi, ne bi ꞌñembabi:
—Nuꞌu̱ togo tu yá gu, dá ꞌyox̱a nöꞌö te di mö.
9Yá max̱te bi ꞌyam̱ba ar Hesu ne bi ꞌñembabi:
—Teme di boṉga nunar ꞌbedenu̱.
10Ha nöꞌö bi dödi ne bi ꞌñembabiꞌu̱:
—Nuꞌahu̱ xi utꞌahu̱ Jö nöꞌö hinxki fö mamꞌeṯꞌo tengu ár tsꞌu̱tꞌwiꞌö. Ha nu maꞌra ya jöꞌi,

di zofo mꞌede. Da hyandi ne hinda bödi temeꞌ̱ö, ne da ꞌyoḏe ne hinda zo yá mfeni tema
di boṉi.

11Nunar ꞌbedenu̱ xka jwadi xka ꞌyoẖu̱, di boṉi da ꞌñenö: Nöꞌö te ꞌbotꞌi, gehnu̱ ár mhö
Jö.

12 Ha nuya bi zo har ꞌñu, jangu nuꞌu̱ xi ꞌyo̱ ár mhö Jö. Ne xta ꞌñepꞌu̱ ar tsꞌondöhi da
hñömba ar mhö xki zohmö ár mu̱i, njapꞌu̱ hinda ñꞌemu̱i ne hinda mpoẖo.̱

13 Ha nu maꞌra bi zo ha ya do, ñheẖwi nuꞌu̱ xi ꞌyo̱ ár mhö Jö, ne johya höni, poṉtho
hinxi nu̱nga yá ꞌyu̱. Jamfi ꞌra ya tsi pa, ne xta epꞌu̱ ya tsꞌothogi da ꞌwege.

14Nuya bi zo ha ya ꞌmini, di hñöxa nuꞌu̱ togo xi ꞌyo̱ ár mhö Jö, ne tupár mu̱i gatho nöꞌö
te jawa har ximhai̱, ne ñheg̱i da ka ar bojö, ne umba gatho te ne ár te. Njapꞌu̱ ꞌramtxꞌu̱
da ꞌbeḏi gatho nöꞌö te xi ꞌyoḏe, poṉtho hinte unga ar sofo.

15Ha nuꞌu̱ bi zo habu̱ mar ñho ar hai̱, njangu nuꞌu̱ togo eṉtꞌa yá mu̱i da ꞌyoṯwa ár mhö
Jö, ne da kwata xiñho nöꞌö xi ꞌyoḏe, toꞌ̱mi da unga ar hoga sofo.

Gatho nöꞌö tꞌo̱tꞌa ñꞌöntho, nꞌar pa ma da födi
(Mr. 4:21‑25)

16Ar Hesu bi ꞌñenö nꞌehe:
—Hinto tso̱ nꞌar ñotꞌi ne da goꞌma ha nꞌar tsꞌoi̱, wa da ꞌñö ha nꞌar fidi ne hinda yotꞌi.

Nöꞌö da mef̱i, da ꞌñexa har mfoxꞌyo, ne njapꞌu̱ gatho nuꞌu̱ da yu̱tꞌi da tsa̱ da hyandi.
17Njapꞌu̱tho nꞌehe gatho nöꞌö tꞌoṯꞌa ñꞌöntho, nꞌar pa ma da födi, ne ma da box̱a gatho

nöꞌö xi joꞌmi, ne da födi xiñho.
18 Jange hyanthu̱ xiñho tema gi oẖu̱, ngetho nuꞌmu̱ gi kwathu̱ xiñho nöꞌö nsiꞌahu̱, ma

da thusꞌahu̱ ár nzey̱e.̱ Ha nöꞌö togo hingi kwati, da thömba nöꞌö mi beni mi peꞌ̱shmö.
Ár nönö ne yá jödö ar Hesu
(Mt. 12:46‑50; Mr. 3:31‑35)

19Nꞌagi mi uta ya jöꞌi, nꞌa mbi zoṯa ár nönö ne yá jödö, ha himbi za̱ bi yu̱tꞌa habu̱ mi
ꞌbu̱ꞌö, ngetho xa xki watꞌa nzey̱e̱ ya jöꞌi.

20Ne bi tꞌembabi ar Hesu:
—Bi zo̱ ri nönö ne ri jödö, top̱ꞌa nthi gi ñöwi ꞌnö.

21Ar Hesu bi dödi ne bi ꞌñenö:
—Nuꞌu̱ togo xi ꞌyo̱ ár mhö Jö ne da ꞌyoṯꞌe, go gehyu̱ ma nönö ne ma jödö.
Ar Hesu bi japa ar ꞌyomndöhi bi ntsa̱ya̱
(Mt. 8:23‑27; Mr. 4:35‑41)

22Nꞌar pa ar Hesu bi box̱a ha nꞌar motsa bi mew̱i yá max̱te, ne bi ꞌñembabiꞌu̱:
—Möhö ꞌrandi ar dehe.
Ne bi maꞌu̱.
23 Nu mi pa har dehe, ar Hesu bi ñꞌöhö. Ne mi daṉ̃ꞌu̱ bi ñꞌo nꞌar ꞌyomndöhi, ne yá

mfeṯsꞌi ar dehe mi hexta ar motsa, ꞌbu̱tho nda yu̱i.
24Nuꞌmú̱ nuyá max̱te dama ba a̱ ar Hesu, ne bi ꞌñembabi:
—Ma tsi Utateꞌihe, ꞌbu̱tho ga jöthu̱.
Ar Hesu bi nankꞌmu̱ bi zu̱ ar ꞌyomndöhi ne ar ñhoṉthe. Nuꞌmú̱ dama bi ntsay̱a̱ gatho,

xa bi ñhetho.
25Nepꞌu̱ ar Hesu bi ꞌñembabi yá max̱te:
—Te bi ja ri jamfihu̱.
Ha nuꞌu̱ xa bi ntsu, mi ꞌyoṯho nöꞌö bi ꞌyoṯꞌa ar Hesu, ne mi eñꞌu̱ nꞌa ngu nꞌa:
—Togonu̱ ꞌmu̱. Ar ꞌyomndöhi ne ar dehe oṯe nöꞌö ꞌbep̱abi.
Nꞌar ñꞌo̱ho̱ me Gadara xki nthex̱kwi ya tsꞌondöhi
(Mt. 8:28‑34; Mr. 5:1‑20)

26Nu mi ꞌranga ar dehe, ne bi zoṉga har hai̱ Gadara, mi ꞌbu̱ hár ñöni ar ñhoṉthe, mi
ñhandwitho ar hai̱ Ngalilea.

27Ha nu mi gö ar Hesu har motsa, nꞌa mba epꞌu̱tho bi zu̱ nꞌar ñꞌoẖo̱ mar mengunu̱. Mi
peꞌ̱sa nzey̱e̱ ya pa xki nthex̱kwi ya tsꞌondöhi, hinte mi he ar dutu, himi ꞌbu̱ hár ngu, mi
haxa ha ya tꞌag̱i.

28Ne numi hyanda ar Hesu, ba e bi ndaṉdihmöhárwa, ne bi hyex̱a nꞌarmhafi bi ꞌñenö:
—Te gi hongwa, Hesu ár Tꞌu̱ꞌi Jö bi ꞌbu̱ mhetsꞌi. Xa di aꞌ̱aꞌi, yo ma gi ꞌraka ar mfei̱.
29 Bi mönga njapꞌu̱ ngetho ar Hesu mi ꞌbep̱a ar tsꞌondöhi nda boṉi. Mi peꞌ̱sa nzey̱e̱ ya

pa xki nthex̱kwi nunar ñꞌoẖoṉu̱, ne xa te gatho mi japi. Nuya jöꞌi nda gu̱ ne nda dötꞌa ya
nthöhiboj̱ö, ha mi xeḵtho. Ha nöꞌö ar tsꞌondöhi mi japi nda boṉi nda ma ha ya otꞌatꞌoẖo.̱

30Ar Hesu bi ꞌyam̱babi ne bi ꞌñenö:
—Temár huꞌi.
Nöꞌö bi dödi ne bi ꞌñenö:
—Nꞌa mutꞌi.
Bi mönga njapꞌu̱, ngetho xa xki yu̱tꞌa nzey̱e̱ ya tsꞌondöhi har ñꞌoẖoꞌ̱ö.
31Ha nuꞌu̱ ya tsꞌondöhi xa bi ꞌyap̱a ar Hesu hinge nda meẖna har ꞌbex̱ui.
32Xami ꞌyonu̱ nzey̱e̱ ya tsꞌu̱di, mi ñunga har ngwani. Jange ya tsꞌondöhi xa bi ꞌyap̱a ar

Hesu nda umba ar seḵi nda yu̱tꞌa ha ya tsꞌu̱diyu̱. Ne nöꞌö bi umba ar seḵi.
33 Jange ya tsꞌondöhi dama bi hye̱ ar ñꞌoẖo,̱ bi ma ba ku̱tꞌa ha ya tsꞌu̱di. Nuya tsꞌu̱diyu̱

bi nixtꞌi ma ba ñho̱ har maꞌye, ba tso har dehe habu̱ ba jötꞌa xog̱e.
34Ne nuꞌu̱ togo mi su ya tsꞌu̱di, mi hyandi xa bi ntsu, bi hye̱ ar nhixtꞌi ma ba ꞌyonga ar

ꞌbede har hnini ne gatho ár nthetꞌi.
35 Gatho ya jöꞌi bi ma ba handase̱ nöꞌö xki nsipabi. Ne mi zoṉ̃ꞌu̱ habu̱ mi ꞌbu̱ ar Hesu,

ka bi zu̱hnu̱ nöꞌö ar ñꞌoẖo̱ xki tꞌem̱babi ya tsꞌondöhi, mi huhnu̱ hár wa, xki hye ár dutu,
ne mi ja ár mfeni. Ne xa bi zuꞌu̱.

36Nepꞌu̱ nuꞌu̱ mi ꞌbu̱hnu̱ ne xki hyanda nöꞌö xki thogi, mi xipabiꞌu̱ hanja xki mengi xki
mꞌu̱i xiñho nöꞌö ar ñꞌoẖoꞌ̱ö.

37Nuꞌmú̱ gatho yame Gadara bi ꞌyap̱a ar möte ar Hesu nda boṉi nda zokwabinu̱ yá hai̱,
ngetho xa mi ntsuꞌu̱. Jange ar Hesu bi box̱a har motsa, ne bi mengi bi ma.

38Ha nöꞌö ar ñꞌoẖo̱ xki tꞌem̱ba ya tsꞌondöhi, xa mi ap̱a ar Hesu nda umba ar seḵi nda
deṉi. Nöꞌö bi xipabi nda gohi, ne bi ꞌñembabi:

39—Di ma ri ngu, ne gi xipabi gatho ya jöꞌi nuꞌu̱ ya döta ntꞌudi xi hwëkꞌa Jö.

Jange bi mengi, ne bi ndu̱i bi xipabi gatho ya jöꞌi tengu ar döta ya ntꞌudi xki hwëkwa
ar Hesu.

Ár tꞌinxu ar Hairo, ne ar ꞌbeẖñö bi da̱mba ár pa̱tꞌi ar Hesu
(Mt. 9:18‑26; Mr. 5:21‑43)

40Núꞌmu̱ mba penga ar Hesu ꞌrandi ar dehe, ya jöꞌi xa bi njohya mi hyandi, ngetho mi
toꞌ̱mtho nda pengi.

41 Nꞌa mba epꞌu̱tho nꞌar ñꞌoẖo̱ már thuhu ar Hairo, mar ndö hár nijö ya xodyonu̱. Bi
ndaṉdihmö hár wa ar Hesu, ne bi ꞌyap̱a ar möte nda mew̱i hár ngu.

42Ngetho ár tꞌinxu mi ntsaw̱i ar ndöte. Hoṉse̱ ár tꞌinxunu̱ mi ꞌñehe, ne mi peꞌ̱sa ꞌreṯꞌa
ma yonjey̱e.̱ Jange ar Hesu bi mew̱i. Ne nu mi ma, ra nze̱ ya jöꞌi bi deṉi, xa mi tsꞌitsꞌi.

43 Núnu̱ hár mhuntsꞌi ya jöꞌi, ka mi panu̱ nꞌar ꞌbeẖñö xki tho ꞌreṯꞌa ma yonjey̱e̱ xki
xotꞌwa ya ji. Ne xa xki de gatho nöꞌö mi peṯsꞌi mi honi nda ñꞌoṯhehmö, ne hinxki za̱ nda
ditsꞌi.

44Nunar ꞌbeẖñönu̱ bi watꞌa hár xu̱tha ar Hesu, bi dam̱ba ár ñöni ár paṯꞌi. Ne dama bi
ditsꞌi, ne bi ntsay̱a̱ nöꞌö mi xotꞌwa ya ji.

45Nuꞌmú̱ ar Hesu bi ñꞌaṉi ne bi ꞌñenö:
—Togo xi daṉgagi.
Gatho ya jöꞌi bi nkoṉi. Ha nu ar Pedro ne nu maꞌra mi ñꞌowi, bi ꞌñembabi ar Hesu:
—Ma tsi Utateꞌihe, gi nuse̱ nzey̱e̱ ya jöꞌi xa tsꞌisꞌi, ne ꞌbu̱tho da ꞌyentꞌaꞌi. Yoꞌö gi ñꞌaṉi

togo xi daṉ̃ꞌaꞌi.
46Ha nu ar Hesu bi ꞌñenö:
—Di pödi xi nthaṉgagi, ngetho da tsa̱ bi boṉga ar tsꞌeḏi ha ma ndoꞌyo.
47 Nu mi hyanda ar ꞌbeẖñö xki böta ar Hesu xki tham̱ba ár paṯꞌi, ba e bi ndaṉdihmö

hár wa, ne xa mi nhwötꞌi. Madeda ya jöꞌi bi dam̱ajöni yoꞌö xki daṉ̃ꞌö, ne bi mö, núꞌmu̱ mi
dam̱ba ár ñöni ár paṯꞌi, dama bi ntsay̱a̱ ar hñeni mi thogi.

48Nuꞌmú̱ ar Hesu bi ꞌñembabi:
—Ma tsi tꞌinxuꞌi, nuna ri jamfi xi max̱ꞌi xi dixꞌi. Di ma ter entho.
49Mi ñöda ar Hesu, nꞌa mbi zoṯa nꞌar ñꞌoẖo̱ xki ꞌñe hár ngu ar Hairo már ndö har nijö,

ne bi ꞌñembabi:
—Yo gi hökwa ár ꞌbef̱i ar Utate, ngetho xi du ri tꞌinxu.
50Ha nu mi ꞌyo̱ njapꞌu̱ ar Hesu, bi ꞌñembabi ar Hairo:
—Yo gi tu ri mu̱i, hoṉse̱ gi jamfi ne ri tꞌinxu da kꞌontꞌi.
51Numi zoṉga hár ngu ar Hairo, ar Hesu hinto maꞌra bi hyeg̱i bi yu̱tꞌi, hoṉse̱ ar Pedro,

ar Hakobo, ar Xuwa, ár dada ne ár nönö ar nxutsi.
52Nzey̱e̱ ya jöꞌi xki mhuntsꞌa nthi, xa mi zontꞌi ne mi mafi. Ar Hesu bi ꞌñembabiꞌu̱:
—Yo gi zoñhu̱, ngetho nunar nxutsi hinxi du, ötho.
53Ha nuꞌu̱ bi dentho, ngetho mi pöꞌu̱ xiñho xki du.
54Nepꞌu̱ ar Hesu bi mipa ár ꞌye̱ ar nxutsi, ne bi matꞌi ntsꞌeḏi:
—Nangi nxutsi.
55Ar nxutsi bi menga ár pa, ne dama bi nangi. Nepꞌu̱ ar Hesu bi mö nda tꞌumba te nda

zi.
56Ha nu ár dada ne ár nönö xa mi ꞌyoṯho. Ne nu ar Hesu bi hñuꞌmba yá mu̱i hinto nda

xipabi nöꞌö xki thogi.
9

Bi mꞌeẖna nuꞌu̱ ꞌreṯꞌamayoho yá ma̱xte
(Mt. 10:5‑15; Mr. 6:7‑13)

1Hanu arHesu bimuntsꞌa nuꞌu̱ ꞌreṯꞌamayoho yámax̱te, ne bi umba ar tsꞌeḏi nda ꞌyeṉga
gatho ya tsꞌondöhi, ne nda oṯhebi yá hñeni ya jöꞌi.

2Ne bi meẖni nda xipa ár tsꞌu̱tꞌwi Jö ya jöꞌi, ne nda oṯhebi yá hñeni.
3Ne bi ꞌñembabiꞌu̱:
—Yo te gi höxu̱ nöꞌö gi hoñhu̱ har ꞌñu. Yo gi höxu̱ ri ndoẖoẖu̱, wa nꞌar ꞌroẕö, wa te gi

tsihu̱, wa ar bojö, yo ma gi hñöxu̱ yo mponi ar dutu.

4Nor ngu habu̱ ma gi tsoṉ̃hu̱, ka gi poṉthu̱nu̱ núꞌmu̱ xki möhu̱.
5Ne nöꞌö ar hnini habu̱ hinda ne da tꞌaꞌahu̱ ar seḵi gi kohu̱, poṉ̃hu̱, ne hwöju̱ ár fonthai̱

ri thizahu̱. Njapꞌu da böꞌu̱ hinda ma da kꞌontꞌa ár kwe̱ Jö, ngetho himbi ne bi ꞌyox̱a nöꞌö
ga xifu̱.

6Ne nu mi wadi bi xipa ar Hesu te nda ꞌyoṯꞌu̱, bi nxañꞌu̱ ha gatho ya hnini, mi mönga
ar hoga mhö, ne mi oṯhebi yá hñeni ya jöꞌi habu̱ gatho mi tsoṉi.

Ár ndöte ar Xuwa Xixthe
(Mt. 14:1‑12; Mr. 6:14‑29)

7Ar ndö Erode bi zo ár gu nöꞌömi oṯꞌa ar Hesu, ne himi pödi te nda beni, ngetho nꞌañꞌo
mi mönga nꞌa ngu nꞌa. ꞌRa mi enö ma ar Xuwa Xixthe xki mengi xki nte.

8 Maꞌra mi enö már mꞌeẖni Jö Elia xki menga har ximhai̱. Ha nu maꞌra mi enö nꞌár
mꞌeẖni Jö mi ꞌbu̱ mahamꞌu̱ xki mengi xki nte.

9Nuꞌmú̱ ar ndö Erode mi ense:̱
—Ha hinge go gekase̱ da ꞌbep̱a togo bi hyeḵwa ár ñö ar Xuwa. Togo di oḏe mhö oṯꞌa ya

döta ꞌbef̱i ꞌmu̱.
Ne mi honi hanja nda tsa̱ nda hyanda ar Hesu.
Bi tꞌinga ngu̱dminthebe ya jöꞌi
(Mt. 14:13‑21; Mr. 6:30‑44; Jn. 6:1‑14)

10 Yá max̱te ar Hesu mba pengi mi petwabi gatho nöꞌö xki ꞌyoṯꞌu̱. Mꞌef̱a bi zixyu̱ nda
mew̱i habu̱ hinte mi ꞌbu̱ ya jöꞌi, getꞌu̱ ar hnini Betsaida.

11 Ha nu mi bö ya jöꞌi ndi manu̱, bi deṉi. Ne nu mi zoṉ̃ꞌu̱, ar Hesu himbi kotsꞌi, bi
metwabi ár tsꞌu̱tꞌwi Jö, ne bi oṯhebi yá hñeni.

12Nu mi nde, bi watꞌa nuꞌu̱ ꞌreṯꞌamayoho yá max̱te, ne bi ꞌñembabi:
—Di za̱ gi peẖna ya jöꞌi da mfontꞌi, da ma ha ya tꞌu̱lo hnini ne ya ngu ꞌbu̱ har nthetꞌi,

ma da hyonga te da zi ne habu̱ da ñꞌoxi. Ngetho habu̱ di ꞌbu̱hu̱, teme da dingwa te da zi
har tꞌoẖo.̱

13Nuꞌmú̱ ar Hesu bi ꞌñembabiꞌu̱:
—Go gi umfu̱ te da ziyu̱.
Nuꞌu̱ bi dödi ne bi ꞌñembabi:
—Teme ga umfe. Hoṉse̱ ku̱tꞌa ya thuhme ne yoho ya tsi hwö di höhe. Wa gi ne ga tam̱fe

te da zi gathoyu̱.
14Xa mi ra nzey̱e̱ ya jöꞌi, hoṉse̱ ya ñꞌoẖo̱ mi tsu̱ ngu ngu̱dminthebe. Ha nunar Hesu bi

ꞌñembabi yá max̱te:
—Xifu̱ da hñu madenthebe nꞌa ngu nꞌa ya mutꞌi.
15Njapꞌu̱ bi ꞌyoṯꞌu̱, ne bi japa gatho bi hñudi.
16 Ar Hesu bi hñönga nuꞌu̱ ku̱tꞌa ya thuhme ne yoho ya tsi hwö, bi noꞌ̱sa mhetsꞌi, bi

jöpi. Bi heke ne bi thokwa yá max̱te, ne nuyu̱ bi hyemba ya jöꞌi.
17 Gatho ya jöꞌi bi ñuni ne xa bi niñö. Mꞌef̱a bi njo ya xeṉi thuhme xki bongi, ne bi

ñhuꞌsa ꞌreṯꞌamayoho ya ꞌboṯsꞌe.
Ar Pedro bi da̱majöni
(Mt. 16:13‑20; Mr. 8:27‑30)

18 Nꞌagi ar Hesu mi ꞌbu̱se̱ ngetho xki ma nda ꞌyap̱a Jö, hoṉse̱ yá max̱te mi ñꞌowi. Nꞌa
mbi ꞌyam̱bathoꞌu̱, ne bi ꞌñembabi:

—Togo benga ya jöꞌi go geke ꞌnö.
19 Bi döꞌu̱ njawa:
—ꞌRa enö gar Xuwa Xixthe, maꞌra enö gar mꞌeẖni Elia, ne maꞌra enö go geꞌe nꞌa nuyá

mꞌeẖni Jö mi ꞌbu̱ mamꞌeṯꞌo, xi mengi xi nte.
20Nuꞌmú̱ ar Hesu bi ꞌñembabiꞌu̱:
—Xiꞌahu̱, togo gi eñhu̱ go gekaga.
Ar Pedro bi dödi, ne bi ꞌñenö:
—Nuꞌge go gar Kristo xi ꞌñexꞌa Jö.

Ar Hesu bi mö nda tho
(Mt. 16:21‑28; Mr. 8:31—9:1)

21Nuꞌmú̱ ar Hesu bi hñuꞌmba yá mu̱i hinto nda xipabi togoꞌö.
22Ne bi ꞌñembabi:
—Nöꞌö Togo ba e bi Njöꞌi, mahyoni nda tho nzey̱e̱ ya thogi. Nda u̱tsa ya dönziandö, ya

ndömöjö ne ya bötꞌofo, ne nda tho. Ha nu ár hñupa nda mengi nda nte manꞌagi.
23Mꞌef̱a bi zo gatho ya jöꞌi xki mhuntsꞌi, ne bi ꞌñembabi:
—Nöꞌö togo ne da deṉgagi, mahyoni da pumhnise̱ ár te, ne hyaxꞌmu̱ da ñꞌeṉtꞌatho ga

ñꞌoꞌbe.
24Ngetho nöꞌö togo ne da japi da kꞌontꞌa ár te, ma da ꞌbeḏi. Ha nöꞌö togo eṉtꞌi da unga

ár te da deṉgagi, ma da dinga ar te hiñhamꞌu̱ da götsꞌi.
25Tema ñho da gu̱kwa nꞌar jöꞌi, da döhö gatho nöꞌö te jawa har ximhai̱, ne da ꞌbe̱ ár pa.
26Nöꞌö togo da ntsa̱ da dam̱ajöni pökagi ne da mönga mamhö, Nuga Xta e ga Njöꞌi ma

ga ntsag̱a nꞌehe xka ehe di nheki ma nsunda, ne ga hömpa ár nsunda ma Dada, ne gar
ñꞌoꞌbe ya hoga eṉxe.̱

27 Xa majöni di xiꞌahu̱, ꞌra gi ꞌbu̱hu̱wa hinge ma gi tuhu̱, mꞌeṯꞌo gi hyandwabihu̱ ár
tsꞌu̱tꞌwi Jö.

Bi mponga ár ꞌba̱i ar Hesu
(Mt. 17:1‑8; Mr. 9:2‑8)

28Mi tho ñhötompa xki wadi xkimönga ar Hesu njapꞌu̱, bi box̱a ha nꞌar tꞌoẖo̱ nda ñöwi
Jö ár Dada, ne bi zixa ar Pedro, ar Hakobo ne ar Xuwa.

29Núꞌmu̱ mi ñöwi Jö, bi mpaṯa ár hmi, ne ár he xa bi tꞌaxki ne mi hyatsꞌi.
30Ne bi nhekinu̱ yoho ya ñꞌoẖo̱ mi ꞌbaẖwi mi ñöwi, mar Moise ne ar Elia.
31Habu̱ mi ꞌbaꞌ̱u̱ xki goꞌmatho nꞌar hyatsꞌi. Mi noṉ̃ꞌu̱ ár ndöte ar Hesu ma nda thohnu̱

Herusalen.
32Nu ar Pedro ne nuꞌu̱ mi ñꞌowi xa mi tsu̱ nꞌar tꞌöhö, ha himbi döhö. Ne bi hyanda ar

nsunda mi nheki har Hesu ne nuꞌu̱ yoho ya ñꞌoẖo̱ mi ꞌbaẖwi.
33Núꞌmu̱ mi ꞌbai̱ nda ñꞌedi nuya ñꞌoẖoy̱u̱, ar Pedro bi ꞌñenö:
—Ma tsi Utateꞌi, xiñho ga ꞌbu̱hu̱wa. Te gi mö, ga hoje hñu ya mꞌetꞌe, nꞌa habu̱ gi ꞌbu̱ke,

nꞌa habu̱ da mꞌu̱ ar Moise, ne manꞌa habu̱ da mꞌu̱ ar Elia.
Ngetho ar Pedro himi pödi teme mi mö.
34Himi jwadi nda mönga njapꞌu̱, nꞌa mbi nhekitho nꞌar gui, xa bi goꞌmathoꞌu̱, ne xa bi

ntsuꞌu̱.
35Ne har gui bi nheki nꞌar mhö, bi ꞌñenö:
—Gehnu̱ ma hmöka Tꞌu̱. ꞌYoẖu̱ nöꞌö xiꞌahu̱.
36Mi ñhe nu ar mhöꞌö, ka bi hyantꞌu̱ mi hoṉse̱ ar Hesu mi ꞌbaẖnu̱. Ha nuyu̱ hinte bi

mö, ne hinto bi xipabi nuya paꞌu̱ nöꞌö xki hyantꞌu̱.
Ar Hesu bi o̱the nꞌar bötsi xki nthex̱kwi nꞌar tsꞌondöhi
(Mt. 17:14‑21; Mr. 9:14‑29)

37Ár hyaxꞌö ba köꞌu̱ har tꞌoẖo,̱ ne ra nzey̱e̱ ya jöꞌi bi ma ba kꞌöꞌsnu̱ ar Hesu.
38Nꞌa mbi ñö ntsꞌeḏi nꞌar ñꞌoẖo̱ madeda ya jöꞌi, ne bi ꞌñemba ar Hesu:
—Tsi Utate, ꞌyoṯka ar möte gi e gi nutka ma tꞌu̱, ngetho hoṉseꞌ̱ö di ꞌñehe.
39Nthex̱kwi nꞌar tsꞌondöhi, ne nu xta umbabi japi da mafi. Xa hwötsꞌi, ne xa eṉtsꞌa ya

fu̱gi hár ne. Xa fom̱i, ꞌbeḏi da hyeg̱i.
40Xta ap̱ahmö nuya ri max̱te da ꞌyeṉi, ne hinte xi japabi.
41Nuꞌmú̱ ar Hesu bi dödi ne bi ꞌñenö:
—Yá bötsiꞌihu̱ ya meꞌ̱sku ne gar tsꞌojöꞌihu̱. Hangu ma ga ꞌbu̱hwithohu̱ ne ga pes̱ꞌahu̱

ar tsꞌeṯi. Ba tsinkawa ri tꞌu̱.
42 Nu mi tsꞌimpabi ar Hesu nöꞌö ar bötsiꞌö, ar tsꞌondöhi bi fom̱a har hai̱, ne xa mi

hwötsꞌi. Nuꞌmú̱ ar Hesu bi ꞌyeṉga ar tsꞌondöhi, bi oṯhe ar bötsi, ne bi mengi bi daṯwa
ár dada.

43Gatho ya jöꞌi xa mi ꞌyoṯho mi handwa ár tsꞌeḏi Jö.

Ar Hesu bi mengi bi mö ma nda tho
(Mt. 17:22‑23; Mr. 9:30‑32)

Nuya paꞌu̱ xami ꞌyoḏa ya jöꞌi gatho nöꞌö xki ꞌyoṯꞌa ar Hesu. Nöꞌö bi ꞌñembabi yámax̱te:
44—ꞌYoẖu̱ xiñho nuna ma ga xiꞌahu̱, yo ma gi pumhnihu̱: Nöꞌö Togo ba e bi Njöꞌi, ma

da ndaṯwa yá ꞌye̱ ya jöꞌi.
45Ha nuyá max̱te himbi bödi tema ndi boṉga nöꞌö bi xipabi, ngetho himi ntheg̱i nda

zo yá mfeniꞌu̱. Ne mi ntsu nda ꞌyam̱babi tema ndi boṉga nöꞌö xki möñꞌö.
Togo töte ár nsu
(Mt. 18:1‑5; Mr. 9:33‑37)

46Nepꞌu̱ nuyá max̱te bi ndu̱i bi ñöxhnatho nꞌa ngu nꞌa togo nda ntöte ár nsu.
47Nunar Hesu mi pötwatho yá mfeniꞌu̱. Jange ba tsi nꞌar tsi bötsi, bi ꞌbaꞌ̱ma habu̱ mi

ꞌbu̱ꞌö.
48Ne bi ꞌñembabiꞌu̱:
—Nöꞌö togo poṯka ma thuhu da japamasu nꞌar tsi bötsi ngunu̱, jakamasugi. Ne nöꞌö

togo jakamasugi, japamasu nöꞌö togo ba peṉkagi. Ngetho nöꞌö togo hingar ñꞌetsꞌihu̱, go
töte ri nsuhu̱.

Nuꞌu̱ togo hingo ma ñꞌu̱nihu̱, go fa̱xkagihu̱
(Mr. 9:38‑40)

49Nepꞌu̱ ar Xuwa bi ꞌñembabi ar Hesu:
—Ma tsi Utateꞌi, xta hanthe nꞌar ñꞌoẖo̱ ju̱ñꞌa ár tsꞌeḏi ri thuhu, eṉga ya tsꞌondöhi. Da

höjwe ngetho hindi ñꞌohu̱.
50Nuꞌmú̱ ar Hesu bi ꞌñembabi:
—Yo gi hökwabihu̱, ngetho nöꞌö togo hingo ma ñꞌu̱nihu̱, fax̱kagihu̱.
Ar Hesu bi zu̱i ar Hakobo ne ar Xuwa

51Núꞌmu̱ mi ꞌbap̱ꞌu̱tho nda zo̱ ar pa nda menga ar Hesu mhetsꞌi, nꞌa mbi zeṯa ár mu̱i,
bi gu̱ ar ꞌñu bi ma Herusalen.

52 Ne bi meẖna ꞌra togo bi mꞌeṯꞌo nda ma ha nꞌar hnini har hai̱ Nsamaria, nda hyoni
habu̱ ndi zoṉi.

53Ha nuya mengunu̱ himbi ne bi umba nseḵi, ngetho mi ꞌyo ar ꞌñu ndi ma Herusalen.
54Nu mi bö njapꞌu̱ ar Hakobo ne ar Xuwa, yoho yá max̱te, bi ꞌñeñꞌu̱:
—Ma tsi Hmuꞌihe, ha hingi ne ga aẖu̱ da da̱ ar tsibi mhetsꞌi, da tsötꞌa nunar hnininu̱,

ngu bi ꞌyoṯꞌa ar Elia.
55Nu mi mönga njapꞌu̱ꞌu̱, ar Hesu bi ꞌbaṯꞌi bi kꞌötꞌi, ne bi zu̱i bi ꞌñembabi:
—Nuꞌahu̱, hingi pöhu̱ tema mfeni gi peꞌ̱su̱ gi möñhu̱ njapꞌu̱.
56Nöꞌö Togo ba e bi Njöꞌi, hinxpa e da hñökwa yá te ya jöꞌi, ba e da poẖyu̱.
Ne bi thogi bi mew̱i yá max̱te manꞌar tꞌu̱lo hnini.
Nuꞌu̱ mi ne nda deṉga ar Hesu
(Mt. 8:18‑22)

57Núꞌmu̱ mi ꞌyo ar ꞌñu, nꞌar ñꞌoẖo̱ bi ꞌñemba ar Hesu:
—Ma tsi Hmuꞌi, ga teṉ̃ꞌaꞌi habu̱ gatho gi ma.
58Ar Hesu bi dödi ne bi ꞌñembabi:
—Nuya miñꞌo peꞌ̱sa yá oki, ne nuya tsꞌintsꞌu̱ peꞌ̱sa yá mꞌafi, ha Nöꞌö Togo ba e bi Njöꞌi

hiñꞌotho habu̱ da me̱ ár ñö.
59Nuꞌmú̱ ar Hesu bi ꞌñemba manꞌar ñꞌoẖo:̱
—Ba e gi teṉgagi.
Ha nöꞌö bi dödi ne bi ꞌñenö:
—Ma tsi Hmuꞌi, di ne gi ꞌraka ar seḵi mꞌeṯꞌo ma ga a̱ ma dada, ne xka pengi ga teṉ̃ꞌaꞌi.
60Nuꞌmú̱ ar Hesu bi dödi ne bi ꞌñembabi:
—Hyep̱ꞌu̱ nuꞌu̱ xi du da ꞌya̱ nuꞌu̱ mahyeg̱i xi duwi. Ne di mage ba mömba ár tsꞌu̱tꞌwi Jö.
61Nepꞌu̱ manꞌar ñꞌoẖo̱ bi ꞌñemba ar Hesu:
—Ma tsi Hmuꞌi, nuga di ne ga teṉ̃ꞌaꞌi nꞌehe. Hoṉse̱ ꞌraka ar seḵi mꞌeṯꞌo ma ga e ma

mengu.

62Ha nunar Hesu bi ꞌñembabi:
—Nuꞌmu̱ nꞌar wöhi heḵa nꞌar the ne ñegi, nu ar the hinda ma njöntho. Njapꞌu̱tho nöꞌö

togo da ñꞌeṉtꞌi da deṉgagi, ne da ñegi, hingar hoga ꞌbeg̱o hár tsꞌu̱tꞌwi Jö.
10

Ar Hesu bi meẖna ma hñunꞌa̱te ma ꞌreṯꞌa yá ma̱xte
1Mi tho gathoyu̱, ar tsi Hmu bi hwahna ma hñunꞌaṯe ma ꞌreṯꞌa ya ñꞌoẖo̱ mi teṉi. Bi

meẖni ꞌra ma yoho, nda mꞌeṯꞌoꞌu̱ ha gatho ya hnini habu̱ mꞌef̱a nda thoseꞌ̱ö.
2Ne bi ꞌñembabiꞌu̱:
—Majöni xa nzey̱eṯho ar sofo, ha txꞌu̱tho ya ꞌbeg̱o. Jange ꞌyaf̱u̱ Jö togo ár meṯi ar sofo,

da meẖna ya ꞌbeg̱o da gu̱ꞌspa ár sofo.
3Di möhu̱ ne zoṯꞌa ri daẖu̱, di peṉ̃ꞌahu̱ ngu ya tsi deṯi madeda ya miñꞌo.
4Yo te gi höxu̱ ar ntꞌu̱tbojö, yo ma gi hyoju̱ ri ꞌbeṉihu̱, yo gi höxu̱ nꞌa mponi ri thizahu̱.

Ne yo ma gi ꞌbaẖu̱ gi zeṉgwahu̱ ya jöꞌi har ꞌñu.
5Nu xki ku̱thu̱ ha nꞌar ngu, gi zeṉgwahu̱ njawa: Jö da hwëkꞌahu̱ nꞌar hogamꞌu̱i.
6Ha nuꞌmu̱ ya mengunu̱ di ꞌbu̱ nꞌar hogamꞌu̱i, nuꞌmú̱ Jö da hwëkwabi ngu xka xifu̱. Ha

nuꞌmu̱ hinꞌö, da mengtho da zu̱ꞌahu̱ ar hwëki.
7Nu habu̱ da tꞌaꞌahu̱ nseḵi, ka gi kohu̱nu̱, ne gi tsihu̱ nöꞌö da tꞌaꞌahu̱. Ngetho nꞌar ꞌbeg̱o

di ꞌñepi da tꞌumbabi ár nthöhö. Ne ka gi ꞌbu̱thu̱nu̱, yo gi ꞌyo gi nehu̱ ya ngu.
8Nuꞌmu̱ gi tsoṉ̃hu̱ ha nꞌar hnini ne da tꞌaꞌahu̱ ar seḵi, tsihu̱ gatho nöꞌö te da ꞌbos̱ꞌahu̱.
9 O̱thehu̱ ya daṯhi nuꞌu̱ di ꞌbu̱hnu̱, ne xifu̱ nuya mengunu̱, ba epꞌu̱tho ár tsꞌu̱tꞌwi Jö.
10Ha nuꞌmu̱ gi tsoṉ̃hu̱ ha nꞌar hnini ne hinda tꞌaꞌahu̱ ar seḵi, ꞌbaẖu̱ habu̱ da ꞌyoꞌ̱ahu̱ ya

jöꞌi, ne gi ꞌñembabihu̱:
11Ma ga hwöthe ma wahe da hyo̱ ár hai̱ nuna hnininu̱ xi mꞌaṯꞌi. Njapꞌu̱ gi pöhu̱ döta

ri mfei̱hu̱ ba epꞌu̱, ngetho hinga ñꞌemu̱ihu̱ nöꞌö xta xiꞌahe. Pöhu̱ xiñho, ba epꞌu̱tho ár
tsꞌu̱tꞌwi Jö.

12Di xiꞌahu̱, nunar pa da nthöxmajöni, xa ma da meꞌ̱sa nꞌar mfei̱ nunar hniniꞌö, ma da
döta ar hnini Sodoma nöꞌö bi hwata Jö.

Ár mfei̱ ya hnini meꞌ̱sku
(Mt. 11:20‑24)

13Hwëkate nuꞌahu̱ gar menguhu̱ Korasi, ne nuꞌahu̱ gar me Betsaidahu̱. Ngetho nuꞌmu̱
ya me Tiro ne ya me Sidon xi hyanthmö nuya ntꞌudi xi tꞌoṯꞌa ha ri hai̱hu̱, nuꞌu̱ xi
ꞌyoṯꞌwahmö yá ntsoꞌ̱mi. Ne xi hyehmö ya he dumu̱i, ne xi nkoxhmö ya ꞌbospi tsꞌoni.

14 Ha nunar paꞌö xta thöspꞌahu̱ majöni, ma da döta ri mfei̱hu̱ nöꞌö ma da hñönga ya
me Tiro ne ya me Sidon.

15Ha nuꞌahu̱ garmenguhu̱ Nkapernaum, gi hu rimu̱ihu̱ma da nju̱xꞌahu̱mañömhetsꞌi.
Hinꞌö. Ma da tꞌeꞌahu̱ har ꞌbex̱ui.

16Ne bi ꞌñembabi yá max̱te:
—Nöꞌö togo da ꞌyox̱a nöꞌö gi xifu̱, go oṯkagi. Ne nöꞌö togo hinda ꞌyox̱a nöꞌö gi xifu̱,

hingi oṯkagi. Ha nöꞌö togo hingi oṯkagi, hingi oṯa nöꞌö togo xpa peṉkagi.
Nuꞌu̱ hñunꞌa̱te ma ꞌreṯꞌa ya mꞌeẖni ba pengi

17 Núꞌmu̱ mba penga nuꞌu̱ hñunꞌaṯe ma ꞌreṯꞌa ya mꞌeẖni, xa mi johya bi zoẖo,̱ ne bi
ꞌñemba ar Hesu:

—Ma tsi Hmuꞌihe, nuya tsꞌondöhi himi tseṯa ár tsꞌeḏi ri thuhu. Nöꞌö ndi ꞌbef̱e, mi
oṯkagihe.

18Ha nu ar Hesu bi ꞌñembabiꞌu̱:
—Hö. Nuga ndi handa ar tsꞌondöhi ba ta̱ mhetsꞌi ngu nꞌar hwei̱.
19 Xta ꞌraꞌahu̱ ar tsꞌeḏi gi nethu̱ ya kꞌeñö ne ya penzu̱, ne gi töhu̱ gatho ár tsꞌeḏi ar

tsꞌondöhi, ne nöꞌö hinte da za̱ te da jaꞌahu̱.
20Hahintsꞌu̱ gi njohyahu̱ ngetho ya tsꞌondöhi oṯꞌa nöꞌö gi xifu̱. Mꞌeṯꞌo njohyahu̱ ngetho

ri thuhuhu̱ xi ntꞌotꞌa mhetsꞌi.

Ar Hesu xa bi njohya
(Mt. 11:25‑27; 13:16‑17)

21Nuꞌmú̱ ar Hesu xa bi njohya hár tsꞌeḏi ár Hñö Jö, ne bi ꞌñenö:
—Ma tsi Dadaꞌi, go gar Hmu mhetsꞌi ne gatho har ximhai̱. Di nsundaꞌi ngetho xka

utwabi ri ntꞌuti nuꞌu̱ ngu ya tsi bötsi hintsꞌu̱ te pödi, ne xka ꞌñökwa nuꞌu̱ ja yá mfödi ne
ya nimfeni. Hö, ngetho njapꞌu̱ xka numañhoge, ma tsi Dadaꞌi.

22Mi wadi bi mönga njapꞌu̱ ar Hesu, bi ꞌñemba nuꞌu̱ mi ꞌbu̱hnu̱:
—Ma Dada xi ꞌyeṉtkꞌa gatho ha ma ꞌye.̱ Hinto pötka ma mꞌu̱i, nuga ár Tꞌu̱gi Jö, hoṉse̱

ma Dada. Ne hinto pötwa ár mꞌu̱i ma Dada, hoṉse̱ ár Tꞌu̱gi ne nuꞌu̱ togo xta hwahni ga
utwabi.

23Ne bi ñhanda habu̱ mi ꞌbu̱ yá max̱te, ne bi ꞌñembaseꞌ̱u̱:
—Njohyahu̱ ngetho xi tꞌaꞌahu̱ ar seḵi gi hyanthu̱ nöꞌö gi hanthu̱pya.
24Ngetho nuga di xiꞌahu̱, nzey̱e̱ yá mꞌeẖni Jö ne ya ndö mi ꞌbu̱ mamꞌeṯꞌo, mi nehmö xi

hyanda nöꞌö gi hanthu̱pya, ne himbi za̱ bi hyantꞌu̱. Ne mi nehmö xi ꞌyo̱ nöꞌö gi oẖu̱pya,
ne himbi za̱ bi ꞌyoꞌ̱u̱.

Ár ꞌbede nꞌar me Nsamaria nöꞌö bi meꞌ̱spa ar nhwëki ár mijöꞌiwi
25Nepꞌu̱ nꞌar bötꞌofo ma ba kꞌöꞌsa ar Hesu nda ꞌyoṯꞌwa nꞌar ntꞌaṉi, ne nda tsaṯi ha nda

dödi xiñho, ne bi ꞌñemba njawa:
—Ma Utateꞌi, tema mahyoni ga pef̱i ne ga peꞌ̱sa ar te hiñhamꞌu̱ da götsꞌi.
26Nuꞌmú̱ ar Hesu bi dödi ne bi ꞌñembabi:
—Teme mönga ár tꞌofo ar Moise. Tema gi hetꞌi.
27Nu ar bötꞌofo bi dödi ne bi ꞌñenö:
—Ar tꞌofo enö njawa: ꞌÑetꞌa ri mu̱i, ꞌyeṉtꞌa ri te ne ri tsꞌeḏi, ne hñuxa ri mfeni gi mö Jö

ri Hmu, ne gi mö ri mijöꞌiwi ngu gi mhöse.̱
28Nepꞌu̱ ar Hesu bi ꞌñembabi:
—Nuꞌmu̱ gi ꞌyoṯꞌa ngu xka mö, da tsa̱ gi ꞌbu̱ nꞌar te hiñhamꞌu̱ da götsꞌi.
29Ha nunar bötꞌofo himi ne to nda kꞌaꞌspa ár ntꞌaṉi. Jange bi mengi bi ꞌyaṉi:
—Togo ma mijöꞌiꞌbe ga mödi.
30Nuꞌmú̱ ar Hesu bi dödi ne bi ꞌñembabi:
—Nꞌagi nꞌar ñꞌoẖo̱ mi ne ar ꞌñu, xki ꞌñe Herusalen ndi ma har hnini Heriko. Bi daḵa

ꞌra ya daḵate, ne bi moḵwabi yá dutu bi hñöꞌspa gatho nöꞌö te mi hö. Xa bi feṉza, ne bi
tsꞌohnu̱ ꞌbu̱tho nda du.

31Mꞌef̱a bi thopꞌu̱tho har ꞌñuꞌö nꞌar möjö, ne numi hyandi mi ꞌbem̱pꞌu̱ har ꞌñu, bi gax̱a
hár ñöni, ne bi thogi bi ma.

32Nepꞌu̱ bi thopꞌu̱thonꞌarmax̱te har nijö. Nunu̱ nꞌe, bi hyandatho ar ñꞌoẖo̱mi ꞌbem̱pꞌu̱,
ne bi gax̱a hár ñöni ar ꞌñu, bi thogi bi ma.

33Ha nꞌar me Nsamaria bi thopꞌu̱tho har ꞌñuꞌö. Ne mi zoṉga getꞌu̱ habu̱ mi ꞌbeṉ̃ꞌö, mi
hyandi, xa bi hwëki.

34 Bi ma ba kꞌötsꞌi, ne bi goꞌspa ar nziki ha yá ntsꞌeṉi, bi xiꞌspa ar ixkatꞌafi, ne bi
dutꞌwabi. Mꞌef̱a bi ꞌyeṉtsꞌa hár nꞌog̱e, bi zixa ha nꞌar ngu tꞌungar hatsꞌi, ne ka bi sunu̱.

35 Ár hyaxꞌöpꞌu̱, nu mi ꞌba̱ ar ꞌñu nda ma, bi hñö ar bojö, ne bi gutꞌwabi yopa ar ꞌbef̱i
nöꞌö ar unga hatsꞌi. Ne bi ꞌñembabi: Di tsokꞌatsꞌu̱wa nunar ñꞌoẖoṉu̱ gi su, ne nuꞌmu̱ da
kꞌatꞌa ar bojö, nu xka pengi ga jutꞌaꞌi.

36Nu mi wadi bi mönga njapꞌu̱ ar Hesu, bi ꞌyam̱ba ar bötꞌofo, ne bi ꞌñembabi:
—Nuya hñu ya ñꞌoẖoy̱u̱, togo gi beni ger mijöꞌiwi ar ñꞌoẖo̱ xki thaḵi.
37Nu ar bötꞌofo bi dödi ne bi ꞌñenö:
—Nöꞌö togo bi meꞌ̱spa ar nhwëki.
Ne ar Hesu bi ꞌñembabi:
—Hö. Di ma ba japꞌu̱ nꞌehe.
Ar Hesu bi zo̱nga hár ngu ar Marta ne ar Maria

38Ar Hesu bi mengi bi ne ar ꞌñu, ne bi zoṉga ha nꞌar hnini. Ka mi ꞌbu̱hnu̱ nꞌar ꞌbeẖñö
már thuhu ar Marta, togo bi umba ar seḵi hár ngu.

39Mi ꞌñe nꞌár juhwe̱ már thuhu ar Maria, gehnu̱ bi hñu hár wa ar Hesu mi ox̱a nöꞌö mi

möñꞌö.
40Ha nu ar Marta xa mi nxintꞌi mi oṯꞌa ar ꞌbef̱i har ngu. Nꞌa mbi watꞌatho habu̱ mi ꞌbu̱

ar Hesu, ne bi ꞌñembabi:
—Ma tsi Hmuꞌi, ha hingi handi numa juhwe̱ tsogagi gatho ar ꞌbef̱i. Xipabi da e da

max̱kagi.
41Nunar Hesu bi ꞌñembabi:
—Marta, tsi Marta, xa gi xoṉi, ne xa gi tu ri mu̱i, ngetho nzey̱e̱ ar ꞌbef̱i.
42Hoṉse̱ nꞌar ꞌbef̱imahyoni gi ꞌyoṯꞌe, ngu nunar hoga ꞌbef̱i xi hwahna arMaria. Hinjoꞌo

togo da hñökwabi.
11

Ar Hesu bi uta yá ma̱xte hanja nda tꞌa̱pa Jö
(Mt. 6:9‑15; 7:7‑11)

1 Bi zoṯa nꞌar pa ar Hesu mi ap̱abi Jö ár Dada, ne nu mi waꞌö, nꞌár max̱te bi ꞌñembabi:
—Ma tsi Hmuꞌi, di ne gi utkagihe hanja ga af̱e Jö, ngu ar Xuwa mi utwabi yá max̱te.
2Nu ar Hesu bi ꞌñembabiꞌu̱:
—Núꞌmu̱ xki ꞌyaf̱u̱ Jö, gi ꞌñeñhu̱ njawa:

Ma tsi Dadaꞌihe gi ꞌbu̱ mhetsꞌi,
dár nsunda ri thuhu.
Dá ekwa ri tsꞌu̱tꞌwi,
ne da tꞌoṯꞌaꞌiwa har ximhai̱ ngu bi tꞌoṯꞌaꞌipꞌu̱ mhetsꞌi.
3 ꞌRakagihe te ga tsihepya.
4Ne pumgagihe ma tsꞌokihe, ngetho nuje nꞌehe di pumfe togo xi tsꞌokagihe.
Ne yo gi hej̱e da döje ar tsꞌaṯi, ñöngagihe hinga oṯhe nöꞌö xi ntsꞌotho.

5Ne ar Hesu bi ꞌñemba yá max̱te nꞌehe:
—Magamöñhu̱, nꞌar jöꞌi ntsixkwimanꞌa nꞌanguthowi. Nengumadenxuimada kꞌönga

hár ngu, ne da ꞌñembabi: Xta ehe gi ꞌyoṯka ar möte gi hmika hñu ya thuhme.
6Ngetho ka di zo̱ manꞌar ñꞌoẖo̱ di ntsixꞌbe nꞌehe, xpa e yapꞌu̱, ha hiñꞌotho te ga umbi.
7 Ne nöꞌö da dödi mbo hár ngu, ne da ꞌñenö: Hindi ne gi kꞌöskagipya. Xta kotꞌa ma

goxthi, ne di hwixa ma bötsi. Jange hinda tsa̱ ga nangi ga ꞌraꞌa nöꞌö teme gi aḏi.
8Ha nuga di xiꞌahu̱, hinda nangi da umbabi nöꞌö te aḏi mödi ár mpöhwi. Da nangi da

umba gatho nöꞌö kꞌatꞌi, njapꞌu̱ da hyeg̱i da ꞌyap̱a ár tꞌöhö.
9 Jange di xiꞌahu̱, ꞌyaẖu̱ ne da tꞌaꞌahu̱. Hyoñhu̱, ne gi tiñhu̱. Mathu̱, ne da nsokꞌahu̱ ar

goxthi.
10Ngetho nöꞌö togo da ꞌyaḏi, da tꞌumbabi. Nöꞌö togo da hyoni, da dini. Ne nöꞌö togo

da mafi, da nsokwabi.
11Núꞌahu̱ gar dadahu̱, nuꞌmu̱ ri bötsihu̱ da ꞌyaꞌ̱ahu̱ nꞌar thuhme, hage gi umfu̱ nꞌar do.

Xiꞌmu̱ da ꞌyaꞌ̱ahu̱ nꞌar hwö, hage gi umfu̱ nꞌar kꞌeñö.
12Xiꞌmu̱ da ꞌyaꞌ̱ahu̱ nꞌar tꞌaxi, hage gi umfu̱ nꞌar penzu̱.
13Nuꞌmu̱ gar tsꞌoktehu̱, ne gi pöhu̱ gi umfu̱ nöꞌö xiñho ri bötsihu̱, hanguhmö ar Dada

mhetsꞌi xa da umbabi ár Hñö Jö gatho nuꞌu̱ togo da ꞌyap̱abi.
Da göxa yá mengu nꞌar ngu nuꞌmu̱ da ntunse̱
(Mt. 12:22‑30; Mr. 3:20‑27)

14Nꞌar pa ar Hesu bi ꞌyem̱ba nꞌar tsꞌondöhi nꞌar ñꞌoẖo̱ xki japi nda ngone. Numi boṉga
ar tsꞌondöhi, ar gone bi za̱ bi ñö. Ha nuya jöꞌi bi hyandi, xa bi ꞌyoṯho.

15Ha ꞌra mi eñꞌu̱:
—Nunar ñꞌoẖoṉu̱ eṉga ya tsꞌondöhi, hömpa ár tsꞌeḏi ar Belsebu ár ndö ya tsꞌondöhi.
16Maꞌra hoṉtꞌa mi ne nda hyaṯhmö, mi ap̱abi nꞌar ntꞌudi ndi ꞌñe mañö mhetsꞌi.
17Ar Hesu mi pötho tema mi beñꞌu̱, jange bi ꞌñembabiꞌu̱:
—Nuꞌmu̱ nꞌar hnini da ñhege ne da ntunse,̱ ma da jöꞌsaseꞌ̱u̱ gatho nöꞌö xi ꞌyoṯꞌe. Ha

nuꞌmu̱ nꞌar ngu da ntunse̱ nuya mengu, da götsꞌi.

18Njapꞌu̱tho nꞌehe, nuꞌmu̱ ar tsꞌondöhi da ntunkwi yá mitsꞌondöhiwi, hanja da meꞌ̱sa
ár tsꞌeḏiꞌö. Nuga di xiꞌahu̱ njapꞌu̱, ngetho gi eñhu̱ di eṉga ya tsꞌondöhi di hömpa ár tsꞌeḏi
ar Belsebu ár ndö ya tsꞌondöhi.

19Ha nuꞌmu̱ njapꞌu̱ ngu gi möñhu̱, xi nuya ri mꞌeẖnihu̱ ꞌmu̱, togo ár tsꞌeḏi hömpabi da
ꞌyeṉga ya tsꞌondöhi. Go da hñumpꞌa ri hmihu̱ꞌu̱.

20 Ha nuꞌmu̱ di eṉga ya tsꞌondöhi di hömpa ár tsꞌeḏi Jö, pöhu̱ ꞌmu̱, ár tsꞌu̱tꞌwi Jö xi
zoḵwapya habu̱ gi ꞌbu̱hu̱.

21 Nuꞌmu̱ nꞌar ñꞌoẖo̱ jár tsꞌeḏi ne the̱ ya boj̱ö tsa̱ da su ár ngu, ꞌbeꞌ̱sa xiñho gatho yá
ñho ꞌmu̱.

22Ha nuꞌmu̱ da zo̱ manꞌa di töte ár tsꞌeḏi, ne da döhö, da hñömba yá boj̱ö the̱ nda su
ár ngu. Da hñöꞌspabi nöꞌö mi peṯsꞌi, ne da hyemba yá ñꞌohu̱ gatho nöꞌö te janu̱.

23Nöꞌö togo hindi ñꞌoꞌbe, u̱tsagi. Ne nöꞌö togo hindi musꞌbe mahyeg̱i, go fontꞌi.
Ar tsꞌondöhi bi pengi
(Mt. 12:43‑45)

24Nuꞌmu̱ nꞌar tsꞌondöhi da boṉga ha nꞌar jöꞌi, da ñꞌo ha ya otꞌa hai̱, di honga habu̱ da
ntsay̱a,̱ ne hinte tini. Nuꞌmú̱ da bense̱ ne da ꞌñenö: Xiꞌmu̱ ga penga ha ma ngu da poṉi.

25Ha nu xta pengi da dinga nöꞌö ár ꞌbeṯꞌo ngu habu̱ mi ꞌbu̱i, xi njoki, ne xi thoki xiñho.
26 Nuꞌmú̱ nunar tsꞌondöhiꞌö, dama da hyonga ma yoto yá mitsꞌondöhiwi di töpa ár

ntsꞌo, ne da ku̱tꞌi da mꞌu̱hwi. Ne nunár ꞌbef̱amꞌu̱i nunar jöꞌi xki hyeẖmö ar tsꞌondöhi, di
töta ár ntsꞌo, hinge ngu ꞌbeṯꞌo.

Nuꞌu̱ xa töta ar jöpi xi hñöni
27Núꞌmu̱ mi mönga njapꞌu̱ ar Hesu, nꞌar ꞌbeẖñö mi ꞌbu̱hnu̱ har mhuntsꞌi bi ñö ntsꞌeḏi,

ne bi ꞌñenö:
—Xa xi jöpa Jö nöꞌö ar ꞌbeẖñö xi ꞌyoṉ̃ꞌaꞌi, ne xi tedeꞌi.
28Nuꞌmú̱ ar Hesu bi dödi ne bi ꞌñenö:
—Töta ar njöpi xi hñönga nuꞌu̱ togo oṯwabi nöꞌö mönga Jö.
Ya tsꞌojöꞌi a̱ nꞌar ntꞌudi
(Mt. 12:38‑42; Mr. 8:12)

29Mi ꞌyo mi mhuntsꞌa ya jöꞌi hár nthetꞌi ar Hesu, ne nöꞌö bi ꞌñembabiꞌu̱:
—Nuya jöꞌi ꞌbu̱ nuya payu̱ thota yá ntsꞌo, aḏi da hyanda nꞌar ntꞌudi, ha hinda ma da

tꞌumbabi. Hoṉse̱ da tꞌumba ár ntꞌudi ar mꞌeẖni Honas.
30Ngetho njangu ar Honas bi ꞌbeẖni ngu ar ntꞌudi da hyanda ya me Ninibe, njapꞌu̱tho

Nöꞌö Togo ba e bi Njöꞌi, gehnu̱ nꞌar ntꞌudi da hyanda ya jöꞌi ꞌbu̱ nuya payu̱.
31Nunar ꞌbeẖñö mar ndö ndi ꞌñe makꞌangi, ma da nanga har thöxamajöni, ne ma da

hñuꞌmba yá hmi nuya jöꞌi ꞌbu̱ nuya payu̱. Ngetho nuna ba e har yapꞌu̱ hai̱ nda ꞌyoꞌ̱spa ár
mfödi ar Salomon. Ne gi ꞌbu̱hwihu̱wa nꞌa xa töpa ár nsu ar Salomon.

32Nuya me Ninibe ma da nanga har thöxamajöni, ne ma da hñuꞌmba yá hmi nuya jöꞌi
ꞌbu̱ nuya payu̱. Ngetho nuꞌu̱ bi ꞌyoṯꞌwa ár ntsoꞌ̱mi nu mi zo ar Honas. Ne gi ꞌbu̱hwihu̱wa
nꞌa xa töpa ár nsu ar Honas.

Ár ñotꞌi ma ndoꞌyohu̱
(Mt. 5:15; 6:22‑23)

33Hinjoꞌo nꞌar jöꞌi togo da tso̱ nꞌar ñotꞌi ne da ꞌñögi, wa da goꞌma ha nꞌar tsꞌoi̱. Nöꞌö da
ꞌyoṯꞌe, da ꞌñexa habu̱ da tsa̱ da yotꞌa gathombo har ngu, ne da hyanda nuꞌu̱ togo da yu̱tꞌi.

34Nuya ri daẖu̱ ngu ꞌra yá ñotꞌi ri ndoꞌyohu̱. Nuꞌmu̱ ri daẖu̱ xiñho, xog̱e ri ndoꞌyohu̱
ꞌbu̱ har hyatsꞌi. Ha nuꞌmu̱ ri daẖu̱ hingi ho, xog̱e ri ndoꞌyohu̱ ꞌbu̱ har ꞌbex̱ui.

35 Jange jamasuhu̱ nöꞌö ar ñotꞌi gi peꞌ̱su̱, da yotꞌa xiñho ri mfenihu̱, ne hingi ꞌbu̱hu̱ har
ꞌbex̱ui.

36 Nuꞌmu̱ gatho ri ndoꞌyohu̱ ꞌbu̱ har hyatsꞌi, ne hinte tsꞌompꞌa ri mfenihu̱, xa di
kopꞌathohu̱ ar hyatsꞌi, ngu nꞌar ñotꞌi es̱ꞌahu̱ ár hyatsꞌi.

Ar Hesu bi no̱mba yá tsꞌoꞌbef̱i ya deṉgaꞌbep̱ate ne ya bötꞌofo
(Mt. 23:1‑36; Mr. 12:38‑40; Lk. 20:45‑47)

37 Nu mi wadi bi mönga njapꞌu̱ ar Hesu, nꞌar deṉgaꞌbep̱ate bi ꞌyap̱ar möte nda mew̱i
nda ñungwi hár ngu. Bi yu̱tꞌa ar Hesu, ne bi hñu har mexa.

38Ha nu ar deṉgaꞌbep̱ate xa bi ꞌyoṯho mi hyanda ar Hesu himbi nxu̱ꞌye̱ mꞌeṯꞌo ne nda
ñuni ngu yá ntꞌumbiꞌu̱.

39Nuꞌmú̱ ar Hesu bi ꞌñembabiꞌö:
—Nuꞌahu̱ gar deṉgaꞌbep̱atehu̱, gi njanguhu̱ nꞌar xu̱tꞌbada ne ar xu̱tmohi, hoṉse̱ xu̱tꞌa

nthi, ha nu mbo xi ntsꞌotho. Nuꞌahu̱ gi ne gi poṉga ri hmihu̱ ha yá nthandi ya jöꞌi, mödi
gi peꞌ̱su̱ ha ri mfenihu̱ ar mfë ne ar tsꞌomꞌu̱i.

40 Xa xka ꞌbe̱ ri mfenihu̱. Ha hingi pöhu̱, Jö geꞌö bi hyoka xog̱e ár ꞌbai̱ ar jöꞌi, nthi ár
ndoꞌyo ne mbo ár mfeni nꞌehe.

41 Fax̱u̱ ya hyoya hyemfu̱ nöꞌö gi peꞌ̱su̱, ne njapꞌu̱ hö, da ntꞌaxkꞌaꞌihu̱ xog̱e.
42 Hwëkate nuꞌahu̱ gar deṉgaꞌbep̱atehu̱. Ngetho gi ꞌwekwabihu̱ Jö nꞌa ꞌreṯꞌa xeṉi ar

xökꞌni, ar ruda ne gatho nu maꞌra ya doṉi. Ha hinto gi oṯꞌwabihu̱ ar ñho, ne hingi möhu̱
Jö. Xiñho gi ꞌwejwu̱ ár meṯi Jö, ne hingi hyeẖu̱ gi ꞌyoṯꞌwabihu̱ ar ñho maꞌra, ne gi möhu̱
Jö.

43Hwëkate nuꞌahu̱ gar deṉgaꞌbep̱atehu̱. Ngetho gi ne gi hñuhu̱ ha ya nthudi nsu ha ya
nijö, ne gi nehu̱ da nzeṉgwaꞌihu̱ xa di ꞌbeṉga ntꞌekꞌei ha ya tai̱.

44Hwëkate nuꞌahu̱ gar bötꞌofohu̱, ne gar deṉgaꞌbep̱atehu̱, xa gar katehu̱. Gi ñheẖwihu̱
ya ntꞌag̱i hingi nheki, thotya jöꞌi mañö, ne hingi pöꞌu̱ tengu ar ntsꞌotho mbo.

45Nepꞌu̱ bi dö nꞌar bötꞌofo, ne bi ꞌñembabi ar Hesu:
—Ma Utateꞌihe, núꞌmu̱ gi mönga njapꞌu̱, gi em̱gagihe dar bötꞌofohe nꞌehe.
46Ha nunar Hesu bi ꞌñenö:
—Hwëkate nuꞌahu̱ gar bötꞌofohu̱ nꞌehe. Ngetho gi jafu̱ ya jöꞌi da muxa ya ꞌbeṉi nuꞌu̱

hingi tsa̱ da mutsꞌi, ha nuꞌahu̱ hingi ne gi thaṉ̃hu̱tsꞌu̱.
47Hwëkateꞌihu̱. Ngetho gi pengi gi hokwabihu̱ yá ntꞌag̱i yá mꞌeẖni Jö mi ꞌbu̱ mamꞌeṯꞌo,

nuꞌu̱ bi hyose̱ ri palehu̱.
48Njapꞌu̱ nheki gi etꞌathohu̱ ri xu̱thahu̱ nöꞌö bi ꞌyoṯꞌa ri palehu̱. Ngetho nuꞌu̱ bi hyo ya

mꞌeẖni, ha nuꞌahu̱ go gi pengi gi hokwabihu̱ yá ntꞌag̱i.
49 Jange Jö xki ꞌñense̱ hár döta mfödi: Ma ga pem̱pabiꞌu̱ ma mꞌeẖni ne ma mpoṯe. ꞌRa

ma da tho, ne maꞌra xa ma da ntꞌu̱tsa.
50 Jange nuya jöꞌi ꞌbu̱pya, Jö goma da gotꞌwabi gatho ár ji yámꞌeẖni xi nhöꞌmba di ndu̱i

núꞌmu̱ mi thoka ar ximhai̱.
51 Da ndu̱ꞌma núꞌmu̱ mi nhöꞌmba ár ji ar Abel, di göxa ár ji ar Sakaria nöꞌö bi tho

madedar mꞌox̱mꞌoṉ̃ho̱ ne ar nijö. Jange di xiꞌahu̱, Jö gatho ma da gotꞌwa nuya jöꞌi ꞌbu̱
nuya payu̱.

52Hwëkate nuꞌahu̱ gar bötꞌofohu̱. Ngetho hingi heẖu̱ da bötwa ár mhö Jö nuꞌu̱ togo ne
da bödi. Himbi zo ri mfenihu̱, ne hingi heẖu̱ maꞌra nda zo yá mfeni.

53Numi wadi bi mönga njapꞌu̱ ar Hesu, nuya bötꞌofo ne nuya deṉgaꞌbep̱ate, xa bi faṯsꞌi
mi oṯꞌwa nze̱ ya ntꞌaṉi.

54 Ngetho xa mi ne nda ꞌyoꞌ̱u̱ nda mönga nöꞌö himi ho, ne njapꞌu̱ nda dinga te nda
hyoṯsꞌe.

12
Jamasuhu̱ yá tsꞌontꞌuti ya deṉgaꞌbep̱ate

1Nepꞌu̱ xa mi thota ár nzey̱e̱ ya jöꞌi bi mhuntsꞌi, ne mi ñꞌentꞌa nꞌa ngu nꞌa. Nuꞌmú̱ ar
Hesu bi ndu̱i bi ñö, ne mꞌeṯꞌo bi ꞌñemba yá max̱te:

—Jamasuhu̱, yo ma gi tem̱babihu̱ yá tsꞌomꞌu̱i ya deṉgaꞌbep̱ate, ngetho nuꞌu̱ xa oṯꞌa
ñhogajöꞌi ne ya nemhñö, ne ꞌramtxꞌu̱ tsꞌomba yá mfeni ya jöꞌi.

2Hiñꞌotho teme xi tꞌögi ne hinda thini, wa teme xi tꞌoṯꞌa ñꞌöntho ne hinda födi.
3 Jange nuga di xiꞌahu̱, gatho nöꞌö gi möñhu̱ ñꞌöntho, mꞌef̱a ma da födi. Ne gatho nöꞌö

gi njontꞌanehu̱, ma da mhönga ntsꞌeḏi gatho da ꞌyoḏe.

Togo gi tsuhu̱
(Mt. 10:28‑31)

4Ha nuga di eñꞌahu̱, ma tsi ñꞌowiꞌihu̱, yo gi tsuhu̱ togo ne da hñökꞌahu̱ ri tehu̱, nemꞌef̱a
hinda tsa̱ te manꞌa da jaꞌahu̱.

5Ma ga xiꞌahu̱ togo mahyoni gi tsuhu̱. Tsuhu̱ nöꞌö tsa̱ da hñökꞌa ri tehu̱, ne peꞌ̱sa ar
tsꞌeḏi da meṉ̃ꞌahu̱ har tsibi nꞌehe. Hö, go gi tsuhu̱nu̱.

6Nuya tsi tsꞌintsꞌu̱ hingi hmödi, tꞌunga ku̱tꞌa ha nꞌar tsi ngu̱dmi. Ha Jö hinxi pumhni
nꞌayu̱.

7 Xiꞌahu̱hmö. Gatho ri xtöhu̱ Jö pödi hanguꞌu̱. Jange yo gi ntsuhu̱, ngetho gi töfu̱ ár
nsu peꞌ̱sa nꞌa mutꞌi ya tsꞌintsꞌu̱.

Nuꞌu̱ togo da da̱ta majöni ya jöꞌi xi bökagi
(Mt. 10:32‑33; 12:32; 10:19‑20)

8Di xiꞌahu̱, gatho nuꞌu̱ togo da dam̱ajöni ha yá nthandi ya jöꞌi xi bökagi, Nuga xta e ga
Njöꞌi, ma ga dam̱ajöni ha yá nthandi yá eṉxe̱ Jö xta mpöꞌbeꞌu̱.

9Ha nuꞌu̱ togo da koṉgagi ha yá nthandi ya jöꞌi, nuga nꞌe, ma ga koṉga ha yá nthandi
yá eṉxe̱ Jö, ga enö hiñhamꞌu̱ xta mpöꞌbeꞌu̱.

10 Nuꞌmu̱ nꞌa da ñömañꞌu̱bi Nöꞌö Togo ba e bi Njöꞌi, da mpumbabi. Ha nöꞌö togo da
zanga ár Hñö Jö, hinda ma da mpumbabi.

11Nu xta tsꞌixꞌahu̱ ha yá nijö ya xodyo, wa ha yá nthandi ya nzay̱a,̱ wa maꞌra yá ndö ya
hnini, yo gi tu ri mu̱ihu̱ tema gi thöhu̱, yo gi beñhu̱ mꞌeṯꞌo tema gi möñhu̱.

12Ngetho nu xki ñöhu̱, ár Hñö Jö ma da utꞌahu̱ teme mahyoni gi möñhu̱.
Ár ꞌbede nꞌar ñꞌo̱ho̱ hinte mi kꞌatꞌi himi benga nöꞌö xiñho

13Nepꞌu̱ nꞌar ñꞌoẖo̱ mi ꞌyo har mhuntsjöꞌi, bi ꞌñemba ar Hesu:
—Ma Utateꞌi, xipatsꞌu̱ ma jödö ga ñheꞌbe nöꞌö bi zogagihe ndu ma dadahe.
14Nunar Hesu bi ꞌñembabiꞌö:
—Xiꞌge Ndada, togo xi hñuxkaga ngu ar nzay̱a̱ ga hekꞌahu̱ ar hai̱.
15Ne bi ꞌñenö nꞌe:
—Jamasuhu̱ hinge xa gi hyomfu̱ yá ñho ar ximhai̱, ngetho ha ya ñho, hinge ja bi ehnu̱

ar hogamꞌu̱i.
16Ne bi xipa nꞌar ꞌbede nuꞌu̱ ya jöꞌi xki mhuntsꞌi, ne bi ꞌñembabi:
—Mi ꞌbu̱ nꞌar ñꞌoẖo̱ xa mi peꞌ̱sa nzey̱e̱ ya ñho, ne nuyá hai̱ xa bi unga nꞌar hoga sofo.
17Nuꞌmú̱ nöꞌö ar ñꞌoẖoꞌ̱ö bi bense,̱ ne bi ꞌñenö: Te ga pep̱ya. Hiñꞌotho habu̱ ga kwata

gatho ma sofo.
18Nꞌa mbi ꞌñense̱ hár mfeni: Da beni tema ga pef̱i. Ma ga yoṯꞌa nuyu̱ ma tꞌu, ne ma ga

hoka maꞌra di töte ár döta. Ne ka ga u̱tnu̱ gatho ma sofo ne gatho nöꞌö te di peṯsꞌi.
19Nepꞌu̱ ka jwadi ga kwata gatho ma sofo, ma ga embase̱ ma te: Nupya hö, janu̱ gatho

nöꞌö te di honi ga tsi nzey̱e̱ ya jey̱e̱ da ꞌñepꞌu̱. Nupya da tsa̱ ga tsay̱a,̱ ga ñuni, ga ntsithe,
ne xa ga njohya.

20Ha Jö bi ꞌñembabi nöꞌö ar ñꞌoẖoꞌ̱ö: Xa xka ꞌbe̱ ri mfeni, ngetho ar nxuinu̱, ma gi tu,
ne gatho nöꞌö gi peṯsꞌi, hingi pödi togo ma da gohwi.

21 Njapꞌu̱tho nꞌehe, nöꞌö togo xi muntsꞌa nzey̱e̱ ya ñho ár meṯise,̱ nu xta du, ma da
ñhoya hár nthandi Jö.

Yo gi tu ri mu̱ihu̱ tema di ꞌñepꞌu̱
(Mt. 6:25‑34)

22Nepꞌu̱ ar Hesu bi ꞌñemba yá max̱te:
—Nupya di xiꞌahu̱, yo gi tu ri mu̱ihu̱ tema gi tsihu̱, wa tema gi hyehu̱.
23Ngetho ri tehu̱ töpa ár nsu ar ñhuni, ne ri ndoꞌyohu̱ töpa ár nsu ar he.
24 Hyanthu̱ ya ka. Nuꞌu̱ hingi potꞌi, hingi xofo, ne hiñꞌotho yá tꞌu. Jö go ꞌwiñꞌu̱. Ne

nuꞌahu̱ gi töfu̱ ár nsu gatho ya zuꞌwe nsaṉi.
25 Togo da hñuꞌsa ár ñhetsꞌi xa di tu ár mu̱i.
26Nuꞌmu̱ hingi tsa̱ gi ꞌyoṯhu̱ nöꞌö hingi hembi, yoꞌö tupꞌa ri mu̱ihu̱ gatho numaꞌra ꞌmu̱.

27Hyanthu̱ hanja te ya doṉi. Hingi hetꞌi, hingi pe̱manꞌar ꞌbef̱i. Ha di xiꞌahu̱, nunar ndö

Salomon, mödi xa mi peꞌ̱sa ár nsu, himbi za̱ bi ñhe ngu ár nzaṯhoꞌu̱.
28Nuꞌmu̱ Jö heta ya doṉi da ndom̱pya har ꞌbatha, ne xudi da nkꞌu̱tsꞌi da tꞌu̱ꞌsa har tsibi,

xiꞌahu̱, tengu da thetꞌahu̱ ꞌmu̱. Yoꞌö xa hinte gi peꞌ̱su̱ ri jamfihu̱.
29 Jange yo gi tu rimu̱ihu̱ tema gi tsihu̱ ne tema gi hyehu̱, ne hindi oda rimfenihu̱ tema

gi kꞌathu̱.
30Ngetho gatho nuꞌu̱ ya jöꞌi hinxi ñꞌemu̱i, hyaxꞌmu̱ oda yá mfeni nöꞌö te da zi ne te da

hye. Ha nuꞌahu̱, ri Dadahu̱ bi ꞌbu̱ mhetsꞌi, pöꞌö teme gi kꞌathu̱.
31 Jange hyoñhu̱ mꞌeṯꞌo hanja gi ꞌbu̱hu̱ xiñho hár tsꞌu̱tꞌwi Jö, ne njapꞌu̱ hö, hinda

kꞌatꞌahu̱ gatho nöꞌö gi hoñhu̱.
Peꞌ̱sa ri ñhohu̱ núnu̱ mhetsꞌi
(Mt. 6:19‑21)

32Ma tsi tꞌu̱lo mhuntsꞌiꞌihu̱, yo gi ntsuhu̱, ngetho Jö ri Dadahu̱ xi hwëkꞌahu̱ gi ꞌbu̱hu̱
hár tsꞌu̱tꞌwiꞌö.

33 Jange paẖu̱ ri mꞌeṯsꞌihu̱, ne hyembabihu̱ ya hyoya. ꞌYoṯhu̱ ri ꞌbeṉihu̱ hingi thege, ne
ri mꞌeṯsꞌihu̱nu̱ mhetsꞌi hinda götsꞌi, habu̱ hinda yu̱tꞌa ya bë da bëpꞌahu̱, ne hinda de ar
zuꞌwe.

34Ngetho habu̱ ꞌbu̱ ri mꞌeṯsꞌihu̱, ka ꞌbu̱hnu̱ ri mfenihu̱ nꞌehe.
Ar hoga ꞌbeg̱o ndo̱ꞌmi

35Ñhoju̱ ne ndoꞌ̱mhu̱, ngu ꞌra ya hoga ꞌbeg̱o di zo̱ yá ñotꞌi.
36 Jahu̱ ngu ꞌra ya ꞌbeg̱o toꞌ̱ma yá hmu xta menga nꞌar ngo nthöti, ne nu xta gaṉtꞌa ar

goxthi, nuꞌu̱ ngutꞌa da xokwabi.
37Xa ma da njohya nuꞌu̱ ya ꞌbeg̱o di nuhu núꞌmu̱ xta zo̱ ár hmu. Nuga di xiꞌahu̱, nunar

hmuꞌö da mo̱ ar mexa, ne da ꞌñei da ꞌwini.
38Mödi da zo̱ made ar xui, wa núꞌmu̱ ꞌbu̱tho da hatsꞌi, xa ma da njohya nuꞌu̱ ya ꞌbeg̱o

da tsꞌu̱di nuhu.
39Ne di xiꞌahu̱, nuꞌmu̱ nꞌar jöꞌi di pöhmö hamꞌu̱ da zo̱ ar bë, nu ar jöꞌiꞌö hinda ñꞌöhö,

da su ár ngu, hinda hye̱ ar bë da yu̱tꞌi da bëpabi.
40 Jange nuꞌahu̱ ndoꞌ̱mhu̱, ngetho nöꞌö ar pa hingi beñhu̱, nꞌa ngi thaṉ̃hu̱tho, ma da

mengi da ehe Nöꞌö Togo ba e bi Njöꞌi.
Ar hoga ꞌbeg̱o ne ar tsꞌoꞌbeg̱o
(Mt. 24:45‑51)

41Nepꞌu̱ ar Pedro bi ꞌyam̱bar Hesu, ne bi ꞌñembi:
—Ma tsi Hmuꞌi, xi nunar ꞌbede ga jwadi ga mö, hage hoṉse̱ ga xije, wa ga xipa gatho

ya jöꞌi.
42Ne ar tsi Hmu bi dödi:
—Xiꞌmu̱ nꞌar hmu da boṉga ár ngu da ma, togo da zokwa ár ꞌbef̱i da su ne da ꞌwimbabi

gatho yá ꞌbeg̱o. Hage hinda zokwabi nꞌar hoga ꞌbeg̱o di pödi te gatho mahyoni da mef̱i.
43 Xa da njohya nöꞌö ar ꞌbeg̱o nu xta zo̱ ár hmu, ne da dini di oṯꞌa gatho ngu nöꞌö xki

zokwabi nda mef̱i.
44 Xa majöni di xiꞌahu̱, nu ar hmuꞌö ma da ꞌñexa ar hoga ꞌbeg̱oꞌö, da supa gatho nöꞌö

te peṯsꞌi.
45Ha nuꞌmu̱ nöꞌö ar ꞌbeg̱o togo bi tsꞌogi nda supa ár ꞌbef̱i ár hmu, da benga hár mfeni,

nunár hmu hinda nxoṉi da pengi. Ne da ndu̱i da me̱ ya ñꞌoẖo̱ ne ya ꞌbeẖñö nuꞌu̱ yá
miꞌbeg̱owi, ne xa di ñuntho, ne di tsithetho, ne xa di ntitho.

46 Ha nuꞌmu̱ ár hmu da zoẖo̱ nöꞌö ar paꞌö hindi toꞌ̱ma nor ꞌbeg̱oꞌö, xa ma da tꞌumba
nꞌar döta mfei̱, ne da ꞌñetꞌa habu̱ bi ku̱ nuꞌu̱ hingi ñꞌemu̱i.

47Nöꞌö ar ꞌbeg̱o pödi xiñho tema xi ꞌbep̱a ár hmu, ne hinda ꞌyoṯꞌe, töte ár mfei̱ ma da
tꞌumbabiꞌö.

48 Ha nöꞌö ar ꞌbeg̱o hindi pödi xiñho teme xi ꞌbep̱a ár hmu ne hinda mef̱i xiñho, da
tꞌumba ar mfei̱, mödi hingar nzey̱e̱ ngu nöꞌö manꞌa. Ngetho nöꞌö togo da tꞌeṉtꞌwa nzey̱e̱

ar ꞌbef̱i hár ꞌye,̱ njapꞌu̱tho ma da thöꞌspa majöni nꞌehe. Ne nöꞌö togo da tꞌumbabi nzey̱e̱
da su, njapꞌu̱tho ma da thöꞌspa majöni.

Ngetho xpa e ar Hesu, ma da ñhe ya jöꞌi
(Mt. 10:34‑36)

49Nuga xta ekwa har ximhai̱ ga u ar tsibi, ne xa di nehmö da ndu̱i da nzo.̱
50Mahyoni ga tho nzey̱e̱ ya u̱gi ne ya dumu̱i, ne xa di nehmö da ndu̱i ga thogi.
51 Ha gi beñhu̱ xta ekwa ga jöꞌsa ya tuhni har ximhai̱. Hinꞌö, xta e ga exa ya jöꞌi da

ntuhni.
52 Da ndu̱ ar pania di mapꞌu̱, nuꞌmu̱ ha nꞌar ngu di ꞌbu̱ ku̱tꞌa, ma da ñhehyu̱, hñu da

u̱tsa nu yoho, ne yoho da u̱tsa nu hñu.
53 Ya dada da u̱tsa yá tꞌu̱, ha nuya tꞌu̱ da dox̱a yá dada. Ya nönö da u̱tsa yá tꞌinxu, ha

nuya tꞌinxu da dox̱a yá nönö. Nuya ka̱ da u̱tsa yá tsꞌihwe,̱ ha nuya tsꞌihwe̱ da u̱tsa yá ka.̱
Hanja hingi pöhu̱ nuya pa gi ꞌbu̱hu̱
(Mt. 16:1‑4; Mr. 8:11‑13)

54Ar Hesu bi ꞌñembabi ya jöꞌi nꞌehe:
—Núꞌmu̱ gi hanthu̱ da nju̱xa ya gui núnu̱ mampuni, gi eñhu̱ ma da ꞌwöi, ne majöni da

njapꞌu̱.
55Nuꞌmu̱ da ndu̱i da ñꞌo ar ndöhi, gi eñhu̱ ma da zo̱ ar pahyadi, ne majöni da njapꞌu̱.
56 Nemhñöhu̱. Gi pöhu̱ gi hyanthu̱ hamꞌu̱ mponga mhetsꞌi ne ar ximhai̱, hanja hingi

pöhu̱ mponga nuya payu̱ gi ꞌbu̱hu̱.
Kohwi nꞌar nkohi ri ñꞌu̱nihu̱
(Mt. 5:25‑26)

57Hanja hingi benseẖu̱ ndanaꞌö xiñho gi ꞌyoṯhu̱, ne ndanaꞌö hingi ho.
58Nuꞌmu̱ nꞌa da zixꞌahu̱ har tsꞌu̱tꞌwi, nu xki ꞌyohu̱ har ꞌñu, dama gi nkohwihu̱ núꞌmu̱

gi ꞌyoseẖu̱, njapꞌu̱ hinda zixꞌahu̱ har nzay̱a.̱ Ngetho núꞌmu̱ xki tsoṉ̃hu̱ har nzay̱a,̱ nöꞌö da
daṯꞌahu̱ ár mfaṯsꞌi, ne nöꞌö ár mfaṯsꞌi da zixꞌahu̱, ma da goꞌahu̱ har faḏi.

59Di xiꞌahu̱ hinda za̱ gi poṉ̃hu̱, ma gi ꞌbu̱hu̱nu̱ gi kꞌothu̱ gatho nöꞌö gi tuhu̱.
13

ꞌYo̱thwu̱ ár ntso̱ꞌmi, hyoñhu̱ hingi mꞌeẖu̱
1Núꞌmu̱mi ꞌbu̱hnu̱ ꞌra ya jöꞌi bimetwabi ar Hesu hanja ar Pilato bimeẖna togo nda hyo

ꞌra ya me Ngalilea. Ne bi nthöspabi ár jiseꞌ̱u̱ ár ji ya meṯi mꞌoṉ̃ho̱ mi uñꞌu̱ har dönganijö
Herusalen.

2Ne ar Hesu bi ꞌñembabiꞌu̱:
—Ha gi beñhu̱ nuya ñꞌoẖoy̱u̱ bi tꞌoṯꞌwa njapꞌu̱ ngetho mi töpa yá tsꞌoki gatho numaꞌra

ya me Ngalilea.
3Di xiꞌahu̱ hinꞌö. Ha nuꞌmu̱ hingi ꞌyoṯꞌwabihu̱ ár ntsoꞌ̱mi, ma gi mꞌeẖu̱ ngu bi mꞌeꞌ̱u̱.
4 Xi nuꞌu̱ ꞌreṯꞌamahñöto ya jöꞌi bi zeꞌ̱ma ar heꞌsjödo Siloe núꞌmu̱ mi yoṯꞌe, ha gi hu ri

mu̱ihu̱ mi töpa yá tsꞌoki gatho nu maꞌra ya me Herusalen.
5Di xiꞌahu̱ hinꞌö. Ha nuꞌmu̱ hingi ꞌyoṯꞌwabihu̱ ár ntsoꞌ̱mi, ma gi mꞌeẖu̱ ngu bi mꞌeꞌ̱u̱.
Ár ꞌbede nꞌar ꞌba̱iꞌiuxi hinte mi tu

6Ne ar Hesu bi xipa nꞌar ꞌbede ya jöꞌi, ne bi ꞌñembabi:
—Nꞌar ñꞌoẖo̱ mi peꞌ̱sa nꞌar ꞌbai̱ꞌiuxi mi ꞌba̱ hár hwöhi. Ne nꞌar pa bi ma ba kꞌötsꞌi nda

nu ha xki ndu, ne hinte bi dini.
7Nepꞌu̱ bi ꞌñemba ár ꞌbeg̱o mi su ar hwöhi: Di ne gi tseḵa nunar ꞌbai̱ꞌiuxi, ngetho hñu

njey̱e̱ xta ehe di handi ha da ndu, ne hinte xta tini. Jange te ga jafu̱, hoṉse̱ honga nze̱ ar
hai̱ ne hinte uni.

8Nuꞌmú̱ bi ꞌñenga ar ꞌbeg̱o: Ma tsi hmuꞌi, yo gi tsej̱mö. Ma ga heẖu̱ manꞌa njey̱e.̱ Ma
ga fom̱ba ar hai̱ ne ga u̱tꞌwa ar ꞌyai.

9Xömhö njapꞌu̱ da ndu. Ha nuꞌmu̱ hinda uni, nuꞌmú̱ hö, da za̱ gi tseḵi.
Nꞌar pa ntsa̱ya̱ ar Hesu bi o̱the nꞌar ꞌbeẖñö mar nkꞌoxtha

10Nꞌar pa ntsay̱a̱ ar Hesu mi ꞌbu̱ ha nꞌár nijö ya xodyo, mi uta ya jöꞌi.
11 Ne mi ꞌbu̱hnu̱ nꞌar tsi ꞌbeẖñö xki nkꞌoxtha. Xki tho ꞌreṯꞌamahñöto njey̱e̱ nꞌar

tsꞌondöhi xki japi nda ñheni, himi heg̱i nda jönga ár xu̱tha.
12Nu mi hyanda ar Hesu, bi zofo ne bi ꞌñembabi:
—Nönö, nupya xi hyeḵꞌaꞌi ri hñeni.
13Nuꞌmú̱ bi hñuꞌspa yá ꞌye̱ ar tsi ꞌbeẖñö. Ne dama bi za̱ bi jönga xiñho ár ndoꞌyo, ne bi

mu̱di bi umba njamödi Jö.
14 Ne nöꞌö mar ndöngi har nijö, bi mbo̱ ár kwe,̱ ngetho ar Hesu bi oṯhe ar tsi ꞌbeẖñö

har pa ntsay̱a.̱ Ne bi ꞌñemba ya jöꞌi:
—Di peꞌ̱su̱ ꞌrato mpa ga mpeẖu̱. Nuꞌmu̱ tsu̱ꞌahu̱ ya hñeni, ba ehu̱ nuya paꞌu̱ da

tꞌoṯheꞌihu̱, hinge nuya pa ntsay̱a.̱
15Ar tsi Hmu bi dödi ne bi ꞌñenö:
—Nemhñöhu̱. Ha hingi xoꞌthu̱ ri boihu̱ wa ri nꞌog̱ehu̱ gi tsíthu̱, mödi ar pa ntsay̱a.̱
16Xi nunar tsi ꞌbeẖñönu̱ ár maṉgaꞌbeṯo ar Abra, xi ꞌweꞌ̱sa ar tsꞌondöhi ꞌreṯꞌamahñöto

njey̱e,̱ hage hingi ho da sotꞌi mödi ar pa ntsay̱a.̱
17Ne nu mi mönga njapꞌu̱ ar Hesu, gatho nuyá ñꞌu̱niwi mi ꞌbu̱hnu̱, bi ꞌbe̱ yá tsa.̱ Ha nu

maꞌra ya jöꞌi xa mi johya mi hyanda ya döta ntꞌudi mi oṯꞌa ar Hesu.
Ár ꞌbede ar nda̱murtasa bi ꞌbotꞌi
(Mt. 13:31‑32; Mr. 4:30‑32)

18 Bi ꞌñenga ar Hesu nꞌehe:
—Tema ga emfu̱ di hñöxa ár tsꞌu̱tꞌwi Jö, wa tema ga heḵwabihu̱.
19Njangu nꞌar tsi ndam̱urtasa bi motꞌa nꞌar ñꞌoẖo̱ hár hwöza. Ne xa bi te nꞌar ꞌbai̱za,

ne ya tsꞌintsꞌu̱ ka köxhnu̱ yá mꞌafi.
Ár ꞌbede ar njoxthuhme
(Mt. 13:33)

20 Bi ꞌñenga ar Hesu nꞌehe:
—Tema ga heḵwabipya ár tsꞌu̱tꞌwi Jö.
21Ñheẖwi ar njoxthuhme bi pantꞌa nꞌar ꞌbeẖñö ha gu̱to hwada ar ju̱ni, ne bi doꞌ̱mi bi

joxa xog̱e.
Ar goxthi xi ntsꞌixtꞌi
(Mt. 7:13‑14, 21‑23)

22 Ar Hesu mi ne ar ꞌñu ndi ma Herusalen, mi tho ha ya döta hnini ne ya tꞌu̱lo hnini,
mi uta ya jöꞌi.

23Ne nꞌar jöꞌi bi ꞌyaṉi ne bi ꞌñembi:
—Tsi Hmuꞌi, hage tsi tu̱i ya jöꞌi ma da mpoẖo.̱
Ha nöꞌö bi ꞌñembabi:
24—Umba ri mu̱ihu̱ gi ku̱thu̱ har goxthi xi ntsꞌixtꞌi. Nuga di xiꞌahu̱, nzey̱e̱ di nemhö da

yu̱tnu̱, ne hinda tsa.̱
25 Jangu xta gotꞌa ar goxthi nöꞌö togo ár meṯi ar ngu, njapꞌu̱ nuꞌahu̱ mꞌef̱a xa ma gi

mahmöhu̱ ne gi ꞌñeñhu̱: Ma tsi Hmuꞌihe, xogagihe ar goxthi. Ha nöꞌö ma da dödi ne da
ꞌñeñꞌahu̱: Hindi pödi habu̱ xka ꞌñehu̱.

26Nepꞌu̱ nuꞌahu̱ ma gi ꞌñembabihu̱: Hanja hingi pöje. Ndi ñuñhu̱ ne ndi tsithehu̱, ne
ha ma hninihe go ngi utkagihe ri ꞌñu.

27Ha nöꞌö ma da ꞌñeñꞌahu̱: Di xiꞌahu̱ hindi pödi habu̱ xka ꞌñehu̱. ꞌWehu̱, ꞌyoṯꞌatsꞌokiꞌi-
hu̱.

28Ne xa gi nzoñhu̱nu̱, ne xa ma da du ri mu̱ihu̱, nu xki hyanthu̱ ndu ri mu̱di palehu̱ ar
Abra, ne ar Isa, ne ar Hakob, ne gatho yá mꞌeẖni Jö di ꞌbu̱hnu̱ hár tsꞌu̱tꞌwi Jö, ne nuꞌahu̱
hinda theḵꞌahu̱ gi ku̱thu̱. Ma gi kohu̱ nthi.

29Nema da e ya jöꞌi xog̱e ar ximhai̱, di du̱ꞌmamahyatsꞌi, di göxamampuni, nemahwifi
di göxa makꞌangi. Ne ma da yu̱tꞌu̱ hár tsꞌu̱tꞌwi Jö, ma da hñuhnu̱ har mexa da ñuni.

30Ne nuya paꞌu̱, nuꞌu̱ ꞌbeṯꞌopya, ma da mꞌef̱a, ha nuꞌu̱ ꞌbef̱a, ma da mꞌeṯꞌoꞌu̱.

Ar Hesu bi zo̱tꞌa ár mu̱i bi hwëka ya me Herusalen
(Mt. 23:37‑39)

31Nunar paꞌö, bi zo̱ ꞌra ya deṉgaꞌbep̱ate ha mi ꞌbu̱ ar Hesu, ne bi ꞌñembabi:
—Di ma, tsokwa nunar hai̱nu̱, ngetho ar ndö Erode eḵꞌatho da hyoꞌi.
32Ha nu ar Hesu bi dödi ne bi ꞌñembabiꞌu̱:
—Di möhu̱ ba xifu̱ nöꞌö ar hyaṯe jöꞌi: Nupya ne xudi hinga tsay̱a̱ ga eṉga ya tsꞌondöhi,

ne ga oṯhe ya daṯhi, ne ndamöni ga jwata ma ꞌbef̱iwa.
33Nupya ne xudi ne ndamöni, ga ne ma ꞌñu gar ma Herusalen, ngetho habu̱ xi thopa

yá mꞌeẖni Jö, mahyoni da thogaginu̱ nꞌehe.
34 Nuꞌahu̱ gar menguhu̱ Herusalen, gi hofu̱ yá mꞌeẖni Jö, ne gi kꞌampabihu̱ togo bi

peṉ̃ꞌahu̱. Hangu xta nehmö nga muntsꞌahu̱, ngu nꞌar tsi oṉi muntsꞌa yá tꞌu̱ꞌni da hwixa
ha yá hwa, ne hinga nehu̱.

35Pöhu̱, Jöma da hyeḵꞌase̱ ri nijöhu̱. Ne di xiꞌahu̱, hingema gi hyandgagihu̱ nuya payu̱.
Gi toꞌ̱mhu̱ da zo̱ ar pa gi ꞌñeñhu̱: Nsunda nöꞌö togo xpa peẖna Jö ma tsi Hmuhu̱.

14
Ar Hesu bi o̱the nꞌar ñꞌo̱ho̱ mi neni

1Nꞌar pa ntsay̱a̱ ar Hesu bi ma ba ñunga hár ngu nꞌar ndö mar deṉgaꞌbep̱ate, ne nuyá
ñꞌohu̱ mi öthó tema mi oṯꞌö.

2Ne ka mi ꞌbu̱hnu̱ nꞌar ñꞌoẖo̱ mi ñhandwi xa mi neni.
3Nepꞌu̱ ar Hesu bi ꞌyam̱babi ya deṉgaꞌbep̱ate ne ya bötꞌofo, bi ꞌñembabiꞌu̱:
—Hage ja ar seḵi da tꞌoṯhe nꞌar daṯhi har pa ntsay̱a,̱ wa hinꞌö.
4Ha nuꞌu̱ bi ñhetho, hinte bi dödi. Nuꞌmú̱ ar Hesu bi hñuꞌspa ár ꞌye̱ nöꞌö ar ñꞌoẖo̱ mi

neni, bi oṯhe ne bi meẖni bi ma.
5Nepꞌu̱ bi ꞌñembabi ya deṉgaꞌbep̱ate ne ya bötꞌofo:
—Nuꞌmu̱ da zo nꞌa ri nꞌog̱ehu̱ wa nꞌa ri boihu̱ ha nꞌar poṯhe, ha hinge dama gi hñöhu̱

mödi ar pa ntsay̱a.̱
6Ha nuꞌu̱ himbi za̱ te bi dödi.
Nꞌár ꞌbede togo bi tsꞌohna har ngo

7Ar Hesumi hyandami tso̱ nuꞌu̱ xki tsꞌohna har ñhuni, nemi hwañꞌu̱ ya ꞌbeṯꞌo nthutsꞌi
nda hñu har mexa. Bi xipabiꞌu̱ nꞌar ꞌbede, ne bi ꞌñembabi:

8—Núꞌmu̱ xta tsꞌoñꞌaꞌi ha nꞌar ngo, yo ma gi hñuxa ha ya ꞌbeṯꞌo nthutsꞌi. Xiꞌmu̱ da zo̱
manꞌa nöꞌö xi tsꞌohni ne töte ár nsu.

9Nepꞌu̱ nöꞌö togo xi zoñꞌaꞌi, da ꞌñeñꞌaꞌi: Tsokwapꞌu̱ ar nthutsꞌi nunamanꞌa. Geꞌmu̱ nꞌar
mꞌeṯsa̱ nu xki ꞌbai̱ gi hñu har ngötsꞌi.

10 Jange núꞌmu̱ xta tsꞌoñꞌaꞌi ha nꞌar ñhuni, hñuxa har ngötsꞌi. Ne nu xta hyantꞌa togo
xi zoñꞌaꞌi, da ꞌñeñꞌaꞌi: Hanja ga hñuxkwa, ño.̱ Thogi di ma ba hñuxa ha ya ꞌbeṯꞌo nthutsꞌi.
Ne njapꞌu̱ da hyanda nuꞌu̱ maꞌra di huhnu̱ har mexa, ne da tꞌesꞌaꞌi ri nsu.

11Nuga di xiꞌahu̱, nöꞌö togo da ñꞌexase,̱ ma da ꞌbe̱ ár tsa.̱ Ha nöꞌö togo hingar ñꞌetsꞌi,
da tꞌeꞌspabi ár nsu.

12Ne bi ꞌñembabi nöꞌö togo xki zohni:
—Nuꞌmu̱ gi beni gi unga nꞌar ñhuni wa nꞌar ntꞌoxiwa ha ri ngu, yo gi zohna nuya ri

mpödi, ri ku, nuya ri mëni, wa ri nꞌangu nuꞌu̱ peꞌ̱sa ya bojö. Ngetho njapꞌu̱, nuꞌu̱ nꞌar pa
ma da zoñꞌaꞌi nꞌehe, ne da kosꞌatho ngu xka ꞌyoṯꞌwabi.

13 Núꞌmu̱ xki ꞌyoṯꞌa nꞌar ngo, zohna ya tsi hyoya, nuꞌu̱ doꞌye,̱ nuꞌu̱ dowa, nuꞌu̱ ya tsi
goda.̱

14Nuya tsi jöꞌiꞌu̱, hinda ma da kosꞌa nöꞌö gi oṯwabiꞌu̱. Ne mꞌef̱a har ñoho mꞌu̱i, nu xki
pengi gi ntewi gatho nu maꞌra xi ꞌyoṯꞌa xiñho, ma gi njohya gi hñönga ri nthöhö.

Ár ꞌbede nꞌar ñꞌo̱ho̱ bi ꞌyo̱tꞌa nꞌar döta ñhuni
15Nu mi ꞌyo̱ njapꞌu̱ nuꞌu̱ ya jöꞌi mi huhnu̱ har mexa, nꞌaꞌu̱ bi ꞌñemba ar Hesu:
—Tengu ár johya nöꞌö togo ma da hñudi da ñunga hár tsꞌu̱tꞌwi Jö.
16Nuꞌmú̱ ar Hesu bi ꞌñembabi:

—Nꞌar pa nꞌar ñꞌoẖo̱ bi ꞌyoṯꞌa nꞌar döta ñhuni, ne bi zohna nze̱ ya jöꞌi nda ñungwi.
17Núꞌmu̱ mi ñhoki nda ñuni, bi meẖna yá ꞌbeg̱o nda xipa nuya jöꞌi xki zohni: Ba ehu̱,

ngetho xi ꞌboḵꞌahu̱ ar mexa.
18 Ha gatho nuꞌu̱ ya jöꞌi xki zohni, bi ꞌya̱ ar mpumbate, ngetho hinge nda ma. Nöꞌö

mꞌeṯꞌo bi ꞌñenö: Gi pumgagi ngetho hingi tsa̱ ga ma. Ka di jwadi di taṉga nꞌar hai̱, ne
mahyoni ma ga kꞌötsꞌi.

19 Ha nöꞌö manꞌa bi ꞌñenö: Xta taṉga ku̱tꞌa ntꞌei̱ ya boi. Jange di aḏi gi pumgi, hinda
tsa̱ ga ma, ngetho mahyoni ma ga nu ha mpef̱i xiñho.

20Ha nöꞌö manꞌa bi ꞌñenö: Ka di jwadi di nthöti, hinda tsa̱ ga ma.
21Mi menga ar ꞌbeg̱o, bi xipabi ár hmu hanja bi dö gatho nuꞌu̱ xki zohni. Nuꞌmú̱ ar

hmu xa bi mbo̱ ár kwe,̱ ne bi ꞌñemba ár ꞌbeg̱o: Di ma har tai̱ ne ha ya ꞌñu har hnini, ne
ba tsinkawa gatho nuꞌu̱ gi timpꞌu̱, ya tsi hyoya, ne nuꞌu̱ doꞌye,̱ nuꞌu̱ dowa, ne ya goda,̱ ba
tsihi ga ñumꞌe.

22Mꞌef̱a nu ar ꞌbeg̱o bi ꞌñemba ár hmu: Xta oṯꞌa ngu xka xikagi, ne pongda habu̱ da
hñuxa maꞌra.

23Nepꞌu̱ ar hmu bi ꞌñembabi ár ꞌbeg̱o: Nupya dima ha ya döꞌñu, ne hár nthetꞌi ar hnini.
Ne gatho nuꞌu̱ gi nthew̱i gi japi da ehe, ne da ñuxa ma ngu habu̱ pongi.

24Ngetho nuya da zohna mꞌeṯꞌo, di xiꞌahu̱ hinto ma da zipka ma ñhuni.
Hangu ar ñhembi da deṉga nꞌa ar Hesu

25Nzey̱e̱ ya jöꞌi mi ñꞌowi ar Hesu, ne nöꞌö bi ñhandwi ne bi ꞌñembabiꞌu̱:
26—Nöꞌö togo ne da deṉgagi, mahyoni di töte ar mhöte di peꞌ̱skagi, ne mꞌef̱a da mö ár

dada, ár nönö, ár ꞌbeẖñö, yá bötsi, yá ku, ne ár tese.̱ Ha nuꞌmu̱ hindi njapꞌu̱, hinda tsa̱ ga
embabi ma max̱te.

27Ha nöꞌö togo hinda ñꞌeṉtꞌa ár te da deṉgagi, hinda tsa̱ ga embabi ma max̱te.
28 Xiꞌmu̱ nꞌar jöꞌi beni da hyoka nꞌar heꞌsjödo, hage hinda hñudi mꞌeṯꞌo da nu ha jwa

ar bojö, wa hinda za̱ da jwati.
29Ha nuꞌmu̱ hinda nu mꞌeṯꞌo, ne hoṉse̱ da du̱ꞌmba ár wa ar jödo, ne hinda za̱ da jwati,

gatho nuꞌu̱ ya jöꞌi bi hyandi, ma da deni.
30Ne da ꞌñeñꞌu̱: Nunar ñꞌoẖoṉu̱, hoṉse̱ bi du̱ꞌma ar ꞌbef̱i, ne himbi za̱ bi jwati.
31Xiꞌmu̱ nꞌar ndö beni da dox̱a manꞌár mindöwi togo peꞌ̱sa yonthebenthebe ya ndogu,

hage hinda hñudi da nu mꞌeṯꞌo, ha da za̱ da döhö hönse̱ di peꞌ̱sa nuꞌu̱ nꞌanthebenthebe
ya ndogu.

32Ha nuꞌmu̱ handi hinda ntöte, da mem̱pa ꞌra yá mꞌeẖni ár mindöwi bi e yapꞌu̱tho, da
xipabi teme aḏi, ne da mengtho hinda ntunkwi.

33 Jange nuga di xiꞌahu̱, nuꞌu̱ togo hinda hyep̱ꞌu̱ gatho nöꞌö te peṯsꞌi, hinda tsa̱ ga
embabi ma max̱te.

Nuꞌmu̱ ar u da ꞌbe̱ ár ñꞌuxi
(Mt. 5:13; Mr. 9:50)

34Nu ar u xiñho, ha nuꞌmu̱ da ꞌbe̱ ár ñꞌuxi, hanja da menga ár nku̱hi.
35Hingi ho da tꞌu̱tꞌa har hwöhi, wa da jwata ngu ar ꞌyai. Hinte ár ñho, jange da tꞌem̱pꞌu̱.

Nöꞌö togo tu ár gu, dá ꞌyox̱a nöꞌö te di mö.
15

Ár ꞌbede ar tsi deṯi xki mꞌeḏi
(Mt. 18:10‑14)

1Nzey̱e̱ ya njotbojö ne maꞌra ya tsꞌojöꞌi, bi ma ba tsu̱ ar Hesu nda ꞌyox̱a nöꞌö mi möñꞌö.
2 Jange nuya deṉgaꞌbep̱ate ne nuya bötꞌofo, mi ñömañꞌu̱ mi eñꞌu̱:
—Nunar ñꞌoẖoṉu̱ ñöwi ne ñungwi ya tsꞌojöꞌi.
3Nuꞌmú̱ ar Hesu bi xipabi nꞌar ꞌbede, ne bi ꞌñembabiꞌu̱:
4—Xiꞌmu̱ gi ꞌñehu̱ nꞌanthebe ya deṯi, ne gi ꞌbeẖu̱ nꞌa, ha hingi tsohu̱ nuya gohonꞌaṯe

ne ꞌreṯꞌamagu̱to har ꞌbatha, ne gi ꞌyohu̱ xog̱e ar ngwani, gi hyoñhu̱ nöꞌö xka ꞌbeẖu̱.
5Ne xki tiñhu̱, gi ꞌyeṉtsꞌa ha ri xiꞌnxihu̱, ne xa gi njohyahu̱ gi tsihu̱.

6Nexki tsoẖu̱ ri nguhu̱, gi zoñhu̱ gatho rimpöhwihu̱ ne ri nꞌanguhu̱, ne gi ꞌñembabihu̱:

Di ne ga njohyahu̱, ngetho xta tinga nꞌa ma deṯi xki mꞌeḏi.
7 Jange di xiꞌahu̱, njapꞌu̱tho nꞌehe, nuꞌmu̱ nꞌar ꞌyoṯꞌatsꞌoki da ꞌyoṯꞌwa ár ntsoꞌ̱mi, xa töte

ar johya mañö mhetsꞌi, töta nuꞌu̱ gohonꞌaṯe ne ꞌreṯꞌamagu̱to ya hogajöꞌi beni himahyoni
da ꞌyoṯꞌwa yá ntsoꞌ̱mi.

Ár ꞌbede ar bojö xki mꞌeḏi
8Xiꞌmu̱ nꞌar ꞌbeẖñö peꞌ̱sa ꞌreṯꞌa ya bojö ne da ꞌbe̱ nꞌa, ha hinda tso̱ ar ñotꞌi, ne ꞌramtxꞌu̱

da goka xog̱e ár ngu da hyoni.
9Ne xta dini, da zohna gatho yá mpödi ne yá nꞌangu, ne da ꞌñembi: Di ne ga njohyahu̱,

ngetho xta tinga nꞌa ma bojö xki mꞌeḏi.
10 Jange di xiꞌahu̱, njapꞌu̱tho nꞌehe, nuꞌmu̱ nꞌar ꞌyoṯꞌatsꞌoki da ꞌyoṯꞌwa ár ntsoꞌ̱mi, bi ja

ar johya habu̱ bi ꞌbu̱i yá eṉxe̱ Jö.
Ár ꞌbede ar ꞌragitꞌu̱

11Ar Hesu bi ꞌñenö nꞌe:
—Nꞌar ñꞌoẖo̱ mi ꞌñe yoho yá tꞌu̱.
12Nöꞌö ar ꞌbef̱atꞌu̱ bi ꞌñemba ár dada: Te gi mö dada, xiꞌmu̱ gi ꞌraka nöꞌö ar xeṉi ma gi

tsogagi. Ha nu ár dada bi hyembabi yá tꞌu̱ gatho nöꞌö mi peṯsꞌi.
13Xki tho ꞌra ya tsi pa, nu ar ꞌbef̱atꞌu̱ bi muntsꞌa gatho nöꞌö te xki tꞌumbi. Ne bi boṉga

hár ngu, bi gu̱ ar ꞌñu bi hñötsꞌi, bi ma manꞌar hai̱ yapꞌu̱, habu̱ ba em̱pꞌu̱ ár bojö mi ꞌbu̱
nꞌar ꞌmu̱i himar ñho.

14Ha nu mi dege gatho nöꞌö te mi hö, xa bi nja nꞌar thuhu har hnininu̱ habu̱ mi ꞌbu̱ꞌö,
hinte mi tini te nda zi.

15Bima ba ap̱a ar ꞌbef̱i nꞌar ñꞌoẖo̱marmengunu̱, ne nunar ñꞌoẖoꞌ̱ö bimeẖna hár ꞌbatha
nda supa yá tsꞌu̱di.

16 Xa mi tsu̱ nꞌar thuhu, mi ne nda zipahmö nuyá ñhuni mi tsi ya tsꞌu̱di, ne hinto mi
hwëki nda umbatsꞌu̱ te nda zi.

17Nꞌa mbi bense:̱ Hangu yá ꞌbeg̱o ma dada pongwathobi te da zi, ha nuga di tuwa ar
thuhu.

18Ma ga penga hár ngu ma dada, ne ga embabi: Ma dadaꞌi, xta tsꞌokwa Jö, ne nuꞌge
nꞌehe.

19Hindi ꞌñepkagi gi ꞌñengagi ri tꞌu̱gi. Hyandgagipya ngu nꞌa ri ꞌbeg̱otho.
20Ne bi gu̱ ar ꞌñu bi menga hár ngu ár dada.
ꞌBu̱tho nda zoṉi, bi hyanda ár dada, ne xa bi hwëki, bi nixtꞌi ba thödi. Mi nthew̱i bi

hyu̱fi, ne bi zu̱ꞌtsi.
21Ar tꞌu̱ bi ꞌñenö: Ma dadaꞌi, xta tsꞌokwa Jö, ne nuꞌge nꞌehe. Hindi ꞌñepkagi gi ꞌñengagi

ri tꞌu̱gi.
22Ha nu ár dada bi ꞌñembabi yá ꞌbeg̱o: Ba hömfu̱ ar hoga he, ne hyethu̱. Tuthwu̱ nꞌar

mfoꞌye,̱ ne titꞌwabihu̱ ya thiza.
23Ne ba tsihu̱ ar nokaboi, ga hohu̱ ne ga ñuñhu̱. Ma ga oṯhu̱ nꞌar daṉgo njohya.
24Ngetho numa tꞌu̱ ndi humamu̱i xki du, ha tetho. Xki mꞌeḏi ne da pengi da tini. Ne

bi ndu̱i ar daṉgo njohya.
25Mꞌef̱a bi zo̱ ar ꞌbeṯꞌotꞌu̱ mi ꞌyo har hwöhi. Ha nu mi zoṉga getꞌu̱ ar ngu, bi ꞌyoḏe mi

ja ya meꞌ̱mda ne ya nhei.
26 Bi matꞌa nꞌar ꞌbeg̱o, ne bi ꞌyaṉi te mi ja har ngu.
27Nu ar ꞌbeg̱o bi ꞌñembabi: Ri jödö ba pengi, jange ri dada xi mö nda tho ar nokaboi

da njohya, ngetho xi zom̱añho.
28Nuꞌmú̱ nunar ꞌbeṯꞌojödö xa bi mbo̱ ár kwe,̱ himi ne nda yu̱tꞌi. Ne ba poṉga ár dada

nda xipabi nda yu̱tꞌi.
29Ha nunu̱ bi ꞌñemba ár dada: Gi pöse̱ hangu ya jey̱e̱ di ꞌbu̱hwi, ne di pep̱ꞌaꞌi. Xta oṯꞌa

gatho ngu xka xikagi, ne hinxka ꞌraka nꞌar tsi tꞌöxi ga njohyaꞌbe ma mpödi.
30 Ha nupya hö, xi zo̱ ri tꞌu̱ togo xpa em̱ba ri bojö ya tsꞌoꞌbeẖñö. Nöꞌö hö, gi hopa ar

nokaboi.

31Nunár dada bi ꞌñembabi: Ma tsi tꞌu̱ꞌi, nuꞌge hyaxtho di ꞌbu̱hwi, ne gatho nöꞌö di peṯsꞌi
ri meṯi nꞌehe.

32Hoṉse̱ nupya mahyoni ga njohyahu̱, ne ga oṯhu̱ ar daṉgo njohya. Ngetho ri jödö ndi
humamu̱i xki du, ne xpa pengi tetho. Xki mꞌeḏi, ne da pengi da tiñhu̱.

16
Ár ꞌbede nꞌar ꞌbeg̱o mi ka ár hmu

1Ar Hesu bi ꞌñembabi yá max̱te nꞌehe:
—Mi ꞌbu̱ nꞌar ñꞌoẖo̱ xa hinte mi kꞌatꞌi. Ne mi ꞌñe nꞌar ꞌbeg̱o, xki nsipabi mi em̱ba ár

bojö.
2 Jange ar hmu bi zohna ár ꞌbeg̱o, ne bi ꞌñembabi: Xta oḵa ꞌra ya ꞌbede nthox̱ꞌaꞌi. Jange

di ne gi daṯka majöni gatho ri ꞌbef̱i, ngetho hindi ne gi pep̱kathogi.
3Nepꞌu̱ nöꞌö ar ꞌbeg̱oꞌö bi bense̱ hár mfeni, ne bi ꞌñenö: Xipya te ga pef̱i. Ma hmu da

hñömga ma ꞌbef̱i, ha hiñꞌotho ma tsꞌeḏi ga xaꞌ̱mar hai̱, ha ꞌraka ar mꞌeṯsa̱ ga mpeṯi.
4Xta beni te ga pef̱i. Ma ga nu ha ga japi da ꞌrakar seḵi ha yá ngu nuꞌu̱ togo tupabi ma

hmu, núꞌmu̱ xta thögagi ma ꞌbef̱i.
5Ne bi zohna ꞌramanꞌa nuꞌu̱ togo mi tupabi ár hmu. Nöꞌö ar ndu̱i bi ꞌyam̱babi: Hangu

gi tupa ma hmu.
6 Nöꞌö bi dödi ne bi ꞌñenö: Di tupabi nꞌanthebe ntsꞌoi̱ ar nziki. Ha nöꞌö ar ꞌbeg̱o bi

ꞌñembabi: ꞌBu̱kwa ar heꞌ̱mi habu̱ hutsꞌi hangu gi tupa ma hmu. Dama hyoka manꞌa habu̱
di mö, hoṉse̱ madenthebe ntsꞌoi̱ gi tu.

7Nepꞌu̱ nöꞌö manꞌa bi ꞌñembabi: Xiꞌge hangu gi tuge. Nöꞌö bi ꞌñenö: Nꞌanthebe ndu ar
tꞌei̱. Nepꞌu̱ nöꞌö ar ꞌbeg̱o bi ꞌñembabi: ꞌBu̱kwa ri heꞌ̱mi habu̱ huxa hangu gi tupa ma hmu.
Hyoka manꞌa habu̱ di mö, hoṉse̱ gohonꞌaṯe gi tu.

8Nepꞌu̱ nu ár hmu bi ꞌñeꞌspa ár nsu nöꞌö ar tsꞌoꞌbeg̱oꞌö, ngetho dama bi tita ár mfeni
bi gohwi xiñho nuꞌu̱ togo mi tu ya thai̱. Jange njapꞌu̱ nuya meximhai̱, xa ka mbödi da
zixkwi xiñho yá ñꞌohu̱ nuyá ꞌbef̱iꞌu̱, ha nuꞌu̱ xi jamfi Jö hingi njapꞌu̱ꞌu̱.

9 Ha nuga di xiꞌahu̱, nunár bojö ar tsꞌoximhai̱ gi peꞌ̱su̱, fax̱u̱ maꞌra, ne njapꞌu̱ gi
ntsixkwihu̱. Ne nu xta the ri tehu̱, ne da the ar bojö, ma da tꞌaꞌahu̱ habu̱ gi tsay̱aẖu̱nu̱
mhetsꞌi hiñhamꞌu̱ da götsꞌi.

10Nöꞌö togo su xiñho nöꞌö nꞌa tsi tu̱i tꞌumbabi, njapꞌu̱tho nuꞌmu̱ da tꞌumba nzey̱e.̱ Ha
nöꞌö hingi su xiñho nöꞌö tsi tu̱i tꞌumbabi, nuꞌmu̱ da tꞌumba nzey̱e,̱ hinda su nꞌehe.

11 Njapꞌu̱tho nꞌehe, nuꞌmu̱ hingi sufu̱ xiñho ya ñho jawa har ximhai̱, togo da
kax̱mbeniꞌihu̱ da ꞌraꞌahu̱ gi kwathu̱ ya ñho hiñhamꞌu̱ da thege.

12 Nuꞌmu̱ hingi suhu̱ xiñho nöꞌö hingo ri meṯihu̱, togo da ꞌraꞌahu̱ nöꞌö ri meṯihu̱ gi
suhu̱.

13 Nꞌar ꞌbeg̱o hinda tsa̱ da mep̱a yoho yá hmu, ngetho njapꞌu̱ da u̱tsa nꞌa, ne da mö
manꞌa. Wa da mep̱a nꞌa, ne nöꞌö manꞌa hinꞌö. Njapꞌu̱ nꞌehe, hinda tsa̱ gi pef̱u̱ Jö ne di oda
ri mfenihu̱ ya ñho.

14 Ha nuya deṉgaꞌbep̱ate mi ꞌbu̱hnu̱ mi oṯsꞌe, xa mi thenthoꞌu̱, ngetho xa mi mö ya
bojö.

15Ha nu ar Hesu bi ꞌñembabiꞌu̱:
—Nuꞌahu̱ hoṉse̱ gi ꞌñu ri hmihu̱ ha yá nthandi ya jöꞌi. Ha Jö pötꞌathoꞌihu̱ ri mfenihu̱,

ngetho nöꞌö numañho ya jöꞌi, Jö handi xi ntsꞌotho.
Yá ꞌbep̱ate ar Moise ne ár tsꞌu̱tꞌwi Jö

16Núꞌmu̱ himi tsoṯa ar Xuwa Xixthe, ya ngi peꞌ̱sfu̱ yá ꞌbep̱ate ar Moise ngi ꞌyoṯhu̱, ne
nöꞌö xki mönga maꞌra yá mꞌeẖni Jö. Ne nu mi zo̱ ar Xuwa dinjawa, xka ꞌyoẖu̱ xi nsiꞌahu̱
ar hoga mhö noṉga ár tsꞌu̱tꞌwi Jö, ne nzey̱e̱ xi umba yá mu̱i da yu̱tꞌa hár tsꞌu̱tꞌwiꞌö.

17 Ar mhetsꞌi ne ar ximhai̱ hingi hembi da götsꞌi. Ha hiñꞌotho nꞌar tꞌofo xi tꞌotꞌa hár
Tꞌofo Jö, hinda njapꞌu̱tho. Ma da tho gatho ngu möñꞌö.

Ar Hesu bi no̱nga nuꞌu̱ togo he̱ yá nthöti
(Mt. 19:1‑12; Mr. 10:1‑12)

18Nuꞌmu̱ nꞌar ñꞌoẖo̱ da hyep̱ꞌu̱ ár ꞌbeẖñö ne da nthötwi manꞌa, tsimbabi ár nthöti. Ne
nöꞌö togo da nthötwi nꞌar ꞌbeẖñö xi hye̱ ár döme, tsimba ár nthöti nꞌehe.

Ár ꞌbede nꞌar ñꞌo̱ho̱ hinte mi kꞌatꞌi ne ar Lasaro
19Mi ꞌbu̱ nꞌar ñꞌoẖo̱ hinte mi kꞌatꞌi, ne xa mi ñhe xiñho, mi ko̱ ꞌra ya hoga dutu xa mar

nzaṯho. Ne hyaxꞌmu̱ mi exa ár nsu mi oṯꞌa ya daṉgo.
20Ne mi ꞌbu̱ nꞌar tsi meṯi már thuhu ar Lasaro, hyaxꞌmu̱ mi huhnu̱ hár goxthi ár ngu

ar ñꞌoẖo̱ hinte mi kꞌatꞌi. Nunar tsi meṯinu̱ xa xki fox̱tꞌa xog̱e ár ndoꞌyo, ne mi po.
21Mi e ya ꞌyo mi teꞌspabi habu̱ xki ꞌya. Ne nöꞌö ar tsi ñꞌoẖoꞌ̱ö, mi nemhö nda go nda zi

nuꞌu̱ ya xeṉi mi ta̱ hár mexa ar ñꞌoẖo̱ hinte mi kꞌatꞌi.
22Nꞌar pa bi du ar tsi meṯi, ne ya eṉxe̱ mhetsꞌi ba e bi zitsꞌi nda mꞌu̱hwi ar Abra. Mꞌef̱a

bi du nöꞌö hinte mi kꞌatꞌi nꞌehe, ne bi tꞌag̱i.
23Numi onu̱ har ꞌbex̱ui, xa mi tho nꞌar u̱gi. Bi gu̱xnu̱ ár da,̱ ne bi hyanda yapꞌu̱ ar Abra

ne ar Lasaro mi ꞌbu̱hwinu̱.
24Bi matꞌi ne bi ꞌñembabi: Ma tsi dadaꞌi Abra, peꞌ̱ska ar nhwëki. Ba peẖna ar Lasaro da

po nꞌár xa̱ ha nꞌar tsi tu̱i ar dehe, da e da tseṯka ma jöhne. Ngetho xa di thokwa ya u̱gi ha
ya faspi.

25Ha nu ar Abra bi ꞌñembabi: Ma tsi tꞌu̱ꞌi, benga núꞌmu̱ ngi ꞌbu̱hnu̱ har ximhai̱, xa ngi
ꞌbu̱i xiñho, ha nu ar Lasaro mi ñꞌu̱da ár mꞌu̱i mi hyoya. Ha nupya, nunu̱ ꞌbu̱kwa xiñho,
ha nuꞌge ñꞌu̱da habu̱ gi ꞌbu̱i.

26 Ha hinda tsa̱ da mapꞌu̱ ar Lasaro, ngetho ja nꞌar maꞌye madetho xa ra ñhe. Jange
nuꞌu̱ ꞌbu̱kwa, hinda za̱ da mapꞌu̱, ha nuꞌu̱ bi ꞌbu̱pꞌu̱, hinda za̱ di ꞌñekwa.

27Ha nöꞌö ar ñꞌoẖoꞌ̱ö bi ꞌñenö: Ma tsi dadaꞌi Abra, nuꞌmú̱, di aꞌ̱a ar möte gi peẖnatsꞌu̱
ar Lasaro hár ngu ma dada.

28Ngetho di ꞌñe ku̱tꞌa ma jödö, di ne da zofo ne hinda ekwa da tho ya u̱gi ngu di thoka.
29Ha nunar Abra bi ꞌñembabi: Nuꞌu̱ bi peꞌ̱spa nöꞌö bi ꞌyotꞌa ar Moise ne nöꞌö bi ꞌyotꞌa

nuꞌu̱ maꞌra yá mꞌeẖni Jö. Go da ꞌyox̱ꞌu̱.
30 Nunar ñꞌoẖoꞌ̱ö bi mengi bi ꞌñenö: Hö, majöni nöꞌö gi mö, ma dadaꞌi Abra. Di beni,

nuꞌmu̱ gi peẖna nꞌa nuꞌu̱ xi du, da ꞌyoṯsꞌe ne da ꞌyoṯꞌwa yá ntsoꞌ̱mi.
31Ha nunar Abra bi mengi bi ꞌñembabi: Nuꞌmu̱ hingo oṯa nöꞌö bi mönga ar Moise ne

maꞌra yá mꞌeẖni Jö, hinda ne da jamfi nöꞌö da xipa nꞌa togo xi mengi xi nte.
17

Ga ntsuñhu̱ hinga jafu̱ maꞌra da ꞌyo̱tꞌa ya tsꞌoki
(Mt. 18:6‑7, 21‑22; Mr. 9:42)

1Ar Hesu bi ꞌñembabi yá max̱te:
—Hyaxmꞌu̱ ja togo da japa ya jöꞌi da ntsꞌoki. Hwëkate nöꞌö ar jöꞌi da ꞌyoṯꞌa njapꞌu̱.
2Xiñhohmö nöꞌö ar jöꞌiꞌö da tsꞌu̱twa nꞌar doju̱ni hár ꞌyu̱ga, ne da tꞌeṉtꞌa har dehe, ne

njapꞌu̱ hinda japi da da̱ nuꞌu̱ hinxi zeṯa yá ñꞌemu̱i.
3 Jange ntsuñhu̱. Nuꞌmu̱ nꞌa ri kuhu̱ da ꞌyoṯꞌahu̱ nꞌar tsꞌomꞌu̱i, hñökwabihu̱. Nuꞌmu̱ da

ꞌyoṯꞌwa ár ntsoꞌ̱mi, pumbabihu̱.
4Nuꞌmu̱ da ꞌyoṯꞌahu̱ ar tsꞌomꞌu̱i yotompengi ar pa, ne yotompengi da ehe da ꞌñeñꞌahu̱:

Pumgagi, pumbabihu̱.
Hñuska ma ñꞌemu̱ihe

5Nuyá max̱te ar Hesu bi ꞌñembabi:
—Hñuska ma ñꞌemu̱ihe.
6Nuꞌmú̱ ar tsi Hmu Hesu bi ꞌñenö:
—Nuꞌmu̱ gi peꞌ̱su̱hmö ar ñꞌemu̱i ngu nꞌar ndam̱urtasa ár döta, da za̱ gi ꞌñembabihu̱

nunar döta ꞌbai̱zanu̱: Kꞌu̱xa habu̱ gi ꞌbai̱, ne di ma ba ku̱tꞌa har dehe. Ne nunar zaꞌö da
ꞌyoṯꞌahu̱ ngetho gi ñꞌemu̱ihu̱.

Nöꞌö di ꞌñepi da ꞌyo̱tꞌa nꞌar ꞌbeg̱o
7Ar Hesu bi ꞌñembabiꞌu̱ nꞌehe:
—Nuꞌahu̱ gi ꞌñehu̱ nꞌar ꞌbeg̱o, hage gi ꞌñembabihu̱ xta penga har hwöhi wa ar ꞌbaꞌ̱yo:

Thogi gi hñudi gi ñuni.
8Hinꞌö. Ma gi ꞌñembabihu̱: Mꞌeṯꞌo hogar tꞌoxi, ne gi ꞌraka te ga tsi. Mꞌef̱a xka jwadi, ka

gi hñudi gi ñunge nꞌehe.
9Ha gi umfu̱ njamödi nöꞌö ar ꞌbeg̱o bi ꞌyoṯꞌa nöꞌö ga ꞌbef̱u̱. Di enga hinꞌö.
10 Njapꞌu̱tho nꞌehe, nu xki jwahu̱ gi pef̱u̱ ár ꞌbef̱i Jö xi ꞌbep̱ꞌahu̱, mahyoni gi ꞌñeñhu̱:

Hindi ꞌñepkagihe gi ꞌraje njamödi, ngetho dar ꞌbeg̱othohe, ne hoṉse̱ xta peẖe nöꞌö ndi
ꞌñepkagihe nga peẖe.

Ar Hesu bi o̱the ꞌreṯꞌa ya ñꞌo̱ho̱ mi tsu̱ ar tsitꞌandoꞌyo
11Ar Hesu ndi ma Herusalen, ne bi ꞌranga madeda yoho ya hai̱, nꞌár thuhu Nsamaria,

ha nöꞌö manꞌa Ngalilea.
12Núꞌmu̱ mi zoṉga hár ñu̱tꞌi nꞌar hnini, bi boṉga ꞌreṯꞌa ya ñꞌoẖo̱ mi tsu̱ ar tsitꞌandoꞌyo.

Nuya ñꞌoẖoy̱u̱ bi mꞌa̱ yapꞌu̱tho.
13 Bi maꞌu̱ ntsꞌeḏi, ne bi ꞌñeñꞌu̱:
—Hesu, tsi Utate, hwëgagihe.
14Ar Hesu nu mi hyantꞌu̱, bi ꞌñembabi:
—Di möhu̱ ba ñꞌuhu̱ da hyantꞌahu̱ ya möjö.
Ne nu mi maꞌu̱, mi ꞌyo ar ꞌñu bi dixa yá hñeni.
15Ne nꞌayu̱, mi za̱ xki ditsꞌi, bi mengi xa bi ñö ntsꞌeḏi, mi nsunda Jö.
16Ne bi ndaṉdihmö hár wa ar Hesu, bi me̱ ár hmi har hai̱, bi umba njamödi ngetho xki

oṯhebi. Nöꞌö ar ñꞌoẖoꞌ̱ö mar me Nsamaria.
17Nuꞌmú̱ ar Hesu bi ꞌñenö:
—Hage himi ꞌreṯꞌa nuꞌu̱ bi ditsꞌi. Xö nuꞌu̱ ma gu̱to ꞌmu̱.
18Hage hoṉse̱ nuna hingár me Israel ba pengi da nsunda Jö.
19Ne bi ꞌñemba nöꞌö ar ñꞌoẖoꞌ̱ö:
—ꞌBai̱ di ma. Ya xka mpoẖo̱ ngetho xka jamfigi.
Ár nzo̱ho̱ ár tsꞌu̱tꞌwi Jö
(Mt. 24:23‑28, 36‑41)

20 Nepꞌu̱ nuya deṉgaꞌbep̱ate bi ꞌyam̱ba ar Hesu hamꞌu̱ nda zo̱ ár tsꞌu̱tꞌwi Jö nuwa har
ximhai̱. Nöꞌö bi dödi ne bi ꞌñembabi:

—Nu xta e ár tsꞌu̱tꞌwi Jö, hinda ma da thandi.
21 Hinda za̱ da tꞌeñꞌahu̱: Xi ꞌbu̱kwa. Wa da tꞌeñꞌahu̱: Bi ꞌbu̱hnu̱. Nu ár tsꞌu̱tꞌwi Jö gi

ꞌbu̱hwihu̱pya.
22Nepꞌu̱ bi ꞌñembabi yá max̱te:
—Nuya pa xi ꞌñepꞌu̱, ma gi nehmöhu̱ gi hyanthu̱ mödi nꞌa pa di ndö Nöꞌö Togo ba e bi

Njöꞌi, ha hinda tsa.̱
23Ne ma da tꞌeñꞌahu̱: Ka ꞌbu̱kwa. Wa da tꞌeñꞌahu̱: Ka bi ꞌbu̱hnu̱. Yo gi paẖu̱ gi kꞌöꞌsu̱,

ne yo gi teṉ̃hu̱ nuꞌu̱ togo da xiꞌahu̱ njapꞌu̱.
24Ngetho ngu gi hanthu̱ nꞌar hwei̱ dama da yotꞌa nꞌár ñöni mhetsꞌi, ne da kꞌonga nöꞌö

manꞌár ñöni, ma da njapꞌu̱ nöꞌö ar pa xta penga Nöꞌö Togo ba e bi Njöꞌi.
25 Ne nunu̱ mahyoni mꞌeṯꞌo da tho nzey̱e̱ ya thogi, ne xa ma da u̱tsa ya jöꞌi ꞌbu̱ nuya

payu̱.
26Ngu bi tho nuya paꞌu̱ mi ꞌbu̱ ar Noe, ma da njapꞌu̱tho nuya pa xta penga Nöꞌö Togo

ba e bi Njöꞌi.
27Nuya jöꞌiꞌu̱ mi ñuntho, mi tsithetho, ne mi nthöta nꞌa ngu nꞌa. Mi daṉ̃ꞌu̱ bi zo̱ ar pa

bi yu̱tꞌa ar Noe har döta motsa, ne bi ñuxa ar dehe xog̱e ar ximhai̱, ne bi jötꞌu̱ gatho.
28 Bi njapꞌu̱ nuya pa mi ꞌbu̱ ar Lot nꞌehe. Ya jöꞌi mi ñuni, mi tsithe, mi mpa̱ ne mi ntai̱,

mi mpotꞌi ne mi ho̱ ya ngu.
29 Ha nunar pa bi boṉga ar Lot har hnini Sodoma, bi ꞌwö ya tsibi mi nthöskwi ya

kꞌaxtꞌado mi zo,̱ ne gatho ya jöꞌi bi zötꞌi.

30Ma da njapꞌu̱ nöꞌö ar pa xta penga Nöꞌö Togo ba e bi Njöꞌi nꞌehe.
31 Nu ar paꞌö, nuꞌmu̱ nꞌa di to̱ mañör ngu, yo ma da göi da yu̱tꞌa hár ngu da gu̱ka te

peṯsꞌi. Ne nöꞌö togo di ꞌyo hár hwöhi, yo ma da mengár ngu.
32 Beñhu̱ teme bi ja ár ꞌbeẖñö ar Lot.
33Gatho nuꞌu̱ da su ár te, da ꞌbeḏi. Ha nuꞌu̱ togo xi ꞌyeṉtꞌa ár te da thökwi, da dini.
34Di xiꞌahu̱, nöꞌö ar nxuiꞌö, yoho di ꞌbonga ha nꞌar fidi, xta daṉ̃ꞌu̱ nꞌa da tsꞌitsꞌi, ha nöꞌö

manꞌa da tsꞌopꞌu̱.
35Yoho ya ꞌbeẖñö di ku̱nga mahyeg̱i, xta daṉ̃ꞌu̱ nꞌa da tsꞌitsꞌi, ha nöꞌö manꞌa da tsꞌopꞌu̱.
36Yoho ya ñꞌoẖo̱ di ꞌyo ha nꞌar hwöhi, nꞌa da tsꞌitsꞌi, ha nöꞌö manꞌa da tsꞌogi.
37Nu mi ꞌyo̱ njapꞌu̱ yá max̱te, bi ꞌyam̱babi ar Hesu ne bi ꞌñembabi:
—Ma tsi Hmuꞌihe, habu̱ ma da nja nöꞌö ga mö.
Nöꞌö bi dödi ne bi ꞌñembabiꞌu̱:
—Núnu̱ habu̱ di ꞌbeṉga nꞌar meṯi xi du, ka ma da watnu̱ ya pada da zaꞌu̱.

18
Ár ꞌbede nꞌar ꞌranxu ne nꞌar tsꞌonza̱ya̱

1 Ar Hesu bi xipa nꞌar ꞌbede yá max̱te, mi honi nda böꞌu̱, mahyoni hinge nda ntsay̱a,̱
ne hinda zaꞌ̱u̱ nda ꞌyap̱a Jö.

2Ne bi ꞌñembabiꞌu̱:
—Mi ꞌbu̱ nꞌar nzay̱a̱ ha nꞌar hnini, himi tsupa Jö, ne himi japamasu nöꞌö nda mönga ya

jöꞌi.
3 Ka mi ꞌbu̱hnu̱ har hniniꞌö nꞌar ꞌranxu nꞌehe. Xa mi doni mi kꞌöꞌsa ar nzay̱a,̱ ne mi

embabi: ꞌYoṯka ar tsꞌu̱tꞌwi, ñöngagi hinte da jakagi ma ñꞌu̱niꞌbe.
4 Bi tho ꞌra ya pa nunar nzay̱aṉu̱ himbi ne bi ꞌyoṯꞌwa ar tsꞌu̱tꞌwi. Ne nꞌa mbi bense,̱ bi

ꞌñenö: Nuga hindi tsupa Jö, ne hindi japamasu nöꞌö mönga ya jöꞌi.
5Mödi njapꞌu̱, nunar ꞌranxunu̱ xa tsoṯka ma mu̱i. Jange ma ga oṯꞌwa ar tsꞌu̱tꞌwi, xiꞌmu̱

hyaxtho da ehe, ne da ꞌbeṯka ma tseṯi.
6Nuꞌmú̱ ar tsi Hmu Hesu bi ꞌñenö:
—ꞌYoẖu̱ nöꞌö bi mönga ar tsꞌonzay̱a.̱
7Xi Jö, hage hinda ꞌyoṯꞌwa ar tsꞌu̱tꞌwi nuꞌu̱ togo xi hwahni, gehyu̱ parxui ap̱abi. Hage

hinge ngutꞌa da maṯsꞌi.
8 Di xiꞌahu̱ hö, dama da ꞌyoṯꞌwa ar tsꞌu̱tꞌwi. Ha nu xta penga Nöꞌö Togo ba e bi Njöꞌi,

hage da dinga nꞌa togo di ñꞌemu̱i.
Ár ꞌbede nꞌar deṉgaꞌbep̱ate ne nꞌar njotbojö

9 Ar Hesu bi mönga manꞌar ꞌbede, mi xipa nuꞌu̱ mi beñꞌu̱ ma ya hogajöꞌi ne himi
numañho yá ñꞌohu̱. Bi ꞌñemba njawa:

10—Yoho ya ñꞌoẖo̱ bi ma ba ap̱a Jö har dönganijö, nꞌamar deṉgaꞌbep̱ate, ha nöꞌömanꞌa
mar njotbojö.

11 Nu ar deṉgaꞌbep̱ate mi ꞌbai̱ mi ap̱ase̱ Jö, ne mi enö njawa: Ma tsi Dadaꞌi, di jamödi
ngetho nuga hindi ñheꞌ̱be nu maꞌra ya jöꞌi, ya bë, ya tsꞌomꞌu̱i, ya zinga ꞌbeẖñö, ne hindi
hñöxkagi nunar njotbojö ꞌbaẖnu̱.

12Nuga taṯꞌa hñöto di bë yoꞌgi, ne di ꞌraꞌa ár ꞌreṯꞌa xeṉi ma nthöhö.
13Ha nöꞌö ar njotbojö mi ꞌbaṯa yapꞌu̱, himi ne nda gu̱xhmö ár da̱ mhetsꞌi. Xa mi etꞌa ár

mu̱i mi ap̱a Jö, mi enö: Ma tsi Dadaꞌi, hwëgagi, dar ꞌyoṯꞌatsꞌoki.
14 Jange bi ꞌñenga ar Hesu:
—Di xiꞌahu̱, nöꞌö ar njotbojö bi zu̱ ár mpumbate yá tsꞌoki, ne bi menga ár ngu mi nhu

hinte ma tsꞌoki mi tu. Ha nunar deṉgaꞌbep̱ate himbi zu̱ ar mpumbate. Ngetho nöꞌö togo
da ñꞌexase,̱ ma da mꞌeṯwa ár tsa.̱ Ha nöꞌö togo hinda ñꞌetsꞌi, mꞌef̱a da tꞌeꞌspa ár nsu.

Ar Hesu bi jöpa ya tsi bötsi
(Mt. 19:13‑15; Mr. 10:13‑16)

15Ba tsꞌimpa ya tsi bötsi ar Hesu nda hñuꞌspa yá ꞌye̱ ne nda jöpabiꞌu̱. Ha nu mi hyanda

yá max̱te, bi zu̱i nuꞌu̱ togo mi tsihi.
16Ha nunar Hesu bi matꞌa ya bötsi nda watꞌi, ne bi ꞌñenö:
—Hyeẖu̱ ya tsi bötsi da e da zu̱kagi, yo gi hökwabihu̱. Ngetho gatho nuꞌu̱ ꞌbu̱ hár

tsꞌu̱tꞌwi Jö, ñheẖwi nꞌar tsi bötsi.
17Xa majöni di xiꞌahu̱, nöꞌö togo hinda hñömba ár tsꞌu̱tꞌwi Jö ngu nꞌar tsi bötsi, hinda

ma da yu̱tnu̱.
Nꞌar ñꞌo̱ho̱ xa mi the̱ yá ñho bi ñöwi ar Hesu
(Mt. 19:16‑30; Mr. 10:17‑31)

18Nꞌar ndö bi ꞌyam̱babi ar Hesu, ne bi ꞌñembabi:
—Hoga Utate, te ga pef̱i ne da tꞌaka ar te hiñhamꞌu̱ da götsꞌi.
19Ha nu ar Hesu bi ꞌñembabi:
—Yoꞌö gi engagi dar hogajöꞌi. Hoṉse̱ Jö go ar hogajöꞌiꞌö.
20Gi pötwa yá ꞌbep̱ate Jö: Yo gi tsimba ár nthöti ri ñꞌohu̱, yo gi ñhote, yo gi mpë, yo gi

ju̱xa ya nhemhñö, ꞌñeꞌspa ár nsu ri dada ne ri nönö.
21Nöꞌö ar ñꞌoẖo̱ bi ꞌñenö:
—Gatho xta oṯyu̱ ndi bötsitho.
22Ha nu mi ꞌyo̱ ar Hesu njapꞌu̱, bi ꞌñembabi:
—ꞌBeṯa nꞌa te gi pef̱i. Di ma ba pa̱ gatho nöꞌö gi peṯsꞌi, ne hyembabi ya hyoya. Njapꞌu̱

gi peꞌ̱sa ri ñhonu̱ mañö mhetsꞌi. Ne ba e gi teṉgagi.
23Núꞌmu̱ mi ꞌyo̱ njapꞌu̱ nöꞌö ar ndöꞌö, xa bi du ár mu̱i, ngetho mi the̱ nzey̱e̱ yá ñho.
24Nu mi hyanda ar Hesu xa xki du ár mu̱i, bi ꞌñenö:
—Xa xi ñhembi da yu̱tꞌa hár tsꞌu̱tꞌwi Jö nꞌar jöꞌi hinte kꞌatꞌi.
25Xi ñhembi da tho nꞌar döta meṯi hár gu nꞌar ꞌyomhni, ha töte ár ñhembi da yu̱tꞌa nꞌa

hinte kꞌatꞌi hár tsꞌu̱tꞌwi Jö.
26Ha nuꞌu̱ togo bi ꞌyoḏe mi mönga njapꞌu̱, bi ꞌñenö:
—Nuꞌmu̱ njapꞌu̱, togo da za̱ da mpoẖo̱ ꞌmu̱.
27Nu ar Hesu bi ꞌñembabi:
—Nöꞌö hingi tsa̱ da ꞌyoṯꞌa ya jöꞌi, Jö hinter ñhembibi da ꞌyoṯꞌö.
28Ar Pedro bi ꞌñembabi:
—Nuje xta tsohe gatho nöꞌö ndi peꞌ̱shmöhe ne xta teṉ̃ꞌahe.
29Nuꞌmú̱ ar Hesu bi ꞌñembabi:
—Xa majöni di xiꞌahu̱, nöꞌö togo xi zopꞌu̱ ár ngu, ár dada, ár nönö, ár ku, ár ꞌbeẖñö, wa

yá bötsi, ngetho xi hñömba ár tsꞌu̱tꞌwi Jö,
30ma da thuꞌspabi ár nzey̱e̱ nöꞌö da hñöngwa nuya payu̱, ne mꞌef̱a ma da hñönga ar te

hiñhamꞌu̱ da götsꞌi.
Ar Hesu bi mengi bi mö ma nda tho
(Mt. 20:17‑19; Mr. 10:32‑34)

31Ar Hesu bi ꞌweka nꞌampꞌu̱ nuꞌu̱ ꞌreṯꞌamayoho yá max̱te, ne bi ꞌñembabi:
—Nupya gar möhö Herusalen, habu̱ ma da tho gatho ngu xi ꞌyotꞌa yá mꞌeẖni Jö, bi

möñꞌu̱ te gatho nda tꞌoṯꞌwa Nöꞌö Togo ba e bi Njöꞌi.
32Ma da tꞌeṉtꞌwa yá ꞌye̱ ya jöꞌi nuꞌu̱ hingyá xodyo. Ha nuꞌu̱ ma da zani, te gatho da

thoṯsꞌe, ne ma da tsꞌotsꞌi.
33Xa ma da nꞌweṯꞌi, nepꞌu̱ da tho. Ne ár hñupa ma da mengi da nte manꞌagi.
34Ha nuyá max̱te himi tso yá mfeni nöꞌö mi xipa ar Hesu, ne himi tsa̱ nda böꞌu̱ te ndi

boṉga nöꞌö mi möñꞌö.
Nꞌar goda̱ me Heriko bi tsa̱ bi hyandi
(Mt. 20:29‑34; Mr. 10:46‑52)

35Numi zoṉga arHesu hár ñu̱tꞌi ar hnini Heriko, ka bi nthew̱inu̱ nꞌar tsi goda̱mi huhnu̱
har ꞌñu, mi peṯi.

36Ha nu mi ꞌyoḏe mi thohnu̱ nzey̱e̱ ya jöꞌi, bi ñꞌaṉi teme mi thohnu̱.
37Ne bi nsipabi mi thohnu̱ ar Hesu me Nasare.

38 Bi mafi ntsꞌeḏi ne bi ꞌñenö:
—Nuꞌge Hesu, ár Tꞌu̱ꞌi ar ndö Dabi, peꞌ̱ska ar nhwëki.
39Nuya jöꞌi mi ꞌbeṯꞌo mi tsu̱i, nemi xipabi nda ñhe. Ha nöꞌö xami umba ármu̱i mimafi

mi enö:
—Ár Tꞌu̱ꞌi ar Dabi, hwëgagi.
40Nuꞌmú̱ ar Hesu bi mꞌai̱, ne bi meẖna togo nda tsihi. Mi zoṉga habu̱ mi ꞌbaꞌ̱ö, bi ꞌyaṉi,
41ne bi ꞌñembabi:
—Te gi ne ga jaꞌaꞌi.
Ha nu ar goda̱ bi dödi:
—Ma tsi Hmuꞌi, di ne da xo ma da.̱
42Ne ar Hesu bi ꞌñembabi:
—Nupya dá njapꞌu̱ ngu gi ne. Ga ñꞌemu̱i, jange xka hñöni.
43Nuꞌmú̱ ar goda̱ bi za̱ bi hyandi, ne bi deṉga ar Hesu, mi umba njamödi Jö. Ne gatho

nuꞌu̱ ya jöꞌi bi hyandi, mi nsunda Jö nꞌehe.
19

Ar Hesu ne ar Sakeo
1Nu mi zoṉga ar Hesu har hnini Heriko, bi thota madeda ar hnini.
2Ka mi ꞌbu̱hnu̱ nꞌar ñꞌoẖo̱ hinte mi kꞌatꞌi, már ndö ya njotbojö.
3Xa mi ne nda hyanda ar Hesu, ne himi tsa,̱ ngetho xki gotꞌatho nzey̱e̱ ya jöꞌi, ne nöꞌö

himar ñhetsꞌi.
4 Jange bi mꞌeṯꞌo, ne bi box̱a ha nꞌar za habu̱ ma nda tho ar Hesu, ne njapꞌu̱ nda tsa̱ nda

hyandi.
5Nu mi thopꞌu̱ ar Hesu habu̱ mi tog̱e, bi noṯsꞌe ne bi ꞌñembabi:
—Sakeo, ngutꞌa ba köi, ngetho mahyoni ga oxa ar pania ha ri ngu.
6Nöꞌö dama bi göi, ne xa mi johya bi zixa ar Hesu hár ngu.
7Nuya jöꞌi mi hyandi xa bi nthente, mi nöñꞌu̱ ar Hesu xki yu̱tꞌa hár ngu nꞌar tsꞌokte.
8Nunar Sakeo bi mꞌai̱, ne bi ꞌñemba ar Hesu:
—Ma tsi Hmuꞌi, ma ga hemba ya hyoya made nuya ñho di peṯsꞌi, ha nuꞌmu̱ togo xta

pëpa nꞌa, ga koꞌspa goho.
9Ha nu ar Hesu bi ꞌñenö:
—Ár pania xi zo̱ ar mpoẖo̱ har ngunu̱, ngetho nunu̱ ár maṉgaꞌbeṯo ar Abra nꞌehe.
10Nöꞌö Togo bi Njöꞌi, ba e da hyoni ne da poẖo̱ nuꞌu̱ togo xi mꞌeḏi.
Ár ꞌbede ꞌreṯꞌa ya bojö

11Ya jöꞌi mi ox̱a nöꞌö mi mönga ar Hesu. Ne nöꞌö bi xipa nꞌar ꞌbede, ngetho ꞌbu̱tho nda
zoṉga Herusalen, ne nuya jöꞌi mi hu yá mu̱i ma nda nheki nꞌagitho ár tsꞌu̱tꞌwi Jö.

12 Jange ar Hesu bi ꞌñembabi:
—Mi ꞌbu̱ nꞌar ñꞌoẖo̱ már mëni nꞌar ndö. Bi ma ha nꞌar hai̱ yapꞌu̱, ma nda tꞌetsꞌi ngu ar

ndö hár hai̱se,̱ ne mꞌef̱a nda pengi.
13Ha mꞌeṯꞌo, bi zohna ꞌreṯꞌa yá ꞌbeg̱o, bi umba nꞌar bojö. ꞌRangutho bi umbabi, ne bi

ꞌñembabiꞌu̱: Jafu̱ da mpe̱ da xu nöꞌö ar bojö xta ꞌraꞌahu̱, ne gi ꞌraju̱ xka pengi. Ne bi gu̱ ar
ꞌñu bi maꞌö.

14 Ha nuya mengunu̱ xa mi u̱tsa, ne bi meẖna ꞌra togo nda deṉi, ma nda mö njawa:
Hindi nehe ngu ma ndöhenu̱.

15 Mödi njapꞌu̱, bi tꞌetsꞌi ngu ar ndö. Ne mba penga ár hai̱, bi zohna gatho nuꞌu̱ xki
umbabi ar bojö, mi ne nda bödi hangu xki dö nꞌa ngu nꞌa.

16Mꞌeṯꞌo ba e nꞌa, ne bi ꞌñenö: Ma ndöꞌi, nuri bojö ga ꞌrakagi, da japi bi xu ma ꞌreṯꞌa ár
nzey̱e.̱

17Xa bi njohya ar ndö, ne bi ꞌñembabi: Di za̱ nöꞌö xka pef̱i. Xka japi bi xu nöꞌö tsi tu̱i
da ꞌraꞌi. Ma ga exꞌaꞌi gi ndö ꞌreṯꞌa ya hnini.

18Ba epꞌu̱ manꞌar ꞌbeg̱o, ne bi ꞌñembabi: Ma ndöꞌi, nuri bojö ga ꞌrakagi, da japi bi döhö
ma ku̱tꞌa ár nzey̱e.̱

19Nuꞌmú̱ ar ndö bi ꞌñembabi: Nuꞌge nꞌehe, ma ga exꞌaꞌi gi ndö ku̱tꞌa ya hnini.

20Ne bi zo̱ manꞌa nuꞌu̱ ya ꞌreṯꞌa xki tꞌumbabi ar bojö, ne bi ꞌñenö: Ma ndöꞌi, xta höñꞌa
ri bojö, hoṉtꞌa da pax̱a ha nꞌar nthuꞌmxi.

21Da tsu da mbo̱ ri kwe,̱ ngetho hingi peꞌ̱sa ar hwëki. Gi hönga nöꞌö hingi töhö, ne gi
xofo nöꞌö hingi potꞌi.

22 Nuꞌmú̱ ar ndö bi ꞌñembabi: Tsꞌoꞌbeg̱o, nuna xka mö, bi tsꞌokꞌaꞌi. Nuꞌmu̱ ngi pödi
hiñꞌotho ma nhwëki, di hönga nöꞌö hinxta töhö, ne di xo nöꞌö hinxta potꞌi,

23 yoꞌö hinga tsokwa ma bojö ya njwatbojö ꞌmu̱, ne núꞌmu̱ nga pengi, nda njoska ma
bojö ne yá nthöhö.

24Nepꞌu̱ bi ꞌñembabi numaꞌra yá ꞌbeg̱o mi ꞌbu̱hnu̱: Hñömfu̱ ar bojö, ne umbabihu̱ nöꞌö
togo bi dö ma ꞌreṯꞌa.

25Nuꞌmú̱ nuꞌu̱ bi ꞌñembabi: Ma tsi ndöꞌahe, nöꞌö ya peꞌ̱sa ꞌreṯꞌa ya bojö.
26Ha nunar ndö bi dödi ne bi ꞌñenö: Di xiꞌahu̱, nuꞌu̱ togo peꞌ̱sa nzey̱e,̱ da tꞌumbabi. Ha

nuꞌu̱ togo peꞌ̱sa txꞌu̱tho, da thömbabi.
27Ha nuya ma ñꞌu̱ni himi ne nda nugagi ngu yá ndöꞌu̱, ba tsihu̱wa ga handi gi hyohu̱.
Ar Hesu bi yu̱tꞌa Herusalen ngu nꞌar ndö mi tho̱ꞌmi
(Mt. 21:1‑11; Mr. 11:1‑11; Jn. 12:12‑19)

28Nu mi wadi bi mönga njapꞌu̱, bi gu̱ ar ꞌñu mi ꞌbeṯꞌo ndi box̱a Herusalen.
29Núꞌmu̱mi zoṉga getꞌu̱ ar hnini Betfage ne ar hnini Betania ku̱xa har tꞌoẖo̱ Njömdoṉi,

bi meẖna yoho yá max̱te,
30ne bi ꞌñembabi:
—Di möhu̱ har tꞌu̱lo hnini gi hanthu̱ ꞌbu̱hnu̱, ne nu xki tsoṉ̃hu̱, ma gi tiñhu̱ nꞌar tsi

nꞌog̱e di thötnu̱, hinto xi ntog̱e. Gi xothu̱ ne gi tsihu̱ injawa.
31Nuꞌmu̱ togo da ꞌyaṉ̃ꞌahu̱ yoꞌö gi xothu̱, gi ꞌñembabihu̱: Ar tsi Hmu honi.
32Nuꞌmú̱ nuya yoho yá max̱te bi ma ne bi dini ngu xki xipabiꞌö.
33Ka mi xotꞌa ar nꞌog̱e, ba epꞌu̱ nuꞌu̱ togo yá meṯi, ne bi ꞌñembabiꞌu̱:
—Yoꞌö gi xothu̱.
34Nuyu̱ bi dödi ne bi ꞌñembabi:
—Ar tsi Hmu honi.
35Ne ba tsimpabi ar Hesu, bi göꞌspa yá paṯꞌi, ne bi ntog̱e.
36Xog̱e har ꞌñu habu̱ mi thogi, ya jöꞌi mi xiꞌmbabi yá paṯꞌi.
37Ne nu mi dontsꞌa har tꞌoẖo̱ Njömdoṉi nda göi, gatho nuꞌu̱ mi teṉi bi ndu̱i bi mafi mi

johyaꞌu̱. Ne mi nsunda Jö mi handa gatho nöꞌö xki ꞌyoṯꞌa ar Hesu.
38Ne mi eñꞌu̱:
—Njöpa ar Ndö xpa e poṯa Jö. Xa enda ár mꞌu̱i Jö, ne xa nsunda núnu̱ mhetsꞌi.
39Nuꞌmú̱ nuya deṉgaꞌbep̱ate mi panu̱ nꞌehe, bi ꞌñembabi ar Hesu:
—Utate, hñökwabi nuyu̱ teṉ̃ꞌaꞌi hinda mafi.
40Nuꞌmú̱ ar Hesu bi dötwabi:
—Di xiꞌahu̱, nuꞌmu̱ da ñheyu̱, ya do da mafi.
41Nu mi zoṉga getꞌu̱ ar hnini Herusalen, mi hyandi, xa bi hwëki ne bi nzoni.
42Ne bi ꞌñenö:
—Nuꞌmu̱ xi zohmö ri mu̱ihu̱ togo tsa̱ da ꞌraꞌahu̱ ar hogamꞌu̱i. Nöꞌö bi zoẖo̱ ngi

pöhmöhu̱, ne hinxi za̱ xka hyanthu̱, ngetho xi njotꞌa ri daẖu̱.
43Mada zo̱ ya pa ñꞌu̱tho, ngetho ri ñꞌu̱nihu̱mada ehe, xa da goꞌathohu̱ gatho ar nthetꞌi,

ne hinda tsa̱ gi poṉ̃hu̱, xa ma da tsisꞌahu̱.
44Ma da thextꞌa ri jödohu̱, hinda go nꞌar domañörmidowi. Ma da thoꞌa gatho ri jöꞌihu̱

ꞌbu̱ har hnini, ngetho hinga ne ga hñöñhu̱ ar mpoẖo̱ xpa peṉ̃ꞌahu̱ Jö.
Ar Hesu bi paxtꞌa ar dönganijö
(Mt. 21:12‑17; Mr. 11:15‑19; Jn. 2:13‑22)

45Nepꞌu̱ ar Hesu bi yu̱tꞌa hár thi ar dönganijö, ne bi ndu̱i bi ꞌyeṉga gatho nuꞌu̱ mi mpa̱
ne mi ntai̱.

46Ne bi ꞌñembabi:

—Enga hár Tꞌofo Jö: Ma ngu, ar ngu mhatꞌajö. Ha nuꞌahu̱ xka jafu̱ ngu nꞌar oki habu̱
ñꞌönga ya bë.

47 Hyaxꞌmu̱ ar Hesu mi uta ya jöꞌi har nijö. Ha nuya ndömöjö, nuya bötꞌofo, ne ya
ndöxodyo, mi honi hanja nda hyo.

48Ha himi tini handa japi, ngetho gatho ya jöꞌi xa mi ox̱a nöꞌö mi möñꞌö.
20

Ar Hesu togo mi hömpa ár tsꞌeḏi
(Mt. 21:3‑27; Mr. 11:27‑33)

1Nꞌar pa ar Hesu mi ꞌbu̱ har dönganijö mi uta ya jöꞌi, ne mi xipa ar hoga mhö. Nꞌa mbi
zoṯa ya ndömöjö, ya bötꞌofo, ne ya dönziandö.

2Ne bi ꞌñembabiꞌu̱:
—Di ne gi xije, togo xpa peṉ̃ꞌaꞌi gi ꞌyoṯꞌa nuya te gi pef̱i, ne togo xi ꞌraꞌa ar tsꞌeḏi.
3Ar Hesu bi dödi ne bi ꞌñembabi:
—Nuga ma ga aṉ̃ꞌahu̱ nꞌar ntꞌaṉi nꞌehe. Di ne gi thöhu̱:
4Togo xki meẖna ar Xuwa mi xixthe. Hage Jö, wa ya jöꞌi.
5Nuꞌmú̱ nuꞌu̱ bi ndu̱i bi ñꞌaṉi nꞌa ngu nꞌa, ne mi eñꞌu̱:
—Te ga thöhu̱pya. Nuꞌmu̱ ga emfu̱ Jö ba peẖni, ma da ꞌñengagihu̱: Yoꞌö hinga jamfihu̱.
6Ha nuꞌmu̱ ga emfu̱ ba peẖna ya jöꞌi, da mbo̱ yá kwey̱u̱, ne da hyoju̱ nkꞌahni, ngetho

beñꞌu̱ ar Xuwa xi meẖna Jö.
7Nuꞌu̱ bi dödi himi pödi togo xki meẖni.
8 Jange ar Hesu bi ꞌñembabiꞌu̱:
—Njapꞌu̱ nuga, hinga xiꞌahu̱ nꞌehe togo xi ꞌraka ar tsꞌeḏi ga oṯꞌa nöꞌö di pef̱i.
Ár ꞌbede ya tsꞌoñhandi
(Mt. 21:33‑44; Mr. 12:1‑11)

9Nepꞌu̱ ar Hesu bi du̱ꞌmi bi xipa ya jöꞌi nꞌar ꞌbede, ne bi ꞌñembabi:
—Mi ꞌbu̱ nꞌar ñꞌoẖo̱ bi ꞌñetꞌa nꞌar hwöhiꞌobxi. Bi umba ñhandi ꞌra ya jöꞌi, ne bima yapꞌu̱

nzey̱e̱ ya pa.
10Nu mi zo̱ ar sofo, bi meẖna nꞌár ꞌbeg̱o ma nda nu ya ñhandi, ne nda ꞌyap̱a nöꞌö ndi

ꞌñepabiꞌö. Ha nuya ñhandi bi gu̱ ar ꞌbeg̱o bi mei̱, ne bi kotsꞌi, hoṉse̱ yá ꞌye̱ bi hñötsꞌi.
11 Ha nöꞌö togo már meṯi ar hwöhi, bi mengi bi meẖna manꞌar ꞌbeg̱o. Nöꞌö nꞌehe bi

mfei̱, bi tsꞌani, ne bi njui hinte bi tꞌeṉtꞌwa hár ꞌye.̱
12Nepꞌu̱ bi meẖna manꞌa. Ha nuya ñhandi bi gu̱ bi feṉza, ne xa bi zeṉi, ne bi gui bi ma.
13 Nepꞌu̱ nöꞌö togo már meṯi ar hwöhi bi bense̱ hár mfeni, ne bi ꞌñenö: Xipya, te ga

pep̱ya. Ma ga peẖna ma hmöka tꞌu̱. Xömhö xta hyantꞌu̱, da numansu.
14Ha nuya tsꞌoñhandi, mi hyandi bi zo̱ ár tꞌu̱ nöꞌö togo már meṯi ar hwöhi, bi ꞌñeñꞌu̱:

Gehnu̱ togo ma da gohwi yá hai̱ ár dada. Ma ga hohu̱ ne ga tsömfu̱ yá hai̱.
15 Jange nuꞌu̱ bi gu̱mpa ár tꞌu̱, bi gu̱ka har hwöhi, ne bi hyo.
Nuꞌmú̱ ar Hesu bi ꞌyam̱babi ya jöꞌi, ne bi ꞌñembi:
—Xi nöꞌö togo már meṯi ar hwöhi, tema gi beñhu̱ da japa nuya tsꞌoñhandi.
16Ma da e da hyo gathoꞌu̱, ne da umba ár hwöhi maꞌra ya ñhandi.
Nu mi ꞌyo̱ njapꞌu̱ ya jöꞌi, bi ꞌñeñꞌu̱:
—Hinda ne Jö ga njahu̱pꞌu̱.
17Nuꞌmú̱ ar Hesu bi hyantꞌu̱, ne bi ꞌñembabi:
—Tema di boṉga nöꞌö huxa hár Tꞌofo Jö, habu̱ enö njawa:

Nöꞌö ar do bi ꞌyem̱pꞌu̱hmö ya guxjödo,
nupya gehnu̱ ar mu̱dido xi njuꞌspa ár nijö Jö.

18 Nöꞌö togo da ntox̱kwi nöꞌö ar doꞌö, da ꞌwaka yá ndoꞌyo. Ha nöꞌö togo da zeꞌ̱mi, da
ku̱ntꞌi.

Ar Hesu bi no̱nga ar bojö jotꞌa ya ndö
(Mt. 21:45‑46; 22:15‑22; Mr. 12:12‑17)

19Ya ndömöjö ne ya bötꞌofo xa mi nehmö geꞌmu̱ nda gu̱ ar Hesu, ngetho bi tsoṯꞌwa yá
mu̱i nunar ꞌbede xki ꞌyem̱babiꞌu̱. Mödi mi tsu nda mbo̱ yá kwe̱ ya jöꞌi.

20 Jange bi meẖna ꞌra ya ꞌñöxte nuꞌu̱ mi oṯꞌa ngu ya hogajöꞌi, xömhö nda ꞌyo̱ ar Hesu
nda ñömañꞌu̱, ne nda dini te nda hyoṯsꞌe, ne nda ꞌyeṉtꞌwa ár ꞌye̱ ar tsꞌu̱tꞌwi.

21Nuya ꞌñöxteyu̱ bi ꞌyoṯꞌwa nꞌar ntꞌaṉi, ne bi ꞌñembabi:
—Ma tsi Utateꞌihe, di pöhe gi mö ne gi uta nöꞌö xiñho, ne hingi hwahna togo gi oṯꞌwa

ar ñho, ngetho gi utkagihe ár ꞌñu Jö majöni.
22Di ne gi xikagihe, hage xiñho ga juthe ar bojö jotꞌa ar Sesar, wa hinꞌö.
23Nunar Hesu bi bötwatho yá tsꞌomfeniꞌu̱, ne bi ꞌñembabi:
—Yoꞌö gi ne gi hyaj̱u̱.
24Utju̱ nꞌar bojö. Togo ár meṯi ar hmi huxkwa ne nöꞌö te mö.
Bi döꞌu̱ ne bi ꞌñembabi:
—Ár hmi ar ndö Sesar.
25Nuꞌmú̱ ar Hesu bi ꞌñembabiꞌu̱:
—Umfu̱ ar Sesar nöꞌö ár meṯiꞌö, ne umfu̱ Jö nöꞌö ár meṯiꞌö nꞌehe.
26Ne hinte bi za̱ bi dimpꞌu̱ te nda hyoṯsꞌe nöꞌö mi möñꞌö ha yá nthandi ya jöꞌi. Go bi

ꞌyos̱eꞌ̱u̱ nöꞌö bi dödi, ne hinte bi za̱ te bi möñꞌu̱.
Ya deṉgamöjö bi ñꞌa̱ni ar menga nte
(Mt. 22:23‑33; Mr. 12:18‑27)

27Mꞌef̱a mi zo̱ ꞌra ya deṉgamöjö nuꞌu̱ hingi ñꞌemu̱i da mengi da nte nuꞌu̱ xi du. Ne bi
ꞌyam̱babiꞌu̱,

28 bi ꞌñenö:
—Utate, ar Moise bi zogagihu̱ har tꞌofo, nuꞌmu̱ nꞌar ñꞌoẖo̱ da du ne da zopꞌu̱ ár ꞌbeẖñö

hinte bi dinga ar bötsi, ár jödöpꞌu̱ꞌö da nthötwi ar ꞌranxu, ne da gu̱ꞌspa ár thuhu ár jödö
manꞌagi.

29 Gi nuhmö, mi ꞌbu̱ yoto ya ñꞌoẖo̱ mi njödö. Nunar ꞌbeṯꞌo bi nthöti, ne bi du hinte bi
zo ar bötsi.

30Ne nunár jödö mi ntoṉgwi bi mengi bi nthötwi ar ꞌranxu. Bi duꞌö nꞌehe, ne hinte bi
zokwa ar bötsi.

31 Bi nthötwi ár hñu nꞌehe, ne bi njapꞌu̱ gatho yoto, hinte bi zokwa ar bötsi.
32Ar ngötsꞌi bi du ar ꞌbeẖñö nꞌehe.
33 Jange xi xta mengi da nte, togo ár ꞌbeẖñönu̱ mhetsꞌi ꞌmu̱. Ngetho gatho yoto ya jödö

bi nthötwi.
34Nepꞌu̱ ar Hesu bi dödi ne bi ꞌñembabi:
—Nuwa har ximhai̱ ya jöꞌi nthöti ne ntꞌaḏi.
35Ha nu xtamengi da nteꞌu̱, ne xtamꞌu̱hnu̱ mhetsꞌi nuꞌu̱ di ꞌñepi damꞌu̱hnu̱, hindama

da tꞌaḏi, ne hinda ma da nthöti.
36Ngetho hinda tsa̱ da mengi da du. Ma da ñheẖwi ya eṉxe,̱ ne yá bötsi Jö gatho nuꞌu̱

xi mengi xi nte.
37Ha nuꞌmu̱ gi ne gi pöhu̱ ar menga nte, gese̱ ar Moise bi udi har Tꞌofo, ma da mengi

da nte nuꞌu̱ xi du. Nu habu̱ noṉga ar ꞌminza mi zo,̱ ka bi nom̱pꞌu̱tho: Gehnu̱ ár Jö ar Abra,
ar Isa, ne ar Hakob.

38Ngetho Jö, ár Jö nuꞌu̱ te, hinge nuꞌu̱ xi du. Hár nthandiꞌö, gatho ya jöꞌi ja yá te.
39Nepꞌu̱ ꞌra ya bötꞌofo bi ꞌñembabi:
—Utate, majöni nöꞌö xka mö.
40Ne bi ntsay̱a̱ hinte bi ne te bi ꞌyam̱babi.
Yoꞌö mhö ar Kristo ár tꞌu̱ ar Dabi
(Mt. 22:41‑46; Mr. 12:35‑37)

41Ar Hesu bi ꞌñembabiꞌu̱:
—Hanja tꞌenö ar Kristo ár tꞌu̱ ar Dabi.
42Ne ar Dabi ense̱ njawa hár Tꞌofo Jö ha ya Dönga Nsaḏi:

Jö ar Dada bi ꞌñemba ma tsi Hmu:
Hñu ha ma ñꞌei̱ ga huxkwi,

43 toꞌ̱mi ga tsiñꞌa nuya ri ñꞌu̱ni ga tsep̱ꞌa ha ri wa.
44Nuꞌmu̱ ar Dabi embabi ár Hmu, hanja ár tꞌu̱ ꞌmu̱.
Ar Hesu bi no̱mba yá tsꞌoꞌbef̱i ya bötꞌofo
(Mt. 23:1‑36; Mr. 12:38‑40; Lk. 11:37‑54)

45Nu mi ox̱ta gatho ya jöꞌi, ar Hesu bi xipa yá max̱te njawa:
46—Jamasuhu̱ hinda kaꞌahu̱ ya bötꞌofo. Xa ne da ñꞌo ko̱ yá he xi ma ju̱tꞌatho, honi da

tꞌeꞌspa yá nsu. Ne xa ne da zeṉgwabi ya jöꞌi di ꞌbeṉga ntꞌekꞌei núꞌmu̱ ꞌyo ha ya tai̱. Ne xa
ne da hñuxa ha ya ꞌbeṯꞌo nthutsꞌi ha ya nijö ne ha ya ñhuni.

47 Ne tekwa yá ngu ya tsi ꞌranxu, ne xa oṯꞌa ꞌra ya nsaḏi ra ma, honi da goꞌmahmö.
Nuyu̱ xa ma da hñönga nꞌa ra döta mfei̱.

21
Ár mꞌo̱ñho̱ ar tsi hyoya ꞌranxu
(Mr. 12:41‑44)

1Ar Hesumi handa gatho nuꞌu̱ hinte mi kꞌatꞌi, mi u̱tꞌa yá bojö hár ntꞌu̱tmꞌoṉ̃ho̱ ar nijö.
2Ne bi hyanda nꞌar tsi ꞌranxu, xa mi hyoya, bi ꞌyeṉtnu̱ yoho ya tsi bojö.
3Ne ar Hesu bi ꞌñenö:
—Xa majöni di xiꞌahu̱, nunar tsi hyoya ꞌranxu xi unga nzey̱e,̱ töta gatho nu maꞌra.
4 Ngetho gatho nu maꞌra xi ꞌyu̱tꞌa hár ntꞌu̱tmꞌoṉ̃ho̱ Jö nöꞌö pongwathobi. Ha nunu̱,

mödi mi hyoya, bi unga gatho nöꞌö mi peꞌ̱shmö nda zi.
Ar Hesu bi mö nda nhwata ar dönganijö
(Mt. 24:1‑2; Mr. 13:1‑2)

5 ꞌRa nuꞌu̱ mi ꞌbu̱hnu̱ mi mpede mi noṉ̃ꞌu̱ ar dönganijö. Mi möñꞌu̱ mi nheki nzaṯho ya
hoga do xki thoki, ne xa xki thutnu̱ nuꞌu̱ tema xki tꞌuni ngu ya mꞌoṉ̃ho.̱ Nepꞌu̱ ar Hesu bi
ꞌñembabiꞌu̱:

6—Gatho nöꞌö te gi hanthu̱, ma da zo̱ ar pa da thextꞌi, ne hinda ma da go nꞌar do mañö
ár midowi.

Ya ntꞌudi di ꞌbeṯꞌo, ne ka da e ar ngötsꞌi
(Mt. 24:3‑28; Mr. 13:3‑23)

7Nepꞌu̱ nuyá max̱te bi ꞌyaṉi ne bi ꞌñembabi:
—Ma tsi Utateꞌihe, hamꞌu̱ da tho nöꞌö xka mö. Tema ntꞌudi ma da nheki ne da födi

ꞌbap̱ꞌu̱tho da tho gathoyu̱.
8Nuꞌmú̱ ar Hesu bi ꞌñenö:
—Jamasuhu̱, yo ma gi ñheẖu̱ togo da kaꞌahu̱. Ngetho ma da epꞌu̱ nzey̱e̱ togo da gu̱mka

ma thuhu, ne da ꞌñeñꞌu̱: Nuga go dar Kristo. Ne da ꞌñenö nꞌehe: Xi zo̱ ar pa ma da
mhuntsꞌa xog̱e. Yo ma gi teṉ̃hu̱.

9Ne nu xki ꞌyoẖu̱ hagatho di ja ya tuhni, ne habu̱ gatho ya jöꞌi di tox̱a ya tsꞌu̱tꞌwi, yo gi
ntsuhu̱. Ngetho mꞌeṯꞌo mahyoni da tho gathoyu̱, mödi hinda dama göxta ar ximhai̱.

10Ne bi ꞌñembabi nꞌehe:
—Nuya hnini ma da ntunkwi yá mihniniwi, ha nuya ndö da ntunkwi yá mindöwi.
11 Ne xa ma da nja ya nhwöni di ntsꞌeḏi, ne hagatho xa ma da nja ar thuhu ne ya

textehñeni. Ha nu mañö mhetsꞌi, ma da nheki ꞌra ya döta ntꞌudi nuꞌu̱ xa ma da japi da
bitꞌa ya jöꞌi.

12 Ma da tho gatho nöꞌö di xiꞌahu̱. Ha mꞌeṯꞌo ma da tꞌu̱tsaꞌihu̱, ma da tsꞌixꞌahu̱ da
mꞌap̱ꞌahu̱ ha yá nijö, ne da joꞌahu̱ har faḏi. Ma da tsꞌixꞌahu̱ ha ya ndö ne ha ya tsꞌu̱tꞌwi
ngetho gi teṉgagihu̱.

13Ne ka da tsa̱ gi daẖu̱nu̱ majöni xka pökagihu̱.
14Umba ri mu̱ihu̱ hingi beñhu̱ hanja gi thöthwu̱ ya tsꞌu̱tꞌwi gi ñönga ri tehu̱.
15 Ngetho nuga go ma ga ꞌraꞌahu̱ nöꞌö tema gi möñhu̱ ne ar mfödi. Njapꞌu̱ nuya ri

ñꞌu̱nihu̱ hinda za̱ te da dötꞌahu̱, ne hinda za̱ da döꞌahu̱.
16Nuri dadaseẖu̱, ri kuhu̱, rimënihu̱, ne rimpöhu̱, gomada daꞌ̱ahu̱, ne ꞌramada thökꞌa

ri tehu̱.

17Ne gatho ya jöꞌi ma da u̱tsaꞌihu̱ ngetho gi jamfigihu̱.
18Mödi njapꞌu̱, hinda ma da mꞌe̱ nꞌase̱ ri xtöhu̱, gatho da gotho.
19Ne nuꞌmu̱ gi tseṯhu̱ gatho nöꞌö da tꞌoṯꞌahu̱, ma gi tsu̱hu̱ ar te hiñhamꞌu̱ da götsꞌi.
20Nu xki hyanthu̱ ár nthetꞌi ar hnini Herusalen di ñuxa ya ndogu, pöhu̱, bi zo̱ ar pa da

nhwati.
21 Gatho nuꞌu̱ di ꞌbu̱ har hai̱ Nhudea, dá nixtꞌi ma da ñꞌönga ha ya tꞌoẖo.̱ Nuꞌu̱ togo di

ꞌbu̱ mbo har hnini Herusalen, dama da boṉi. Ha nuꞌu̱ togo di ꞌyo har ꞌbatha, yo ma da
mengi da yu̱tꞌi.

22Ngetho nuya paꞌu̱ ma da nheki ár kwe̱ Jö, ne ma da tho gatho ngu mönga hár Tꞌofo
Jö.

23Hwëkate nuꞌu̱ ya ꞌbeẖñö di ñꞌu̱, ne nuꞌu̱ di tsu̱ta yá bötsi nuya paꞌu̱. Ngetho xa ma
da nja nꞌar döta u̱gi ha nunar hai̱nu̱, ne ma da thiꞌsa ár kwe̱ Jö ha nunar hnininu̱.

24Ngetho ma da tho ndoj̱wai ꞌra, ha maꞌra ma da tsꞌixa yapꞌu̱ da nxanga ha ya hai̱. Ne
nuya nzoẖo̱ jöꞌi ma da ndö har hnini Herusalen. Ma da njapꞌu̱ gatho ya pa da umba ar
seḵi Jö.

Ár ñoꞌgi ñꞌehe Nöꞌö Togo ba e bi Njöꞌi
(Mt. 24:29‑35, 42‑44; Mr. 13:24‑37)

25Nuya paꞌu̱ ma da nheki ya ntꞌudi har hyadi, har zönö ne ha ya tso.̱ Ne gatho ya jöꞌi
xog̱e har ximhai̱ xa di ntsu, ne hindi pödi te da beni nu xta hida ar döta ñhoṉthe xa di
mpu̱ntsꞌi.

26Hanuya jöꞌimada kꞌatꞌa yá tsꞌeḏi xa di ntsu, ne di ndoꞌ̱mtho te da thokwahar ximhai̱,
ngetho nuya tsꞌeḏi janu̱ mhetsꞌi ma da nhwötꞌi.

27Ne gatho ma da hyanda Nöꞌö Togo ba e bi Njöꞌi xta pengi, di e har gui di ꞌñu ár döta
tsꞌeḏi ne ár döta nsunda.

28Nu xki hyanthu̱ da ndu̱i da nheki nöꞌö di xiꞌahu̱, yo gi ntsuhu̱. Ju̱xa ri daẖu̱ mhetsꞌi,
ngetho ꞌbap̱ꞌu̱tho da zo̱ togo ma da ñöñꞌahu̱.

29Ne bi xipabiꞌu̱ nꞌar ꞌbede, bi ꞌñenö:
—Hyanthu̱ ár ꞌbai̱ ar iuxi ne maꞌra ya za.
30Nu xta ndu̱i da kꞌontsꞌa yá xi, gi pöhu̱ xi ꞌñepꞌu̱tho ar pahyadi.
31Njapꞌu̱ nꞌehe, nu xki hyanthu̱ da thogi ngu xta xiꞌahu̱, pöhu̱ xi ꞌñepꞌu̱tho ár tsꞌu̱tꞌwi

Jö.
32 Xa majöni di xiꞌahu̱, hinda ma da theta nuya jöꞌi ꞌbu̱ nuya payu̱, ne xi wadi xi tho

gatho nuya thogiyu̱.
33Mödi da mꞌeḏi mhetsꞌi ne ar ximhai̱, nuya mhö xta mö hinda ma da mꞌeḏi.
34Ntsuñhu̱, yo gi ñheẖu̱ da me ri mfenihu̱ har tsꞌoꞌyo, har nti, ne ha ya ꞌbef̱i jawa har

ximhai̱, yo ma da zu̱ꞌahu̱ nunar pa hinge ngi toꞌ̱mhu̱.
35Ngethoma da njapꞌu̱ gatho nuꞌu̱ ꞌbu̱ hár nxidi ar ximhai̱, xta daṉi da zo̱ ar pa, njangu

nꞌár xögu ar nthöhi bi thu̱tsꞌi, himi toꞌ̱mi.
36 Jange ndoꞌ̱mhu̱ hyaxꞌmu̱, ne xa gi ꞌyaf̱u̱ Jö da tsa̱ gi kꞌonthu̱ gatho nuya thogi xi

ꞌñepꞌu̱, ne njapꞌu̱ da za̱ da nhuꞌahu̱ xiñho hár nthandi Nöꞌö Togo ba e bi Njöꞌi.
37 Ar Hesu mi uta ya jöꞌi har dönganijö ꞌbu̱ mpa, ha nuꞌmu̱ xui mi pa har tꞌoẖo̱

Njömdoṉi.
38Ne gatho ya jöꞌi hyaxꞌmu̱ mi e nꞌitho har dönganijö, mi ox̱a nöꞌö mi möñꞌö.

22
Ya ndöxodyo bi nkohi hanja nda hyo ar Hesu
(Mt. 26:1‑5, 14‑16; Mr. 14:1‑2, 10‑11; Jn. 11:45‑53)

1Ma nda daṯꞌa ar daṉgo mbaxjwa núꞌmu̱ mi tsꞌi ar thuhme himi jotsꞌi.
2 Ya ndömöjö ne ya bötꞌofo mi honga hanja nda hyo ar Hesu, ne himi pödi hanja nda

gu̱, ngetho mi tsu ya jöꞌi.
3Nepꞌu̱ ar tsꞌondöhi bi yu̱tꞌa hármfeni ar Huda, nöꞌömi tꞌembabi ar Iskariote, nꞌa nuꞌu̱

ꞌreṯꞌamayoho yá max̱te ar Hesu.

4 Ne bi ma ba kꞌöꞌsa ya ndömöjö ne yá ndö ya sunijö, ma ba ñöwi hanja nda za̱ nda

daṯwa ar Hesu ha yá ꞌyeꞌ̱u̱.
5Nuꞌu̱ xa bi njohya, ne bi nkohi nda umba ar bojö.
6Ha nunar Hudami honga hanja nda tsa̱ nda daṯwa ar Hesu ha yá ꞌyeꞌ̱u̱, ne mi hwahna

haꞌmu̱ hindi njoꞌo nze̱ ya jöꞌi habu̱ mi ꞌbu̱ꞌö.
Ár tꞌoxi ar tsi Hmu
(Mt. 26:17‑29; Mr. 14:12‑25; Jn. 13:21‑30; 1 Co. 11:23‑26)

7 Bi daṯꞌa ar daṉgo núꞌmu̱ mi tsꞌi ar thuhme hinxki jotsꞌi, geꞌmu̱ mi mahyoni nda tho
ngu nꞌar mꞌoṉ̃ho̱ ar ndöni mbaxjwa.

8Nuꞌmú̱ ar Hesu bi meẖna ar Pedro ne ar Xuwa, ne bi ꞌñembabiꞌu̱:
—ꞌBeṯꞌo di möhu̱ ba hyoju̱ ar tꞌoxi mbaxjwa ga tsihu̱.
9Ne nuꞌu̱ bi ñꞌaṉi ne bi ꞌñembabi:
—Habu̱ gi ne ga hoje.
10Ar Hesu bi ꞌñembabiꞌu̱:
—Núꞌmu̱ xki ku̱thu̱ har hnini, gi nthew̱ihu̱nu̱ nꞌar ñꞌoẖo̱ di muxa nꞌar xoṉi ar dehe.

Teṉ̃hu̱ habu̱ di yu̱tꞌö.
11Ne gi ꞌñembabihu̱ nöꞌö togo ármeṯi ar ngu: Ar Utate ba peẖna ar nzeṉgwa ga eñꞌahe

njawa: Habu̱ ꞌbu̱ ar ngu di hoñhe ga tsiꞌbe ar tꞌoxi mbaxjwa ma max̱te.
12Ne nöꞌö ma da utꞌahu̱ nꞌar döta ngu di to̱ mañö, xi thoki xiñho, ne ka gi hoju̱nu̱ ar

tꞌoxi mbaxjwa.
13Mi maꞌu̱, bi thogi gatho ngu xki xipa ar Hesu. Ne ka bi hyoknu̱ ar tꞌoxi.
14Ne nu mi hñuꞌu̱ nda ñuni, ar Hesu bi hñuhwi yá max̱te har mexa.
15Ne bi ꞌñembabiꞌu̱:
—Hangu xta toꞌ̱mi ga tsiwihu̱ mahyeg̱i nunar tꞌoxinu̱ mbaxjwa mꞌeṯꞌo, ne ka ga tho ar

thogi.
16Ngetho di xiꞌahu̱, xta wadi da tho xog̱e nöꞌö temami ne nda boṉi, ma ga pengi ga tsi

manꞌagi hár tsꞌu̱tꞌwi Jö.
17Nepꞌu̱ bi gu̱ nꞌar tꞌeṉi, bi umba njamödi Jö, ne bi ꞌñembabiꞌu̱:
—Hñöñhu̱, mfax̱u̱ tsihu̱ nꞌar tsi ntsiki nꞌa ngu nꞌa.
18Ngetho di xiꞌahu̱, hinga pengi ga tsipa ár tꞌafi ar ꞌbai̱ꞌobxi nuya payu̱. Ma ga toꞌ̱mi

ga tsi manꞌagi xta e ár tsꞌu̱tꞌwi Jö.
19Mꞌef̱a bi gu̱ nꞌar thuhme, bi umba njamödi Jö, bi hekwabiꞌu̱ ne bi ꞌñembabi:
—Gehnu̱ ma ndoꞌyo ma ga uni di hompꞌa ri ñhohu̱. ꞌYoṯhu̱ njanu̱ gi bengagihu̱.
20Mi wadi bi ntꞌoxi, bi japꞌu̱tho bi gu̱ ar tꞌeṉi, ne bi ꞌñembabiꞌu̱:
—Nunar tꞌafiꞌobxinu̱, poṉtho nꞌar ntꞌudi noṉga ar ꞌraꞌyo nkohi, ma da gohi xta nhöꞌma

ma ji, di hompꞌa ri ñhohu̱.
21Ha nꞌa gi huhu̱wa har mexa, ma gi dag̱agihu̱.
22Majöni Nöꞌö Togo ba e bi Njöꞌi, ꞌba̱ ar ꞌñu da tho gatho ngu xi thuꞌspabi, ha hwëkate

nöꞌö togo ma da da.̱
23Nepꞌu̱ nuꞌu̱ yá max̱te bi ndu̱i bi ñꞌaṉga nꞌa ngu nꞌa togo nda ꞌyoṯꞌa nunar tsꞌokinu̱.
Togo peꞌ̱sa ár nsu

24Nuyá max̱te mi ñꞌaṉi nꞌa ngu nꞌa, mi ne nda böꞌu̱ togo mi töte ár nsu.
25Nunar Hesu bi ꞌñembabiꞌu̱:
—Ya ndö tsixa ya hnini meꞌma nu maꞌra, ne nuꞌu̱ peꞌ̱sa yá nsu nsipabi oṯꞌa nꞌar ñho.
26Ha nuꞌahu̱, yo gi njahu̱pꞌu̱. Nöꞌö togo di peꞌ̱sa ár nsu, mahyoni da ntsꞌaꞌ̱mi. Ha nöꞌö

togo di ja ár tsꞌeḏi, mahyoni da njangu nꞌar ꞌbeg̱o.
27 Togo töte ár nsu. Hage nöꞌö huxa har mexa, wa nöꞌö togo pep̱abi. Hage hinge nöꞌö

huxa har mexa. Hö njapꞌu̱, mödi nuga di ꞌbu̱kwa ngu nꞌa ri ꞌbeg̱ogihu̱.
28Ha nuꞌahu̱ hinxka hyeg̱aseg̱ihu̱, xta thohwihu̱ gatho ya thogi xta thoka.
29 Jange nuga ma ga ꞌraꞌahu̱ ri nsuhu̱ ngu ar ndö, ngu ma Dada xi ꞌrakagi.

30 Ma ga ꞌbu̱hwihu̱ ha ma tsꞌu̱tꞌwi, ga ñuñhu̱, ga tsithehu̱, ne ga exꞌahu̱nu̱ ha ri
thuxandöhu̱, gi hñöꞌsfu̱ majöni nuꞌu̱ ꞌreṯꞌamayoho yá mꞌu̱i ya me Israel.

Ar Hesu bi mö ma nda ko̱nga ar Pedro
(Mt. 26:31‑35; Mr. 14:27‑31; Jn. 13:36‑38)

31Ar tsi Hmu Hesu bi ꞌñemba ar Simu Pedro:
—Simu, ar tsꞌondöhi xpa aḏi da jaꞌahu̱ ngu ar tꞌei̱ núꞌmu̱ thoḵe.
32 Ha nuga xta ap̱a Jö ma Dada hinda the ri ñꞌemu̱i. Ne nu xta mengi da xu ri jamfi

manꞌagi, fax̱a nuꞌu̱ maꞌra ri ku da zeṯa yá ñꞌemu̱i nꞌehe.
33Ha nu ar Simu bi ꞌñembabi:
—Ma tsi Hmuꞌi, nuga di ꞌbu̱i ga teṉ̃ꞌaꞌi teme gatho gi thogi. Nuꞌmu̱ har faḏi, ga maga

nꞌe. Ha nuꞌmu̱ da thoꞌi, da thogagi nꞌehe.
34Ha nu ar Hesu bi ꞌñembabiꞌö:
—Nuga di xiꞌaꞌi Pedro, nuna nxuinu̱, hindi mata ar boxi, ha nuꞌge xka koṉgagi hñuꞌgi.
Ar ntꞌu̱tbojö, ar ꞌbeṉi ne ar jwai

35Ar Hesu bi ꞌyam̱ba yá max̱te, ne bi ꞌñembabi:
—Núꞌmu̱ nda peṉ̃ꞌahu̱, hinga hñöxu̱ ar ntꞌu̱tbojö, hinga hñöxu̱ ri ꞌbeṉihu̱, wa nꞌar

mponi ya thiza, hage te ga kꞌathu̱.
Nuꞌu̱ bi dödi ne bi ꞌñenö:
—Hinꞌö.
36Nepꞌu̱ nöꞌö bi ꞌñembabi:
—Nupya hö di xiꞌahu̱, nuꞌu̱ togo peꞌ̱sa ar ntꞌu̱tbojö, dá hñötsꞌi, ne dá hyoka ár ꞌbeṉi. Ha

nöꞌö hinte hö ár jwai, dá ma̱ ár paṯꞌi da daṉga nꞌa.
37Ngetho nuga di xiꞌahu̱, mahyoni ga tho ngu mönga ár Tꞌofo Jö, habu̱ enö: Bi theṯa

ya ꞌyoṯꞌatsꞌoki. Ngetho gatho nöꞌö xi tꞌotkagi, mahyoni da thogi.
38Nuꞌmú̱ bi ꞌñeñꞌu̱:
—Ma tsi Hmuꞌihe, ꞌbu̱kwa yoho ya jwai.
Nöꞌö bi dödi ne bi ꞌñembabiꞌu̱:
—Di za,̱ hoṉseꞌ̱u̱.
Ar Hesu bi ꞌya̱pa Jö ár Dada núnu̱ Getsemani
(Mt. 26:36‑46; Mr. 14:32‑42)

39 Nepꞌu̱ ar Hesu bi boṉi bi ma har tꞌoẖo̱ Njömdoṉi ngu xki nzöi. Ne nuyá max̱te bi
deṉi.

40Ha nu mi zoṉ̃ꞌu̱, bi ꞌñenö:
—ꞌYaf̱u̱ Jö gi tseṯhu̱ ya thogi xta ꞌñepꞌu̱.
41Nepꞌu̱ bi ꞌwege ngu ar yapꞌu̱ tsoṉga nꞌar nkꞌahni, ne bi ndaṉdihmö ba ap̱a Jö ár Dada.
42Ne mi enö:
—Ma Dadaꞌi, nuꞌmu̱ gi nehmö, da thota nunar tꞌeṉi xi ꞌñepꞌu̱ ne hinda zu̱kagi. Mödi

hindi ne gi ꞌyoṯꞌa ngu di nega, ꞌyoṯꞌa ngu gi nege.
43Ne núnu̱ habu̱ mi ap̱a Jö, bi zoẖnu̱ nꞌar eṉxe̱ xki ꞌñe mhetsꞌi mi umba ar tsꞌeḏi.
44Ha nu ar Hesu xa mi döta ár dumu̱i, xa mi eṉtꞌa ar tsꞌeḏi mi ap̱a Jö. Xa mi xaṉthe, ne

nunár xaṉthe mi tu̱ har hai̱, mi ñheẖwi nꞌár döta tu̱i ar ji.
45Nu mi wadi bi ꞌyap̱a Jö, ba penga habu̱ xki zo yá max̱te, ne bi diñꞌu̱ mi öhö, ngetho

xki wentꞌi mi tu yá mu̱i.
46Ne bi ꞌñembabiꞌu̱:
—Hanja xka öhu̱. Nanju̱ ne ꞌyaf̱u̱ Jö gi tseṯhu̱ ya thogi xta ꞌñepꞌu̱.
Ar Hesu bi nju̱
(Mt. 26:47‑56; Mr. 14:43‑50; Jn. 18:2‑11)

47 Himi jwatho nda ñö ar Hesu, nꞌa mbi zoṯa nzey̱e̱ ya jöꞌi. Ne ar Huda, nꞌa nuꞌu̱
ꞌreṯꞌamayoho yá max̱te, mi ꞌbeṯꞌo, ne dama bi watꞌi bi zu̱ꞌsa ar Hesu.

48Har Hesu bi ꞌñembabi:
—Huda, hage har ntsu̱tsꞌinu̱ gi da̱ Nöꞌö Togo ba e bi Njöꞌi.
49Nuyá max̱te mi ñꞌowi ar Hesu, mi hyandi tema nda thogi, bi ꞌñembabi:



AR LUKA 22:50 127 AR LUKA 22:70
—Ma tsi Hmuꞌihe, ha gi ne ga ju̱je ya jwai ga ñöñꞌahe.
50Nꞌaꞌu̱ bi kꞌoꞌsa ar jwai, ne bi dakwa ár gu ñꞌei̱ nꞌár ꞌbeg̱o ar döngamöjö.
51Nuꞌmú̱ ar Hesu bi ꞌñembabiꞌu̱:
—Hyeẖu̱pꞌu̱, yo te gi jafu̱.
Ne bi hñuxa ár ꞌye̱ hár gu ar ꞌbeg̱o, ne bi oṯhebi.
52Nepꞌu̱ bi ꞌñemba ya ndömöjö, ya ndö sunijö, ne ya dönziandö nuꞌu̱ xki ꞌñe nda zitsꞌi:
—Hage dar bëga xka ehu̱ gi mikagihu̱, gi höhu̱ ya za ne ya ndoj̱wai.
53Hyaxꞌmu̱ ndi ꞌbu̱hwihu̱ har dönganijö, hinte ga jaju̱. Ha nupya hö, ja ri tsꞌeḏihu̱, ne

ja ár tsꞌeḏi ar ꞌbex̱ui.
Ar Pedro bi ko̱nga ar Hesu
(Mt. 26:57‑58, 69‑75; Mr. 14:53‑54, 66‑72; Jn. 18:12‑18, 25‑27)

54 Nepꞌu̱ bi nju̱ ar Hesu, ne bi tsꞌixa hár ngu ar döngamöjö. Ha nu ar Pedro mi ꞌbef̱a
yapꞌu̱tho, mi teṉi.

55Ne mi zoṉga hár ngu ar döngamöjö, xki tꞌu nꞌar tsibi har thi, ka mi huhnu̱ ꞌra ya jöꞌi
mi mpatꞌi, ne ar Pedro ka bi hñuhwinu̱ꞌu̱.

56Nꞌa mba epꞌu̱tho nꞌar nxutsi mi mꞌeg̱o. Nu mi hyanda ar Pedro mi huhnu̱ har tsibi,
xa bi kꞌötꞌi, ne bi ꞌñenö:

—Nunar ñꞌoẖoṉu̱ mi ñꞌowi ar Hesu nꞌehe.
57Ha nöꞌö bi nkoṉi, ne bi ꞌñenö:
—Nönö, hindi pödi togoꞌö.
58Hingar yaꞌö bi hyanda manꞌar jöꞌi, ne bi ꞌñembabi:
—Ha hingo ngi ñꞌowi ar Hesu nꞌehe.
Ha nu ar Pedro bi mengi bi nkoṉi, bi ꞌñenö:
—Tata, hinge ndi ñꞌoꞌbegaꞌö.
59Mꞌef̱a xki tho nꞌa tsi tu̱i, manꞌa bi ꞌñenö:
—Majöni nunar ñꞌoẖoṉu̱ go mi ñꞌowi ar Hesu, ngetho fötho ar me Ngalilea.
60Ne ar Pedro bi ꞌñenö:
—Tata, hindi pödi teme gi mö.
Himi jwata nda mönga njapꞌu̱, nꞌa mbi ma ar boxi.
61Nuꞌmú̱ bi ꞌbaṯꞌa ar tsi Hmubi hyanda ar Pedro. Hanu ar Pedro damabi benganöꞌö xki

xipabi mꞌeṯꞌo, núꞌmu̱ xki ꞌñembabi: Hindi mata ar boxi, ha nuꞌge ya xka koṉgagi hñuꞌgi.
62 Jange ar Pedro bi boṉga nthi, xa bi hyu̱ ár ñö bi nzoni.
Ar Hesu mi tꞌo̱tꞌwa ar thede ne mi mfei̱
(Mt. 26:67‑68; Mr. 14:65)

63Nuya jöꞌi mi su ar Hesu, xa mi oṯꞌwa ar thede, ne xa mi fei̱.
64 Bi gu̱ nꞌar dutu bi dutꞌwa yá da,̱ mi umba ya mpeṯgu, ne mi embabiꞌu̱:
—Xijexö, togo bi mep̱ꞌaꞌi.
65Ne xa ra ntsꞌotho nöꞌö te mi xipabiꞌu̱, mi tsani.
Ar Hesu bi mꞌa̱ꞌma har mhuntsꞌandö
(Mt. 26:59‑66; Mr. 14:55‑64; Jn. 18:19‑24)

66Ár hyaxꞌö bi mhuntsꞌa ya dönziandö, ya ndömöjö, ne ya bötꞌofo, ne bi tsꞌixa ar Hesu
habu̱ xki mhuntsꞌu̱. Ka bi tꞌam̱babinu̱, ne bi tꞌembabi:

67—Xije, ha go geꞌe ar Kristo xi ꞌñexa Jö.
Ar Hesu bi dödi ne bi ꞌñembabiꞌu̱:
—Nuꞌmu̱ ga xiꞌahu̱ go geke, hingi ñꞌemu̱igihu̱.
68Ha nuꞌmu̱ ga oṯꞌahu̱ ya ntꞌaṉi, hingi thöhu̱, ne hingi hyeg̱agihu̱.
69 Gi numhöhu̱ nuya pa xi ꞌñepꞌu̱, Nöꞌö Togo ba e bi Njöꞌi ma da hñu hár ñꞌei̱ Jö togo

peꞌ̱sa gatho ar tsꞌeḏi.
70Nepꞌu̱ gathoꞌu̱ bi ꞌyam̱babiꞌö, ne bi ꞌñembabi:
—Nuꞌmú̱ ha go ár Tꞌu̱ꞌi Jö.
Ar Hesu bi dödi ne bi ꞌñembabiꞌu̱:
—Hö, njapꞌu̱ ngu xka mönseẖu̱.

71Nuꞌmú̱ bi ꞌñeñꞌu̱:
—Te ga jafu̱ maꞌra te da hyoṯsꞌe. Xta os̱eẖu̱ nöꞌö xi wadi xi mö.

23
Ar Hesu ba mꞌa̱mba ar Pilato
(Mt. 27:1‑2, 11‑14; Mr. 15:1‑5; Jn. 18:28‑38)

1Dama bi nanga gatho nuꞌu̱ mi ꞌbu̱ har mhuntsꞌi, bi gu̱ ar Hesu bi ziꞌspa ar Pilato.
2Ne nunu̱ te gatho bi ndu̱i bi hyox̱ꞌu̱, ne bi ꞌñeñꞌu̱:
—Xta tiñhe nunar ñꞌoẖoṉu̱ mi ꞌyonu̱ mi tsꞌokwa yámfeni ya jöꞌi, ne mi u̱tꞌi hinda gutꞌa

yá njutꞌi a̱ ar ndö Sesar. Ne xi ꞌñense̱ gehnu̱ ar Kristo xi ꞌñexa Jö ngu nꞌar ndö ꞌnö.
3 Jange ar Pilato bi ꞌñembabi:
—Ha go geꞌe ár Ndö ya xodyo.
Nu ar Hesu bi dödi ne bi ꞌñenö:
—Hö, ngu xka mönse.̱
4Ha nu ar Pilato bi ꞌñemba ya ndömöjö ne gatho ya jöꞌi:
—Hinte ma tsꞌoki di timba nunar ñꞌoẖoṉu̱.
5Ha nuꞌu̱ xa himi tsay̱a̱ mi ap̱abi ne mi eñꞌu̱:
—Gehnu̱ xa hagatho ꞌyo, utya jöꞌiwa har hai̱ Nhudea, ba du̱ꞌma har hai̱ Ngalilea, ne xi

göꞌskwa Herusalen.
Ar Hesu bi tsꞌixa ma ba mꞌa̱mba ar Erode

6Nu mi ꞌyo̱ ar Pilato mi nhoṉga Ngalilea, bi ñꞌaṉi hage már me Ngalilea ar Hesu.
7 Jange nu mi bö ar Pilato már mengu habu̱ már ndö ar Erode, dama bi mem̱pabi,

ngetho nuya paꞌu̱ xki zoẖo̱ mi ꞌbu̱hnu̱ Herusalen.
8Ar Erode, nu mi hyanda ar Hesu, xa bi njohya. Nzey̱e̱ ya pa mi ne nda hyandi, ngetho

xa xki ꞌyoḏe mi nhoṉi. Ne xki doꞌ̱mi nda nu nda ꞌyoṯꞌa nꞌar ntꞌudi.
9 Bi ꞌyam̱ba nzey̱e̱ ya ntꞌaṉi, mödi ar Hesu hinte bi dödi.
10Ka mi ꞌbu̱hnu̱ ya ndömöjö ne ya bötꞌofo, xa mi umba yá mu̱i te gatho mi hox̱ꞌu̱.
11Nepꞌu̱ ar Erode ne yá ndogumi nuꞌu̱ hintermeꞌ̱ö, xami oṯꞌwa ar thede, bi göꞌspa nꞌar

hoga he nzaṯho, ne bi mengi bi mem̱pa ar Pilato manꞌagi.
12Nor paꞌö, ar Pilato ne ar Erode bi ñhogamu̱i, ngetho himi ntsixꞌu̱.
Ar Hesu bi tꞌeṉtꞌi nda tho
(Mt. 27:15‑26; Mr. 15:6‑15; Jn. 18:38‑19:16)

13Nepꞌu̱ ar Pilato bi zohna ya ndömöjö, nuya tsꞌu̱tꞌwi, ne gatho nu maꞌra ya jöꞌi.
14Ne bi ꞌñembabiꞌu̱:
—Nuꞌahu̱ xka tsinkagihu̱wa nunar ñꞌoẖoṉu̱, gi eñhu̱ u̱tꞌa ya jöꞌi. Nuga xta oṯꞌwa ya

ntꞌaṉi ha ri nthandihu̱, ne xka ꞌyos̱eẖu̱ hinte ma tsꞌoki xta timbabi ngu gi hox̱u̱.
15 Nunar ndö Erode hinxpa timba nꞌar tsꞌoki, jange ba peẖna manꞌagi injawa. Pöhu̱

ꞌmu̱, nunu̱ hinte ma tsꞌoki xi ꞌyoṯꞌe gi ꞌñeñhu̱ di ꞌñepi da tho.
16 Jange nuga, hoṉse̱ ma ga japi nda nꞌwex̱tꞌi, ne ga heg̱i da ma.
17 Ar Pilato mi mahyoni nda hye̱ nꞌar ꞌyofaḏi taṯꞌa daṉgo mbaxjwa, ngetho njapꞌu̱ ma

yá ntꞌumbiꞌu̱.
18Ha gatho nuꞌu̱ ya jöꞌi mi ꞌbu̱hnu̱, bi ndu̱i bi nꞌamamafi, ne bi ꞌñeñꞌu̱:
—Hñöka made nunar ñꞌoẖoṉu̱. Hye̱ ar Baraba.
19 Nu ar Baraba xki njotꞌa har faḏi, ngetho xki gu̱xa ya jöꞌi nda ntunkwi ya ndö har

hnini, ne xki ñhote.
20Ha nunar Pilato mi ne nda hye̱ ar Hesu, jange bi mengi bi zo ya jöꞌi.
21Nuyu̱ bi ndu̱i bi nꞌamamafi manꞌagi, mi eñꞌu̱:
—Tsu̱ta har pontꞌi, tsu̱ta har pontꞌi.
22Nu ar Pilato bi hñuꞌgi bi ꞌñembabiꞌu̱:
—Te ma tsꞌoki xi ꞌyoṯnu̱. Nuga hinte ma tsꞌoki di timbabinu̱ di ꞌñepi da tho. Ma ga japi

da nꞌwex̱tꞌi, nepꞌu̱ ga heg̱i.

23Ha nuya jöꞌi xa bi gaẖni bi mafi, mi aḏi nda tsu̱ta har pontꞌi. Ne nuyá mhafiꞌu̱, ne yá
mhafi ya ndömöjö, bi japi nda tꞌumba nöꞌö mi neꞌu̱.

24 Jange ar Pilato bi ꞌyeṉtꞌa ar Hesu nda tꞌoṯꞌwa nöꞌö mi aꞌ̱u̱.
25Bi hye̱ nöꞌö ar ñꞌoẖo̱ xki ꞌya̱ ya jöꞌi, már thuhu Baraba, xki njotꞌa har faḏi ngetho xki

gu̱xa ya jöꞌi nda ntuhni, ne xki ñhote. Ha nu ar Hesu bi ndaṯi nda tho ngu mi beñꞌu̱.
Ár ntsꞌu̱ti ar Hesu har pontꞌi
(Mt. 27:32‑44; Mr. 15:21‑32; Jn. 19:17‑27)

26Mi pami tsꞌixa ar Hesuma nda tsu̱ta har pontꞌi, bi nthew̱i nꞌar ñꞌoẖo̱ marme Sirene,
már thuhu ar Simu, xki ꞌñe har ꞌbatha. Bi njapi bi duꞌspa ár pontꞌi, mi ꞌbef̱a mi teṉga ar
Hesu.

27Ne mi teṉga ra nzey̱e̱ ya jöꞌi, ne nzey̱e̱ ya ꞌbeẖñö mi zontꞌi.
28Nunar Hesu bi ñegi bi hyantꞌu̱, ne bi ꞌñembabi:
—ꞌBeẖñöhu̱ gar menguhu̱ Herusalen, yo gi zontkagihu̱, nzoñhu̱seẖu̱ ne zonthu̱ ri

bötsihu̱.
29Ngetho ma da zo̱ ar pa ma da ꞌñenga ya jöꞌi: Matꞌa Jö nuꞌu̱ togo hinxi dinga ar bötsi,

ne hinto xi tede.
30 Nuya paꞌu̱ nuya jöꞌi ma da ꞌñemba ya tꞌoẖo:̱ Tseḇgagihe. Ha nuya ngwani da

ꞌñembabiꞌu̱: Kobgagihe.
31Xa majöni ma da epꞌu̱ ya thogi, ngetho nuꞌmu̱ hinte nhu ar kꞌaza, teme da doꞌ̱ma ar

ꞌyonza.
32 Bi tsꞌixkwi ar Hesu ma yoho ya ñꞌoẖo̱ xki tꞌeṉtꞌi nda tho nꞌehe, ngetho ma ya

ꞌyoṯꞌatsꞌoki.
33Ha numi zoṉga habu̱ mi tꞌembabi Nñöxhmundoꞌyo, ka bi tsꞌu̱tnu̱ har pontꞌi ar Hesu

ne nuꞌu̱ ma yoho ya ñꞌoẖo,̱ nꞌa bi tsꞌu̱ta hár ñꞌei̱, ha nöꞌö manꞌa hár ngöhö.
34Nu mi zu̱hnu̱ ar Hesu har pontꞌi, bi ꞌñenö:
—Ma Dadaꞌi, pumbabi nöꞌö oṯka nuya jöꞌiyu̱, ngetho hingi pöhyu̱ nöꞌö te pef̱i.
Ha nuya ndogu mi ꞌbu̱hnu̱, bi ꞌyeṉtsꞌa ar nthöhö togo nda hñöꞌspa yá dutu ar Hesu.
35Ya jöꞌi mi ꞌbaẖnu̱ mi handi, ya ndöxodyo mi ꞌbaẖnu̱ nꞌehe, xa mi theñꞌu̱ mi enö:
—Nunu̱mi po̱maꞌra, hanuꞌmu̱ xamajöni go gehnu̱ ar Kristo xi ꞌñexa Jö, di ne gahanthu̱

da mpos̱ep̱ya xö.
36Nuya ndogu xa mi theni nꞌehe, bi watꞌi mi umba ar ixkatꞌafi.
37Ne bi ꞌñembabiꞌu̱:
—Nuꞌmu̱ xa majöni ár Ndöꞌi ya xodyo, mpos̱e̱ xö.
38Ne xki thutwa nꞌar xithe̱ har pontꞌi mañö hár ñö, mi mö yoꞌö xki tsꞌu̱ti. Xki tꞌotꞌi har

griego, har lati, har ebreo, ne mi enö njawa: Go gehnu̱ ár Ndö ya xodyo.
39Nepꞌu̱ nꞌa nuya ꞌyoṯꞌatsꞌoki mi zu̱hwinu̱ mahyeg̱i, bi ñömañꞌu̱bi, ne bi ꞌñenö:
—Nuꞌmu̱ majöni go geꞌe ar Kristo, mpos̱e̱ ne poḵagihe nꞌehe.
40Ha nöꞌö manꞌa ar ꞌyoṯꞌatsꞌoki xki tsꞌu̱ti, mi tsu̱i ne mi embabi:
—Ha hingi tsupke Jö, yoꞌö gi mönga njapꞌu̱. ꞌBu̱tho gi tuge nꞌehe.
41Nuju̱ majöni di ꞌñepkagihu̱ nöꞌö di thohu̱, ngetho di juthu̱ ma tsꞌokihu̱ xta oṯhu̱. Ha

nunar ñꞌoẖoṉu̱ hinte ma tsꞌoki xi ꞌyoṯꞌe.
42Nepꞌu̱ bi ꞌñembabi ar Hesu:
—Bengagi núꞌmu̱ xki hñuxa ha ri thuxandö.
43Ar Hesu bi döti ne bi ꞌñembabi:
—Nuga di xiꞌaꞌi, ár pania ma ga ꞌbu̱hwinu̱ mhetsꞌi.
Ar Hesu bi du
(Mt. 27:45‑56; Mr. 15:33‑41; Jn. 19:28‑30)

44Ngu made mpa bi ndu̱i bi mꞌex̱ui xog̱e ar ximhai̱, ne bi göxa ngu hñunde,
45 ngetho ar hyadi himbi yotꞌi. Ha nu ar döta dutu mi naxa mbo har dönganijö, bi xi

madetho.
46Nepꞌu̱ ar Hesu bi mafi ntsꞌeḏi ne bi ꞌñenö:
—Ma Dadaꞌi, di daṯꞌa ha ri ꞌye̱ ma hñö.

Ne mi wadi bi mönga njapꞌu̱, bi du.
47Nu mi hyanda ar döndogu nöꞌö xki thogi, bi nsunda Jö, ne bi ꞌñenö:
—Majöni nunar ñꞌoẖoṉu̱ xa mar hogajöꞌi.
48 Gatho nuꞌu̱ ya jöꞌi xki watꞌi, mi hyanda tema xki thogi, bi du yá mu̱i bi mu̱di bi

mfontꞌi.
49Ha gatho nuyá mpödi ar Hesu, ne nuya ꞌbeẖñö xki deṉi xki ndu̱ har hai̱ Ngalilea, bi

gohi tsi yapꞌu̱tho, mi handa gatho nöꞌö te mi thogi.
Ár ntꞌa̱gi ar Hesu
(Mt. 27:57‑61; Mr. 15:42‑47; Jn. 19:38‑42)

50Mi ꞌbu̱ nꞌar ñꞌoẖo̱ már thuhu ar Huse, mármengu ar hnini Arimatea har hai̱ Nhudea,
xa mi oṯꞌa xiñho ne mar hogajöꞌi. Mi ꞌbu̱ hár mhuntsꞌandö ya xodyo nꞌehe.

51 Ha mi toꞌ̱mi nda hyandwa ár tsꞌu̱tꞌwi Jö, ne hinxki ꞌñetꞌa ár xu̱tha nöꞌö mi oṯꞌa yá
mindöwi, ne nöꞌö xki nkoꞌu̱ har mhuntsꞌi.

52Ne bi manu̱ ma ba kꞌöꞌsa ar Pilato nda ꞌyap̱a ár ndoꞌyo ar Hesu.
53Ne bi köꞌma har pontꞌi, bi max̱a nꞌar dutu, ne ba eṉtꞌa ha nꞌar ꞌraꞌyo tꞌag̱i xki nsaꞌ̱ma

ha nꞌar ndoḏo. Nunar tꞌag̱inu̱ hinto xki ꞌraꞌyo.
54Ha nor paꞌö már pa ar ñhoki, mi thota nde, ꞌbu̱tho nda yu̱tꞌa ar pa ntsay̱a.̱
55Nuya ꞌbeẖñö xki deṉga ar Hesu har hai̱ Ngalilea, mi ꞌbef̱a nda hyanda habu̱ xki tꞌa̱

ar Hesu, ne hanja xki ꞌbeḵwa ár ndoꞌyo.
56Ha numi menga habu̱ mi ꞌbu̱ꞌu̱, bi hyoka ꞌra ya hogañu̱ni ne ꞌra ya njotsꞌi nda goꞌspa

ár ndoꞌyo ar Hesu. Ne bi ntsay̱aꞌ̱u̱ ar pa ntsay̱a̱ ngu mi mönga ar ꞌbep̱ate.
24

Ar Hesu bi mengi bi nte
(Mt. 28:1‑10; Mr. 16:1‑8; Jn. 20:1‑10)

1 Ár hyaxꞌö ra nꞌitho ár mꞌeṯꞌo mpa ar hñöto, nuya ꞌbeẖñö bi menga habu̱ xki tꞌa̱ ar
Hesu, mi höꞌu̱ nöꞌö ar hogañu̱ni xki hyoki. Ne bi mew̱i maꞌra yá miꞌbeẖñöwi.

2Mi zoṉ̃ꞌu̱ har tꞌag̱i, bi hyandi xki thöka nunar do mi kothmö.
3Nu mi yu̱tꞌu̱, himbi dimba ár ndoꞌyo ar tsi Hmu Hesu.
4Himi pödi te nda beñꞌu̱. Nꞌa mbi daṉ̃ꞌu̱, bi hyandi mi ꞌbaẖnu̱ yoho ya ñꞌoẖo,̱ nuyá he

xa mi hyatsꞌi.
5Ha nuya ꞌbeẖñö bi ntsu bi ntsꞌaꞌ̱mthoꞌu̱, himi ju̱xyá da.̱ Ne nuya ñꞌoẖo̱ bi ꞌñembabiꞌu̱:
—Yoꞌö gi hoñhu̱wa har tꞌag̱i nöꞌö te.
6Hinjoꞌowa, xi mengi xi nte. Beñhu̱ te bi xiꞌahu̱ núꞌmu̱ ngi ꞌbu̱hu̱ Ngalilea.
7Mi eñꞌahu̱, Nöꞌö Togo ba e bi Njöꞌi, mi mahyoni nda ndaṯwa ha yá ꞌye̱ ya ꞌyoṯꞌatsꞌoki,

ne nda tsꞌu̱ta har pontꞌi. Ne ár hñupa nda mengi nda nte.
8Nuya ꞌbeẖñö ka bi beñꞌu̱ ꞌmu̱ nöꞌö teme xki xipa ar Hesu.
9Nu mba penkꞌu̱ har tꞌag̱i, bi mu̱di bi metwa nuꞌu̱ ꞌreṯꞌamanꞌa yá max̱te ne nu maꞌra

mi teṉga ar Hesu, gatho nöꞌö xki hyantꞌu̱.
10 Gehyu̱ ya ꞌbeẖñö togo bi ma ba xipa ya max̱te: Ar Maria me Magdala, ar Huana, ar

Maria ár nönö ar Hakobo, ne maꞌra ya ꞌbeẖñö.
11Ha nuya max̱te himi ñꞌemu̱i, mi beñꞌu̱ xki ꞌbe̱ yá mfeni nuya ꞌbeẖñöyu̱.
12 Ha nunar Pedro bi nixtꞌi ma ba kꞌöꞌsa ar tꞌag̱i. Mi zoṉ̃ꞌö bi hyanda mbo, ne hoṉse̱

bi hyanda ya dutu xki mꞌax̱a ar Hesu mi ꞌbom̱pꞌu̱. Nepꞌu̱ bi menga habu̱ mi ꞌbu̱ꞌu̱, xa mi
ꞌyoṯho, himi pödi te nda beni teme xki thogi.

Nöꞌö bi thohnu̱ har ꞌñu di ma Emaus
(Mr. 16:12‑13)

13 Getꞌö ar paꞌö yoho ya ñꞌoẖo̱ mi tem̱hö ar Hesu, mi ne ar ꞌñu ndi ma har tꞌu̱lo hnini
Emaus, mi peꞌ̱sa ngu madempa ar ꞌñu nda ñꞌo nda zoṉga Herusalen.

14Mi ꞌyo ar ꞌñu, mi mpeꞌu̱ te gatho xki tho nuya paꞌu̱.
15Ha núꞌmu̱ mi mpeꞌu̱, gese̱ ar Hesu bi zu̱di, ne bi mew̱i mahyeg̱i.



AR LUKA 24:16 131 AR LUKA 24:40
16Mödi mi ñꞌowitho, himi tsa̱ nda bödi togoꞌö, ngetho xki njotꞌa yá da.̱
17Ha nu ar Hesu bi ꞌyam̱babi njawa:
—Tema gi ꞌyo ar ꞌñu gi möñhu̱. Hanja xa gi tu ri mu̱ihu̱.
18Nꞌa mar thuhu ar Kleofa, bi dödi ne bi ꞌñembabi:
—Gatho ya jöꞌi pödi tema xi thohnu̱ Herusalen nuya payu̱. Hanja hinte gi pöke.
19Nepꞌu̱ ar Hesu bi ꞌñembabi:
—Teme xi thogi.
Ne nuꞌu̱ bi dödi:
—Ha hinxka ꞌyo̱ xi nhoṉga ar HesumeNasare, gehnu̱mármꞌeẖni Jö. Mi nheki ár tsꞌeḏi

ha ya mhö mi mö, ne ha ya ntꞌudi mi oṯꞌa ha yá nthandi ya jöꞌi ne hár nthandi Jö.
20Ha nuya ndömöjö, ne nuꞌu̱ maꞌra ma ndöhu̱, bi gu̱ bi tꞌeṉtꞌi nda tho, ne bi tsꞌu̱ta ha

nꞌar pontꞌi.
21Nuje ndi beñhe gomi geꞌö nöꞌöma nda ñönju̱ yame Israel. Ha nupya ya peꞌ̱sa hñupa

xi du.
22 Hinge hoṉseꞌ̱ö, ꞌra ya ꞌbeẖñö ma ñꞌowihe, bi ma manxudi ra nꞌitho har tꞌag̱i. Ne

pikagihe,
23 enö himbi dimba ár ndoꞌyo ar Hesu. Ne mi eñꞌu̱ nꞌehe, xki hyanda ꞌra ya eṉxe̱ ngu

nꞌar tꞌi. Nuyu̱ bi xipabi ar Hesu xki mengi xki nte.
24Nepꞌu̱ bi ma ꞌra ma ñꞌowihe, ma ba kꞌöꞌsa ar tꞌag̱i. Ne eñꞌu̱ bi dinga ngu xki mönga

ya ꞌbeẖñö. Nuyu̱ nꞌehe himbi dimba ár ndoꞌyo ar Hesu.
25Ar Hesu bi ꞌñembabiꞌu̱:
—Yoꞌö xa xi me ri ñöhu̱, ne xi ñhembi gi jamfihu̱ nöꞌö xi mönga yá mꞌeẖni Jö.
26 Ha hingi pöhu̱ mi mahyoni nda tho njapꞌu̱ ar Kristo, nepꞌu̱ nda mengi nda nte, ne

nda hñuxa hár nsunda.
27 Ne bi ndu̱i bi ꞌyotꞌwa ar ꞌñu gatho ngu mönga ár Tꞌofo Jö habu̱ noṉ̃ꞌö. Bi ndu̱ hár

tꞌofo ar Moise, ne gatho nöꞌö bi mönga maꞌra yá mꞌeẖni Jö.
28Ha nu mi zoṉga har hnini habu̱ ndi maꞌu̱, ar Hesu bi ꞌyoṯꞌe ngu ma nda thotho.
29Nuyu̱ bi zömi nda ñꞌoxhnu̱, ne bi ꞌñembabi:
—Kohi, ngetho bi nde, ne txꞌu̱tho ꞌbeḏi da nxui.
Jange ar Hesu bi yu̱tꞌa ha yá nguꞌu̱ nda gohnu̱.
30Numi hñu har mexa nda ntꞌoxi, ar Hesu bi gu̱ ar thuhme, bi umba njamödi Jö, ne bi

heke bi umbabiꞌu̱.
31Dama bi xo yá daꞌ̱u̱, ne bi böꞌu̱ mar Hesu. Ha nunu̱ bi mꞌeṯho.
32Ne bi ꞌñenseꞌ̱u̱:
—Xamajöni ndi tsaẖu̱ nꞌar johya hamamu̱ihu̱ núꞌmu̱mi utkagihu̱ ár Tꞌofo Jö ndi ꞌyohu̱

har ꞌñu.
33 Nuꞌmú̱ dama bi menkꞌu̱ Herusalen. Ne ka bi dinu̱ nuꞌu̱ ꞌreṯꞌamanꞌa yá max̱te xki

mhuntsꞌi, ne maꞌra yá ñꞌohu̱.
34Ne bi ꞌñeñꞌu̱:
—Xa majöni xi mengi xi nte ma tsi Hmuhu̱. Ar Simu xi hyandi.
35Nepꞌu̱ nuya yohoꞌu̱ bi metwabiꞌu̱ nꞌehe gatho nöꞌö xki tho har ꞌñu, ne hanja bi böꞌu̱

mar Hesu núꞌmu̱ mi hyeka ar thuhme.
Ar Hesu bi ñꞌudi nda hyanda yá ma̱xte

36Himi tsa̱ nda watho ndamönga nöꞌö xki hyantꞌu̱ ne nöꞌö xki thogi, nꞌa mbi nhekitho
ar Hesu madeda habu̱ mi ꞌbu̱ꞌu̱, ne bi ꞌñenö:

—ꞌBu̱hu̱ ter entho.
37Ha nuꞌu̱ xa bi ntsu, ne mi beni xki handwa ár pa nꞌar jöꞌi.
38Ne ar Hesu bi ꞌñembabiꞌu̱:
—Hanja gi ntsuhu̱. Yoꞌö gi yomihu̱.
39 Hyandgagihu̱ ma ꞌye̱ ne ma wa, go gekaga. Thaṉgagihu̱ ne hyandgagihu̱ xiñho,

ngetho ár pa nꞌar jöꞌi hinte peꞌ̱sa ár ngo,̱ hingi peꞌ̱sa ár ndoꞌyo ngu gi hanthu̱ di peꞌ̱ska.
40Nu mi wadi bi mönga njapꞌu̱, bi utwabi yá ꞌye̱ ne yá wa.

41Ha himi tsa̱ nda ñꞌemu̱iꞌu̱, ngetho xa mi johya ne mi ꞌyoꞌ̱u̱. Jange himi heg̱i nda bödi

ha majöni nöꞌö mi hantꞌu̱. Nuꞌmú̱ ar Hesu bi ꞌñembabiꞌu̱:
—Ha gi peꞌ̱su̱wa te da tsꞌi.
42Ne bi tꞌumba nꞌar xeṉi ar hwö xki nthöxi, ne nꞌa xeṉi ar tꞌafi sefi.
43Ar Hesu bi hñöni, ne bi za ha yá nthandiꞌu̱.
44Nepꞌu̱ bi ꞌñembabi:
—Xta thogi nöꞌö da xiꞌahu̱ núꞌmu̱ ndi ꞌbu̱hwithohu̱. Ngethomimahyoni nda tho gatho

nöꞌö xi tꞌotka hár tꞌofo ar Moise, ne nöꞌö xi ꞌyotka maꞌra yá mꞌeẖni Jö, ne nöꞌö mönga ha
ya Dönga Nsaḏi.

45Nepꞌu̱ nöꞌö bi xokwa yá da̱ nda zo yá mfeni nöꞌö mönga hár Tꞌofo Jö.
46Ne bi ꞌñembabi:
—Njapꞌu̱ xi ntꞌotꞌi, ar Kristo mi mahyoni nda du, ne ár hñupa nda mengi nda nte

manꞌagi.
47 Ne bi ꞌñenö nꞌehe, ma da nju̱mpa ár tsꞌeḏi ár thuhuꞌö, da nhoṉga xog̱e ár nxidi ar

ximhai̱, da ndu̱ꞌmnu̱ Herusalen. Da nsipabi ya jöꞌi da ꞌyoṯꞌwa yá ntsoꞌ̱mi ne da mpumba
yá tsꞌoki.

48Ne bi ꞌñembabi nꞌehe:
—Nuꞌahu̱ ma gi daẖu̱ majöni nöꞌö xka hyanthu̱.
49 Ne nuga ma ga peṉ̃ꞌahu̱ nöꞌö xi ñötꞌahu̱ ma Dada. Jange ka gi kohu̱wa Herusalen,

toꞌ̱mhu̱ mꞌeṯꞌo gi hñöñhu̱ ar tsꞌeḏi di ꞌñe mhetsꞌi.
Ar Hesu bi nju̱tsꞌi bi tsꞌixa mhetsꞌi
(Mr. 16:19‑20)

50Nepꞌu̱ ar Hesu bi zixa yá max̱te getꞌu̱ har tꞌu̱lo hnini Betania. Ne nunu̱ bi gu̱xa yá ꞌye̱
bi jöpabiꞌu̱.

51Ne núꞌmu̱ mi jöpi, bi ñꞌo bi mꞌeḏi bi tsꞌixa mhetsꞌi.
52Nuyá max̱te mi wadi bi nsundabi bi menkꞌu̱ Herusalen, xa mi pes̱ꞌu̱ nꞌar döta johya.
53Ne hyaxꞌmu̱ mi ꞌbu̱hnu̱ har nijö, mi nsunda Jö. Dá njapꞌu̱.

Ar hoga mhö bi ꞌyotꞌa
AR XUWA

Nöꞌö ar mhö mi ꞌbu̱hwi Jö ba e bi njöꞌi
1Har ndu̱i núꞌmu̱ hintemi jawa har ximhai̱, hintemi janu̱mhetsꞌi, Nöꞌö TogomarMhö

mi ꞌbu̱ꞌö, mi ꞌbu̱hwi Jö, ne go gese̱ Jö nꞌehe.
2Har ndu̱i, Nöꞌö Togo mar Mhö, mi ꞌbu̱hwi Jö.
3Ne gatho nöꞌö te ja go bi hyokꞌö. Nuꞌmu̱ hinte xi hyoki, hinte di jamhö ꞌmu̱.
4Geꞌö hör te, ne nunar tenu̱ gehnu̱ ar ñotꞌi yotꞌwa yá mfeni ya jöꞌi.
5Nunar ñotꞌinu̱ yotꞌa har ꞌbex̱ui, ne nunar ꞌbex̱ui hinxi za̱ xi döhö.
6Mi ꞌbu̱ nꞌar ñꞌoẖo̱ már thuhu ar Xuwa, xki meẖna Jö.
7Ba ꞌbeẖni ngu nꞌar ndam̱ajöni. Nunu̱ bi dam̱ajöni togo ar ñotꞌi, ne njapꞌu̱ nda ñꞌemu̱i

gatho ya jöꞌi.
8Ar Xuwa hingo mi geꞌö ar ñotꞌi, hoṉse̱ ba ehe nda dam̱ajöni togo mar ñotꞌi.
9Nuna togo mar ñotꞌi majöni, ne yotꞌwa yá mfeni ya jöꞌi, ndi ꞌñekwa har ximhai̱.
10 Gese̱ bi hyoka ar ximhai̱, ha núꞌmu̱ mba ekwa har ximhai̱ bi mꞌu̱i, nuya jöꞌi himbi

bödi togoꞌö.
11 Ba e hár hai̱se,̱ ha nuya mengunu̱ himbi numansu.
12Ha nuꞌu̱ togo bi numansu, ne bi ñꞌemu̱ibi ár thuhu, bi tꞌumba ar tsꞌeḏi bi mbötsi Jö.
13Nuyu̱ hinto hömpa ár ji, ne hinto di hñöꞌspa ár ndoꞌyo, hinxi mꞌu̱i ngetho xi ne nꞌar

ñꞌoẖo,̱ hoṉse̱ Jö xi japꞌu̱ yá bötsi.
14Nöꞌö Togo mar Mhö ba e bi njöꞌi, ne da ꞌbu̱hwihu̱wa. Xa mi ko ár nhwëki, ne himi

tsay̱a̱ mi mönga nöꞌö majöni. Da handwabihe ár nsunda, ngu ár nsunda nöꞌö nꞌase̱ ár Tꞌu̱
ar Dada bi ꞌbu̱ mhetsꞌi.

15Ar Xuwa bi dam̱ajöni togoꞌö, mi ñö ntsꞌeḏi mi enö:
—Gehnu̱ togo ndi xiꞌahu̱ ndi ꞌñepꞌu̱mꞌef̱a. Ne nunu̱ xa töka ár nsu, ngetho núꞌmu̱ hinge

ndi mꞌu̱katho, ha mi ꞌbu̱ꞌö.
16Gathogihu̱ xa di hömfu̱ yá ñho, ne hiñhamꞌu̱ di kꞌathu̱ ár nhwëkiꞌö.
17 Nuya ꞌbep̱ate ba ꞌbeẖna ar Moise bi utkagihu̱. Ha nupya xpa ꞌbeẖna ar tsi Hmu

Hesukristo, xpa hönju̱ ar nhwëki ne nöꞌö majöni.
18Hinto xi hyanda Jö ar Dada. Nöꞌö nꞌase̱ ár Tꞌu̱ bi ꞌbu̱hwi ar Dada, gehnu̱ xi utkagihu̱

ár mꞌu̱iꞌö.
Ar Xuwa Xixthe bi da̱majöni
(Mt. 3:11‑12; Mr. 1:7‑8; Lk. 3:15‑17)

19 Gehnu̱ ar mhö bi dam̱ajöni ar Xuwa Xixthe, núꞌmu̱ ya xodyo bi meẖna ya möjö ne
yá max̱te xki ꞌñe Herusalen, nda tꞌam̱babi mi togoꞌö.

20Himbi nkoṉi bi dam̱ajöni bi ꞌñenö:
—Nuga hindar Kristo.
21Nuꞌu̱ bi ꞌyam̱babi ne bi ꞌñeñꞌu̱:
—Xiꞌmu̱, togoꞌi. Hage gar mꞌeẖni Elia.
Ar Xuwa bi dödi ne bi ꞌñenö:
—Hinꞌö, hingo geke.
Bi mengi bi tꞌam̱babi ne bi tꞌembabi:
—Hage go geꞌe ár döta mꞌeẖni Jö ma nda ehe.
Bi dödi ne bi ꞌñenö:
—Hinꞌö.
22 Bi mengi bi ꞌñembabiꞌu̱:
—Xiꞌmu̱, togoꞌi. Xikagihe tema gi mönse̱ go geꞌaꞌi. Ne ga höꞌsfe ar mhö nuꞌu̱ togo xpa

peṉkagihe ga kꞌösꞌahe.
23Ar Xuwa bi dödi ne bi ꞌñembabiꞌu̱:

—Nuga go geke nöꞌö bi mönga ar mꞌeẖni Isaia: Ár mhafi nꞌa togo enga har otꞌatꞌoẖo:̱
Jömfu̱ ár ꞌñu ar tsi Hmu.

24Nuya jöꞌi xki mꞌeẖni ma yá ñꞌohu̱ ya deṉgaꞌbep̱ate.
25 Bi mengi bi ꞌyam̱ba manꞌagi ar Xuwa ne bi ꞌñeñꞌu̱:
—Xiꞌmu̱, yoꞌö gi xixthe nuꞌmu̱ hingar Kristo, hingar Elia, hingár döta mꞌeẖni Jö nda

ehe.
26Ar Xuwa bi dödi ne bi ꞌñenö:
—Nuga di xixtheꞌihu̱ har dehe, ha gi ꞌbu̱hwihu̱wa nꞌa hingi pöhu̱ togoꞌö.
27Gehnu̱ ndi enga nda ꞌñepꞌu̱ mꞌef̱a. Nunu̱ xa töka ár nsu, hindi ꞌñepkagi ga xotꞌwatsꞌu̱

ár nthötꞌi yá thiza.
28Gathoyu̱ ba tho núnu̱ Betabara ꞌrandi ar döthe Hordan, habu̱ mi xixthe ar Xuwa.
Ar tsi Ntxönandöni ba peẖna Jö

29Nu ár hyaxꞌöpꞌu̱, ar Xuwa mi hyanda ar Hesu ndi ꞌñe nda zu̱di, bi ꞌñenö:
—Ndi, ba ehnu̱ togo xpa peẖna Jö ngu nꞌar tsi Ntxönandöni, da tꞌuni ngu ar mꞌoṉ̃ho,̱

ne da hñökwa yá tsꞌoki ya meximhai̱.
30 Go gehnu̱ togo ndi xiꞌahu̱: ꞌBef̱a nꞌar ñꞌoẖo̱ xa töka ár nsu. Núꞌmu̱ hinge ndi

mꞌu̱katho, mi ꞌbu̱ꞌö.
31 Nuga hinge ndi pödi togoꞌö. Di xixthega ya jöꞌi har dehe, ne njapꞌu̱ nda bö ya me

Israel núꞌmu̱ nda eꞌö.
32Ne ar Xuwa bi dam̱ajöni bi ꞌñenö:
—Nuga da handwa ár Hñö Jö ba kö mhetsꞌi ngu nꞌar tsi domtxu, ba e bi zu̱hnu̱.
33 Nuga hinge ndi pöhmö togoꞌö. Nöꞌö togo ba peṉkagi ga xixtheꞌihu̱ har dehe bi

ꞌñengagi: Ma gi hyandwa ár Hñö Jö da gö mhetsꞌi, ne da zu̱ nꞌar ñꞌoẖo̱ da mꞌu̱hwi. Gehnu̱
ma da xixtheꞌihu̱ ne gi hñömfu̱ ár Hñö Jö.

34Nuga da handi, jange di dam̱ajöni go gehnu̱ ár Tꞌu̱ Jö mhetsꞌi.
Yá ꞌbeṯꞌo ma̱xte ar Hesu

35Ár hyaxꞌö manꞌagi mi ꞌbaẖwinu̱ ar Xuwa yoho yá max̱te.
36Mi hyanda ar Hesu mi thohnu̱ bi ꞌñenö:
—Ndi ba ehnu̱ togo xpa peẖna Jö ngu nꞌar tsi Ntxönandöni, ma da tꞌuni ngu armꞌoṉ̃ho.̱
37Nuya yoho yá max̱te ar Xuwa mi ꞌyo̱ njapꞌu̱, dama bi deṉga ar Hesu.
38Ar Hesu mi ñegi bi hyandi mi teṉga nuya yohoyu̱, bi ꞌñenö:
—Te gi hoñhu̱.
Nuꞌu̱ bi dödi ne bi ꞌñeñꞌu̱:
—Rabi (poṉtho da ꞌñenö Utate), habu̱ gi ꞌbu̱i.
39Nöꞌö bi ꞌñembabiꞌu̱:
—Möhö gi hyanthu̱.
Bi maꞌu̱ ne bi bödi habu̱ mi ꞌbu̱ꞌö. Ne bi mꞌu̱hwinu̱ gatho nor paꞌö, ngetho mi tsu̱ ngu

nꞌar goho nde.
40 Nuꞌu̱ yoho yá max̱te ar Xuwa bi ꞌyox̱a nöꞌö xki mö ne bi deṉga ar Hesu, nꞌaꞌu̱ már

thuhu ar Andre ár jödö ar Simu nöꞌö bi tꞌembabi ar Pedro.
41Nu mi maꞌö, mꞌeṯꞌo bi nthew̱i ar Simu ár jödö, ne bi ꞌñembabi:
—Xta ntheẖe ar Mesia (ne da ꞌñenö ar Kristo).
42Nepꞌu̱ bi ziꞌspa ar Hesu. Ha núꞌmu̱ mi zoṉi, ar Hesu bi kꞌötꞌi ne bi ꞌñembabi:
—Nuꞌge gar Simu ár tꞌu̱ꞌi ar Honas. Nupya di husꞌaꞌi gar Sefa (ne da ꞌñenö ar Pedro).
Ar Hesu bi zohna ar Lipe ne ar Natanael ngu yá ma̱xte

43Ár hyaxꞌö bi benga ar Hesu nda ma har hai̱ Ngalilea, ne nu mi ma, bi nthew̱i ar Lipe
ne bi ꞌñembabi:

—Ba e gi teṉgagi.
44Ar Lipe mar me Betsaida, ja ma ya mengunu̱ ar Andre ne ar Pedro nꞌehe.
45Ar Lipe bi nthew̱i ar Natanael ne bi ꞌñembabi:

—Xta ntheẖe nöꞌö togo xi noṉga arMoise hár tꞌofo, ne ngu bi ꞌyotꞌa numaꞌra yámꞌeẖni

Jö. Gehnu̱ ar Hesu ár tꞌu̱ ar Huse me Nasare.
46Ar Natanael bi ꞌñenö:
—Hage da tsa̱ di ꞌñe nꞌar ñhonu̱ har hnini Nasare.
Nuꞌmú̱ ar Lipe bi ꞌñembabi:
—Ba e gi hyandase.̱
47Ar Hesu mi hyanda ar Natanael ndi ꞌñe nda zu̱di, bi ꞌñenö:
—Hyanthu̱, xi ꞌñekwa nꞌar me Israel hingar nemhñö.
48Nuꞌmú̱ ar Natanael bi ꞌñemba ar Hesu:
—Hanja gi pökagi.
Ha nu ar Hesu bi dötwabi:
—Núꞌmu̱ hinxki zoꞌatho ar Lipe ngi e ngi kꞌöskagi, da hantꞌaꞌi ngi ꞌba̱ hárwa ar ꞌbai̱ꞌiuxi.
49Ar Natanael bi dödi ne bi ꞌñenö:
—Utate, nuꞌge go ár Tꞌu̱ꞌi Jö, ne go geꞌe ár Ndö ya me Israel.
50Ar Hesu bi dödi ne bi ꞌñembabi:
—Hage ga ñꞌemu̱i núꞌmu̱ hoṉse̱ da xiꞌaꞌi da hantꞌaꞌi ngi ꞌba̱ hár wa ar ꞌbai̱ꞌiuxi. Nuya pa

xi ꞌñepꞌu̱ ma gi hyanda maꞌra ya döta ntꞌudi.
51Ne bi ꞌñembabi:
—Xa majöni di xiꞌaꞌi, nunar panu̱ ne nuya di ꞌñepꞌu̱, ma gi hyanda mhetsꞌi di xogi, ne

gi hyandwa yá eṉxe̱ Jö di poṯsꞌe ne di köi da zu̱ Nöꞌö Togo ba e bi Njöꞌi.
2

Nꞌar nthöti núnu̱ har hnini Nkana
1 Ár hñupa bi nja nꞌar nthöti núnu̱ Nkana har hai̱ Ngalilea. Ka mi ꞌbu̱hnu̱ ár nönö ar

Hesu nꞌehe.
2Ar Hesu ne yá max̱te bi nsipabi nda ma har ngo nꞌehe.
3Núꞌmu̱ mi kꞌatꞌa ar ixkatꞌafi, ár nönö ar Hesu bi ꞌñembabi:
—Bi the ar ixkatꞌafi.
4Ha nu ar Hesu bi ꞌñenö:
—Yoꞌö gi xikagiga, tsi ꞌbeẖñö. Hinxi zoṯa ar pa da nheki ma tsꞌeḏi.
5Nepꞌu̱ ár nönö bi ꞌñemba nuꞌu̱ mi fax̱te har ngo:
—ꞌYoṯhu̱ gatho nöꞌö da xiꞌahu̱.
6 Ne mi tihnu̱ ꞌrato ya döta moto mi sitꞌa ar dehe, ngu yá ntꞌumbi ya xodyo ja mi

ntꞌaxku̱nu̱. Mi ñꞌeṉga ngu hñu wa goho xoṉi ar dehe nꞌa ngu nꞌa ya motoyu̱.
7Ar Hesu bi ꞌñemba ya ꞌbeg̱o:
—Ñuꞌsu̱ ar dehe nuya motoyu̱.
Ne nuꞌu̱ bi ñutsꞌi xiñho, xa bi ꞌbaxki.
8Mꞌef̱a bi ꞌñembabi nꞌehe:
—ꞌYaṯhu̱ ne hñöꞌspabihu̱ ár ndö nunar ngonu̱.
Nuꞌu̱ bi hñöꞌspabiꞌö.
9 Nunár ndö ar ngo mi za̱ ar dehe xki ñꞌixkatꞌafi, himi pöhnu̱ habu̱ xki ꞌñehe. Hoṉse̱

nuya ꞌbeg̱oyu̱ mi pöꞌu̱ xki ꞌyaṯꞌu̱ har dehehmö. Nunar ndö ꞌmu̱ bi ma ba zo nöꞌö togo xki
nthöti.

10Ne bi ꞌñembabi:
—Gatho nuꞌu̱ togo oṯꞌa nꞌar ngo, mꞌeṯꞌo unga ar hoga ixkatꞌafi, ne núꞌmu̱ xi nithe nuꞌu̱

xi tsꞌohni, unga nöꞌö hintsꞌu̱ ho. Ha nuꞌge xka kwata nöꞌö xiñho, ne ja xka umpya.
11 Gehnu̱ ar ꞌbeṯꞌo dötantꞌudi bi ꞌyoṯꞌa ar Hesu núnu̱ Nkana har hai̱ Ngalilea. Bi ñꞌu ár

nsunda ne nuyá max̱te bi ñꞌemu̱ibi.
12 Nepꞌu̱ ar Hesu bi ma Nkapernaum, bi mew̱i ár nönö, yá jödö ne yá max̱te. Ka ba

ꞌbu̱hnu̱ ꞌra ya tsi pa.
Ar Hesu bi paxtꞌa ar dönganijö
(Mt. 21:12‑13; Mr. 11:15‑18; Lk. 19:45‑46)

13Núꞌmu̱mi ꞌbap̱ꞌu̱tho ar baxjwa ár daṉgo ya xodyo, ar Hesu bi boṯsꞌe bi ma Herusalen.

14 Mi zoṉu̱ bi hyanda ꞌra mi ꞌbu̱hnu̱ hár thi ar dönganijö mi pa̱ ya boi, ya deṯi, ya
domtxu, ne mi huhnu̱ ya paṯbojö.

15 Ar Hesu bi hyoka nꞌar nkꞌeṉxi nthöhi, ne bi ꞌyeṉga nuya ma,̱ mahyeg̱iwi yá deṯi ne
yá boi mi ꞌbu̱ har nijö. Bi fontꞌwa yá bojö ya paṯbojö ne bi pu̱spa yá mexa.

16Ne bi ꞌñemba nuꞌu̱ togo mi pa̱ ya domtxu:
—Juju̱wayu̱, yo gi jafu̱ ár ngu ma Dada nꞌar tai̱.
17Nuꞌmú̱, nuyá max̱te bi beñꞌu̱ xki tꞌotꞌa hár Tꞌofo Jö habu̱ enö: Di tuse̱ di supꞌa ri ngu.
18Nuya ndöxodyo bi ꞌñemba ar Hesu:
—Tema dötantꞌudi gi utkagihe, njapꞌu̱ ga pöhe togo xi ꞌraꞌa ar tsꞌeḏi gi ꞌyoṯꞌa njapꞌu̱.
19Ar Hesu bi dödi ne bi ꞌñembabiꞌu̱:
—Hwathu̱ nunar nijönu̱, ne ár hñupa ga pengi ga ju̱xa manꞌagi.
20Nuꞌmú̱ nuya xodyo bi ꞌñeñꞌu̱:
—Yonꞌaṯemaꞌrato njey̱e̱ bi nju̱xa nunar nijönu̱. Hage hñupatho gi ju̱xa manꞌagi.
21Nunar nijö mi noṉga ar Hesu gehnu̱ ár ndoꞌyose.̱
22Ha núꞌmu̱ mi mengi bi nte manꞌagi ar Hesu, nuyá max̱te bi beñꞌu̱ xki mönga njapꞌu̱,

ne bi ñꞌemu̱iꞌu̱ gatho nöꞌö xki tꞌotꞌa hár Tꞌofo Jö, ne nöꞌö mi mönga ar Hesu.
Ar Hesu pötwatho yá mfeni ya jöꞌi

23 Nu mi ꞌbu̱hnu̱ Herusalen har daṉgo mbaxjwa, nzey̱e̱ ya jöꞌi bi ñꞌemu̱i ar Hesu, mi
hyanda ya ntꞌudi mi oṯꞌö.

24Ha nöꞌö himi ñheṯho, ngetho mi pötwatho yá mfeniꞌu̱.
25Ne himi hoñꞌö togo nda xipabi tengu yá mꞌu̱i ya jöꞌi, ngetho nöꞌö mi pötho tema mi

benga nꞌa ngu nꞌaꞌu̱.
3

Ar Hesu ne ar Nikodemo
1 Mi ꞌbu̱ nꞌar ñꞌoẖo̱ mar deṉgaꞌbep̱ate már thuhu Nikodemo, mar ndö madeda yá

mixodyowi.
2Nunu̱ ba e nxui bi kꞌönga ar Hesu ne bi ꞌñembabi:
—Utate, di pöhe xpa peṉ̃ꞌa Jö ngu ár utate, ngetho hingi tsa̱ to da ꞌyoṯꞌa nuya ntꞌudi gi

oṯge nuꞌmu̱ hingi ꞌbu̱hwiꞌö.
3Ar Hesu bi döti ne bi ꞌñembabi:
—Xa majöni di xiꞌaꞌi, nöꞌö togo hinda mengi da mꞌu̱ manꞌagi, hinda tsa̱ da hyandwa ár

tsꞌu̱tꞌwi Jö.
4Ar Nikodemo bi ꞌñembabi:
—Hanja tsa̱ da mengi da mꞌu̱ manꞌagi nꞌar ñꞌoẖo̱ xi ndönzia. Hage tsa̱ da yu̱tꞌa hár mu̱i

ár nönö manꞌagi, ne da mengi da mꞌu̱i.
5 Bi dötwa ar Hesu:
—Xa majöni di xiꞌaꞌi, nöꞌö togo hinda mꞌu̱ har dehe ne hár Hñö Jö, hinda tsa̱ da yu̱tꞌa

hár tsꞌu̱tꞌwi Jö.
6Nuꞌu̱ to gatho xi ꞌyoṉga nꞌar jöꞌi, ar jöꞌi nꞌehe. Ha nuꞌu̱ xi umba ár te ár Hñö Jö, ar hñö

nꞌehe.
7Yo gi ꞌyo̱ nuꞌmu̱ di xiꞌaꞌi, mahyoni gi pengi gi mꞌu̱ manꞌagi.
8 Ar ndöhi habu̱ gatho ꞌyo ne gi oḏe bu̱, ha hingi pödi habu̱ xpa ehe, wa habu̱ di ma.

Njapꞌu̱ nuꞌu̱ xi mꞌu̱ manꞌagi xi nzinga ár Hñö Jö.
9Ar Nikodemo bi dödi ne bi ꞌñembabi:
—Hanja tsa̱ da tho njapꞌu̱.
10Ar Hesu bi dödi ne bi ꞌñenö:
—Ár utateꞌi ya me Israel, yoꞌö hingi pöhyu̱.
11 Xa majöni di xiꞌaꞌi, nöꞌö di pöhe di xiꞌahu̱, ne nöꞌö xta hanthe di daẖe majöni, ha

nuꞌahu̱ hingi ñꞌemu̱ihu̱ nöꞌö di xiꞌahe.
12Nuꞌmu̱ hingi ñꞌemu̱ihu̱ nöꞌö di xiꞌahu̱ di heḵwa nöꞌö te jawa har ximhai̱, hanja ma gi

ñꞌemu̱ihu̱ nuꞌmu̱ ga xiꞌahu̱ nuꞌu̱ te janu̱ mhetsꞌi.

13 Hinto xi box̱a mañö mhetsꞌi, geseꞌ̱ö ba kö mhetsꞌi, gehnu̱ Togo ba e bi Njöꞌi, ar
mengunu̱.

14Ne njangu ar Moise bi tsu̱ta nꞌar kꞌeñö ha nꞌar za, núꞌmu̱ mi ꞌyo ya me Israel ha ya
otꞌatꞌoẖo,̱ ma da njapꞌu̱ Nöꞌö Togo ba e bi Njöꞌi, mahyoni da tsꞌu̱ta ha nꞌar za nꞌehe.

15Ne gatho nuꞌu̱ togo da ñꞌemu̱i, hinda mꞌeḏi, ma da mes̱ꞌu̱ ar te hiñhamꞌu̱ da götsꞌi.
Jö xa bi mö ya meximha̱i

16 Jö xa bi mö ya meximhai̱, jange bi unga nöꞌö nꞌase̱ ár Tꞌu̱, ne njapꞌu̱ gatho nuꞌu̱ togo
da ñꞌemu̱i, hinda mꞌeḏi, ma da meꞌ̱sa ar te hiñhamꞌu̱ da götsꞌi.

17Ngetho Jö hinxpa peẖna ár Tꞌu̱ har ximhai̱ da meẖna har ꞌbex̱ui ya meximhai̱. Xpa
peẖni da poẖyu̱.

18Nöꞌö togo da ñꞌemu̱ibiꞌö, hindama da ꞌbeẖna har ꞌbex̱ui. Ha nöꞌö togo hinda ñꞌemu̱i,
xi tꞌeḵwabi da ꞌbeẖna har ꞌbex̱ui, ngetho himbi ñꞌemu̱ibi nöꞌö nꞌase̱ ár Tꞌu̱ Jö.

19Nuꞌu̱ ma da mꞌeẖna har ꞌbex̱ui, ngetho ar hyatsꞌi ba ekwa har ximhai̱, ha nuꞌu̱ xa bi
mö ar ꞌbex̱ui, ngetho himi oṯꞌu̱ nöꞌö xiñho.

20 Gatho nuꞌu̱ togo oṯꞌa nöꞌö hingi ho, u̱tsa ar hyatsꞌi, ne hingi kwatꞌi, njapꞌu̱ hinda
nheki hingi ho nöꞌö oṯꞌe.

21 Ha nöꞌö togo oṯꞌa nöꞌö majöni, kwatꞌa har hyatsꞌi, honi da nheki nöꞌö oṯꞌe, ngetho
oṯꞌe ju̱mpa ár tsꞌeḏi Jö.

Ár ꞌya̱te ar ñꞌo̱ho̱ nthöti
22Mꞌef̱a ar Hesu bimew̱i yámax̱te har hai̱ Nhudea, ne ka ba ꞌbu̱hnu̱ ꞌra ya pa, mi xixthe

ya jöꞌi.
23Ar Xuwa nꞌehe mi xixthe núnu̱ Enon getꞌu̱ ar hnini Salim, ngetho mi janu̱ nzey̱e̱ ar

dehe. Jange ya jöꞌi mi panu̱ nda nxixtheꞌu̱.
24Gathoyu̱ bi thogi núꞌmu̱ hinxki tꞌetꞌatho ar faḏi ar Xuwa.
25Nuꞌmú̱ yá max̱te ar Xuwa bi ntsaẖñökiwi yá mixodyowi, mi noṉ̃ꞌu̱ ar xixthe ntꞌaxki.
26 Bi ma ba kꞌöꞌsa ar Xuwa, ne bi ꞌñembabi:
—Utate, nunar ñꞌoẖo̱ ga nthew̱i ꞌrandi ar döthe Hordan, nöꞌö ga dam̱ajöninu̱, xixthe

nꞌehe, ne gatho ya jöꞌi pa bi tsu̱di.
27Ar Xuwa bi dödi ne bi ꞌñenö:
—Hinto tsa̱ te da meꞌ̱sase̱ nuꞌmu̱ hingo xi umba Jö.
28 Nuꞌahu̱ xka ꞌyos̱eẖu̱ núꞌmu̱ nda enö: Nuga hindar Kristo. Hoṉse̱ xpa ꞌbeṉkagi ga

ꞌbeṯꞌo.
29Njangu nꞌar ñꞌoẖo̱ ma da nthöti, go ma da zixa ar ꞌbeẖñöꞌö, ha nöꞌö ar ꞌyaṯe ñꞌowi,

ox̱a nöꞌö te mö ne xa johya. Di njagapꞌu̱ nꞌehe, di johya di o̱ nöꞌö te thogi.
30Ngetho mahyoni da hñuxa ár nsuꞌö, ne nuga da the ma nsu.
Nöꞌö ba e mhetsꞌi

31Nöꞌö xpa e mhetsꞌi töpa ár nsu nuya ꞌbu̱kwa har ximhai̱. Ha nuya meximhai̱ ár meṯi
ar ximhai̱, ne hoṉse̱ mönga nöꞌö te jawa. Hö, töte ár nsu nöꞌö togo xpa e mhetsꞌi.

32Nunu̱ xipa ya jöꞌi te xpa oḏe ne xpa handnu̱, mödi njapꞌu̱ hinto ñꞌemu̱i nöꞌö möñꞌö.
33Nuꞌu̱ togo hömba ár mhö, ñꞌu njapꞌu̱ majöni nöꞌö mönga Jö.
34Nöꞌö togo xpa peẖna Jö, mömba ár mhöꞌö, ngetho Jö hingi em̱batho ár Hñö umbabi.
35 Jö ar Dada xa mö ár Tꞌu̱, jange xi ꞌyeṉtꞌwa gatho hár ꞌye.̱
36Nöꞌö togo ñꞌemu̱i ar Tꞌu̱, peꞌ̱sa ar te hiñhamꞌu̱ da götsꞌi. Ha nöꞌö hingi ne da ñꞌemu̱i

ar Tꞌu̱, hinda ma da meꞌ̱sa nunar tenu̱, hoṉse̱ ár kwe̱ Jö ma da nthex̱kwiꞌö.
4

Ar Hesu ne ar ꞌbeẖñö me Nsamaria
1Núꞌmu̱ mi bö ar tsi Hmu xki zo yá gu ya deṉgaꞌbep̱ate nöꞌö mi pe ya jöꞌi, mi eñꞌu̱: Ar

Hesu xa xixthe nzey̱e̱ ya jöꞌi, töta ar Xuwa Xixthe
2 (mödi ar Hesu hingo mi xixtheꞌö, yá max̱te go mi oṯꞌu̱).
3Ne bi boṉga har hai̱ Nhudea, bi menga manꞌagi har hai̱ Ngalilea.

4Mi mahyoni nda thota har hai̱ Nsamaria.
5 Jange mi thohnu̱ Nsamaria, ba e ha nꞌar hnini ár thuhu Sikar, getꞌu̱ habu̱ ꞌbu̱ ár hai̱

ar Hakob xki zokwa ar Huse ár tꞌu̱.
6Ka mi ꞌbu̱hnu̱ nꞌar poṯhe, mi tꞌembabi ár poṯhe ar Hakob. Nu mi thohnu̱ ar Hesu, xki

zaḇi mi ne ar ꞌñu, bi ma ba huhnu̱ habu̱ mi ꞌbu̱ ar poṯhe, mi tsu̱ ngu made mpa.
7 Ba e har poṯhe nꞌar ꞌbeẖñö me Nsamaria nda ꞌyaṯꞌa ar dehe, ne ar Hesu bi ꞌñembabi:
—ꞌRaka nꞌa tsi tu̱i ar dehe ga tsi.
8Ha nuyá max̱te xki ma har hnini, ma nda daṉga te nda ziꞌu̱.
9Nunar ꞌbeẖñö me Nsamaria bi ꞌñemba ar Hesu:
—Hanja gi aḵar dehe, ngetho gar xodyo, ha nuga dar me Nsamaria.
Bi mönga njapꞌu̱ ngetho nuya xodyo himi ne nda ntsixkwi ya me Nsamaria.
10Nuꞌmú̱ ar Hesu bi dödi ne bi ꞌñembabi:
—Nuꞌmu̱ gi pötwahmö ár ntꞌuni Jö, ne nuꞌmu̱ gi pöhmö togo aꞌ̱a ar dehe, go xka ꞌyaḵagi

ꞌmu̱, ne nuga xta ꞌraꞌa ar dehe unga ar te.
11Ne nunar ꞌbeẖñö bi ꞌñenö:
—Tsi Tata, nunar poṯhe xi ñhe, ne hinte gi hö te gi ꞌyaṯꞌi. Habu̱ ma gi hö ar dehe unga

ar te ꞌmu̱.
12 Hage gi töpke ár nsu ma palehe ar Hakob togo bi zogagihe nunar poṯhenu̱. Ka mi

tsithewaꞌö, yá tꞌu̱ ne gatho yá meṯi.
13Ar Hesu bi dödi ne bi ꞌñembabi:
—Nuꞌu̱ togo da zi nunar dehenu̱, ma da mengi da ntuthe.
14Ha nöꞌö togo da zi nunar dehe di unga, hindama damengi da ntuthe. Ngetho nunar

dehe ga umbabi, ma da njangu nꞌar poṯhe hár mu̱i, unga ar dehe hiñhamꞌu̱ da xa.̱
15Nuꞌmú̱ nunar ꞌbeẖñö bi ꞌñembabi:
—Tsi Tata, ꞌraka nöꞌö ar deheꞌö. Njapꞌu̱ hinga pengi ga ntuthe, ne hinga e ga höxa ar

dehe.
16Ar Hesu bi ꞌñembabi:
—Di ma ba tsi ri döme, ne gi penga injawa.
17Ar ꞌbeẖñö bi dödi ne bi ꞌñenö:
—Hinte ma döme di ꞌñehe.
Ar Hesu bi ꞌñembabi:
—Majöni nöꞌö xka mö, hinte gi ꞌñe ri döme.
18Ngetho ku̱tꞌa ya ndo̱ xka ꞌñehe, nöꞌö gi ꞌbu̱hwipya hingo ri döme. Jange majöni nöꞌö

xka mö, hinte ma döme gi ꞌñehe.
19Nuꞌmú̱ bi ꞌñemba ar ꞌbeẖñö:
—Tsi Tata, gar mꞌeẖni Jö ngubeni.
20 Numa palehe bi ndönga Jö núnu̱ har tꞌoẖoṉu̱. Ha nuꞌahu̱ gar xodyohu̱, gi eñhu̱

mahyoni da ndönga Jö núnu̱ Herusalen.
21Ar Hesu bi ꞌñembabi:
—Ma ga xiꞌaꞌi, nönö, ma da zo̱ ar pa núꞌmu̱ gatho nuꞌu̱ togo ne da ndönga Jö ar Dada,

hinda ma da ekwa har tꞌoẖoṉu̱, ne hinda manu̱ Nherusalen.
22Nuꞌahu̱ gi ndöñhu̱ nöꞌö hingi pöhu̱, ha nuje hö, di pöhe togo di ndöñhe, ngetho ar

mpoẖo̱ bi e ha ya xodyo.
23Xi ꞌñepꞌu̱ ar pa ne xi zop̱ya, núꞌmu̱ togomajöni ndönga Jö ar Dada, da ꞌyoṯꞌe di poṉga

hár mu̱i ne ngu nöꞌö majöni, ngetho ar Dada honga togo da ndönga njapꞌu̱.
24 Jö ar hñö, ne hingi nheki. Jange nuꞌu̱ togo da ndöni, mahyoni di poṉga hár mu̱i ne

ngu nöꞌö majöni.
25 Bi ꞌñenga ar ꞌbeẖñö:
—Di pödi ma da e ar Mesia nöꞌö tꞌembabi ar Kristo, ne núꞌmu̱ xta eꞌö, ma da ꞌyotkagihe

xiñho ar ꞌñu.
26Ar Hesu bi ꞌñembabi:
—Go geke togo di ñöwipya.
27Geꞌmu̱ bi zo̱ yá max̱te, ne nuꞌu̱ xa bi ꞌyoṯho bi hyantꞌu̱ ar Hesu mi ñöwi nꞌar ꞌbeẖñö,

mödi hinto bi ñꞌaṉi tema mi am̱babi, wa tema mi mpeꞌu̱.

28Nuꞌmú̱ nunar ꞌbeẖñö dama bi zopꞌu̱ ár xoṉi, bi nixtꞌi bi ma har hnini, ne bi ꞌñemba

gatho ya jöꞌi:
29 —Ba ehu̱ gi hyanthu̱ nꞌar ñꞌoẖo̱ xi xikagi gatho nöꞌö xta oṯꞌe. Ha hinga gehnu̱ ar

Kristo ꞌmu̱.
30Nuꞌmú̱ nzey̱e̱ ya jöꞌi ba poṉga har hnini, ba e bi kꞌötsꞌi.
31Nu mi ma ar ꞌbeẖñö, nuyá max̱te mi pem̱babiꞌu̱ ar Hesu mi embabi:
—Utate, ba e gi ñuni.
32Ha nöꞌö bi ꞌñembabiꞌu̱:
—Di peꞌ̱ska nꞌar ñhuni di tsi, nöꞌö hingi pöhu̱.
33Nuyá max̱te mi enga nꞌa ngu nꞌa:
—Hage to xpa hömpa te da zi ꞌmu̱.
34Ar Hesu bi ꞌñembabiꞌu̱:
—Numa ñhuniga, ga oṯꞌwa ngu ne nöꞌö togo xpa peṉkagi, ne ga jwata gatho nöꞌö xi

ꞌbep̱kagi.
35Nuꞌahu̱ gi eñhu̱, ꞌbeṯa goho nzönö da zo̱ ar sofo. Ha nuga di xiꞌahu̱: Ndi, hyanthu̱ ya

ꞌbotꞌi xi ñötsꞌi da nsofo.
36 Nuya xathe hönga ar nthöhö ne ju̱xa ya sofo hiñhamꞌu̱ thege, jange nuya xofo

njohyawi ya motꞌi.
37Xa majöni nöꞌö engar jöꞌi: Nꞌañꞌo togo potꞌi ne manꞌa togo xofo.
38Nuga di peṉ̃ꞌahu̱ gi munsu̱ ya jöꞌi, ngu nꞌar xofo nöꞌö hinxka mpeẖu̱. Maꞌra togo xi

mpotꞌi, ne nuꞌahu̱ go xka johu̱ ar sofo.
39Nenzey̱e̱ yamengu ar hniniꞌö har hai̱ Nsamaria, bi ñꞌemu̱imi ꞌyoꞌ̱u̱ nöꞌömi dam̱ajöni

nunar ꞌbeẖñönu̱, mi enö: Xi xikagi gatho nöꞌö xta oṯꞌe.
40Núꞌmu̱ mi zoṉga ya me Nsamaria habu̱ mi ꞌbu̱ ar Hesu, bi ꞌyap̱a ar möte nda gohnu̱,

ne bi gohnu̱ yopa.
41Ne ma nzey̱e̱ bi ñꞌemu̱i mi ꞌyo̱ nöꞌö te mi möñꞌö.
42Ne mi embabiꞌu̱ ar ꞌbeẖñö:
—Nupya di ñꞌemu̱ihe hinge hoṉse̱ da oẖe nöꞌö ga xikagihe. Xta os̱eẖe nöꞌö mö, ne di

pöhe xiñho go gehnu̱ ar Kristo togo xpa ꞌbeẖni da po̱ ya meximhai̱.
Ar Hesu bi o̱thebi ár tꞌu̱ ár ma̱xte nꞌar ndö

43Ár yopa bi gu̱ ar ꞌñu manꞌagi ndi ma Ngalilea.
44 Ngetho ar Hesu xki das̱e̱ majöni bi ꞌñenö, nꞌár mꞌeẖni Jö hingi tꞌeꞌspa ár nsu hár

hai̱se.̱
45Mi zoṉga Ngalilea, nuya mengunu̱ bi numañho, ngetho xki hyanda gatho nöꞌö xki

ꞌyoṯꞌa núnu̱ Herusalen har daṉgo. Nuya paꞌu̱ ka mi ꞌbu̱hnu̱ꞌu̱ nꞌehe.
46Mꞌef̱a ar Hesu bi mamanꞌagi núnu̱ Nkana har hai̱ Ngalilea, habu̱ xki japa ar dehe xki

ñꞌixkatꞌafi. Núnu̱ Nkapernaum ka mi ꞌbu̱hnu̱ nꞌár max̱te ar ndö togo mi hñenga ár bötsi.
47 Nu mi ꞌyoẖnu̱ ar Hesu ba tsopꞌu̱ Nhudea, ba e Ngalilea, bi ma ba ap̱abi nda e nda

hyandwa ár bötsi, ngetho mi txꞌu̱da ár te.
48Ne ar Hesu bi ꞌñembabi:
—Nuꞌahu̱, nuꞌmu̱ hingi hyanthu̱ ya dötantꞌudi, hingi ñꞌemu̱ihu̱.
49Nunár max̱te ar ndö bi ꞌñenö:
—Tsi Hmu, ba e ngutꞌa, ꞌbu̱tho da du ma tꞌu̱.
50Ar Hesu bi ꞌñembabi:
—Di ma, ri tꞌu̱ ꞌbu̱i xiñho.
Ne nunar ñꞌoẖoṉu̱ bi ñꞌemu̱i nöꞌö bi nsipabi, bi gu̱ ár ꞌñu bi ma.
51Núꞌmu̱ mi ꞌyo ar ꞌñu ndi ma ár ngu, nuyá ꞌbeg̱o ba e bi dödi, ne bi ꞌñeñꞌu̱:
—Ri tꞌu̱ ꞌbu̱i xiñho.
52Nöꞌö bi ꞌyam̱babi hamꞌu̱ bi ndu̱i bi mꞌu̱ xiñho. Nuꞌu̱ bi ꞌñembabi:
—Mande, ngu nꞌar nde bi hye̱ ar mpatꞌi.
53Nunár dada ar bötsi bi beni geꞌmu̱ xki xipa arHesumi ꞌbu̱ xiñho ár tꞌu̱, ne bi ñꞌemu̱iwi

gatho yá mëni.

54 Go gehnu̱ ár ñoho ar döta ntꞌudi bi ꞌyoṯꞌa ar Hesu núnu̱ Ngalilea núꞌmu̱ mba penga

Nhudea.
5

Ar ñꞌo̱ho̱ xki nza ár ndoꞌyo núnu̱ Betesda
1Mꞌef̱a bi daṯꞌa nꞌár daṉgo ya xodyo núnu̱ Herusalen, ne ar Hesu bi manu̱ nꞌehe.
2Núnu̱ Herusalen ka ꞌbu̱hnu̱ nꞌar poṯhe tꞌembabi Betesda har hñö ebreo, ne peꞌ̱sa ku̱tꞌa

ya mꞌetꞌe, ꞌbu̱ getꞌu̱ ar goxthi tꞌembabi ar Goxthideṯi.
3Ka mi ꞌbonu̱ nzey̱e̱ ya daṯhi, ya goda,̱ ya dowa ne nuꞌu̱ xki nza yá ndoꞌyo, gathoyu̱ mi

toꞌ̱mi nda mfeꞌ̱sa ar dehe.
4Ngetho mi jar pa mi kö nꞌár eṉxe̱ Jö mi wöntꞌa ar dehe, ne nöꞌö togo nda ntöte nda

yu̱tꞌa mꞌeṯꞌo har dehe, nöꞌö nda dixa tsaṉtꞌö ar hñeni mi thogi.
5Ne mi ꞌbu̱hnu̱ nꞌar ñꞌoẖo̱ mi peꞌ̱sa nꞌaṯemaꞌreṯꞌa ne hñöto njey̱e̱ mi hñeni.
6Ar Hesu bi hyandi mi ꞌbeṉu̱, mi bödi mi peꞌ̱sa nzey̱e̱ ya jey̱e̱ mi njapꞌu̱, bi ꞌñembabi:
—Ha gi ne da dixꞌaꞌi.
7Ar daṯhi bi dödi ne bi ꞌñembabi:
—Tsi Tata, hinto di ꞌñe togo da max̱kagi ga ku̱tꞌa har dehe núꞌmu̱ xta mfeṯsꞌi, ngetho

núꞌmu̱ di pahmö ga ku̱tꞌi, manꞌa tökagi da yu̱tꞌa mꞌeṯꞌo.
8Ar Hesu bi ꞌñembabi:
—Nangi, ju̱xa ri fidi ne ꞌyo.
9Ne nunar ñꞌoẖoṉu̱ dama bi ditsꞌi, bi gu̱xa ár fidi ne bi ñꞌo. Ha nor paꞌö mar pa ntsay̱a.̱
10 Jange nuya ndöxodyo bi ꞌñembabi nunar ñꞌoẖo̱ xki tꞌoṯhe:
—Ar pa ntsay̱ap̱ya, hingi ho gi hñöxa ri fidi.
11Nunar ñꞌoẖo̱ xki ditsꞌi bi ꞌñembabiꞌu̱:
—Nöꞌö togo bi oṯhegi, geseꞌ̱ö bi ꞌñengagi: Ju̱xa ri fidi gi ꞌyo.
12Ne nuꞌu̱ bi ꞌyam̱babi:
—Togo bi xiꞌaꞌi gi ju̱xa ri fidi gi ꞌyo.
13Ha nunar ñꞌoẖo̱ xki ditsꞌi, himbi bödi togo xki oṯhe, ngetho mi ꞌbu̱hnu̱ nzey̱e̱ ya jöꞌi,

ha nunar Hesu xki ma.
14Mꞌef̱a ar Hesu bi nthew̱i har nijö nunar ñꞌoẖoṉu̱ mi hñemhö, ne bi ꞌñembabi:
—Ha gi oḏe, nuꞌge bi dixꞌaꞌi. Yo ma gi pengi gi ꞌyoṯꞌa ar tsꞌoki, yo ma da ꞌñepꞌaꞌi nꞌar

thogi di töte ár döta.
15Nepꞌu̱ nunar ñꞌoẖoṉu̱ bi ma ba kꞌöꞌsa ya ndöxodyo, bi xipabiꞌu̱ ar Hesu go xki oṯheꞌö.
16 Jange nuya ndöxodyo xami u̱tsa ar Hesu, ne xami nemhöꞌu̱ nda hyo, ngethomi oṯꞌa

ya döta ntꞌudi har pa ntsay̱a.̱
17Nuꞌmú̱ ar Hesu bi ꞌñembabiꞌu̱:
—Ma Dada hinxi ntsay̱a̱ mpef̱i, di njagapꞌu̱ nꞌehe.
18 Mi ꞌyox̱a nuya mhöyu̱, nuya ndöxodyo xa bi hñuxa yá kwe.̱ Ne mi ne nda hyoꞌu̱,

ngetho himi oṯꞌa nöꞌö mönga har tꞌofo habu̱ noṉga ar pa ntsay̱a,̱ ne mi embase̱ Jö go már
Dada, njapꞌu̱ mi ñhuxkwi.

Ar tsꞌeḏi peꞌ̱sa ár Tꞌu̱ Jö
19Nuꞌmú̱ ar Hesu bi dödi ne bi ꞌñembabiꞌu̱:
—Xamajöni di xiꞌahu̱, hinte tsa̱ te da ꞌyoṯꞌase̱ ár Tꞌu̱ Jö. Teṉda nöꞌö oṯꞌa ár Dada, ngetho

gatho nöꞌö oṯꞌa ar Dada, oṯꞌa ar Tꞌu̱ nꞌehe.
20 Jö ar Dada xa mö ár Tꞌu̱ jange uta gatho nöꞌö te oṯꞌö. Ne ma da uta maꞌra xa di thota

ár döta, ne xki hyanthu̱ xa gi ꞌyoẖu̱.
21 Jö ar Dada koꞌspa yá te nuꞌu̱ xi du, njapꞌu̱ ár Tꞌu̱ nꞌehe umba ár te nuꞌu̱ togo da neꞌö.
22 Jö ar Dada hinto höꞌspamajöni, ngetho gatho bi ꞌyeṉtꞌwa hár ꞌye̱ ár Tꞌu̱, go da hñöxa

majöniꞌö.
23Ne njapꞌu̱ gatho ya jöꞌi da ꞌñeꞌspa ár nsu ar Tꞌu̱, ngu tꞌeꞌspa ár nsu Jö ar Dada. Nöꞌö

togo hingi eꞌspa ár nsu ar Tꞌu̱, hingi eꞌspa ár nsu ar Dada togo xpa peẖni.

24 Xa majöni di xiꞌahu̱, nöꞌö togo jamasu nöꞌö di mö, ne ñꞌemu̱i Jö togo xpa peṉkagi,
peꞌ̱sa ar te hiñhamꞌu̱ da götsꞌi. Ne hinda ꞌbeẖna har ꞌbex̱ui, ngetho ꞌbu̱tho xki du, ne bi
mengi bi meꞌ̱sa nꞌar ꞌraꞌyo te.

25Xa majöni di xiꞌahu̱, xi ꞌñepꞌu̱ ar pa, ne xi zop̱ya, núꞌmu̱ nuꞌu̱ xi du ma da ꞌyo̱ ár mhö
ár Tꞌu̱ Jö, ne nuꞌu̱ togo da ꞌñetꞌa ár mu̱i, ma da meꞌ̱sa ar te hiñhamꞌu̱ da götsꞌi.

26 Ngetho jangu Jö ar Dada höse̱ ar te, njapꞌu̱ xi umba ar tsꞌeḏi ár Tꞌu̱ da hñöse̱ ar te
nꞌehe.

27Nexi ꞌyeṉtꞌwa hár ꞌye̱ ár Tꞌu̱ da hñöꞌspamajöni gatho ya jöꞌi, ngetho go ba e bi njöꞌiꞌö.
28Yo gi ꞌyoẖu̱ nuꞌmu̱ di xiꞌahu̱ njapꞌu̱, ngetho ma da zo̱ ar pa, nuꞌu̱ to gatho xi tꞌag̱i ma

da ꞌyoꞌ̱spa ár mhö ár Tꞌu̱ Jö.
29Ne nuꞌu̱ togo xi ꞌyoṯꞌa nöꞌö xiñho, ma da nangi da meꞌ̱sa ar te hiñhamꞌu̱ da götsꞌi. Ha

nuꞌu̱ togo xi ꞌyoṯꞌa nöꞌö hingi ho, ma da nangi da ꞌbeẖna har ꞌbex̱ui.
Nuꞌu̱ da̱majöni togo ar Hesu

30Nuga hingi tsa̱ te ga oṯꞌase.̱ Ngu di oḏe xikamaDada, njapꞌu̱ di oṯꞌa ar tsꞌu̱tꞌwi. Nema
tsꞌu̱tꞌwi xiñho, ngetho hindi oṯꞌa ngu di nega, di oṯꞌe ngu ne ma Dada togo xpa peṉkagi.

31Nuꞌmu̱ ga mönse̱ togogi, hinter me̱ nöꞌö di mö.
32 ꞌBu̱i nꞌa togo dam̱ajöni togogi, ne di pödi peꞌ̱sa ár nsu nöꞌö möñꞌö.
33Nuꞌahu̱ ga peṉ̃hu̱ ꞌra togo ma ba am̱ba ar Xuwa togogi, ne nöꞌö bi dam̱ajöni togogi.
34 Ha nuga hindi honga da dam̱ajönigi nꞌar jöꞌi. Nuꞌmu̱ xta xiꞌahu̱ njapꞌu̱, di honi gi

mpoẖu̱.
35Ar Xuwa mi ñheẖwi nꞌar ñotꞌi. Nöꞌö mi xiꞌahu̱ mi yotꞌa ri mfenihu̱, ne ga njohyahu̱

ꞌra ya tsi pa ngi ox̱u̱.
36Ha nuya ꞌbef̱i di pef̱i töpa ár tsꞌeḏi ar Xuwa da dam̱ajöni togogi. Ngetho di pe̱ ar ꞌbef̱i

ba peṉkagi Jö ga jwati, ne nuya ꞌbef̱iyu̱ dam̱ajöni geꞌö xpa peṉkagi.
37 Ma Dada togo ba peṉkagi go dam̱ajöni nꞌehe togogi, mödi hinxka ꞌyoẖu̱ xi ñö, ne

hinxka hyanthu̱ tenguꞌö.
38Hingi peꞌ̱sfu̱ ár mhö ha ri mu̱ihu̱, ngetho hinga ñꞌemu̱ihu̱ togo ba peṉ̃ꞌö.
39Hñethwu̱ ár Tꞌofo Jö, ngetho gi kax̱mbenihu̱ ka gi tiñhu̱nu̱ ar te hiñhamꞌu̱ da götsꞌi.

Hinxi zoda ri mfenihu̱ ka noṉgaginu̱.
40Ne hingi ne gi ñꞌemu̱igihu̱, ne gi peꞌ̱su̱ ar te hiñhamꞌu̱ da götsꞌi.
41Nuga hindi honi da ꞌñeska ma nsu ya jöꞌi.
42Di pötho nuꞌahu̱ hingi peꞌ̱sfu̱ ár mhöte Jö.
43Nuga xta e di poṯa Jö ar Dada, ne hingi numañhogihu̱. Nuꞌmu̱ da ehmö nꞌar jöꞌi di e

di noṉse̱ ár thuhuse,̱ nuꞌmú̱ hö, gi numansuhu̱.
44Hingi tsa̱ gi ñꞌemu̱ihu̱, ngetho mꞌeṯꞌo gi hoñhu̱ da tꞌesꞌahu̱ ri nsuhu̱ nꞌa ngu nꞌa, ne

hingi hoñhu̱ da ꞌñesꞌahu̱ ri nsuhu̱ nöꞌö nꞌase̱ Jö.
45Yo gi beñhu̱ ma ga daṯꞌaꞌihu̱ hár nthandi Jö ma Dada. Nöꞌö togo ma da daꞌ̱ahu̱, gese̱

ar Moise togo gi kax̱mbenihu̱ ma da ñöñꞌahu̱.
46 Ngetho nuꞌmu̱ gi ñꞌemu̱ihmöhu̱ ar Moise, gi ñꞌemu̱igihu̱ ꞌmu̱, ngetho ar Moise bi

ꞌyotꞌa ar tꞌofo noṉgagi.
47Ha nuꞌmu̱ hingi ñꞌemu̱ihu̱ nöꞌö bi ꞌyotꞌö, hinda tsa̱ gi ñꞌemu̱ihu̱ nöꞌö di mönga.

6
Ar Hesu bi ꞌwinga tho ngu̱dminthebe ya jöꞌi
(Mt. 14:13‑21; Mr. 6:30‑44; Lk. 9:10‑17)

1 Mꞌef̱a ar Hesu bi ꞌranga ꞌrandi ar dehe habu̱ ár thuhu Ngalilea, getꞌö ar ñhoṉthe
Tiberia.

2Ha nzey̱e̱ ya jöꞌi bi deṉi, ngetho xki hyanda ya ntꞌudi mi oṯꞌe, núꞌmu̱ mi oṯhe ya daṯhi.
3Nuꞌmú̱ ar Hesu bi box̱a mañö ar tꞌoẖo̱ ne ka ba huxkwinu̱ yá max̱te.
4Mi ꞌbap̱ꞌu̱tho ar baxjwa ár daṉgo ya xodyo.
5Ar Hesu mi hyanda ra nzey̱e̱ ya jöꞌi xki ꞌñe nda zu̱di, bi ꞌñemba ar Lipe:
—Habu̱ ga taṉ̃hu̱ ya thuhme ga ꞌwiñhu̱ gatho nuya jöꞌiyu̱.

6 Bi xipa njapꞌu̱ mi ne nda tsaṯa ar Lipe, ngetho ar Hesu mi pödi teme nda mef̱i.
7Ar Lipe bi dödi ne bi ꞌñembabi:
—Nunar nthöhö hönga yonthebe ya jöꞌi nꞌa pa, hinda wadi ga taṉ̃hu̱ ar thuhme ga

hemfu̱ nꞌa tsi xeṉi nꞌa ngu nꞌayu̱.
8 Nꞌa mbi döta nꞌár max̱te ár thuhu ar Andre, ár jödö ar Simu nöꞌö mi tꞌembabi ar

Pedro, ne bi ꞌñenö:
9 —ꞌBu̱kwa nꞌar bötsi hö ku̱tꞌa ya tsi thuhmesebada ne yoho ya tsi hwö. Te di

nom̱babiyu̱.
10Nuꞌmú̱ ar Hesu bi ꞌñemba yá max̱te:
—Xifu̱ ya jöꞌi da hñudi.
Xa mi janu̱ ya doṉi ne ka bi hñuhnu̱, mi tsu̱ ngu ngu̱dminthebe ya ñꞌoẖo.̱
11 Ne ar Hesu bi hñönga nuꞌu̱ ya tsi thuhme, bi umba njamödi Jö, ne bi hyemba yá

max̱te. Nuyu̱ bi umba nuꞌu̱ mi hudi, ne bi japꞌu̱ ya hwö nꞌehe, mi tꞌumba gatho nöꞌö mi
neꞌu̱.

12Núꞌmu̱ mi niñö gatho ya jöꞌi, ar Hesu bi ꞌbep̱a yá max̱te, ne bi ꞌñembabi:
—Johu̱ nuya xeṉi bi bongi ne hinte da mꞌeḏi.
13Bi goꞌu̱ ne bi ñuꞌsa ꞌreṯꞌamayoho mꞌoṯsꞌe ya xeṉi thuhme bi bongwabi nuꞌu̱ xki ñuni.
14Nuya ñꞌoẖoꞌ̱u̱ mi hyanda nuna döta ntꞌudinu̱ bi ꞌyoṯꞌa ar Hesu, bi ꞌñeñꞌu̱:
—Xa majöni go gehnu̱ ár mꞌeẖni Jö ma nda e har ximhai̱.
15Ar Hesu mi pötho mi ne nda zixꞌu̱ nda ꞌñexa ngu yá ndö. Jange nöꞌö bi mengi bi ma

ba ꞌbu̱se̱ har tꞌoẖo.̱
Ar Hesu mi ꞌyo har dehe
(Mt. 14:22‑27; Mr. 6:45‑52)

16Nu mi nxui ba kö yá max̱te, bi ma hár ñöni ar ñhoṉthe.
17 Ne bi yu̱tꞌu̱ ha nꞌar motsa ndi maꞌu̱ Nkapernaum. Núꞌmu̱ mi ꞌyoꞌu̱ har dehe, xki

mꞌex̱ui, har Hesu hinxki zoṯa habu̱ mi ꞌbu̱ꞌu̱.
18Ne bi ñꞌo nꞌar ꞌyomndöhi, xa mi japi nda mpu̱nsa ar dehe.
19Núꞌmu̱ xki ꞌyeṯꞌu̱ ar motsa ngu yonꞌaṯenthebe ya wëni ár yapꞌu̱, bi hyantꞌu̱ ar Hesu

mi papꞌu̱ mi ꞌyo har dehe, ndi watꞌa har motsa, ne xa bi zuꞌu̱.
20Ha nöꞌö bi ꞌñembabiꞌu̱:
—Yo gi ntsuhu̱, go geke.
21Nuꞌmú̱ nuyu̱ xa bi njohya bi poꞌ̱sa ar Hesu har motsa, ne dama bi zoṉ̃ꞌu̱ hár ñöni ar

dehe.
Ya jöꞌi bi hyonga ar Hesu

22Nu ár hyaxꞌöpꞌu̱, nuya jöꞌi xki go ꞌrandi ar dehe, xki hyantꞌu̱ nꞌadarmotsami ꞌbu̱hnu̱,
ne ka xki manu̱ yá max̱te, ha nu ar Hesu hinxki mew̱iꞌu̱.

23Nuꞌmú̱ bi zo̱ maꞌra ya motsa xki ꞌñe Tiberia, bi zoṉ̃ꞌu̱ getꞌu̱ habu̱ ar tsi Hmu xki umba
njamödi Jö, ne xki ꞌwinga gatho ya jöꞌi.

24Nu mi hyanda ya jöꞌi himi ꞌbu̱hnu̱ ar Hesu ne yá max̱te, bi box̱a ha ya motsa, ne bi
maꞌu̱ Nkapernaum ma ba honi.

Ar Hesu, ar thuhme unga ar te
25Nu mi dinga ar Hesu mi ꞌyo ꞌrandi ar dehe, bi ꞌñeñꞌu̱:
—Utate, hamꞌu̱ ga tsoḵwa.
26Ar Hesu bi dödi ne bi ꞌñembabiꞌu̱:
—Xa majöni di xiꞌahu̱, gi hongagihu̱ ngetho da ꞌraꞌahu̱ ga tsihu̱ ar thuhme ne ga

niñöhu̱, hinge gi honju̱ ngetho ga hyanthu̱ ya döta ntꞌudi.
27Yo gi umba ri mu̱ihu̱ gi hoñhu̱ ar ñhuni ngutꞌa da thege. Umba ri mu̱ihu̱ gi hyoñhu̱

ar ñhuni unga ar te hiñhamꞌu̱ da götsꞌi, da ꞌraꞌahu̱ Nöꞌö Togo ba e bi Njöꞌi, ngetho go xi
hñuxa Jö ár Dada da uñꞌö.

28Nuꞌmú̱ bi ꞌñeñꞌu̱:
—Tema mahyoni ga peẖe, ne njapꞌu̱ ga peẖe nöꞌö ne Jö ga oṯhe.
29Ar Hesu bi dödi ne bi ꞌñenö:

—Gehnu̱ ar ꞌbef̱i ne Jö gi ꞌyoṯhu̱, gi ñꞌemu̱ihu̱ nöꞌö togo xpa peṉ̃ꞌö.
30 Bi ꞌñeñꞌu̱ ꞌmu̱:
—Tema ntꞌudi gi oṯꞌe ga hanthe ne ga ñꞌemu̱iꞌihe. Tema döta ꞌbef̱i gi pef̱i.
31 Numa palehu̱ bi zi ar thuhme mi ta̱ mahetsꞌi núnu̱ ha ya otꞌatꞌoẖo,̱ ngu enga har

tꞌofo: Bi umba ar thuhme ndi ꞌñe mhetsꞌi nda ziꞌu̱.
32Ar Hesu bi ꞌñembabiꞌu̱:
—Xa majöni di xiꞌahu̱, ar Moise himbi ꞌraꞌahu̱ ar thuhme ndi ꞌñe mhetsꞌi. Ha numa

Dada hö, ꞌraꞌahu̱ ar thuhme majöni di ꞌñe mhetsꞌi.
33Ngetho ar thuhme unga Jö, gehnu̱ nuna ba kö mhetsꞌi, ne umba ár te ya meximhai̱.
34Nuꞌu̱ bi ꞌñembabi:
—Tsi Hmu, ꞌraje hyaxꞌmu̱ nunar thuhmeꞌö.
35Ne ar Hesu bi ꞌñembabiꞌu̱:
—Nuga go dar thuhme ungar te. Gatho nuꞌu̱ togo da e da hyongagi, hiñhamꞌu̱ ma da

ntunthu, ha nuꞌu̱ togo da ñꞌemu̱igi, hiñhamꞌu̱ ma da ntuthe.
36Ngu xta xiꞌahu̱, mödi xka hyandgagihu̱, hingi ñꞌemu̱ihu̱.
37Gatho nuꞌu̱ togo xi ꞌraka Jö ma Dada, ma da e da hyongagi. Ha gatho nuꞌu̱ togo da e

da zu̱kagi, hinga kotsꞌi.
38Ngetho nuga xta kö mhetsꞌi, hinxta ehe ga oṯꞌa nöꞌö di neseg̱a, xta e ga oṯꞌa gatho

nöꞌö ne togo xpa peṉkagi.
39 Gehnu̱ ne ma Dada togo xpa peṉkagi, gatho nuꞌu̱ togo xi ꞌyeṉtkꞌa ha ma ꞌye̱ hinga

ꞌbeḏi, ne nuya ngöxapa, ma ga koꞌspa yá te hiñhamꞌu̱ da götsꞌi.
40 Nöꞌö togo xpa peṉkagi, neꞌö gatho nuꞌu̱ togo da hñuxka yá da̱ ár Tꞌu̱gi Jö, ne da

ñꞌemu̱igi, peꞌ̱sa ar te hiñhamꞌu̱ da götsꞌi, ne nuga ga koꞌspa yá te ha ya ngöxapa.
41Nuꞌmú̱ nuya xodyomi njontꞌane nꞌa ngu nꞌa, ngetho xki ꞌñeñꞌö: Nuga go dar thuhme

xta kö mhetsꞌi.
42Ne mi eñꞌu̱:
—Ha hinga gehnu̱ ar Hesu ár tꞌu̱ ar Huse, di pöthwu̱ togo yá dada. Hanja emꞌu̱ xpa kö

mhetsꞌi.
43Ar Hesu bi döti ne bi ꞌñembabiꞌu̱:
—Yoꞌö gi ñöxhnathohu̱.
44Ngetho hinto tsa̱ da e da hyongagi nuꞌmu̱ hinda zopa ár mfeni Jö ma Dada togo xpa

peṉkagi. Ne nuga ga koꞌspa ár te ha ya ngöxapa, ne da meꞌ̱sa ar te hiñhamꞌu̱ da götsꞌi.
45Njawa xi ꞌyotꞌa yá mꞌeẖni Jö har tꞌofo: Jö ma da uta gatho ya jöꞌi. Jange gatho nuꞌu̱

togo xi ꞌyox̱a nöꞌö mönga ma Dada, ne xi zo hár mfeni, da e da hyongagi.
46Hingi ꞌbu̱ nꞌa togo xi hyanda Jö ar Dada, hoṉse̱ nöꞌö togo xpa peẖni. Nöꞌö hö, go xi

hyanda ar Dada.
47Xa majöni di xiꞌahu̱, nu togo ñꞌemu̱igi peꞌ̱sa ar te hiñhamꞌu̱ da götsꞌi.
48Nuga go dar thuhme ungar te.
49Nuya ri palehu̱ mamꞌeṯꞌo bi zi ar thuhme mi ta̱ mhetsꞌi ha ya otꞌatꞌoẖo,̱ ne bi duꞌu̱.
50Nunar thuhme di xiꞌahu̱, hingi njapꞌu̱. Nunu̱ di ꞌñe mhetsꞌi, ne gatho nuꞌu̱ togo da

zi, hinda ma da du.
51Nuga go dar thuhme ungar te xpa e mhetsꞌi. Nöꞌö togo da zi nuna thuhmenu̱, ma da

meꞌ̱sa ar te hiñhamꞌu̱ da götsꞌi. Nunar thuhme di xiꞌahu̱, gehnu̱ ma ndoꞌyose̱ ga da,̱ ne
njapꞌu̱ ya meximhai̱ da meꞌ̱sa ar te hiñhamꞌu̱ da götsꞌi.

52Nuya xodyo mi ntsaẖñöki nꞌa ngu nꞌa mi eñꞌu̱:
—Hanja da tsa̱ da ꞌrakagihu̱ ga tsafu̱ ár ndoꞌyoseṉu̱.
53Ar Hesu bi ꞌñembabiꞌu̱:
—Xa majöni di xiꞌahu̱, nuꞌmu̱ hingi tsafu̱ ár ndoꞌyo ne hingi tsifu̱ ár ji Nöꞌö Togo ba e

bi Njöꞌi, hinda nja ri tehu̱ hiñhamꞌu̱ thege.
54Nöꞌö togo tsakama ndoꞌyo ne tsikama ji, peꞌ̱sa ar te hiñhamꞌu̱ da götsꞌi, ne ga koꞌspa

ár te hár ngötsꞌi ar ximhai̱.
55Ngetho ma ndoꞌyo gehnu̱ ar ñhuni majöni, ne ma ji ar tsꞌithe majöni. Gehyu̱ unga

ar te hiñhamꞌu̱ da götsꞌi.

56Nöꞌö togo tsaka ma ndoꞌyo ne tsika ma ji, ma ga ꞌbu̱ꞌbeꞌö.
57Njangu Jö ar Dada togo ba peṉkagi hö ar te, nuga di te ngetho di ꞌbu̱ꞌbegaꞌö. Ha nuꞌu̱

togo da zaka ma ndoꞌyo, da nte nꞌehe ngetho di ꞌbu̱ꞌbegaꞌu̱.
58 Go gehnu̱ ar thuhme di xiꞌahu̱ ba kö mhetsꞌi. Nöꞌö togo da zi, ma da meꞌ̱sa ar te

hiñhamꞌu̱ da götsꞌi, hinge njangu ri palehu̱ bi zi ar thuhme mi ta̱ mhetsꞌi, ne bi duꞌu̱.
59Nuyamhöyu̱ bi mönga ar Hesu núꞌmu̱ mi uta ya jöꞌi ha yá nijöꞌu̱ núnu̱ Nkapernaum.
Ya mhö ungar te hiñhamꞌu̱ da götsꞌi

60Nzey̱e̱ nuꞌu̱ togo mi teṉi, mi ꞌyox̱a njapꞌu̱ mi eñꞌu̱:
—Xi ñhembi nöꞌö teme mö. Togo tsa̱ da ꞌyoṯꞌe.
61Ar Hesu mi pötho tema mi njontꞌane, ne bi ꞌñembabiꞌu̱:
—Hage tsoṯꞌa ri mu̱ihu̱ nöꞌö di xiꞌahu̱.
62Tema gi beñhu̱ nuꞌmu̱ gi hyanthu̱ Nöꞌö Togo ba e bi Njöꞌi, da mengi da box̱a mhetsꞌi

habu̱ mi ꞌbu̱ꞌö mꞌeṯꞌo.
63Ar hñö go unga ar te, ha nöꞌö bi e har ndoꞌyo hinte faṯsꞌi. Nuyamhö xta xiꞌahu̱ noṉga

ar hñö ne unga ar te.
64Hoṉse,̱ ꞌra hingi ñꞌemu̱ihu̱.
Ngetho ar Hesu hár ndu̱i mi pötho togo himi ñꞌemu̱ibi, ne togo ma nda da.̱
65Ne bi ꞌñenö:
—Jange da eñꞌahu̱, hinto tsa̱ da e da hyongagi nuꞌmu̱ hinda zo ma Dada.
66Mꞌef̱a nzey̱e̱ nuꞌu̱ togo mi teṉi, bi hyep̱ꞌu̱ ne himi ñꞌowi.
67 Jange ar Hesu bi ꞌñemba nuꞌu̱ ꞌreṯꞌamayoho yá max̱te xki hwahni:
—Hage gi ne gi möhu̱ nꞌehe.
68Ar Simu Pedro bi dödi ne bi ꞌñenö:
—TsiHmu, togomanꞌa ga teṉ̃he. Hoṉseꞌ̱i gimönga yamhöungar te hiñhamꞌu̱ da götsꞌi.
69Ha nuje xta ñꞌemu̱ihe ne xta pöhe go gar Kristo ár Tꞌu̱ꞌi Jö togo höse̱ ar te.
70Ar Hesu bi dödi:
—Nuga da hwañꞌahu̱ gi ꞌreṯꞌamayohohu̱. Mödi njapꞌu̱, nꞌa di hñöxꞌahu̱ ar tsꞌondöhi.
71Nöꞌö mi noṉga ar Huda Iskariote ár tꞌu̱ ar Simu, ngetho go ma nda daꞌ̱ö, ne mi nꞌa

nuꞌu̱ ꞌreṯꞌamayoho yá max̱te.
7

Nuyá jödö ar Hesu himi ñꞌemu̱i már mꞌeẖni Jö
1Mꞌef̱a ar Hesu mi ꞌyo har hai̱ Ngalilea, himi ne nda mꞌu̱hnu̱ Nhudea ngetho ya xodyo

mi honi nda hyo.
2Mi ꞌbap̱ꞌu̱tho ár daṉgo ya xodyo nöꞌö ár thuhu, ar daṉgo nguxiza.
3Nuyá jödö bi ꞌñemba ar Hesu:
—Poṉi di ma Nhudea, ne nuꞌu̱ togo teṉ̃ꞌaꞌi da hyanda nuya döta ntꞌudi gi oṯꞌe.
4 Ngetho nuꞌmu̱ nꞌar jöꞌi ne da ñꞌudi, hingi oṯꞌa ar ꞌbef̱i ñꞌöntho. Nuꞌge gi oṯꞌa nuya

döta ntꞌudiyu̱, ñꞌudi habu̱ gatho da hyantꞌaꞌi.
5Mi mönga njapꞌu̱ ngetho mödi ma yá jödö, himi ñꞌemu̱iꞌu̱ xki ꞌñexa Jö.
6Nuꞌmú̱ ar Hesu bi ꞌñembabiꞌu̱:
—Hingi tsaḏa ga manu̱, ha nuꞌahu̱ tsaḏa hamꞌu̱ gi ne gi möhu̱.
7Nuya jöꞌi hingi tsa̱ da u̱tsaꞌihu̱, ha nuga hö u̱tsagi, ngetho di xipa yá tsꞌoꞌbef̱i peꞌ̱u̱.
8Di möhu̱ ar daṉgo. Nuga hingi tsaḏa ga ma.
9Hoṉse̱ bi xipabi njapꞌu̱, ne bi gohnu̱ Ngalilea.
Ar Hesu bi ma ar da̱ngo nguxiza

10Nu mi wadi bi ma yá jödö, ar Hesu bi ma har daṉgo nꞌehe, mödi bi ma ngu ñꞌöntho,
himi ñꞌudi.

11Nuya ndöxodyo mi honga har daṉgo, ne mi eñꞌu̱:
—Habu̱ bi ꞌyoꞌö ꞌmu̱.
12Ne nzey̱e̱ nuya mi ꞌbu̱hnu̱ mi noṉga ar Hesu, ꞌra mi enö: Nunu̱ ar hogajöꞌi, ne maꞌra

mi enö: Hingar hogajöꞌi, ngetho ka ya jöꞌi.

13 Txi ꞌramtxꞌu̱ mi ñöꞌu̱, ngetho mi tsu nuya ndöxodyo.
14Xki tho ngu made ar daṉgo, mi yu̱tꞌa ar Hesu har dönganijö ne mi uta ya jöꞌi.
15Nuya ndöxodyo xa mi ꞌyoṯho ne mi eñꞌu̱:
—Hanja peꞌ̱sa nzey̱e̱ ar mfödinu̱, hiñhabu̱ xi ma xpa tꞌuti.
16Ar Hesu bi dötwabiꞌu̱ ne bi ꞌñenö:
—Nöꞌö te di udi hingo di mönseg̱a, go ár meṯi togo xpa peṉkagi.
17Nuꞌu̱ togo ne da ꞌyoṯꞌa nöꞌö ne Jö, da böꞌu̱ di utwa ár mhö Jö, hinge nöꞌö di benseg̱a.
18Nöꞌö togo bense̱ nöꞌö mö, hoṉse̱ ne da tꞌeꞌspa ár nsu. Ha nöꞌö togo ne da tꞌeꞌspa ár

nsu togo xpa peẖni, geꞌö mönga majöni ne hingar kate.
19Ar Moise bi ꞌraꞌahu̱ ar tꞌofo. Hinto xka ꞌyoṯhu̱ ngu mönga har tꞌofonu̱. Yoꞌö gi ne gi

hyogagihu ꞌmu̱.
20Nuya jöꞌi xki mhuntsꞌi bi dödi ne bi ꞌñeñꞌu̱:
—Gi peꞌ̱sa ar tsꞌondöhi. Togo ne da hyoꞌaꞌi.
21Ar Hesu bi dödi ne bi ꞌñembabiꞌu̱:
—Hoṉse̱ nꞌar ꞌbef̱i da oṯꞌe, ne xa gi ꞌyoẖu̱.
22 Ar Moise bi ꞌraꞌahu̱ ar nseg̱i gi huxu̱ ha ri ndoꞌyohu̱, mödi hingo mar meṯiꞌö, már

meṯi ya pale. Ha nuꞌahu̱ gi huxu̱ ar nseg̱i mödi ar pa ntsay̱a.̱
23 Núꞌmu̱ gi huꞌsfu̱ ar nseg̱i ri bötsihu̱, mödi ar pa ntsay̱a,̱ hingi nehu̱ gi tsꞌokwabihu̱

ár tꞌofo ar Moise. Xiꞌmu̱ hanja gi mbo̱ ri kweẖu̱ ngetho da oṯhebi gatho ár ndoꞌyo nꞌar
ñꞌoẖo̱ har pa ntsay̱a.̱

24 Beñhu̱ xiñho hanja gi nthentehu̱, wa njapꞌu̱ wa hinꞌö. Yo ma gi nthentehu̱ hoṉse̱ gi
hanthu̱ nöꞌö oxa mañö.

Nuya jöꞌi mi enö: Ha go gehnu̱ ar Kristo
25 ꞌRa ya me Herusalen mi eñꞌu̱:
—Ha hinga gehnu̱ togo thoni da tho.
26Hyanthu̱ ꞌbaẖnu̱ madeda ya jöꞌi uti, ne hinte nsipabi. Hage xi ñꞌemu̱i ma ndöhu̱ go

gehnu̱ ar Kristo ꞌmu̱.
27Ngetho di pöhu̱ habu̱ xpa ehnu̱, ha nu xta e ar Kristo, hintoma da bödi habu̱ di ꞌñehe.
28Núꞌmu̱ mi ꞌyo̱ njapꞌu̱ ar Hesu, mi ꞌbaẖnu̱ mi uta ya jöꞌi har dönganijö, bi ñö ntsꞌeḏi

ne bi ꞌñenö:
—Gi pökagihu̱ ne gi pöhu̱ habu̱ dar mengu. Ha hinxta eseg̱a, xpa peṉkagi nöꞌö togo

majöni, ne nuꞌahu̱ hingi pöhu̱ togoꞌö.
29Nuga hö di pödi, ngetho ka xta ehnu̱, ne ba peṉkagi ga ehe.
30Nuya ndöxodyo mi ꞌyox̱a njapꞌu̱, xa mi ne nda gu̱hmöꞌu̱. Ne hinte bi japabi, ngetho

hinxki zoṯa ár pa.
31Ha nzey̱e̱ ya jöꞌi mi ꞌbu̱hnu̱ bi ñꞌemu̱ibi, ne mi eñꞌu̱:
—Xi nu xta e ar Kristo, hage ma da döhö da ꞌyoṯꞌa ya ntꞌudi ngu nuya xi ꞌyoṯnu̱ ꞌmu̱.
Ya deṉgaꞌbep̱ate bi meẖna togo nda gu̱hmö ar Hesu

32Nuya deṉgaꞌbep̱ate mi bödi mi noṉga ar Hesu ya jöꞌi, nuyu̱ ne ya ndömöjö bi meṉ̃ꞌu̱
ya nsunijö ma nda gu̱hmö.

33 Jange ar Hesu bi ꞌñenö:
—Hoṉse̱ maꞌra ya tsi pa ga ꞌbu̱hwihu̱, ne ga penga habu̱ bi ꞌbu̱ togo ba peṉkagi.
34Ma gi hyongagihu̱ ne hingi tingagihu̱. Nu habu̱ gar maga, hinda tsa̱ gi möhu̱.
35Nuꞌmú̱, nuya ndöxodyo mi ꞌbu̱hnu̱ mi enga nꞌa ngu nꞌaꞌu̱:
—Habu̱ di manu̱ ꞌmu̱, enö hinda tsa̱ ga tiñhu̱. Hage ma da zu̱ nuꞌu̱ xi mfontꞌa ha yá hai̱

nuꞌu̱ hingya xodyo, ne da utꞌu̱.
36Tema di boṉga nöꞌö bi ꞌñenö: Ma gi hyongagihu̱ ne hingi tingagihu̱, ne nu habu̱ gar

maga, hinda tsa̱ gi möhu̱.
Ngu nꞌar döthe ar dehe unga ar te

37Nöꞌö ar pa mar nsu ár ngötsꞌi ar daṉgo, ar Hesu bi mꞌai̱ ne bi ñö ntsꞌeḏi bi ꞌñenö:
—Nuꞌmu̱ ja togo tsu̱ ar duthe, da e da hyongagi da ntsithe.

38 Nöꞌö togo ñꞌemu̱igi, ma da boṉga hár mu̱i ngu ya döthe ar dehe unga ar te, ngu
mönga har Tꞌofo.

39 Ar Hesu mi noṉga ár Hñö Jö, nöꞌö ma nda hñönga nuꞌu̱ togo nda ñꞌemu̱ibiꞌö. Ha
nunár Hñö Jö hinxki etho, ngetho ar Hesu hinxki mengda hár nsunda mhetsꞌi.

Ya jöꞌi bi ñhege
40Nu mi ꞌyox̱a njapꞌu̱ ya jöꞌi, ꞌra mi eñꞌu̱:
—Xa majöni gehnu̱ ár mꞌeẖni Jö.
41Maꞌra mi enö:
—Gehnu̱ ar Kristo.
Ha maꞌra mi eñꞌu̱:
—Hage di ꞌñe Ngalilea ar Kristo ꞌmu̱.
42Hinꞌö, ngetho har Tꞌofo enö, ar Kristoma nda e ha yá ꞌbeṯo ar Dabimarmengu Belen.
43Mi nꞌañꞌo nꞌa ngu nꞌa yá mfeni mi noṉga ar Hesu, jange ya jöꞌi bi ñhege.
44 ꞌRa mi ne nda gu̱mhö, ne hinte bi japabi.
Nuya ñꞌo̱ho̱yu̱ mi eñꞌu̱: Hinto manꞌa xi ñö njanu̱

45Nuꞌu̱ togo xki mꞌeẖni nda gu̱hmö ar Hesu, bi mengi ma ba kꞌöꞌsa ya ndömöjö ne ya
deṉgaꞌbep̱ate. Ne nuya ndöyu̱ bi ꞌñeñꞌu̱:

—Yoꞌö hinga tsihu̱.
46Nuꞌu̱ xki ꞌbeẖni bi dödi:
—Hinda tsihe, ngetho da oẖe nöꞌö bi mö, ngu hinto manꞌa xi mönga njapꞌu̱.
47Nuꞌmú̱ nuya deṉgaꞌbep̱ate bi döti ne bi ꞌñembabiꞌu̱:
—Hage xi kaꞌahu̱ nꞌehe.
48Gi pöhu̱ xiñho, hinjoꞌo nꞌar ndömöjö, wa nꞌar deṉgaꞌbep̱ate xi ñꞌemu̱i.
49Nuꞌu̱ togo xi ñꞌemu̱i, gehyu̱ nuꞌu̱ hingi pö ar tꞌofo, ne xi theke da mꞌeḏi.
50Ar Nikodemo, nöꞌö togo xki ma nxui ma ba kꞌönga ar Hesu, mar deṉgaꞌbep̱ate nꞌehe,

bi ꞌñemba nuꞌu̱ mi ꞌbu̱hnu̱:
51—Gi pöhu̱ numa tꞌofohu̱, hingi hox̱a ár tsꞌoki nꞌar jöꞌi nuꞌmu̱ hinxi ꞌyoṯsꞌe mꞌeṯꞌo, ne

xi bödi teme xi ꞌyoṯꞌe.
52Nuya ndömöjö ne yá mi deṉgaꞌbep̱atewi bi ꞌñembabi:
—Hage gar me Ngalilea nꞌehe. Hñetꞌa xiñho ar Tꞌofo, ne gi pödi hinxpa ehnu̱ Ngalilea

nꞌár mꞌeẖni Jö.
53Mi wa ar daṉgo, nꞌa ngu nꞌa bi menga yá ngu.

8
Ar zinganthöti ꞌbeẖñö

1Ha nu ar Hesu bi ma har tꞌoẖo̱ Njömdoṉi.
2Nu ár hyaxꞌö nꞌitho, ba penga manꞌagi har dönganijö, ne bi watꞌa ra nzey̱e̱ ya jöꞌi, bi

hñuhnu̱ bi uti.
3Nꞌa mba epꞌu̱tho ya bötꞌofo ne ya deṉgaꞌbep̱ate, mi tsimpa nꞌar ꞌbeẖñö xki tsꞌu̱di mi

ꞌbeṉgwi nꞌar ñꞌoẖo̱ himár döme. Bi mꞌaꞌ̱ma madetho,
4ne bi ꞌñembabiꞌu̱:
—Utate, nunar ꞌbeẖñönu̱ xi tsꞌu̱di mi ꞌbeṉgwi nꞌar ñꞌoẖo̱ himár döme.
5Ar Moise ꞌbep̱kagihu̱ hár tꞌofo ga hohu̱ nkꞌahni nuya ꞌbeẖñö njanu̱. Wa te gi mönge.
6 Nuꞌu̱ bi mönga njapꞌu̱ mi honi nda hyaṯhmö, mi ne nda dimbabi teme nda hyoṯsꞌe.

Ha nunar Hesu bi ñꞌani, bi ja ár ꞌye̱ mi otꞌa har hai̱.
7Ha nuꞌu̱ himi tsay̱a̱ mi am̱babi. Nuꞌmú̱ ar Hesu bi mꞌai̱ ne bi ꞌñembabiꞌu̱:
—Nöꞌö togo hinte ma tsꞌoki tu, dá du̱ꞌmi da unga ar nkꞌahni.
8Ne bi mengi bi ñꞌani mi otꞌa har hai̱ manꞌagi.
9 Nu mi ꞌyo̱ njapꞌu̱, ba e ha yá mfenise̱ nuyá tsꞌoki xki ꞌyoṯꞌu̱, ne ꞌramanꞌa bi boṉi bi

maꞌu̱, mꞌeṯꞌo bi boṉga nuꞌu̱ ya dönzia, mꞌef̱a nu maꞌra mi bötsitho. Hoṉse̱ bi gohnu̱ ar
ꞌbeẖñö mi ꞌba̱ made, ne ar Hesu.

10Mimengi bimꞌa̱ ar Hesu, hinto bi hyandi, hoṉse̱ ar ꞌbeẖñömi ꞌbaẖnu̱, ne bi ꞌñembabi:

—Habu̱ima nuꞌu̱ togo mi hox̱ꞌaꞌi. Hage hinto bi ne bi kꞌañꞌaꞌi.
11 Bi ꞌñeñꞌö:
—Hinjoꞌo, tsi Tata.
Nuꞌmú̱ ar Hesu bi ꞌñembabi:
—Nuga nꞌe, hinte di hox̱ꞌaꞌi. Di ma, ne yo ma gi pengi gi ꞌyoṯꞌa ar tsꞌoki.
Ar Hesu gehnu̱ ár ñotꞌi ya meximha̱i

12Ar Hesu bi mengi bi zo ya jöꞌi ne bi ꞌñembabiꞌu̱:
—Nuga go dar ñotꞌiga di yotꞌwa ya meximhai̱. Nöꞌö togo da deṉgagi, hinda ma da ñꞌo

har ꞌbex̱ui, ngetho da yotꞌwabi ar ñotꞌi unga ar te.
13Nuꞌmú̱ nuya deṉgaꞌbep̱ate bi ꞌñembabiꞌö:
—Gi mönse̱ togoꞌi, jange hinga majöni nöꞌö gi mö.
14Ar Hesu bi dödi ne bi ꞌñembabiꞌu̱:
—Mödi dimönse̱ togogi, majöni nuna dimö, ngetho nuga di pödi habu̱ xta ehe ne habu̱

gar ma. Nuꞌahu̱ hingi pöhu̱ habu̱ xta ehe wa habu̱ gar ma.
15Nuꞌahu̱ gi höxu̱ majöni ngu ri mfeniseẖu̱, ha nuga hinto di höꞌspa majöni.
16 Ha nuꞌmu̱ togo di höꞌspa majöni, nöꞌö di mö majöni ꞌmu̱, ngetho hindi höxase,̱ di

höxꞌbe ma Dada togo xpa peṉkagi.
17Nu ha ri tꞌofohu̱ enö: Nuꞌmu̱ yoho ya jöꞌi nꞌatꞌwu̱ mö, majöni.
18Nuga di dam̱ajöni togogi, ma Dada togo ba peṉkagi dam̱ajöni togogi nꞌehe.
19 Bi ꞌyam̱babiꞌu̱:
—Habu̱ bi ꞌbu̱ ri Dada.
Ar Hesu bi dödi ne bi ꞌñenö:
—Hingi pökagihu̱, ne hingi pöhu̱ ma Dada. Nuꞌmu̱ gi pökagihu̱hmö, gi pöhmöhu̱ togo

ma Dada nꞌehe.
20 Ar Hesu bi mönga njapꞌu̱ núꞌmu̱ mi uta ya jöꞌi núnu̱ habu̱ mi ꞌbu̱ ar mꞌes̱bojö har

dönganijö. Ne hinto bi tsa̱ bi gu̱, ngetho hinxki zoṯa ar pa nda jwata ár ꞌbef̱i.
Habu̱ gar maga, nuꞌahu̱ hinda tsa̱ gi möhu̱

21Ar Hesu bi mengi bi ꞌñembabiꞌu̱:
—Ma ga maga, ne nuꞌahu̱ gi hyongagihu̱hmö. Ha ma gi tuwi ri tsꞌokihu̱, ne hinda tsa̱

gi möhu̱ habu̱ gar maga.
22Nuya ndöxodyo mi enseꞌ̱u̱:
—Hage ma da ñhose̱ ꞌmu̱. Hanja enö: Habu̱ gar maga, hinda tsa̱ gi möhu̱.
23Nepꞌu̱ ar Hesu bi ꞌñembabiꞌu̱:
—Nuꞌahu̱ ja gar menguhu̱wa, ha nuga xta e mañö mhetsꞌi. Nuꞌahu̱ ár meṯiꞌihu̱ ar

ximhai̱, ha nuga hingo ár meṯigi.
24 Jange da xiꞌahu̱ ma gi tuwi ri tsꞌokihu̱, ngetho nuꞌmu̱ hingi ñꞌemu̱ihu̱ go geke, ma gi

tuhu̱ gi tuxta ri tsꞌokihu̱.
25Nepꞌu̱ nuꞌu̱ bi ꞌñembabiꞌö:
—Xiꞌge togoꞌi ꞌmu̱.
Ar Hesu bi dödi ne bi ꞌñembabiꞌu̱:
—Getꞌö ngu da xiꞌahu̱ har ndu̱i.
26 Nuga mödi di peꞌ̱sa maꞌra teme ga xiꞌahu̱, ne ga hösꞌa majöni ri mꞌu̱ihu̱, hoṉse̱ di

xiꞌahu̱ nöꞌö xi xikagi togo xpa peṉkagi. Gehnu̱ di mönga har ximhai̱, ne majöni nöꞌö
möñꞌö.

27Ha nuꞌu̱ togo mi oṯsꞌe, himbi böꞌu̱ mi noṉga Jö ár Dada.
28 Jange ar Hesu bi ꞌñembabiꞌu̱:
—Núꞌmu̱ xki tsu̱thu̱ Nöꞌö Togo ba e bi Njöꞌi gi hyohu̱, ma gi pöhu̱ ꞌmu̱ togo xa majöni

go geke. Ne gi pöhu̱ nꞌehe hinte di oṯꞌase.̱ Nöꞌö ba utka ma Dada, gehnu̱ di xiꞌahu̱.
29Numa Dada togo ba peṉkagi hinxi hyeg̱ase,̱ hyaxꞌmu̱ di ꞌbu̱ꞌbe, ngetho nuga di oṯꞌa

nöꞌö numañhoꞌö.
30Núꞌmu̱ mi mönga njapꞌu̱ ar Hesu, nzey̱e̱ ya jöꞌi bi ñꞌemu̱i.
Nöꞌö majöni xi xogagihu̱ xki gogagihu̱ ar tsꞌoki

31Ar Hesu bi ꞌñemba nuꞌu̱ ya xodyo xki ñꞌemu̱i:
—Nuꞌmu̱ gi ꞌñetꞌa xiñho ri mu̱ihu̱ ma mhö, xa majöni ma ñꞌowiꞌihu̱ ꞌmu̱.
32Ne ma gi pöhu̱ nöꞌö majöni, ha nuꞌmu̱ gi pöhu̱ nöꞌö majöni, gehnu̱ da xokꞌahu̱.
33Nuꞌu̱ bi dödi ne bi ꞌñembabi:
—Nuje yá ꞌbeṯogihe ar Abra. Hiñhamꞌu̱ xi jokagihe ngu togo yámeṯigihe. Hanja gi enö

da sogagihe.
34Ar Hesu bi dödi ne bi ꞌñenö:
—Xa majöni di xiꞌahu̱, nöꞌö togo oṯꞌa ar tsꞌoki, nunu̱ xi gotꞌatho ar tsꞌoki.
35Nuꞌu̱ togomꞌeg̱otho, hindama da go har ngu gatho ya pa. Ha nu ar tꞌu̱ hö, da gohnu̱.
36Njapꞌu̱tho nꞌehe, nuꞌmu̱ ár Tꞌu̱ Jö da gu̱kꞌahu̱ har tsꞌoki, majöni xka poṉ̃hu̱, ne hinte

koꞌahu̱.
37Di pödi yá ꞌbeṯoꞌihu̱ ar Abra. Mödi njapꞌu̱ gi ne gi hyogagihu̱, ngetho gi tsam̱añꞌu̱hu̱

nöꞌö di xiꞌahu̱.
38Nuga di mönga nöꞌö xi utkagi ma Dada, ha nuꞌahu̱ gi oṯhu̱ nöꞌö xi mönga ri dadahu̱.
39Nuꞌu̱ bi dödi ne bi ꞌñembabi:
—Ma palehe ar Abra.
Ar Hesu bi ꞌñembabiꞌu̱:
—Nuꞌmu̱ yá ꞌbeṯoꞌihu̱ ar Abra, gi tem̱bahmöhu̱ ár ꞌbef̱iꞌö ꞌmu̱.
40Ha nuꞌahu̱ mödi xta xiꞌahu̱ nöꞌö majöni xi xika Jö, gi ne gi hyogagihu̱. Ar Abra himbi

ꞌyoṯꞌa njapꞌu̱.
41Nuꞌahu̱ gi oṯhu̱ ngu oṯꞌa ri dadahu̱.
Nuꞌmú̱ nuꞌu̱ bi ꞌñemba ar Hesu:
—Nuje hinge togatho di emfe ma dadahe. Hoṉse̱ nꞌa ma Dada di ꞌñehe, gehnu̱ Jö.
42Nuꞌmú̱ ar Hesu bi ꞌñembabiꞌu̱:
—Nuꞌmu̱ ri Dadahu̱hmö Jö, gi mökagihu̱, ngetho xta e habu̱ bi ꞌbu̱ꞌö. Hinda ese,̱ go ba

peṉkagi.
43Hanja hingi tso ri mfenihu̱ nöꞌö di xiꞌahu̱. Hingi tso, ngetho xi njotꞌa ri mu̱ihu̱.
44 Ar tsꞌondöhi go ri dadahu̱ꞌö, ne gi ne gi ꞌyoṯhwu̱ nöꞌö neꞌö. Hár ndu̱itho mar hyote

ne ar hyaṯe, hiñhamꞌu̱mönga nöꞌömajöni. Núꞌmu̱mönga ya nhemhñö, go bense,̱ ngetho
ar nemhñö, ne go bi du̱ꞌma ar nhemhñöꞌö.

45Nuꞌahu̱ hingi ñꞌemu̱igihu̱, ngetho di mönga nöꞌö majöni.
46Hinjoꞌö togo da tsa̱ te gi hyox̱kagihu̱ nꞌar tsꞌoki. Nuꞌmu̱ di mönga nöꞌö majöni, yoꞌö

hingi ñꞌemu̱igihu̱.
47 Nuꞌu̱ togo yá meṯi Jö, oṯwa ár mhö. Hingi ne gi ꞌyoꞌ̱spabihu̱, ngetho hingo yá

meṯiꞌihu̱ꞌö.
Núꞌmu̱ hinxki mꞌu̱ta ar Abra, nunar Hesu mi ꞌbu̱ꞌö

48Nepꞌu̱ nuya xodyo bi dödi ne bi ꞌñembabi:
—Hage hinge majöni nöꞌö di xiꞌahe, gar me Nsamaria ne xka nthex̱kwi nꞌar tsꞌondöhi.
49Ar Hesu bi dödi ne bi ꞌñenö:
—Hindi nthex̱ꞌbega nꞌar tsꞌondöhi. Nuga di numansu ma Dada, ha nuꞌahu̱ hingi

numansugihu̱.
50Nuga hindi mönga njapꞌu̱ di honi gi ꞌñeskagihu̱ ma nsu. Ngetho ꞌbu̱ nꞌa togo eskagi,

ne go ma da hñöxmajöniꞌö.
51Xa majöni di xiꞌahu̱, nöꞌö togo oṯꞌa nöꞌö di mö, hiñhamꞌu̱ da du.
52Nuꞌmú̱ ya xodyo bi ꞌñembabi:
—Nupya hö, di pöhe gi nthex̱kwi nꞌar tsꞌondöhi. Ngetho ar Abra bi du, nuyá mꞌeẖni Jö

bi duꞌu̱ nꞌehe. Hanja gi enö, nöꞌö togo da ꞌyoṯꞌa nöꞌö gi mö, hiñhamꞌu̱ da du.
53Hage ri nsu töpa ár nsu ar Abra ꞌmu̱. Ngetho bi duꞌö ne yá mꞌeẖni Jö bi duꞌu̱ nꞌehe.

Tema nsu gi beni gi peꞌ̱ske ꞌmu̱.
54Ha nu ar Hesu bi dödi ne bi ꞌñenö:
—Nuꞌmu̱ ga exase̱ ma nsu, poṉtho hinter meꞌ̱ö. Numa Dada go eska ma nsu, nöꞌö togo

gi emfu̱ ri Jöhu̱.

55 Ha nuꞌahu̱ hingi pöhu̱ togoꞌö. Nuga hö di pödi. Nuꞌmu̱ ga enö hindi pödi, gar

nemhñöhmö nguꞌahu̱, ngetho di pödi ne di oṯwa ár mhö.
56Ri palehu̱ ar Abra xa mi johya, mi toꞌ̱ma nda zoṉga ar pa nga ꞌbu̱kwa har ximhai̱, ne

bi njohya bi hyandi.
57Nuya xodyo bi ꞌñembabiꞌö:
—Hinxka jwata madenthebe njey̱e.̱ Hanja tsa̱ xka hyanda ar Abra.
58Ar Hesu bi ꞌñembabiꞌu̱:
—Xa majöni di xiꞌahu̱, ndi ꞌbu̱ka mamꞌeṯꞌo núꞌmu̱ hinxki mꞌu̱ta ar Abra.
59 Jange nuꞌu̱ bi gu̱xya do nda kꞌahmö. Ha nunar Hesu bi ñꞌöni, bi boṉga har nijö bi

thota madetho bi ma.
9

Ar Hesu bi xokwa yá da̱ nꞌar ñꞌo̱ho̱ xki mꞌu̱i himi handi
1Nu mi panu̱ ar Hesu, bi hyandi mi ꞌbu̱hnu̱ nꞌar ñꞌoẖo̱ xki mꞌu̱i mi goda.̱
2Nuyá max̱te bi ꞌyam̱babiꞌö ne bi ꞌñeñꞌu̱:
—Utate, togo bi ꞌyoṯꞌa ar tsꞌoki ne bi mꞌu̱i goda,̱ geseṉu̱ wa yá dada.
3Ar Hesu bi dödi ne bi ꞌñenö:
—Hingo ár tsꞌokinu̱, ne hingo ár tsꞌoki yá dada nꞌehe. Ngetho njanu̱ nda nheki ár döta

ꞌbef̱i Jö hár teꞌö.
4 Núpya mpa, mahyoni ga pep̱a ár ꞌbef̱i nöꞌö togo ba peṉkagi. Ba epꞌu̱ ar xui núꞌmu̱

hinto tsa̱ da mpef̱i.
5Núpya di ꞌbu̱kwa har ximhai̱, go dar ñotꞌiga di yotꞌwa ya meximhai̱.
6Mi wadi bi mönga njapꞌu̱, bi ntsojni har hai̱, bi ꞌñötꞌa ar boẖai̱. Ne bi goꞌspa ha yá da̱

ar ñꞌoẖo̱ mi goda.̱
7Ne bi ꞌñembabi:
—Di ma ba peka ri da̱ har poṯhe Siloe (nunar thuhuꞌö poṉi da ꞌñenö, xi mꞌeẖni).
Bi maꞌö ma ba peka ár da,̱ ne mba pengi mi tsa̱ nda hyandi.
8Nuꞌmú̱ nuyá nꞌangu ne nuya jöꞌi xki hyandi mi goda,̱ mi eñꞌu̱:
—Hage hinga gehnu̱ togo mi hudi mi peṯi.
9 ꞌRa mi enö mi geꞌö, maꞌra mi enö ndi hñötsꞌi. Nöꞌö mi ense:̱
—Go geke.
10Ne bi tꞌembabi:
—Hanja xi xo ri da.̱
11Nöꞌö bi dödi ne bi ꞌñenö:
—Nu ar ñꞌoẖo̱ ár thuhu ar Hesu, bi ꞌñötꞌa ar boẖai̱, bi goska ma da,̱ ne bi ꞌñengagi: Di

ma har poṯhe Siloe ba peka ri da.̱ Nuga da ma da peke, ne bi tsa̱ da handi.
12Nuꞌu̱ bi ꞌyam̱babi:
—Habu̱ bi ꞌbu̱ꞌö.
Bi döꞌö ne bi ꞌñenö:
—Hindi pödi.
Ya deṉgaꞌbep̱ate bi hñöꞌspa majöni ar ñꞌo̱ho̱ mi goda̱hmö

13Ya jöꞌi bi ziꞌspa ya deṉgaꞌbep̱ate nöꞌö mar godaẖmö.
14Ha nöꞌö ar pa xki ꞌñötꞌa ar boẖai̱ ar Hesu, ne xki xokwa ár da̱ ar ñꞌoẖo̱ mi goda,̱ mar

pa ntsay̱a.̱
15Nuya deṉgaꞌbep̱ate bi ꞌyam̱babi nꞌehe hanja xki dixa ár da.̱ Nöꞌö bi dödi ne bi ꞌñenö:
—Bi goska ar boẖai̱ ha ma da,̱ da ma da peke, ne bi za̱ da handi.
16 ꞌRa ya deṉgaꞌbep̱ate mi eñꞌu̱:
—Nunar ñꞌoẖoṉu̱ hinxpa peẖna Jö, ngetho hingi japamasu ar pa ntsay̱a.̱
Ha maꞌra mi enö:
—Nuꞌmu̱ nꞌar ꞌyoṯꞌatsꞌokihmö, hage da tsa̱ da ꞌyoṯꞌa nuya döta ntꞌudiyu̱.
Ne njapꞌu̱ bi ñheꞌu̱.
17Nepꞌu̱ bi mengi bi tꞌembabi ar ñꞌoẖo̱ mi godaẖmö:
—Xiꞌge, tema gi enge togo bi xokꞌa ri da.̱

Nöꞌö bi dödi ne bi ꞌñenö:
—Gehnu̱ nꞌár mꞌeẖni Jö.
18Ha nuya ndöxodyo himi ñꞌemu̱i mar goda̱ ne xki xo yá da,̱ jange bi zompabi ár dada

ne ár nönö.
19Ne bi ñꞌaṉ̃ꞌu̱:
—Hage go gehnu̱ ri tꞌu̱hu̱ gi eñhu̱ bi mꞌu̱i mi goda.̱ Xiꞌmu̱, hanja hantya.
20Nuyá dada bi ꞌñeñꞌu̱:
—Di pöhe xiñho, go gehnu̱ ma tꞌu̱he bi mꞌu̱i mi goda.̱
21Nuje hindi pöhe hanja hantya, wa togo bi xokwabi ár da.̱ Peꞌ̱sa yá jey̱e,̱ ꞌyam̱babihu̱ꞌö,

tsa̱ da döse.̱
22Bi mönga njapꞌu̱ yá dada, ngetho mi tsu ya ndöxodyo, hinge nda hyeg̱i nda yu̱tꞌa ha

yá nijöꞌu̱. Ngetho nuya ndö xki ꞌyoṯꞌa nꞌar nkohiꞌu̱, mi enö, nöꞌö togo nda ꞌñemba ar Hesu
mar Mesia, mi toꞌ̱mi nda tꞌeṉga har nijö.

23 Jange bi ꞌñenga yá dada: Peꞌ̱sa yá jey̱e,̱ ꞌyam̱baseẖu̱ꞌö.
24Nuꞌmú̱ bi mengi bi tsꞌohna nunar ñꞌoẖo̱ mar godaẖmö ne bi tꞌembabi:
—Umba njamödi Jö. Di pöhe xiñho, nunar ñꞌoẖo̱ togo bi xokꞌa ri da,̱ nꞌar ꞌyoṯꞌatsꞌoki.
25Nöꞌö bi dödi ne bi ꞌñenö:
—Hindi pöka hage ar ꞌyoṯꞌatsꞌoki wa hinꞌö. Hoṉse̱ di pöka ndar goda,̱ ha nupya di

handi.
26 Bi mengi bi tꞌam̱babi manꞌagi:
—Tema bi jaꞌaꞌi. Hanja bi xokꞌa ri da.̱
27Nöꞌö bi dödi ne bi ꞌñembabiꞌu̱:
—Xta xiꞌahu̱, mödi hinxka ne xka ꞌyox̱u̱. Yoꞌö gi ne gi ꞌyoẖu̱ manꞌagi. Ha gi ne gi teṉ̃hu̱

nꞌehe.
28Nuꞌu̱ bi zani ne bi ꞌñembabi:
—Nuꞌge go gi teṉge. Di teṉje ar Moise.
29Di pöhe Jö bi zo ar Moise, ha nunar ñꞌoẖoṉu̱ hindi pöhe habu̱ xpa ehe.
30Nunar ñꞌoẖo̱ mar godaẖmö bi dödi ne bi ꞌñenö:
—Tenguꞌö, nuꞌahu̱ hingi pöhu̱ habu̱ xpa ehe, ha nuga bi xoga ma da.̱
31 Di pöhu̱ xiñho, Jö hingi ox̱a ya ꞌyoṯꞌatsꞌoki. Ha nuꞌu̱ togo tsupi ne oṯꞌa ngu neꞌö, hö

oṯsꞌe.
32Hiñhamꞌu̱ xta oẖu̱ nꞌa togo xi xokwa yá da̱ nꞌa xi mꞌu̱ goda.̱
33Nuꞌmu̱ hinxpa peẖna Jö nunar ñꞌoẖoṉu̱, hinte xi tsaẖmö xi ꞌyoṯꞌa nöꞌö xi ꞌyoṯꞌmu̱.
34Ha nuꞌu̱ bi dödi ne bi ꞌñembabi:
—Nuꞌge ga mꞌu̱hwi ar tsꞌoki. Tema da za̱ gi utkagihe.
Ne bi ꞌyeṉ̃ꞌu̱ har nijö.
Mi jotyá da̱ nuꞌu̱ mi humamu̱i mi ꞌbu̱i xiñho

35Ar Hesu bi ꞌyoḏe xki tꞌeṉga har nijö nöꞌö mar godaẖmö. Bi ma ba honi, ne numi dini
bi ꞌñembabi:

—Ha gi ñꞌemu̱ibi ár Tꞌu̱ Jö.
36Nöꞌö bi dödi ne bi ꞌñenö:
—Ndada, togoꞌö ne ga ñꞌemu̱ibi.
37Ne bi ꞌñenga ar Hesu:
—Xka hyandi. Nöꞌö togo gi ñöwipya go geꞌö.
38Nöꞌö mar godaẖmö bi ꞌñenö:
—Tsi Hmu, di ñꞌemu̱iꞌi.
Ne bi ndaṉdihmö bi nsunda.
39Ar Hesu bi ꞌñenö:
—Nuga xta ekwa har ximhai̱ ga oṯꞌa ar tsꞌu̱tꞌwi. Njapꞌu̱ nuꞌu̱ goda̱ da xo yá da,̱ ha nuꞌu̱

xo yá da̱ da ngoda.̱
40Nuꞌmú̱ ꞌra ya deṉgaꞌbep̱ate mi ꞌbu̱hnu̱, bi ꞌyo̱ nöꞌö bi möñꞌö ne bi ꞌñembabi:
—Xi nuje, hage dar godaẖe nꞌehe.
41Ar Hesu bi ꞌñembabiꞌu̱:

—Nuꞌmu̱ gar godaẖu̱hmö, hinte ma tsꞌoki gi tuhu̱. Ngetho gi eñhu̱ gi hanthu̱, jange gi
tuda ri tsꞌokihu̱.

10
Ár ꞌbede ar ma̱ꞌyo

1Xa majöni di xiꞌahu̱, nöꞌö togo hingi ku̱tꞌa hár goxthi ár nguñꞌo ya deṯi, ne pox̱ta har
jödo, nꞌar bë ne ar daḵate.

2Ha nöꞌö togo ku̱tꞌa har goxthi, gehnu̱ ar maꞌ̱yo.
3Ar sugoxthi xokwabi, ne ya deṯi pötwa ár mhö ar maꞌ̱yo. Ne nunu̱ da zopa yá thuhu

nꞌa ngu nꞌa, ne da gu̱ki.
4Nu xta boṉga nthi gatho yámeṯi, damꞌeṯꞌo armaꞌ̱yo, ne nuya deṯi teṉi, ngetho pötwa

ár mhö.
5Ne nuyá deṯi hingi teṉga ya nꞌañꞌo maꞌ̱yo, da nixtꞌi ngetho hingi pö ya nꞌañꞌo mhö.
6Nunar ꞌbedenu̱ bi xipabiꞌu̱ ar Hesu, mödi himbi böꞌu̱ teme mi ne nda xipabi.
Ar Hesu ar hoga ma̱ꞌyo

7 Jange ar Hesu bi mengi bi xipabiꞌu̱:
—Xa majöni di xiꞌahu̱, nuga go dar goxthigi habu̱ ku̱tꞌa ya deṯi.
8Gatho nuꞌu̱ togo xi zo̱ mꞌeṯꞌo, núꞌmu̱ hinge ndi tsoṯka, ma ya bë ne ya daḵate, ne nuya

deṯi himbi ꞌyoṯe.
9Nuga go dar goxthi. Nöꞌö togo da yu̱tꞌa har goxthiꞌö da mpoẖo,̱ di ku̱tꞌi ne di poṉi, ne

xta boṉi da dinga te da zi.
10Nꞌar bë hoṉse̱ bi ehe da mpë, da ñhote ne da hwati. Ha nuga xta ehe ga unga ar te,

hinge nꞌar tetho, nꞌar hoga te hiñhamꞌu̱ da götsꞌi.
11Nuga go dar hoga maꞌ̱yo. Ar hoga maꞌ̱yo eṉtꞌa ár te da ñönga yá deṯi.
12Ha nöꞌö togo mꞌeg̱otho ne hingar maꞌ̱yoꞌö, hingo yá meṯi ya deṯi, xta hyandi da e ar

miñꞌo, da nixtꞌi da zopꞌu̱ ya deṯi. Ha nunar miñꞌo da fontꞌi habu̱ gatho da ma.
13Njapꞌu̱ nöꞌö togo mꞌeg̱otho, da nixtꞌi da ma, ngetho ger ꞌbeg̱o hingi tupa ár mu̱i te

da ja ya deṯi.
14Nuga go dar hoga maꞌ̱yo, ne di pödi togo ma deṯi, ne numa deṯi pökagi nꞌehe.
15 Jangutho ar Dada pökagi, ne nuga di pökaꞌö, ne di eṉtꞌa ma te ga ñönga ma deṯi.
16Ne ꞌbu̱ maꞌra ma deṯi nuꞌu̱ hingya mengu nunar nguñꞌonu̱. Nuꞌu̱ nꞌehe ma ga tsihi,

ma da ꞌyo̱ ma mhö. Nꞌadar mhuntsꞌi ma da nja, ne nꞌadar maꞌ̱yo.
17 Jö ar Dada xa mökagi ngetho di unga ma te, ne ga pengi ga hönga manꞌagi.
18 Hinto da hñömga ma te, nuga go di unse.̱ Di peꞌ̱sa ar tsꞌeḏi ga uni, ne di peꞌ̱sa ar

tsꞌeḏi ga hönga manꞌagi. Njapꞌu̱ bi ꞌbep̱kagi ma Dada.
19Nuya xodyo bi mengi bi ñöxhnatho ngetho bi ꞌyox̱a nöꞌö bi mönga ar Hesu.
20Nzey̱e̱ mi eñꞌu̱:
—Nthex̱kwi nꞌar tsꞌondöhi ne xi ꞌbe̱ ár mfeni. Yoꞌö gi japamasuhu̱ gi ox̱u̱.
21Ha maꞌra mi enö:
—Nuya te mö, hinda tsa̱ da mönga nꞌa togo di nthex̱kwi nꞌar tsꞌondöhi. Ha nꞌar

tsꞌondöhi hinda tsa̱ da xokwa yá da̱ ya goda.̱
Nuyá ndö ya xodyo bi u̱tsa ar tsi Hmu Hesu

22 Núnu̱ Herusalen mi taṯꞌa nꞌar daṉgo mfeni, mi fenga ar pa xki mengi xki nꞌaꞌyo
manꞌagi ar nijö, ne nuya paꞌu̱ mar ntse.̱

23Ha nu ar Hesu mi ꞌyonu̱ hár mꞌetꞌe ar dönganijö, tꞌembabi ár mꞌetꞌe ar Salomon.
24Nuya ndöxodyo xa bi gotꞌatho ne bi ꞌñembabi:
—Hamꞌu̱ ma gi hyeg̱agihe gi jaje di yomihe. Nuꞌmu̱ xa majöni go gar Kristo, xikagihe

nꞌagitho.
25Ar Hesu bi dödi:
—Xta xiꞌahu̱, ne hingi ne gi ñꞌemu̱ihu̱. Nuya ꞌbef̱i di pef̱i di poṯa ma Dada, ka nhekipꞌu̱

togogi, ngu xta xiꞌahu̱.
26Ne ngu xta xiꞌahu̱, nuꞌahu̱ hingi ñꞌemu̱igihu̱, ngetho hingo ma deṯiꞌihu̱.



AR XUWA 10:27 152 AR XUWA 11:11

27Nuya ma deṯi ox̱a ma mhö. Di pökaꞌu̱, ha nuꞌu̱ teṉgagi.
28Ne di umba ar te hiñhamꞌu̱ da götsꞌi, hiñhamꞌu̱ ma da mꞌeḏi, ne hinto tsa̱ da zimga

ha ma ꞌye.̱
29Numa Dada togo bi ꞌrakagi, xa döta ár tsꞌeḏi, ne hinto tsa̱ da zimba hár ꞌyeꞌ̱ö.
30Nuga ne ma Dada di nꞌathoꞌbe.
31Mi ꞌyox̱a njapꞌu̱ ya ndöxodyo, bi mengi bi gu̱xya do, mi ne nda hyox̱ya nkꞌahni.
32Nuꞌmú̱ ar Hesu bi ꞌñembabiꞌu̱:
—Nzey̱e̱ ya hoga ꞌbef̱i xta oṯꞌe bi peẖna ma Dada. Tema ꞌbef̱iꞌö hingi hanthu̱ xiñho,

ngetho gi ne gi kꞌankagihu̱.
33Nuꞌu̱ bi dödi ne bi ꞌñenö:
—Hindi ne ga kꞌañꞌahe ngetho gi oṯꞌa ya hoga ꞌbef̱i. Di ne ga oṯhe ngetho gi hökwa ár

nsu Jö. Gar jöꞌi nguje, ne gi ñhuxkwi Jö.
34Ar Hesu bi dötwabiꞌu̱:
—Ha hingi enga njawa ha ri tꞌofohu̱: Nuga da enö: Nuꞌahu̱ gar jöhu̱.
35Nuꞌmu̱ bi hñuꞌspabi ya jö nuꞌu̱ togo bi umba ár mhö, ha nunar Tꞌofo bi zoju̱ Jö hinto

tsa̱ da ꞌñenö hinga majöni,
36 nuga togo xpa eṉtkꞌagi ne xpa peṉkagi Jö ar Dada, hanja gi engagihu̱ di hökwa ár

nsu, hoṉse̱ da mönga ár Tꞌu̱gi Jö.
37Nuꞌmu̱ hindi oṯꞌwa ár ꞌbef̱i ma Dada, yo gi ñꞌemu̱igihu̱.
38Ha nuꞌmu̱ di oṯꞌwabi, mödi hingi ñꞌemu̱igihu̱, ñꞌemu̱ihu̱ nuya ꞌbef̱i di oṯꞌe, ne njapꞌu̱

gi ꞌñetꞌa ri mu̱ihu̱ gi pöhu̱ di ꞌbu̱ꞌbe Jö ar Dada.
39Manꞌagi ya ndöxodyo mi nehmö nda gu̱, ha bi kꞌotꞌi bi ma.
40Nepꞌu̱ ar Hesu bi mengi bi ma ꞌrandi ar döthe Hordan, habu̱ mꞌeṯꞌo mi xixthehmö ar

Xuwa, ne ka ba kohnu̱ꞌö.
41Ne nzey̱e̱ ya jöꞌi mi pa mi tsu̱di, ne mi eñꞌu̱:
—Majöni nunar Xuwa hinte ma ntꞌudi bi ꞌyoṯꞌe. Mödi njapꞌu̱, gatho nöꞌö bi xikagihu̱

mi noṉga ar Hesu, xi tho njapꞌu̱.
42Ne nzey̱e̱ ya jöꞌi bi ñꞌemu̱inu̱.

11
Ár ndöte ar Lasaro

1Mi hñenga nꞌar ñꞌoẖo̱ már thuhu Lasaro me Betania, ar tꞌu̱lo hnini habu̱ mar mengu
ar Maria, ne ár juhwe̱ ár thuhu ar Marta.

2 Ar Lasaro nöꞌö mi hñeni, már indö ar Maria, togo xki goꞌspa ar hogañu̱ni hár wa ar
Hesu, ne mi ju̱ yá xtö mi thukwabi.

3Nuya ꞌbeẖñö mi njuhwe̱ bi mem̱pa ar mhö nda nsipa ar Hesu njawa:
—Tsi Hmu, nöꞌö togo xa gi mödi hñeni.
4Mi nsipa ar Hesu njapꞌu̱ ne bi ꞌñeñꞌö:
—Nunar hñeninu̱ hingar ndöte. Njapꞌu̱ ma da nheki ár nsunda Jö, ne njapꞌu̱ da

nsundabi ár Tꞌu̱ Jö nꞌehe.
5Ha nu ar Hesu xa mi mö ar Marta, ár juhwe̱ ne ár jödö Lasaro, nuya hñuyu̱ mi nku.
6Ne núꞌmu̱ mi ꞌyo̱ mi hñenga ar Lasaro, bi gohnu̱ ma yopa habu̱ mi ꞌbu̱i.
7Mi tho nuya yopa, ar Hesu bi ꞌñemba yá max̱te:
—Möhö Nhudea manꞌagi.
8Nuyá max̱te bi ꞌñembabi:
—Utate, hingar yapa nuya ndöxodyo mi ne nda hyoꞌa nkꞌahnitho. Yoꞌö gi ne gi penga

injanu̱ manꞌagi.
9Ar Hesu bi dödi ne bi ꞌñenö:
—Hage hingi pöhu̱, nunar pa peꞌ̱sa ꞌreṯꞌamayoho xeṉimpa. Nuꞌu̱ togo ꞌyo ꞌbu̱ mpa,

hingi nthew̱i ya mfetsꞌe, ngetho yotꞌwa ar ñotꞌi yotꞌa ar ximhai̱.
10Ha nöꞌö togo ꞌyo ꞌbu̱ xui, da nthew̱i ya mfetsꞌe, ngetho hiñꞌothobi ar ñotꞌi.
11Mi wadi bi xipabi njapꞌu̱, bi ꞌñembabi nꞌehe:

—Ma tsi ñꞌohu̱ Lasaro öhö. Ma ga a.̱
12Nuyá max̱te bi ꞌñemꞌu̱:
—Tsi Hmu, nuꞌmu̱ ötho, da dixꞌmu̱.
13Nunar Hesu mi nom̱ba ár ndöte ar Lasaro, ha nuꞌu̱ mi hu yá mu̱i ar tꞌöhötho.
14Nuꞌmú̱ ar Hesu bi ꞌñembabi xiñho:
—Ar Lasaro xi du.
15 Di johya hinda ꞌbu̱hnu̱ núꞌmu̱ mi hñeni. Gehnu̱ ri ñhohu̱, ngetho njanu̱ da te ri

ñꞌemu̱ihu̱. Möhö ma ga kꞌöꞌsu̱.
16Nuꞌmú̱ bi ꞌñenga ar Toma nöꞌömi tꞌembabi ar Didimo ngetho xki mꞌu̱hwi manꞌár ku,

bi ꞌñemba nuyá mimax̱tewi:
—Möhö nꞌehe, ga tuwihu̱ mahyeg̱iꞌö.
Ar Hesu ju̱xa nuꞌu̱ xi du ne unga ar te

17Mi zoṉga ar Hesu habu̱ mi ꞌbu̱ ar Lasaro, bi nsipabi mi peꞌ̱sa goho mpa xki tꞌag̱i.
18Ar hnini Betania ꞌbu̱ getꞌu̱ ar hnini Herusalen, ngu nꞌaṯenthebe ya wëni ár yapꞌu̱.
19Nenzey̱e̱ ya xodyo xkimaba kꞌöꞌsa arMarta ne arMaria, ndahñuꞌmba yámu̱i ngetho

xki du yá indö.
20Nu mi ꞌyo̱ ar Marta ndi ꞌñe ar Hesu hár ngu, bi ma ba thödi. Ha nunar Maria bi gota

har ngu.
21Ne ar Marta bi ꞌñemba ar Hesu:
—Ma tsi Hmuꞌi, nuꞌmu̱ xka ꞌbu̱hmöwa, ma indö hinxi duhmö.
22Mödi di pöpya nꞌehe, gatho nöꞌö te gi ꞌyap̱a Jö da ꞌraꞌi.
23Ha ar Hesu bi ꞌñembabi:
—Ri indö ma da mengi da nte manꞌagi.
24Nepꞌu̱ ar Marta bi ꞌñembabi:
—Di pödi, har ngöxpa ma da mengi da ntenu̱, xta mengi da nte gatho nuꞌu̱ xi du.
25Ar Hesu bi ꞌñembabi:
—Nuga di ju̱xa nuꞌu̱ xi du, ne di unga ar te. Nuꞌu̱ togo ñꞌemu̱igi, mödi xi du, da mengi

da nte.
26Nuꞌu̱ togo ꞌbu̱i ne ñꞌemu̱igi, hiñhamꞌu̱ da du. Ha gi ñꞌemu̱i nöꞌö di xiꞌaꞌi.
27Ar Marta bi ꞌñembabi:
—Hö tsi Hmuꞌi, di ñꞌemu̱i go gar Kristo ár Tꞌu̱ Jö, ndi toꞌ̱mhe nda ekwa har ximhai̱.
Ar Hesu bi nzonga hár tꞌa̱gi ar Lasaro

28Ngumi wadi bi mönga njapꞌu̱ ar Marta, dama ba xipa arMaria ár juhwe,̱ txi ꞌramtxꞌu̱
bi ꞌñembabi:

—Xi zoḵwa ar Utate ne top̱ꞌaꞌi.
29Nu mi ꞌyoꞌ̱ö, dama bi mꞌai̱ ma ba kꞌötsꞌi.
30Ar Hesu hinxki yu̱tꞌatho har hnini, ka xki gohnu̱tho habu̱ ma ba thö ar Marta.
31Ha nuya xodyo mi ꞌbu̱hnu̱ hár ngu ar Maria mi huꞌmba ár mu̱i, mi hyantꞌu̱ dama bi

nangi bi boṉga har ngu, bi deṉ̃ꞌu̱, ne mi enga nꞌa ngu nꞌa:
—Di ma da nzonga hár tꞌag̱i ár indö.
32 Ar Maria nu mi zoṉga habu̱ mi ꞌbu̱ ar Hesu, mi hyandi bi ndaṉdihmö hár wa, ne bi

ꞌñenö:
—Ma tsi Hmuꞌi, nuꞌmu̱ xka ꞌbu̱kwa, hinxi duhmö ma indö.
33 Nu mi hyanda ar Hesu xa mi zonga ar Maria, ne nuya xodyo mi ñꞌowi xa mi zoñꞌu̱

nꞌehe, xa bi ko ár mu̱i ne xa bi zam̱añꞌu̱.
34Ne bi ꞌñeñꞌö:
—Habu̱ ga ꞌyaẖu̱.
Nuꞌu̱ bi ꞌñembabi:
—Ma tsi Hmuꞌihe, ba e gi hyandi.
35Ne ar Hesu bi nzoni.
36Nuya xodyo bi ꞌñenga nꞌa ngu nꞌa:
—Hyanthu̱ tengu mi mödi.
37 ꞌRa bi ꞌñeñꞌu̱:

—Gehnu̱ togo bi xokwa ár da̱ ar goda.̱ Hage hinge mi tsa̱ te nda mef̱i ne hinxi duhmö

ar Lasaro.
Ar Lasaro bi mengi bi nte

38 Ar Hesu xa bi zam̱añꞌu̱ manꞌagi, bi ma ba kꞌöꞌspa ár tꞌag̱i, mi ꞌbu̱ ha nꞌar oki, ne mi
kota nꞌar döta do.

39 Bi ꞌñenga ar Hesu:
—Hñöju̱ ar do.
Ha nu ar Marta ár nju nöꞌö xki du, bi ꞌñenö:
—Ma tsi Hmuꞌi, xi xötꞌi, ngetho peꞌ̱sa goho mpa xi du.
40Ar Hesu bi ꞌñembabi:
—Ha hinxta xiꞌi, nuꞌmu̱ gi ñꞌemu̱i ma gi hyandwa ár nsunda Jö.
41Nepꞌu̱ nuya jöꞌi bi hñöka nöꞌö ar do mi kotꞌa ár goxthi habu̱ xki tꞌa̱ ar Lasaro, ne ar

Hesu bi noꞌ̱sa mhetsꞌi ne bi ꞌñenö:
—Ma tsi Dadaꞌi, di jamödi xka ꞌyox̱a nöꞌö xta aꞌ̱aꞌi.
42 Di pödi hyaxꞌmu̱ gi ox̱kagi. Núꞌmu̱ da mönga njapꞌu̱, di honga nuya nze̱ ya jöꞌi xi

mhuntsꞌi, da ñꞌemu̱i go xka peṉkagi.
43Mi wadi bi mönga njapꞌu̱, bi mafi ntsꞌeḏi ne bi ꞌñenö:
—Lasaro, poṉga nthi.
44Ne nöꞌö xki duhmö, ba poṉi mi soṯꞌa ya xu̱ni dutu yá ꞌye̱ ne yá wa, ne mi ꞌbax̱a nꞌar

nthuꞌmxi ár ñö. Ar Hesu bi ꞌñemba ya jöꞌi:
—Xothwu̱ ya dutu, hyeẖu̱ da ma.
Ya ndöxodyo bi nkohi hanja nda hyo ar Hesu
(Mt. 26:1‑5; Mr. 14:1‑2; Lk. 22:1‑2)

45 Nzey̱e̱ ya xodyo nuꞌu̱ ma ba huꞌmba ár mu̱i ar Maria, mi hyantꞌu̱ nöꞌö bi ꞌyoṯꞌa ar
Hesu, bi ñꞌemu̱i.

46Ha maꞌra bi ma ba xipa ya deṉgaꞌbep̱ate nöꞌö xki ꞌyoṯꞌa ar Hesu.
47Nuꞌmú̱ nuya ndömöjö ne ya deṉgaꞌbep̱ate bi ꞌyoṯꞌa nꞌar mhuntsꞌandö, ne bi ꞌñeñꞌu̱:
—Te ga peẖu̱pya. Ngetho nunar ñꞌoẖoṉu̱ oṯꞌa nzey̱e̱ ya ntꞌudi.
48Nuꞌmu̱ ga heẖu̱tho njapꞌu̱, gatho ya jöꞌi ma da ñꞌemu̱i. Mꞌef̱a da e ya me Nroma da

hwata ma nijöhu̱ ne ma hninihu̱.
49Nu ar Kaifas nꞌa nuya möjö mar döngamöjö nor jey̱eꞌ̱ö, bi ꞌñembabiꞌu̱:
—Nuꞌahu̱ hinte gi pöhu̱.
50Hinxka beñhu̱, xiñhonꞌar ñꞌoẖo̱ da unga ár te da poṯa gatho ar hnini, ne njapꞌu̱ gatho

ma hai̱hu̱ hinda mꞌeḏi.
51Himbi bense̱ nöꞌö bi möñꞌö. Ngetho mar döngamöjö nunar jey̱eꞌ̱ö, jange Jö bi umba

nöꞌö bi mö. Mi enö, nunar Hesu ma nda unga ár te nda poṯa ya mengu nunar hai̱ꞌö.
52Ne hinge hoṉse̱ nor hai̱nu̱, gatho yá bötsi Jö habu̱ gatho xi nxani, damuntsꞌa nꞌatho.
53 Jange nor paꞌö nuya ndöyu̱ bi nkohi nda hyo.
54 Nuꞌmú̱ ar Hesu bi hyeg̱i mi ꞌyo ha yá nthandi ya ndöxodyo. Bi ma getꞌu̱ ha ya

otꞌatꞌoẖo̱ ha nꞌar hnini ár thuhu Efrain, ne ka bi gohwinu̱ yá max̱te.
55Mi ꞌbap̱ꞌu̱tho ar baxjwa, nꞌár daṉgo ya xodyo. Nzey̱e̱ ya jöꞌi ha yá hai̱ꞌu̱ bi mꞌeṯꞌo bi

maꞌu̱ har hnini Herusalen, ma ba ntꞌaxki.
56Núꞌmu̱ mi ꞌbu̱hnu̱ har dönganijö mi honga ar Hesu, ne mi enga nꞌa ngu nꞌa:
—Te gi beñhu̱. Hage hinda e ar daṉgopya ꞌmu̱.
57Ha nuya ndömöjö ne ya deṉgaꞌbep̱ate xki xipabi ya jöꞌi, nöꞌö togo nda bödi habu̱ ndi

ꞌbu̱i, nda da̱ ne nda nju̱ nda njotꞌi.
12

Ar Hesu bi njoꞌspabi nꞌar hogañu̱ni núnu̱ Betania
(Mt. 26:6‑13; Mr. 14:3‑9)

1 Núꞌmu̱ mi ꞌbe̱ ꞌrato mpa nda zo̱ ar baxjwa, ar Hesu ba e har hnini Betania, habu̱ mi
ꞌbu̱ ar Lasaro nöꞌö xki duhmö ne bi mengi bi koꞌspa ár te manꞌagi.



AR XUWA 12:2 155 AR XUWA 12:26

2Neka bi tꞌoṯꞌwabinu̱ nꞌar tꞌoxi. ArMarta gomi pox̱a armexa, ne ar Lasaromi huhwinu̱
har mexa nꞌehe.

3 Ar Maria nꞌa mbi hñö nꞌar xito, mi ñꞌeṉga ngu made ntꞌeṉi nꞌar hogañu̱ni xa mar
mhödi, ne bi goꞌspa ár wa ar Hesu. Ne bi gu̱ yá xtö mi thukwabi, ne xog̱e ar ngu bi ñuxa
nor hogañu̱niꞌö.

4Ne bi ꞌñenga ar Huda Iskariote ár tꞌu̱ ar Simu, nꞌa nuyá max̱te togo ma nda da̱ mꞌef̱a:
5—Yoꞌö himbi ꞌba̱ nunar hogañu̱ninu̱, xi tꞌa̱ nꞌa njey̱e̱ ár nthöhö nꞌar jöꞌi, ne xi themba

ya tsi hyoya.
6 Ar Huda bi mönga njapꞌu̱, hinge mi tupa ár mu̱i ya hyoya. Bi mö ngetho már bë, ha

go mi höꞌö ar ꞌroẕöbojö, ne mi ju̱ nöꞌö mi neꞌö.
7Ha nunar Hesu bi ꞌñembabi:
—Hyeẖnu̱. Xi goxka ar hogañu̱ni xki kwati toꞌ̱ma ár pa ma ntꞌag̱i.
8 Ngetho nuya hyoya hyaxꞌmu̱ ma gi ꞌbu̱hwihu̱, ha nuga hinge hyaxꞌmu̱ ma ga

ꞌbu̱hwihu̱.
Ar nkohi nda tho ar Lasaro

9 Nzey̱e̱ ya xodyo bi bödi ar Hesu mi ꞌbu̱hnu̱ Betania, ba eꞌu̱ ma ba kꞌöni. Ne hinge
hoṉseꞌ̱ö, mi ne nda nuꞌu̱ nꞌehe ar Lasaro togo xki mengi xki nte manꞌagi.

10Nuꞌmú̱ nuya ndömöjö bi nkoꞌu̱ nda hyo ar Lasaro nꞌehe.
11Ngetho nöꞌö xki tꞌoṯꞌwabinu̱, bi japa nzey̱e̱ ya xodyo xki ꞌwege ne xki ñꞌemu̱i ar Hesu.
Ar Hesu bi yu̱tꞌa Herusalen ngu nꞌar ndö mi tho̱ꞌmi
(Mt. 21:1‑11; Mr. 11:1‑11; Lk. 19:28‑40)

12Ár hyaxꞌö nzey̱e̱ ya jöꞌi xki ꞌñe ar daṉgo. Mi ꞌyoꞌ̱u̱ ndi ꞌñe ar Hesu Herusalen,
13 bi doka ya deṉthi, ne bi ma ba thödi xa mi mafi mi eñꞌu̱:
—Xa nsunda Jö. Njöpa ár mꞌeẖni Jö, gehnu̱ ár ndö ya me Israel.
14ArHesu bi dinga nꞌar tsi nꞌog̱e ne bi ntog̱e, njapꞌu̱ nda tho ngumönga har Tꞌofo habu̱

enö:
15Yo gi ntsuhu̱, menguhu̱ Sion;
hyanthu̱ ba ehnu̱ ri Ndöhu̱,
nto̱ nꞌar tsi nꞌog̱e.

16Nuyá max̱te himbi zo yá mfeni nꞌagitho yoꞌö xki thogi njapꞌu̱. Núꞌmu̱ mi menga hár
nsunda ar Hesu, ka bi beñꞌu̱ xki tꞌotꞌa gatho nuna tema xki njapi.

17Ne mi dam̱ajöni nuya mi ꞌbu̱hwi hár tꞌag̱i ar Lasaro, núꞌmu̱ mi matꞌi ne bi koꞌspa ár
te xki du.

18 Jange nuya jöꞌi ba e bi dödi, ngetho xki ꞌyoꞌ̱u̱ xki ꞌyoṯꞌa ar Hesu nunar ntꞌudinu̱.
19Ha nuya deṉgaꞌbep̱ate bi ꞌñense̱ nꞌa ngu nꞌa:
—Hinte xi za̱ te xka peẖu̱. Hyanthu̱hmö gatho ya jöꞌi di ma teṉi.
ꞌRa ya me Gresia mi honga ar Hesu

20 ꞌRa ya me Gresia mi ꞌbu̱hnu̱, xki ma nda ndönga Jö har daṉgo nꞌehe.
21Ne nuyu̱ bi watꞌa habu̱ mi ꞌba̱ ar Lipe ar me Betsaida har hai̱ Ngalilea, ne bi ꞌyap̱a ar

möte bi ꞌñeñꞌu̱:
—Tata, di ne ga hanthe ar Hesu.
22Ar Lipe bi ma ba xipa ar Andre, ne bi ma ba xipabiꞌu̱ ar Hesu.
23Ar Hesu bi dötwabiꞌu̱ ne bi ꞌñenö:
—Xi zo̱ ar pa da hñönga ár nsunda mhetsꞌi Nöꞌö Togo ba e bi Njöꞌi.
24 Xa majöni di xiꞌahu̱, nuꞌmu̱ nꞌar ndaṯꞌei̱ hinda zo har hwöhi ne da du, da gose.̱ Ha

nuꞌmu̱ da du, da unga nzey̱e̱ ar sofo.
25 Nöꞌö togo xa mö ár te, da ꞌbeḏi. Ha nöꞌö togo da u̱tsa ár tewa har ximhai̱, ma da

meꞌ̱sa ar te hiñhamꞌu̱ da götsꞌi.
26Nöꞌö togo ne da mep̱kagi, dá deṉgagi, ne habu̱ ga ꞌbu̱ka ka da mꞌu̱hnu̱ nꞌehe. Nuꞌu̱

togo da mep̱kagi, ma Dada da ꞌñeꞌspa ár nsu.
Ar Hesu bi mö ma nda tho

27Nupya xa di tu ma mu̱i. Te ga ap̱a Jö ma Dada. Hage ga embabi: Ñöngagi hinga tho

nunar thogi ba epꞌu̱. Hinda tsa,̱ ngetho xta e ga thoꞌö.
28Ma Dadaꞌi, japa da nsunda ri thuhu.
Bi nheki ꞌmu̱ nꞌar mhö ndi ꞌñe mhetsꞌi mi enö:
—Xa xta japi xi nsunda, ne ga japi da nsunda manꞌagi.
29Mi ꞌbu̱hnu̱ nzey̱e̱ ya jöꞌi nuꞌu̱ bi ꞌyox̱a nunar mhönu̱. ꞌRa mi enö xki tꞌo̱ nꞌar ñu̱ni,

maꞌra mi enö nꞌar eṉxe̱ xki zo ar Hesu.
30Ar Hesu bi dödi ne bi ꞌñenö:
—Hinge ma ñhoga nunar mhö xpa ehnu̱ mhetsꞌi, xpa hoñꞌa ri ñhohu̱.
31 Xi zo̱ ar pa ya meximhai̱ ma da thöꞌspa majöni, ne ar tsꞌondöhi ár ndö nunar

ximhai̱nu̱, ma da thömba ár tsꞌeḏi.
32Nuga, núꞌmu̱ xta nju̱xka har hai̱ ne da tsꞌu̱tkagi, ma ga tsigase̱ gatho da hyongagi.
33 Bi mönga njapꞌu̱, ne nda födi hanja nda du.
34Ya jöꞌi bi dödi ne bi ꞌñenö:
—Nuje xta pöhe enga har tꞌofo, nunar Kristo hindama da göxa ár mꞌu̱i. Yoꞌö gi enöma

da nju̱xa Nöꞌö Togo ba e bi Njöꞌi. Togo Nuna ba e bi Njöꞌi ꞌmu̱.
35Ar Hesu bi ꞌñembabi ꞌmu̱:
—Hoṉse̱ maꞌra ya tsi pa ma gi ꞌbu̱hwihu̱ ar ñotꞌi. ꞌYohu̱ núpya gi peꞌ̱su̱ ar ñotꞌi, yo ma

da zu̱ꞌahu̱ ar ꞌbex̱ui. Ngetho nuꞌu̱ ꞌyo har ꞌbex̱ui hingi handi habu̱ di ma.
36 Jange núpya gi ꞌbu̱hwihu̱ ar ñotꞌi, ñꞌemu̱ibihu̱ ne gi mbötsihu̱ ar ñotꞌi.
Njapꞌu̱ bi mönga ar Hesu. Mꞌef̱a bi ma ba ñꞌöni habu̱ hinge nda hyantꞌu̱.
Ya xodyo himbi ñꞌemu̱ibi ar Hesu

37Mödi ar Hesu xki ꞌyoṯꞌa nzey̱e̱ ya ntꞌudi ha yá hmi ya xodyo, nuꞌu̱ himi ñꞌemu̱i.
38 Bi njanu̱ ne nda tho ngu xki mönga ar mꞌeẖni Isaia núꞌmu̱ bi ꞌñenö:

Tsi Hmuꞌi, hinto xi jamfi nöꞌö di möñhu̱.
Hinto xi ñꞌemu̱i nuya döta ntꞌudi xka ꞌyoṯꞌe.

39Himi tsa̱ nda ñꞌemu̱iꞌu̱, ngetho bi ꞌñenga ar Isaia nꞌehe:
40 Jö bi gotwa yá da,̱ ne bi japi bi me yá mfeni,
Njapꞌu̱ hinda xo yá da̱ da hyandi,
ne hinda kwata ha yá mu̱i,
ha nuga da tsa̱ ga umba ar nzaki.

41Ar Isaia bi mönga njapꞌu̱ núꞌmu̱ mi hyandwa ár nsunda, ne bi dam̱ajöni togonu̱.
42Mödi njapꞌu̱, nzey̱e̱ ya xodyo bi ñꞌemu̱ibi ar Hesu, mödi himi dam̱ajöni, ngetho mi

tsu ya deṉgaꞌbep̱ate nda ꞌyeṉga ha yá nijö.
43Ngetho mi honi nda ꞌñeꞌspa yá nsu ya jöꞌi, hinge Jö.
Ya jöꞌi ma da duxa yá tsꞌoki ngetho himbi ñꞌemu̱i nöꞌö bi mönga ar Hesu

44Ar Hesu bi ñö ntsꞌeḏi bi ꞌñenö:
—Nöꞌö togo ñꞌemu̱igi, hinge hoṉse̱ ñꞌemu̱igi, ñꞌemu̱i togo xpa peṉkagi nꞌehe.
45Ne nöꞌö togo handgagi ma mꞌu̱i, handwa ár mꞌu̱i nöꞌö togo ba peṉkagi.
46Nuga go dar ñotꞌi, xta ekwa har ximhai̱. Gatho nuꞌu̱ togo da ñꞌemu̱igi, hindamꞌu̱ har

ꞌbex̱ui.
47Nöꞌö togo xi ꞌyox̱a nöꞌö xta mö ne hinda ꞌyoṯꞌe, hingo ma ga eṉtꞌwa ár mfei̱. Ngetho

hinxta eka ga eṉtꞌwa ár mfei̱ ya meximhai̱, xta e ga poḵaꞌu̱.
48 Nöꞌö togo u̱tsagi ne hingi ne da ñꞌemu̱i nöꞌö di mö, ꞌñe togo da ꞌyeṉtꞌwa ár mfei̱,

gehnu̱ ar mhö xta xiꞌahu̱, go da ꞌyeṉtꞌwa ár mfei̱ꞌö har ngöxapa.
49Ngetho hinxta bense̱ nöꞌö xta mö. Ma Dada togo ba peṉkagi, bi xikagi teme ga mö

ne ga xipa ya jöꞌi.
50 Ne di pödi, nöꞌö te xi ꞌbep̱kagi, gehnu̱ da xiꞌahu̱, ne da ꞌraꞌahu̱ ar te hiñhamꞌu̱ da

götsꞌi. Jange nöꞌö di mö di teṉda ngu xi xikagi ma Dada.
13

Ar Hesu bi xu̱kwa yá wa yá ma̱xte

1Mi ꞌbap̱ꞌu̱tho ar daṉgo mbaxjwa. Ar Hesu mi pödi xki zo̱ ar pa nda zokwa ar ximhai̱,

ne nda menga habu̱ bi ꞌbu̱ ár Dada. Nöꞌö bi mödi nuꞌu̱ mi ꞌbu̱kwa har ximhai̱ mi teṉi, xa
bi möꞌu̱ gatho ya pa bi mꞌu̱kwa.

2Ha núꞌmu̱ mi ntꞌoxꞌu̱, ar tsꞌondöhi xki wadi xki ꞌyeṉtꞌwa hár mu̱i ar Huda Iskariote,
ár tꞌu̱ ar Simu, nda da̱ ar Hesu.

3Mi pö ar Hesu ár Dada xki ꞌyeṉtꞌwa gatho hár ꞌye,̱ ne xki ꞌñe habu̱ mi ꞌbu̱ꞌö, nema nda
mengnu̱ manꞌagi,

4 jange mi ntꞌoxi, nꞌa mbi nangtho, bi mo̱ ár paṯꞌi, bi gu̱ nꞌar dutu bi bötꞌi.
5Nepꞌu̱ bi xitꞌa ar dehe ha nꞌar döngmohi, ne bi ndu̱i bi xu̱kwa yá wa yá max̱te. Ne mi

ju̱ ar dutu mi bötꞌi, mi thukwabi.
6Ha núꞌmu̱ ma nda xu̱kwabi yá wa ar Pedro, bi ꞌñeñꞌö:
—Ma tsi Hmuꞌi, hage ma gi xu̱ga ma wa.
7Ar Hesu bi dödi ne bi ꞌñenö:
—Nöꞌö tema di pep̱ya hingi tso ri mfeni, ne mꞌef̱a ma gi pödi.
8Ar Pedro bi ꞌñembabi:
—Hinga ñheg̱i gi xu̱ga ma wa.
Ar Hesu bi döti:
—Nuꞌmu̱ hinga xu̱kꞌaꞌi, hinte ma njawi.
9Ne bi ꞌñenga ar Simu Pedro:
—Ma tsi Hmuꞌi, nuꞌmú̱, hinge hoṉse̱ gi xu̱ga ma wa, xu̱ga ma ꞌye̱ ne ma ñö.
10Ar Hesu bi ꞌñembabi:
—Nöꞌö togo xi wadi xi nxaha, xi ntꞌaxki, hoṉse̱ mahyoni da xu̱ka yá wa. Ne nuꞌahu̱ xi

ntꞌaxkꞌaꞌihu̱, mödi hingi gathohu̱.
11Ngetho mi pöꞌö togo ma nda da,̱ jange bi ꞌñenö: Hinga gatho xi ntꞌaxkꞌaꞌihu̱.
12Núꞌmu̱ mi wadi bi xu̱kwa yá wa yá max̱te, bi gu̱ bi maṯꞌa ár paṯꞌi, ne bi mengi bi hñu

har mexa, bi ꞌñembabiꞌu̱:
—Ha gi pöhu̱ tema di boṉga nöꞌö xta jaꞌahu̱.
13Nuꞌahu̱ gi engagihu̱ dar Utate ne dar Hmu. Majöni nöꞌö gi xiju̱, ngetho hö njapꞌu̱.
14 Ngu xka möñhu̱, nuga dar Hmu ne dar Utate xta xu̱kꞌahu̱ ri wahu̱. Nuꞌahu̱ nꞌehe

mahyoni gi xu̱kwabihu̱ yá wa nꞌa ngu nꞌa ri ñꞌohu̱.
15Nuga xta utꞌahu̱ gi teṉthu̱ ngu xta oṯka, njapꞌu̱ gi ꞌyoṯhu̱ nꞌehe.
16Xamajöni di xiꞌahu̱, nꞌar ꞌbeg̱o hingi töpa ár nsu ár Hmu, ngu nꞌar mꞌeẖni hingi töpa

ár nsu togo xi meẖni.
17Nuꞌahu̱ gi pöhu̱ nöꞌö di xiꞌahu̱, ne nuꞌmu̱ gi ꞌyoṯhu̱, xa xi njöpꞌahu̱.
18 Hinga gathoꞌihu̱ di noṉ̃ꞌahu̱, di pöka togo xta hwañꞌahu̱. Hoṉse̱ mahyoni da thogi

ngumönga har Tꞌofo habu̱ enö: Nöꞌö togo di ñheꞌbe ar thuhme, bi gu̱xa ár ꞌye̱ bi dox̱kagi.
19Di xiꞌahu̱pya hingi thotho, ne núꞌmu̱ xta thogi, gi ñꞌemu̱ihu̱ go geke.
20 Xa majöni di xiꞌahu̱, nöꞌö togo numansu ma mꞌeẖni, numansugi. Ha nöꞌö togo

numansugi, numansu togo ba peṉkagi.
Ar Hesu bi mö nda da̱ ar Huda
(Mt. 26:20‑25; Mr. 14:17‑21; Lk. 22:21‑23)

21Miwadi bi mönga njapꞌu̱ ar Hesu, xa bi du ármu̱i, ne bi ꞌyotꞌwa ar ꞌñu yámax̱te tema
ndi boṉga nuya mhö, ne bi ꞌñenö:

—Xa majöni di xiꞌahu̱, nꞌa gi ꞌbu̱hu̱wa ma gi dag̱agihu̱.
22Nuyá max̱te mi nkꞌötꞌa nꞌa ngu nꞌa, himi pöꞌu̱ togo mi noṉi.
23Nꞌár max̱te togo ar Hesu xa mi mödi, mi huhwi getꞌu̱.
24 Jange ar Pedro bi ja ár ꞌye̱ nda ꞌyam̱babi togo mi noṉi.
25Nuꞌmú̱, nunar max̱tenu̱ bi njwaxa hár tiñö ar Hesu, ne bi ꞌñembabi:
—Ma tsi Hmuꞌi, togoꞌö.
26Ar Hesu bi dödi ne bi ꞌñenö:
—Nöꞌö togo ma ga umba ar thuhme xi mobo, go geꞌö.
Bi mo ar thuhme ne bi umba ar Huda Iskariote ár tꞌu̱ ar Simu.

27Mi wa ar Huda bi zi nunar xeṉithuhmenu̱, ar tsꞌondöhi bi yu̱tꞌa hár mfeni. Nuꞌmú̱
ar Hesu bi ꞌñembabi:

—Nöꞌö ma gi pef̱i, ꞌyoṯꞌa ngutꞌa.
28Nuꞌu̱ mi huhnu̱ har mexa, hinto bi bödi yoꞌö mi xipabi njapꞌu̱.
29 ꞌRa mi beni mi emba ar Hesu: Di ma ba taṉga tema di hoñhu̱ har daṉgo. Wa mi

embabi nda ma nda umba nꞌa tu̱i ar bojö ya hyoya, ngetho ar Huda go mi kwata ar bojö.
30Núꞌmu̱ mi wadi bi zi ar xeṉithuhme, dama bi boṉi bi ma. Mar mꞌex̱ui ꞌmu̱.
Ar ꞌraꞌyo ꞌbep̱ate

31Nu mi boṉ̃ꞌö, ar Hesu bi ꞌñenö:
—Nupya ma da nheki ár nsunda Togo ba e bi Njöꞌi, ne ma da ñꞌu ár nsunda Jö xta tho

ya thogi.
32Núꞌmu̱ xta ñꞌu ár nsunda Jö, Jö ma da ñꞌu ár nsundaꞌö nꞌehe, ne ngutꞌa ma da njapꞌu̱.
33Ma tsi bötsiꞌihu̱, hinga ma ga ꞌbu̱hwihu̱ nzey̱e̱ ya pa. Ma gi hyongagihu̱, ne ngu xta

xipabi ya xodyo, di xiꞌahu̱ nꞌehe: Habu̱ gar maga, hinda tsa̱ gi möhu̱.
34 Di ꞌbep̱ꞌahu̱ nꞌar ꞌraꞌyo ꞌbep̱ate, gi mhöhu̱ nꞌa ngu nꞌa. Ngu xta möꞌahu̱, njapꞌu̱ gi

mhöhu̱ nꞌehe.
35 Nuꞌmu̱ xa majöni gi mhöhu̱ nꞌa ngu nꞌa, njapꞌu̱ gatho ya jöꞌi ma da bödi ma

max̱teꞌihu̱.
Ar Hesu bi mö ma nda ko̱nga ar Pedro
(Mt. 26:31‑35; Mr. 14:27‑31; Lk. 22:31‑34)

36Ar Simu Pedro bi ꞌñembabi:
—Tsi Hmu, habu̱ gi ma.
Ar Hesu bi ꞌñembabi:
—Habu̱ gar maga, hinda tsa̱ gi teṉgagipya, mödi mꞌef̱a hö, gi teṉgagi.
37Ar Pedro bi ꞌñembabi:
—Ma tsi Hmuꞌi, yoꞌö hingi tsa̱ ga teṉ̃ꞌapya. Di ꞌbu̱i ga unga ma te ga teṉ̃ꞌaꞌi.
38Ar Hesu bi döti:
—Hage gi ꞌbu̱i gi unga ri te. Xa majöni di xiꞌaꞌi, mꞌeṯꞌo ma gi koṉgagi hñuꞌgi, ne ka da

ma ar boxi.
14

Ar Hesu ger ꞌñuꞌö di ma nꞌa habu̱ bi ꞌbu̱ ar Dada
1Yo gi tu ri mu̱ihu̱. Gi ñꞌemu̱ihu̱ Jö, ñꞌemu̱igihu̱ nꞌehe.
2 Núnu̱ habu̱ bi ꞌbu̱ ma Dada, bi ja nzey̱e̱ ya ngu. Nuꞌmu̱ hindi njapꞌu̱, xta xiꞌahu̱

nꞌagitho. Gar manu̱ ꞌmu̱, ma ga hokꞌahu̱ habu̱ gi ꞌbu̱hu̱.
3Ne xka ma ga hokꞌahu̱ habu̱ gi ꞌbu̱hu̱, ma ga pengase̱ ga tsixꞌahu̱, ne njapꞌu̱ mahyeg̱i

ga ꞌbu̱huihu̱, ne habu̱ ga ꞌbu̱ka ka gi ꞌbu̱hu̱nu̱ nꞌehe.
4Gi pöhu̱ habu̱ gar ma, ne gi pöhu̱ ar ꞌñu.
5Ar Toma bi ꞌñembabi:
—Tsi Hmu, hindi pöhe habu̱ gi ma. Hanja ma ga pöhe ar ꞌñu.
6Ar Hesu bi ꞌñembabi:
—Nuga dar ꞌñu, darmajöni ne dar te. Hinjoꞌo togo da zoṉga habu̱ bi ꞌbu̱maDada nuꞌmu̱

hindi teṉgagi.
7Nuꞌmu̱ gi pökahmögihu̱, gi pöhmöhu̱ ma Dada nꞌehe. Di ndu̱ ar pania, xka pöhu̱ ne

xka hyanthu̱.
8Ha ar Lipe bi ꞌñembabi:
—Tsi Hmu, hoṉse̱ di nehe gi utkagihe ar Dada.
9Nuꞌmú̱ ar Hesu bi ꞌñenö:
—Xta ꞌbu̱hwihu̱ nzey̱e̱ ya pa. Hanja hinxka pökagi, Lipe. Nöꞌö togo xi hyandgagi, xi

hyanda ma Dada. Hanja gi enge: Utkagihe ar Dada.
10Hage hingi ñꞌemu̱i di nꞌatꞌbe ar Dada. Nuya mhö di xiꞌahu̱, hinxta bense,̱ ngetho ar

Dada togo di ꞌbu̱ꞌbe go oṯꞌa ar ꞌbef̱iꞌö.

11Ñꞌemu̱ihu̱ nuga di nꞌatꞌbe ar Dada. Nuꞌmu̱ hingi ñꞌemu̱igihu̱ nöꞌö di mö, ñꞌemu̱igihu̱

ngetho di oṯꞌa nuya ꞌbef̱iyu̱.
12Xa majöni di xiꞌahu̱, nöꞌö togo ñꞌemu̱igi ma da ꞌyoṯꞌa nuya ꞌbef̱i di oṯka nꞌehe, ne da

dökagi da ꞌyoṯꞌe, ngetho gar maga habu̱ bi ꞌbu̱ ma Dada.
13Ne gatho nöꞌö tema gi ꞌyaf̱u̱ ma Dada gi thötju̱ ma thuhuga, nuga ma ga oṯꞌahu̱, ne

njapꞌu̱ nuga ár Tꞌu̱gi ga eꞌspa ár nsu ar Dada.
14Nuꞌmu̱ tema gi ꞌyaf̱u̱ Jö gi thötju̱ ma thuhu, ga oṯga.
Ar Hesu bi mö nda meẖna ár Hñö Jö

15Nuꞌmu̱ gi mökagihu̱, ꞌyoṯhu̱ nöꞌö di ꞌbep̱ꞌahu̱.
16Ne nuga ma ga ap̱a Jö ma Dada da meṉ̃ꞌahu̱ manꞌa togo da hupꞌa ri mu̱ihu̱, ne ma gi

ꞌbu̱hwihu̱ gatho ya pa.
17 Geꞌö ár Hñö Jö togo mönga majöni. Ne nuya jöꞌi hingya gamfi hinda tsa̱ da hñöñꞌö,

ngetho hingi handi, ne hingi pöꞌu̱ togoꞌö. Ha nuꞌahu̱ hö, gi pöhu̱, ngetho gi ꞌbu̱hwihu̱, ne
ma da mꞌu̱ ha ri mu̱ihu̱.

18Hinga ma ga heḵꞌaseẖu̱. Ga pengi ga ꞌbu̱hwihu̱ manꞌagi.
19 Maꞌra ya tsi patho, ne nuya jöꞌi hinda ma da hyandgagi, ha nuꞌahu̱ ma gi

hyandgagihu̱. Ngetho nuga di te, nuꞌahu̱ nꞌehe ma gi ntehu̱.
20Nuya paꞌu̱ ma gi pöhu̱ di nꞌathoꞌbe ma Dada, ne gi nꞌatꞌwihu̱ ma mꞌu̱i, ne di nꞌatꞌwi

ri mꞌu̱ihu̱.
21 Nöꞌö togo oṯꞌa nöꞌö di ꞌbep̱abi, go mökagi. Ne nöꞌö togo mökagi, ma Dada ma da

mödi nꞌehe, ne nuga ma ga mödi, ne ma ga ñꞌudi da hyandga ma mꞌu̱i.
22Nuꞌmú̱ ar Huda (hinge ar Iskariote) bi ꞌñemba ar Hesu:
—Ma tsi Hmuꞌi, yoꞌö hoṉse̱ ma gi ñꞌudi ga hantꞌahe ri mꞌu̱i, ha nu maꞌra ya jöꞌi hinꞌö.
23Ar Hesu bi dödi ne bi ꞌñembabi:
—Nöꞌö togo mökagi, da ꞌyoṯꞌa nöꞌö di mö. Ne ma Dada da mödi, ne ga eꞌbe ga ꞌbu̱he

nꞌatꞌwu̱ꞌö.
24Nöꞌö togo hingi mökagi, hingi oṯꞌa nöꞌö te di mö. Ha nöꞌö ar mhö xka ꞌyoẖu̱, hingo

xta mönse,̱ ár meṯi ma Dada togo xpa peṉkagi.
25Xta xiꞌahu̱yu̱ núpya di ꞌbu̱hwihu̱.
26Ha nunár Hñö Jö togo ar Humamu̱i, ma da meẖna ma Dada poṯka ma thuhu, go da

utꞌahu̱ ne da beñꞌahu̱ gatho te xta xiꞌahu̱.
27 Di tsokꞌahu̱ gi ꞌbu̱hu̱ nꞌar hogamꞌu̱i ngu di ꞌbu̱ka, hinge ngu nunar mꞌu̱i unga ar

ximhai̱. Jange yo gi tu ri mu̱ihu̱, yo gi ntsuhu̱.
28Ngu xka ꞌyoẖu̱ xta xiꞌahu̱, ma gama, ne ga pengi ga ꞌbu̱hwihu̱. Nuꞌmu̱ gimökhmöhu̱,

xka njohyahu̱ núꞌmu̱ nda xiꞌahu̱: Gar ma habu̱ ꞌbu̱ ma Dada. Ngetho töpka ma nsu.
29Di xiꞌahu̱pya nöꞌö hinxi thotho, ne núꞌmu̱ xta njapꞌu̱ gi ñꞌemu̱ihu̱.
30Hinga ma ga ñöwihu̱ nzey̱e̱ ya pa, ngetho ba epꞌu̱ ár ndö nunar ximhai̱nu̱, ne nöꞌö

hinte di njaꞌbe.
31 Di ne da bö ya meximhai̱ di mö ar Dada, jange di oṯꞌa ngu ꞌbep̱kagiꞌö. Nanju̱, möhö

ga poṉ̃hu̱wa.
15

Ar ꞌba̱iꞌobxi ne yá ꞌye̱
1Nepꞌu̱ ar Hesu bi ꞌñembabi yá max̱te:
—Nuga go dar ꞌbai̱ꞌobxi majöni, ne ma Dada gehnu̱ togo su.
2 Nuꞌu̱ togo di ꞌbu̱ꞌbe, jangu yá ꞌye̱ ar ꞌbai̱ꞌobxi. Nuꞌu̱ yá ꞌye̱ uni, nöꞌö togo su da hoki

xiñho, honi xa da du. Ha nuꞌmu̱ hinte uni, da meḵi.
3Nuꞌahu̱ xi hokꞌahu̱ xiñho nuya mhö xta xiꞌahu̱.
4 Kwathu̱ ga ꞌbu̱hwihu̱. Jangu ar ꞌyeẕa hingi tsa̱ te da uni nuꞌmu̱ hingi thötꞌa hár ꞌbai̱,

njapꞌu̱thoꞌihu̱ nꞌehe, nuꞌmu̱ hindi ꞌbu̱hwihu̱, hinte mañho gi uñhu̱.
5 Nuga go dar ꞌbai̱ꞌobxi, ha nuꞌahu̱ yá ꞌye.̱ Nöꞌö togo di ꞌbu̱ꞌbe, nunu̱ xa unga ar ñho.

Ha nuꞌmu̱ hindi ꞌbu̱ꞌbe, hinte tsa̱ te da mef̱i.

6Nöꞌö togo hindi ꞌbu̱ꞌbe, ma da tꞌeṉga har ñöni ngu nꞌar ꞌyeẕa, ne da ꞌyotꞌi. Nepꞌu̱ da

njo, ne da tꞌu̱ꞌsa har tsibi habu̱ da nzo.̱
7Nuꞌmu̱ xa gi umba ri mu̱ihu̱ ga ꞌbu̱hwihu̱, ne di oda ri mfenihu̱ ma mhö, ꞌyaẖu̱ gatho

nöꞌö gi nehu̱ ne da tꞌaꞌahu̱.
8Nuꞌmu̱ xa gi uñhu̱ ar ñho, njapꞌu̱ nheki ár nsunda ma Dada, ne njapꞌu̱ gi ꞌñuhu̱ go ma

max̱teꞌihu̱.
9Ngu xi mökagi ar Dada, njapꞌu̱ di möꞌahu̱ nꞌehe. Yo ma gi ꞌwehu̱, ꞌbu̱hu̱ ha mamhöte.
10Nuꞌmu̱ gi ꞌyoṯhu̱ nöꞌö xta ꞌbep̱ꞌahu̱, gi ꞌbu̱hu̱ ha ma mhöte ꞌmu̱, jangu xta oṯꞌa nöꞌö

xpa ꞌbep̱kagi ma Dada, ne di ꞌbu̱ hár mhöteꞌö.
11Di xiꞌahu̱ njapꞌu̱ ne ga thokꞌahu̱ ma johya, ne da nxog̱e ri johyahu̱.
12Gehnu̱ ma ꞌbep̱ate: Gi mhöhu̱ nꞌa ngu nꞌa ngu xta möꞌahu̱.
13Hiñꞌotho manꞌar mhöte di töpa ár nsu, da unga ár te da po̱ yá ñꞌohu̱.
14Nuꞌahu̱ go ma ñꞌohu̱ nuꞌmu̱ gi ꞌyoṯhu̱ nöꞌö di ꞌbep̱ꞌahu̱.
15Nupya hindi nuꞌahu̱ ngu nꞌar ꞌbeg̱o, ngetho nꞌar ꞌbeg̱o hingi pödi tema pe̱ ár hmu.

Ha nuꞌahu̱ ma ñꞌohu̱, ngetho gatho nöꞌö xta oḏe xi mönga ma Dada, xta xiꞌahu̱ nꞌehe.
16Nuꞌahu̱ hingahwankagihu, nuga go dahwañꞌahu̱, ne xta exꞌahu̱ gimöhu̱, ne danheki

ri hoga ꞌbef̱ihu̱ hiñhamꞌu̱ da thege. Njapꞌu̱ gatho nöꞌö gi ꞌyaf̱u̱ maDada gi poṯju̱ ma thuhu,
da ꞌraꞌahu̱.

17Nöꞌö di ꞌbep̱ꞌahu̱: Mhöhu̱ nꞌa ngu nꞌa.
Nuꞌu̱ hingya gamfi ma da u̱tsaꞌihu̱

18Núꞌmu̱ xta u̱tsaꞌihu̱ ya jöꞌi, beñhu̱ bi u̱tsagiga mꞌeṯꞌo.
19 Nuꞌmu̱ ár meṯiꞌihu̱hmö ar ximhai̱, nuya meximhai̱ da möꞌahu̱ ngu mö yá mi

meximhai̱wi. Ha nuꞌahu̱ hingyámeṯiꞌihu̱, ngetho nuga núꞌmu̱ nda hwañꞌahu̱, da zoñꞌahu̱
madeda ya meximhai̱, jange u̱tsaꞌihu̱.

20Beñhu̱ nöꞌö xta xiꞌahu̱, ar ꞌbeg̱o hingi töpa ár nsu ár hmu. Nöꞌö togo xi u̱tsagi, ma da
u̱tsaꞌihu̱ nꞌehe. Ha nuꞌmu̱ xi ꞌyoṯꞌa nöꞌö xta mö, ma da ꞌyoṯꞌahu̱ nöꞌö gi xipabihu̱ nꞌehe.

21 Ha nuꞌu̱ togo da u̱tsaꞌihu̱, ma da japꞌu̱ ngetho xka ñꞌemu̱igihu̱, ne hingi pöꞌu̱ togo
xpa peṉkagi.

22Nuꞌmu̱ hinxta ekahmö ne hinxta zohmö nuya jöꞌiyu̱, hintema tsꞌoki di tuhmöyu̱. Ha
xta ehe xta xipabi, jange hiñꞌotho te da döꞌu̱.

23Nöꞌö togo u̱tsagi, poṉtho u̱tsa ma Dada nꞌehe.
24Nuꞌmu̱ hinxta ñꞌuhmö ya ntꞌudi nöꞌö hinto manꞌa xi za̱ xi ꞌyoṯꞌe, hinte ma tsꞌoki di

tuhmöꞌu̱. Ha xi hyandya ntꞌudi, ne xi u̱tsagi mahyeg̱iꞌbe ma Dada.
25 Xi njapꞌu̱ ne nda tho ngu mönga ha yá tꞌofo habu̱ enö: Xi u̱tsagi mödi hinte xta

japabiꞌu̱.
26Ne ma ga peṉ̃ꞌahu̱ ar Humamu̱i, gehnu̱ ár Hñö Jö mönga majöni, di ꞌñe habu̱ bi ꞌbu̱

ma Dada. Nunu̱ da daṯꞌahu̱ majöni togogi.
27Nuꞌahu̱ nꞌehema gi daṯhwu̱ majöni maꞌra togogi, ngetho har ndu̱itho ndi ꞌbu̱hwihu̱.

16
1Di xiꞌahu̱ njapꞌu̱, ne hingi ꞌwehu̱ xta ꞌñepꞌu̱ ya ntꞌu̱tsa.
2Ma da tꞌeṉ̃ꞌahu̱ ha ya nijö, ne ma da zo̱ ya pa núꞌmu̱ togo ma da hyoꞌahu̱, njapꞌu̱ pep̱a

Jö empꞌö.
3Nuꞌu̱ ma da ꞌyoṯꞌahu̱ njapꞌu̱, ngetho hingi pöꞌu̱ togo ma Dada, ne hingi pöꞌu̱ togogi.
4Xta xiꞌahu̱ nuya mhöyu̱, ne núꞌmu̱ xta tho njapꞌu̱, gi beñhu̱ xta xiꞌahu̱ mꞌeṯꞌo.
Ár ꞌbef̱i ár Hñö Jö

Hinda xiꞌahu̱ njapꞌu̱ ár ndu̱i, ngetho ndi ꞌbu̱hwithohu̱.
5Ha nupya ma ga penga habu̱ bi ꞌbu̱ togo ba peṉkagi. Ne hinto xka ꞌyaṉgagihu̱ habu̱

gar ma.
6Hoṉse̱ xa gi tu ri mu̱ihu̱ ngetho xta xiꞌahu̱ njapꞌu̱.
7Majöni di xiꞌahu̱, gi toꞌ̱mhu̱ ri ñhohu̱ nuꞌmu̱ gar maga. Nuꞌmu̱ hinga ma, hinda e ar

Humamu̱i. Ha nuꞌmu̱ ga ma, ma ga pem̱pꞌahu̱ gi ꞌbu̱hwihu̱.

8Nu xta zoꞌ̱ö, ma da hñuꞌmba yá hmi ya jöꞌi, da böꞌu̱ xa tu yá tsꞌoki, hanja damꞌu̱ xiñho,
ne Jö ma da hñöꞌspa majöni.

9Ma da utwabiꞌu̱ xa tu ya tsꞌoki, ngetho hingi ñꞌemu̱igi.
10Ma da utwabi hanja da mꞌu̱i xiñho, ngetho nuga ma ga penga manꞌagi habu̱ bi ꞌbu̱

ma Dada, ne hinge ma gi hyandgagihu̱.
11Neda utwabi ar thöxamajöni, ngetho nöꞌö togo ndöwahar ximhai̱, xi wadi xi thuꞌspa

ár mfei̱.
12 Di peꞌ̱sta ma nzey̱e̱ tema ga xiꞌahu̱, ha nupya hinda tsa̱ ga utꞌahu̱, ngetho hinda tsa̱

da zo ri mfenihu̱ xog̱e.
13Nu xta epꞌu̱ ár Hñö Jö nöꞌö mönga majöni, ma da ꞌyotꞌahu̱ xiñho ar ꞌñu nöꞌö majöni.

Ngetho hinda ma da mönga nöꞌö bense,̱ ma da mönga nöꞌö xi ꞌyoḏe, ne da xiꞌahu̱ nöꞌö
tema da tho mꞌef̱a.

14Ma da ꞌñeska ma nsu, ngetho ma da gu̱nka ma meṯi ne da utꞌahu̱.
15 Gatho nöꞌö ár meṯi ma Dada ma meṯi nꞌehe, jange xta xiꞌahu̱ da gu̱nka ma meṯi ne

da utꞌahu̱.
Ma da the ar dumu̱i, ma da zo̱ ar johya

16 ꞌBe̱ ꞌra ya tsi pa, ne hinge ma gi hyandgagihu̱. Ne da tho maꞌra ya tsi pa, ne ma gi
hyandgagihu̱ manꞌagi, ngetho gar ma habu̱ bi ꞌbu̱ ma Dada.

17Nuꞌmú̱ ꞌra yá max̱te mi enga nꞌa ngu nꞌa:
—Tema di boṉga nöꞌö te mö enö: ꞌBe̱ ꞌra ya tsi pa, ne hinge ma gi hyandgagihu̱. Ma da

tho maꞌra ya tsi pa, ne gi pengi gi hyandgagihu̱, ngetho gar ma habu̱ bi ꞌbu̱ ma Dada.
18Mi eñꞌu̱:
—Tema di boṉga nöꞌö eñꞌö: ꞌBe̱ ꞌra ya tsi pa. Hindi pöhu̱ tema ne da mö.
19Ar Hesu bi bötho tema mi ne nda ꞌyam̱babiꞌu̱, jange bi ꞌñembabiꞌö:
—Yoꞌö gi ñꞌaṉ̃hu̱ nꞌa ngu nꞌa nöꞌö te xta xiꞌahu̱: ꞌBe̱ ꞌra ya tsi pa, ne hingi hyandagihu̱.

Ne ma da tho maꞌra ya tsi pa, ne gi hyandgagihu̱ manꞌagi.
20Xa majöni di xiꞌahu̱, xa ma gi nzoñhu̱ ne ma gi thohu̱ ar dumu̱i, ha nuya meximhai̱

ma da njohya. Mꞌef̱a nuna ri dumu̱ihu̱ ma da thege, ne ma da e ar johya.
21Ma gi njahu̱ ngu nꞌar ꞌbeẖñö tho ya u̱gi ngetho xi zo̱ yá pa da mꞌu̱ ár bötsi. Ha nu

xta wadi da mꞌu̱ ár bötsi, da pumhnitho ar u̱gi bi thogi, di töte ar johya peṯsꞌi, ngetho xi
zoḵwa nꞌar bötsi har ximhai̱.

22Gi njahu̱pya, xa gi tu ri mu̱ihu̱. Ha núꞌmu̱ xka pengi ga hantꞌahu̱, xa ma gi njohyahu̱,
ne hinto ma da hñöñꞌahu̱ nunar johyanu̱.

23 Nuya paꞌu̱ hinte ma ntꞌaṉi gi ꞌyaṉgagihu̱. Xa majöni di xiꞌahu̱, gatho nöꞌö gi
ꞌyap̱abihu̱ ma Dada gi noṉju̱ ma thuhu, go da ꞌraꞌahu̱ꞌö.

24 Hinte xka ꞌyap̱athohu̱ gi noṉju̱ ma thuhu. ꞌYaf̱u̱ ne da tꞌaꞌahu̱, njapꞌu̱ da nxog̱e ri
johyahu̱.

Ar Hesu bi dö ar ximha̱i
25Nöꞌö xta xiꞌahu̱ xta mönga mꞌede. Ma da zo̱ ar pa hinga zoꞌahu̱ njapꞌu̱. Ma ga xiꞌahu̱

nꞌagitho togo ma Dada, ne njapꞌu̱ da zo xiñho ri mfenihu̱.
26Nuya paꞌu̱ ma gi ꞌyap̱abihu̱ ma Dada gi noṉju̱ ma thuhu. Di xiꞌahu̱ hinge mahyoni ga

ap̱a ma Dada da ꞌyoṯꞌahu̱.
27Gese̱ ma Dada möꞌahu̱, ngetho xka mökagihu̱, ne xka ñꞌemu̱ihu̱ xta e habu̱ bi ꞌbu̱ꞌö.
28Ndi ꞌbu̱ habu̱ bi ꞌbu̱ ma Dada, ne xta ekwa har ximhai̱. Ma ga tsokwa ar ximhai̱, ne

ga penga manꞌagi habu̱ bi ꞌbu̱ ma Dada.
29Nuyá max̱te bi ꞌñembabi:
—Nupya gi ñö xiñho, ne hinte ma ꞌbede gi mö.
30 Xi zo ma mfenihepya gi pö gatho, hinge mahyoni te da tꞌaṉ̃ꞌaꞌi. Jange di ñꞌemu̱ihe

xka e habu̱ bi ꞌbu̱ Jö.
31Ar Hesu bi dötwabiꞌu̱ ne bi ꞌñenö:
—Hage gi ñꞌemu̱ihu̱pya.

32 Pöhu̱ ma da epꞌu̱ ar pa, ne di xiꞌahu̱, ꞌbap̱ꞌu̱tho núꞌmu̱ ma gi mfonthu̱. Nꞌa ngu nꞌa
ma gi ju̱hu̱ ri ꞌñuhu̱, ne ma gi hyeg̱aseẖu̱. Mödi hingama ga ꞌbu̱se,̱ ma ga ꞌbu̱ꞌbe ma Dada.

33Xta xiꞌahu̱ njapꞌu̱, gehnu̱ da jaꞌahu̱ gi ꞌbu̱hu̱ ter entho ga ꞌbu̱hwihu̱. Nuwa har ximhai̱
ma gi thohu̱ ya thogi. Yo gi tu ri mu̱ihu̱, ngetho nuga xta tö ar ximhai̱.

17
Ar Hesu a̱pa ár Dada da ma̱ꞌspa yá ma̱xte

1Mi wadi bi mönga njapꞌu̱, ar Hesu bi noꞌ̱sa mhetsꞌi ne bi ꞌñenö:
—Ma Dadaꞌi, xi zo̱ ar pa da göxkwa nöꞌö xka ꞌbep̱kagi ga oṯꞌe. ꞌÑeꞌspa ár nsu ri Tꞌu̱gi,

ne nuga ga esꞌa ri nsuge nꞌehe.
2Ngetho xka ꞌraka ar tsꞌeḏi töpa gatho ya meximhai̱, ga umba ar te hiñhamꞌu̱ da götsꞌi

nuꞌu̱ togo xka daṯka ha ma ꞌye.̱
3 Gehnu̱ ar te hiñhamꞌu̱ da götsꞌi: da böꞌaꞌi hoṉseꞌ̱i gar Jö majöni, ne da bökagi dar

Hesukristo togo xka peṉkagi.
4Nuga xta jwata ma ꞌbef̱i xka ꞌrakagi, njapꞌu̱ xta ñꞌu ri nsundawa har ximhai̱.
5Ma tsi Dadaꞌi, koska ma nsunda ga ꞌbu̱hwi habu̱ gi ꞌbu̱i, ne njapꞌu̱ da nheki ma nsu,

ngu nunar nsu ndi peꞌ̱skwi núꞌmu̱ hinxki thoktho ar ximhai̱.
6Xta utwabi togoꞌi nuyu̱ xka hwahna har ximhai̱, ne xka ꞌyeṉtkꞌa ha ma ꞌye.̱ Go ma ri

meṯi ne xka ꞌrakagipya. Nuyu̱ xi ꞌyoṯꞌa gatho ngu xka peṉkagi ga xipi.
7Nupya pöhyu̱, gatho nöꞌö di pef̱i, go xka ꞌbep̱kagi.
8Ngetho xta xipa nöꞌö xka xikagi, ne nuyu̱ xi hñöni. Ne xi böhyu̱ majöni xta ehe habu̱

ndi ꞌbu̱hwi, ne xi ñꞌemu̱i go xka peṉkagi.
9 Nuga di aꞌ̱i gi suyu̱. Hinge di aꞌ̱i gi su nuꞌu̱ hingya gamfi, di aꞌ̱i gi su nuyu̱ togo xka

ꞌrakagi, ngetho go ri meṯi nꞌehe.
10 Gatho nöꞌö ma meṯi go ri meṯi nꞌehe, ne nöꞌö ri meṯige go ma meṯi nꞌe. Gehyu̱ xa

japabi xi nheki ma nsunda.
11 Ma ga heg̱i di ꞌbu̱ka har ximhai̱, ngetho gar mapꞌu̱ habu̱ gi ꞌbu̱i. Ha nuyu̱ ma da

mꞌu̱kwatho har ximhai̱. Ma tsi Dadaꞌi xa xintꞌaxiꞌi, nuya xka ꞌrakagi, suyu̱ hár tsꞌeḏi ri
thuhu, ne da nꞌathoyu̱, nguju̱ di nꞌathowi.

12 Núꞌmu̱ ndi ꞌbu̱ꞌbewa har ximhai̱, go ndi suga hár tsꞌeḏi ri thuhu hinge nda ꞌwege.
Nuꞌu̱ ga ꞌrakagi ndi su, hinto bi mꞌeḏi, hoṉse̱ nöꞌö xki tꞌeṉtꞌi nda mꞌeḏi, ne nda tho ngu
huxa har Tꞌofo.

13 Nupya ma ga mapꞌu̱ habu̱ gi ꞌbu̱i. Núꞌmu̱ di ꞌbu̱kwatho har ximhai̱ di mönga nuya
mhöyu̱, njapꞌu̱ ga thokwabi ma johya ne da nxog̱e yá johyayu̱.

14 Xta umbabi ri mhöyu̱. Ne ar ximhai̱ bi u̱tsa, ngetho hingyá meṯi ar ximhai̱, nguga
hingo ár meṯigi ar ximhai̱.

15Hindi aꞌ̱i gi ju̱ka har ximhai̱, hoṉse̱ di aꞌ̱i gi ñöni hinte da japa ar tsꞌondöhi.
16Nuyu̱ hingyá meṯi ar ximhai̱, nguga hingar meṯigi ar ximhai̱.
17 Di aꞌ̱i gi utwabi nöꞌö majöni, ne da ꞌyeṉtꞌa yá te da mep̱ꞌaꞌi. Nuna ri mhö gehnu̱

majöni.
18 Jangu xka peṉkagi har ximhai̱, njapꞌu̱ xta peṉkayu̱ har ximhai̱ nꞌehe.
19Nuga di homba yá ñhoyu̱. Geseg̱i di eṉtꞌa ma te ha ri ꞌbef̱i, ne njapꞌu̱ nuyu̱ nꞌehe da

ꞌyeṉtyá te ha ri ꞌbef̱i, ngetho pöhyu̱ nöꞌö majöni.
20 Hinge hoṉse̱ di aꞌ̱aꞌi gi fax̱yu̱. Fax̱atsꞌu̱ nuꞌu̱ togo ma da ñꞌemu̱igi nꞌehe xta ꞌyo̱ yá

mhö dam̱ajöniyu̱.
21 Ne da nꞌathoyu̱ ngu di nꞌathowi, ma tsi Dadaꞌi, ngetho nuꞌge ne nuga di ꞌbu̱hwi

mahyeg̱i. Ne ga nꞌatꞌwihu̱yu̱ nꞌehe, ne njapꞌu̱ ya meximhai̱ da ñꞌemu̱i go xka peṉkagi.
22Ngu nöꞌö ar nsunda xka ꞌrakagi, njapꞌu̱ ga thokwabiyu̱ nꞌehe, ne da nꞌathoyu̱ ngu di

nꞌathowi.
23 Nuga ma ga ꞌbu̱ꞌbeyu̱, ne nuꞌge di ꞌbu̱hwi. Njapꞌu̱ di nꞌathoyu̱, ne ya meximhai̱ da

bödi xka peṉkagi, ne xa gi möhyu̱ ngu xka mökagi.

24Ma tsi Dadaꞌi, núyu̱ xka ꞌyeṉtkꞌa ha ma ꞌye,̱ di ne da mꞌu̱ habu̱ di ꞌbu̱ka, ne da hyanda

nöꞌö ar nsunda xka ꞌrakagi; ngetho ngi möki núꞌmu̱ hinxki thoktho ar ximhai̱.
25Ma tsi hoga Dadaꞌi, nuya jöꞌi hingya gamfi hinxi böꞌi. Ha nuga di pöꞌi, ne nuyu̱ xka

ꞌrakagi pöhyu̱ nꞌehe go xka peṉkagi.
26 Xta utwabiyu̱ togoꞌi ne tengu ri mꞌu̱i, ne hinga ma ga tsay̱a̱ ga utwabi. Ne njangu

xka mökagi, nuyu̱ nꞌehe da meꞌ̱sa nunar mhöteꞌö ha yá mu̱i, ne ma ga ꞌbu̱ꞌbegayu̱.
18

Ar Hesu bi mhihi
(Mt. 26:47‑56; Mr. 14:43‑50; Lk. 22:47‑53)

1Ar Hesumi wadi bi mönga njapꞌu̱, bi mew̱i yámax̱te bi ꞌrañꞌu̱ ar hñe ár thuhuNsedro.
Mi ꞌbu̱hnu̱ nꞌar hwöza, ne ka bi yu̱tnu̱.

2Ha nu ar Huda, togo bi da̱ ar Hesu, mi pödi habu̱mi ꞌbu̱ nunar hwöhinu̱, ngetho nzey̱e̱
ya pa ar Hesu xki mew̱inu̱ yá max̱te.

3 Jange ar Huda bi zixa nꞌa mutꞌi ya ndogu xki ꞌñe har tsꞌu̱tꞌwi, ne ꞌra ya ndogu mi su
ar nijö, xki meẖna ya ndömöjö ne ya deṉgaꞌbep̱ate, bi mayu̱ mi hö ya ñotꞌi, ya tu̱nza, ya
za ne ya jwai.

4Ar Hesu mi pötho tema nda ꞌñepabi, jange bi mꞌeṯꞌo ma ba thödi, ne bi ꞌñembabiꞌu̱:
—Togo gi hoñhu̱.
5Nuꞌu̱ bi dödi ne bi ꞌñeñꞌu̱:
—Di hoñhe ar Hesu me Nasare.
Ar Hesu bi ꞌñembabiꞌu̱:
—Go geke.
Ne mi ñꞌowiꞌu̱ nꞌehe ar Huda togo mi da.̱
6Núꞌmu̱ mi ꞌñembabiꞌu̱: Go geke, nuꞌmú̱ bi nthixtha ne bi hwankꞌu̱.
7Ar Hesu bi mengi bi ꞌñembabiꞌu̱:
—Togo gi hoñhu̱.
Nuꞌu̱ bi ꞌñeñꞌu̱:
—Ar Hesu me Nasare.
8Ar Hesu bi dötwabi:
—Xta xiꞌahu̱, go geke. Nuꞌmu̱ gi hongagihu̱, hyeẖu̱ da ma nuyu̱ di ñꞌoꞌbe.
9Bi njapꞌu̱ ne bi tho ngu xki möñꞌö xki ꞌñenö: Gatho nuꞌu̱ xka ꞌrakagi, di peꞌ̱stho, hinto

xta ꞌbeḏi.
10Nuꞌmú̱ ar Simu Pedro nꞌa mbi kꞌosta nꞌar ndoj̱wai mi nxötsꞌi, ne bi dakwa ár gu hár

ñꞌei̱ ár ꞌbeg̱o ar ndömöjö. Nor ꞌbeg̱oꞌö már thuhu ar Malko.
11Ar Hesu bi ꞌñemba ar Pedro ꞌmu̱:
—Kwata nor ndoj̱wai hár ntꞌo. Ngetho nunar ntꞌeṉi xinju xi hñuska ma Dada, hage ga

hep̱ꞌu̱ hinga tsi ꞌmu̱.
Ar Hesu bi tsꞌixa ma ba mꞌa̱mba ar ndömöjö
(Mt. 26:57‑58; Mr. 14:53‑54; Lk. 22:54)

12Nepꞌu̱ nunarmutꞌinu̱ ya ndogumi ñꞌowi yá ndö, ne ya ndogumi su ar nijö xkimeẖna
ya dönziandö, bi gu̱ ar Hesu ne bi xoṯꞌe.

13Mꞌeṯꞌo bi tsꞌiꞌspa ar Anas, ngetho már ndoẖñö ar Kaifas togo mar döngamöjö nor
jey̱eꞌ̱ö.

14 Nunar Kaifasnu̱ gehnu̱ togo xki xipa ya ndöxodyo mar ñho nda duse̱ nꞌar ñꞌoẖo,̱
hinge gatho ya jöꞌi.

Ar Pedro mi ꞌbu̱ hár thi ár ngu ar Anas
(Mt. 26:69‑70; Mr. 14:66‑68; Lk. 22:55‑57)

15 Ha nu ar Simu Pedro ne nöꞌö manꞌa ár mimax̱tewi mi teṉ̃ꞌu̱ ar Hesu mi nju̱. Nöꞌö
manꞌar max̱te már mpödi ar döngamöjö, jange bi yu̱tꞌa hár thi ar ngu.

16 Har Pedro xki go nthi har goxthi. Jange ba e nöꞌö manꞌar max̱te mi mpöhwi ar
döngamöjö, bi xipa ar ꞌbeẖñö mi su ar goxthi, nda hye̱ ar Pedro nda yu̱tꞌi.

17Nuꞌmú̱ nor ꞌbeẖñö mi su ar goxthi bi ꞌñemba ar Pedro:
—Ha hingo ngi ñꞌowi nor ñꞌoẖoṉu̱ nꞌehe.
Ar Pedro bi dödi ne bi ꞌñenö:
—Hinꞌö, nuga hinꞌö.
18Nuya ꞌbeg̱o ne nuya sunijö xki ꞌñuꞌu̱ nꞌar tsibi ngethomar ntse,̱ mi ꞌbaẖnu̱mimpatꞌu̱.

Ar Pedro mi ꞌbaẖnu̱ nꞌehe.
Ar Anas bi ꞌyo̱tꞌwa ya ntꞌa̱ni ar Hesu
(Mt. 26:59‑66; Mr. 14:55‑64; Lk. 22:66‑71)

19Ha nu ar döngamöjö bi ꞌyam̱ba ar Hesu tema xki ja yá max̱te ne ár ntꞌuti.
20Ar Hesu bi dödi ne bi ꞌñenö:
—Nuga hinte xta oṯka ñꞌöntho. Nöꞌö dimö xtamönga ha ya tꞌu̱lo nijö ne har dönganijö

habu̱ tsoṉga gatho ya xodyo.
21Yoꞌö gi aṉgagihu̱. ꞌYam̱babihu̱ nuꞌu̱ togo xi ꞌyox̱kagi, go pöꞌu̱ tema xta mö.
22Nu mi mönga njapꞌu̱ ar Hesu, nꞌar sunijö bi umba nꞌar mpeṯgu ne bi ꞌñenö:
—Hage njapꞌu̱ gi thöta ar döngamöjö.
23Ar Hesu bi ꞌñembabi:
—Gi enö xta ñömañꞌu̱. Hage da za̱ gi hñubgama hmi. Ha nuꞌmu̱ xta ñö xiñho, yoꞌö xka

feḇgagi ꞌmu̱.
24 Nuꞌmú̱ ar Anas bi meẖna ar Hesu xki nsoṯꞌe, nda tsꞌixa habu̱ mi ꞌbu̱ ar Kaifas togo

mar döngamöjö.
Ar Pedro bi ko̱nga ar Hesu
(Mt. 26:71‑75; Mr. 14:69‑72; Lk. 22:58‑62)

25Ar Pedro mi ꞌba̱ getꞌu̱ ar tsibi mi mpatꞌi, ne bi tꞌembabi:
—Hage hinga geꞌe nꞌár max̱te nꞌehe.
Nöꞌö bi nkoṉi ne bi ꞌñenö:
—Hinꞌö, nuga hinꞌö.
26Nꞌár ꞌbeg̱o ar döngamöjö már mëni nöꞌö togo bi hyeḵwa ár gu ar Pedro, bi ꞌñembabi:
—Hage hinda hantꞌaꞌi ngi ꞌbaẖwiꞌö har hwöza.
27Ar Pedro bi mengi bi nkoṉi, ne bi ma ar boxi.
Ar Hesu ma ba mꞌa̱mba ar Pilato
(Mt. 27:1‑2, 11‑31; Mr. 15:1‑20; Lk. 23:1‑5, 13‑25)

28Mi takxuditho núꞌmu̱ mi nju̱ka ar Hesu hár ngu ar Kaifas, ne bi tsꞌixa har döta ngu
habu̱ mi ꞌbu̱ ya ndö me Nroma. Nuya ndöxodyo himbi ne bi yu̱tꞌu̱, himi ne nda jax̱tꞌa yá
mꞌu̱i, ne nda tsa̱ nda zi ar baxjwa.

29Nuꞌmú̱, ba poṉga ar Pilato ne bi ꞌñembabiꞌu̱:
—Tema gi hox̱u̱ nunar ñꞌoẖoṉu̱.
30Nuꞌu̱ bi dödi ne bi ꞌñeñꞌu̱:
—Nuꞌmu̱ hinte ma tsꞌoki xi ꞌyoṯhmö, hinxta tsiñꞌahe ꞌmu̱.
31Ar Pilato bi dötwabiꞌu̱:
—Tsixu̱ ne ꞌyoṯhwu̱ ar tsꞌu̱tꞌwi ngu mönga ri tꞌofohu̱.
Ha nuya xodyo bi ꞌñembabi:
—Nuje hingi theg̱agihe togo ga hohe.
32 Bi njapꞌu̱ ne nda thogi ngu xki mönga ar Hesu, núꞌmu̱ xki mönga hanja nda du.
33Ar Pilato bi mengi bi yu̱tꞌa har döta ngu, ne bi zohna ar Hesu, ne bi ꞌñembabi:
—Hage gár ndöge ya xodyo.
34Ar Hesu bi dötwabi njawa:
—Nöꞌö xka mö, ha gi mönse,̱ wa togo xi xiꞌaꞌi.
35Ar Pilato bi dödi ne bi ꞌñenö:
—Hindar xodyoga. Nuya ri mixodyowi ne ya ndömöjö go xpa tsiꞌaꞌi ha ma tsꞌu̱tꞌwi. Te

xka ꞌyoṯꞌe.
36Ha nu ar Hesu bi dödi:

—Numa tsꞌu̱tꞌwiga hinga gekwa har ximhai̱. Nuꞌmu̱ di njapꞌu̱hmö, nuꞌu̱ togo teṉgagi

xi ntuhni ne xi ñöngagi, hinxi ndaṯkagi ya ndöxodyo. Ngetho numa tsꞌu̱tꞌwiga hingar
menguwa.

37Ar Pilato bi ꞌñembabi ꞌmu̱:
—Hage gar ndöge ꞌmu̱.
Ar Hesu bi dödi ne bi ꞌñenö:
—Hö, ngu xka mö dar ndö. Jange da mꞌu̱i ne xta ekwa har ximhai̱ ga mönga nöꞌö

majöni. Gatho nuꞌu̱ teṉga nöꞌö majöni, ox̱a nöꞌö di mö.
38Ar Pilato bi ꞌñenö:
—Teme nöꞌö majöni.
Mi wadi bi mönga njapꞌu̱, bi boṉga nthi ma ba kꞌönga ya xodyo manꞌagi, ne bi

ꞌñembabiꞌu̱:
—Hinte ma tsꞌoki di timbabinu̱.
39Nuꞌahu̱ gi peꞌ̱su̱ nꞌar ntꞌumbi di heḵꞌahu̱ nꞌar ꞌyofaḏi har daṉgombaxjwa. Ha gi nehu̱

ga heḵꞌahu̱ ri Ndöxodyohu̱.
40Nuꞌmú̱ gatho bi mengi bi maꞌu̱ ne bi ꞌñeñꞌu̱:
—Hindi nehe gi hyeẖnu̱. Hye̱ ar Baraba.
Ha nu ar Baraba mar bë.

19
1Nuꞌmú̱ ar Pilato bi japi nda nꞌwex̱tꞌa ar Hesu.
2 Ne nuya ndogu bi me nꞌar ntsantꞌi ya ꞌmini ne bi hñuꞌspabi. Mꞌef̱a bi göꞌspa nꞌar

theṉga dutu xa xki zi.
3Ne bi ꞌñeñꞌu̱:
—Xa̱ ar tsi te, ár Ndöꞌi ya xodyo.
Ne mi umba ya mpeṯgu.
4Mꞌef̱a ar Pilato bi boṉga manꞌagi ne bi ꞌñemba ya xodyo:
—Hyanthu̱ di tsiñꞌahu̱wa nunar ñꞌoẖoṉu̱. Nuseẖu̱ hinte ma tsꞌoki xta timbabi.
5Nu mi boṉga ar Hesu mi huꞌsa ya ꞌmini xki mꞌe, ne mi he ar theṉga dutu, bi ꞌñenga

ar Pilato:
—Xi ꞌbu̱kwa nunar ñꞌoẖoṉu̱.
6Mi hyanda nuya ndömöjö ne ya sunijö, bi ndu̱i bi mafi ne mi eñꞌu̱:
—Tsu̱ta har pontꞌi, tsu̱ta har pontꞌi.
Bi ꞌñenga ar Pilato:
—Tsixu̱ ba tsu̱thu̱ har pontꞌi ngu xka möñhu̱, ngetho nuga hinte ma tsꞌoki di

timbabinu̱.
7Nuya xodyo bi dötwabi ne bi ꞌñeñꞌu̱:
—Nunu̱ xi ꞌñense̱ ár Tꞌu̱ Jö, jange mahyoni da tho, ngetho njapꞌu̱ enga ha ma tꞌofohe.
8Nu mi ꞌyo̱ njapꞌu̱ ar Pilato bi hñuxa ár ntsu.
9Ne bi mengi bi yu̱tꞌa har döta ngu, ne bi ꞌñemba ar Hesu:
—Habu̱ gar mengu.
Ar Hesu hinte bi döti.
10 Jange ar Pilato bi ꞌñembabi:
—Ha hingi ne gi thödi. Wa hingi pödi di peꞌ̱sa ar tsꞌeḏi ga jaꞌaꞌi da tsꞌu̱tꞌa har pontꞌi, wa

da tsa̱ ga heḵꞌaꞌi gi ma nꞌehe.
11Ar Hesu bi dödi ne bi ꞌñenö:
—Hinte ma tsꞌeḏi gi peꞌ̱shmö nuꞌmu̱ hinte xi ꞌraꞌa Jö. Jange nöꞌö togo xi ꞌyeṉtkꞌagi ha

ri ꞌye,̱ go töte ár tsꞌoki tuxꞌö.
12Miwa ar Hesu bi mönga njapꞌu̱, ar Pilato xa bi umba ármu̱i mi honi hanja nda hyeg̱i.

Ha nuya ndöxodyo xa mi mafi mi eñꞌu̱:
—Nuꞌmu̱ gi hye̱ nunar ñꞌoẖoṉu̱, hingár ñꞌowi ar Sesar. Ngetho gatho nuꞌu̱ ñꞌexase̱ ngu

nꞌar ndö, gehyu̱ yá ñꞌu̱niwiꞌö.
13 Nu mi ꞌyo̱ njapꞌu̱ ar Pilato bi gu̱ka ar Hesu. Ne bi hñuxa hár nthutsꞌi habu̱ höxa

majöni, mi ꞌbu̱ har Gabata har mhö ebreo, di boṉi da ꞌñenö har Ntꞌu̱tꞌado.

14Mi ꞌbe̱ nꞌapa nda zo̱ ar daṉgo mbaxjwa, ngu made mpa núꞌmu̱ ar Pilato bi ꞌñemba ya

ndöxodyo:
—Ndi, ꞌbu̱kwa ri ndöhu̱.
15Ha nuya ndöxodyo bi maꞌu̱ ne bi ꞌñeñꞌu̱:
—Tsitsꞌi ba tsu̱ta har pontꞌi.
Ha nu ar Pilato bi ꞌñembabiꞌu̱:
—Hage gi nehu̱ ga tsu̱tꞌa ri ndöhu̱.
Nuya ndömöjö bi dödi ne bi ꞌñenö:
—Hoṉse̱ ar Sesar di ꞌñehe ngu ar ndö, hinto manꞌa.
16 Jange bi daṯwa ha yá ꞌyeꞌ̱u̱ nda tsu̱tꞌu̱ har pontꞌi, ne nuya ndöxodyo bi gu̱ ar Hesu bi

zixꞌu̱.
Ár ntsꞌu̱ti ar Hesu har pontꞌi
(Mt. 27:32‑44; Mr. 15:21‑32; Lk. 23:26‑43)

17Ar Hesu bi boṉi mi muxa ár pontꞌi habu̱ ma nda tsꞌu̱ti, ndi ma har Nñöxhmundoꞌyo,
har hñö ebreo tꞌembabi Golgota.

18Ne ka bi tsꞌu̱tnu̱ har pontꞌi. Ne bi tsꞌu̱tnu̱ ma yoho nꞌehe, har Hesu bi go madetho.
19Ar Pilato bi ꞌyotꞌa nꞌar döta thuhu, ne bi hñuxamañö ar pontꞌi, mi enö njawa: Gehnu̱

ar Hesu me Nasare, ár Ndö ya xodyo.
20Nunar thuhunu̱ bi ne nzey̱e̱ ya xodyo; ngetho habu̱ xki tsꞌu̱ti mi getꞌu̱ ar hnini, ne

mi huxa har hñö ebreo, ar griego ne ar latin.
21Nuya ndöxodyo bi ꞌñemba ar Pilato:
—Yo gi otꞌa: Ár Ndö ya xodyo. Di nehe gi ꞌyotꞌa njawa: Go mi eñꞌö ár Ndö ya xodyo.
22Ar Pilato bi dödi ne bi ꞌñenö:
—Nöꞌö xta otꞌi, njapꞌu̱ da gohi.
23Nuya ndogumi wadi bi tsu̱ta ar Hesu, bi gu̱mpa yá dutu nda ꞌyoṯꞌa goho xeṉi, ne nda

hñöxa nꞌa xeṉi nꞌa ngu nꞌa. Bi gu̱mpa ár paṯꞌi nꞌehe, nunu̱ mi nꞌadar mꞌe xki tꞌoṯꞌe xki
ndu̱ mañö ndi göxa hai̱.

24Nꞌa mbi bentho ne bi ꞌñeñꞌu̱:
—Hinga xej̱u̱. Ma ga eṉsu̱ nꞌar nthöhö ga nuhu̱ togo da hñötsꞌi.
Gathoyu̱ bi njapꞌu̱, ne bi tho ngu mi enga har Tꞌofo habu̱ hutsꞌi njawa:

Bi ñheꞌu̱ ma dutu,
Ne bi ꞌyeṉsa ar nthöhö nda nu togo nda hñöska ma he.

Ne bi japꞌu̱ ya ndogu.
25Getꞌu̱ har pontꞌi habu̱ xki tsꞌu̱ta ar Hesu, ka mi ꞌbaẖnu̱ ár nönö ne ár juhwep̱ꞌu̱ꞌö, ar

Maria ár ꞌbeẖñö ar Kleofa, ne ar Maria me Magdala.
26Ar Hesumi hyanda ár nönö ne ármax̱te togo xamimödimi ꞌbaẖnu̱ nꞌehe, bi ꞌñemba

ár nönö:
—Nönö, xi ꞌbap̱ꞌu̱ ri tꞌu̱.
27Nepꞌu̱ bi ꞌñemba ár max̱te togo xa mi mödi:
—Hyandi, xi ꞌbaẖnu̱ ri nönö.
Ne nor paꞌö nunar max̱tenu̱ bi zixa hár ngu bi su.
Ar Hesu bi du
(Mt. 27:45‑56; Mr. 15:33‑41; Lk. 23:44‑49)

28Mꞌef̱a mi bö ar Hesu xki jwata xog̱e, bi ꞌñenö:
—Di tuthe.
Njapꞌu̱ bi tho ngu mönga har Tꞌofo.
29Mi ꞌbu̱hnu̱ nꞌar mohi mi po ar ixkatꞌafi. Bi nju̱ nꞌar xiꞌyo bi mpobo, bi nthuta ha nꞌar

tꞌo ne bi njwatwa hár ne.
30Ar Hesu mi wadi bi zi ar ixkatꞌafi bi ꞌñenö:
—Xi göxa xog̱e.
Ne bi tsꞌaꞌ̱ma ár ñö, bi da̱ ár hñö bi du.
Ar Hesu bi nsu̱ꞌspa ár ꞌbo̱tsꞌe

31Mi ꞌbe̱ nꞌapa nda daṯꞌa ar daṉgo mbaxjwa. Jange ya ndöxodyo ma ba ap̱a ar möte ar
Pilato nda nꞌwakwabi yá wa nuꞌu̱ xki tsꞌu̱ti. Ne nda njömba yá ndoꞌyo, hinge nda gopꞌu̱
har pontꞌi nöꞌö ar pa ntsay̱a.̱ Nunar panu̱ mar ntsꞌupi.

32 Jange ba e ꞌmu̱ ya ndogu, ne bi ꞌwakwa yá wa nöꞌö ar ꞌbeṯꞌo ne nöꞌö ár ñꞌowi xki
tsꞌu̱twi.

33Ha núꞌmu̱ mi zoṉga habu̱ mi zu̱ ar Hesu, himbi ꞌwakwa yá wa, ngetho bi hyantꞌu̱ xki
du.

34Ne nꞌa nuya ndogu bi gu̱ nꞌar maza, bi su̱ꞌspa ár ꞌboṯsꞌe, ne bi kꞌontsꞌa ar ji ner dehe.
35Hanöꞌö togo bi hyandi go dam̱ajöni, jange pödi xiñhomajöni nöꞌö temö. Ne petꞌahu̱,

njapꞌu̱ gi ñꞌemu̱ihu̱ nꞌehe.
36 Bi njapꞌu̱ ne nda tho ngu mönga har Tꞌofo habu̱ enö: Hinte ma ndoꞌyo nda

nꞌwakwabi.
37Manꞌár xeṉi ar Tꞌofo enö njawa nꞌehe: Ya jöꞌi da hyanda nöꞌö togo bi su̱nseꞌ̱u̱.
Ár ntꞌa̱gi ar Hesu
(Mt. 27:57‑61; Mr. 15:42‑47; Lk. 23:50‑56)

38 Mi wa xog̱eyu̱, ar Huse me Arimatea, togo mi teṉga ar Hesu nꞌehe, mödi ñꞌöntho
ngetho mi tsu yá mi ndöxodyowi, bi ma ba ap̱a ar Pilato nda umba ar seḵi nda hñöꞌspa
ár ndoꞌyo ar Hesu. Ne ar Pilato bi umbabi, jange bi ma ba hömpabi.

39Ar Nikodemo nꞌehe togo ba emi nxui bi kꞌönga nꞌagi ar Hesu, ba hö ar bopo ár thuhu
armira, mi nthöskwimanꞌar hogañu̱ni ár thuhu aloe, mi tho ngu nꞌaṯemaꞌreṯꞌa ya ntsꞌu̱ti
ár ñhu̱.

40 Jange bi gu̱ꞌu̱ ár ndoꞌyo ar Hesu, bi goꞌspa ya hogañu̱ni, ne bi max̱a ya dutu, ngu yá
ntꞌumbi ya xodyo mi a̱ yá jöꞌi.

41Getꞌu̱nu̱ habu̱ xki tsꞌu̱ta ar Hesumi ꞌbu̱hnu̱ nꞌar hwöza, ne har hwözami ꞌbu̱hnu̱ nꞌar
ꞌraꞌyo tꞌag̱i hinto xki tꞌag̱i.

42 Jange ka bi tꞌaẖnu̱ꞌö, ngetho mi getꞌu̱tho, ne ma nda ndu̱ ar pa ntsay̱a.̱
20

Ar Hesu bi mengi bi nte
(Mt. 28:1‑10; Mr. 16:1‑8; Lk. 24:1‑12)

1 Ár mꞌeṯꞌo mpa ar hñöto, ar Maria me Magdala bi ma ra nꞌitho mi nxuitho har tꞌag̱i,
ne bi hyandi xki thöka ar do mi kothmöꞌö.

2Nuꞌmú̱, dama bi nixtꞌi ma ba xipa ar Simu Pedro ne nöꞌö manꞌar max̱te xa mi mö ar
Hesu, bi ꞌñembabiꞌu̱:

—Xi thöꞌspa ár ndoꞌyo ar tsi Hmu mi ꞌbu̱ har tꞌag̱i, ne hindi pöhe habu̱ xpa ꞌboḵwe.
3Dama bi boṉga ar Pedro ne nöꞌö manꞌar max̱te, bi maꞌu̱ har tꞌag̱i.
4Xa bi hye̱ ar nhixtꞌi gatho yoho, ha nöꞌömanꞌarmax̱te bi ntöte ár nihi, jange bi zoṉga

mꞌeṯꞌo.
5 Bi kaḵa ár ñö ne bi hyanda ya xu̱ni dutu mi ꞌbu̱hnu̱, ha himbi yu̱tꞌi.
6Ne mi zo̱ ar Simu Pedro nꞌehe mi ꞌbef̱a, dama bi yu̱tꞌi ne bi hyanda ya xu̱ni dutu mi

ꞌbonu̱.
7Ne bi hyanda nunar nthuꞌmxi xki ꞌbaꞌ̱spahmö ár ñö ar Hesu, himi nthöskwi numaꞌra

ya xu̱ni dutu, mi ꞌbu̱se̱ xki ntotꞌi xiñho.
8Bi yu̱tꞌa nöꞌömanꞌa xki zo̱ mꞌeṯꞌo, ne bi hyanda gatho nöꞌö te mi ja mbo, ne bi ñꞌemu̱i.
9Nuya paꞌu̱ hinxki zoda yá mfeni nöꞌö mönga har Tꞌofo, mi enö mi mahyoni ar Kristo

nda mengi nda nte manꞌagi.
10Ne bi menkꞌu̱ habu̱ mi ꞌbu̱ yá ñꞌowi.
Ar Hesu bi ñꞌudi nda hyanda ar Maria me Magdala
(Mr. 16:9‑11)

11 Nunar Maria me Magdala mi ꞌba̱ nthi hár goxthi ar tꞌag̱i mi zoni, bi kaḵa ár ñö bi
hyanda mbo.

12Ne bi hyanda yoho ya eṉxe̱ mi he ya tꞌaxdutu, mi huhnu̱ habu̱ xki ꞌboḵwa ár ndoꞌyo

ar Hesu, nꞌa habu̱ xki gohmö ár ñö, ne manꞌa habu̱ xki gohmö yá wa.
13Ne bi ꞌñenga nuya yohoyu̱:
—Ha gi oḏe nönö. Yoꞌö gi zoni.
Nöꞌö bi dödi:
—Di zoni ngetho xi thöꞌspa ár ndoꞌyo ma tsi Hmu, ne hindi pödi habu̱ xpa tsꞌogi.
14Numi wadi bi mönga njapꞌu̱, bi ñegi ne bi hyanda ar Hesu mi ꞌbaẖnu̱, ne himbi bödi

ha go mi geꞌö.
15Ar Hesu bi ꞌñembabi:
—Ha gi oḏe, nönö. Yoꞌö gi zoni. Togo gi honi.
Nunar ꞌbeẖñö mi beni mar suhwöhiza, jange bi ꞌñembabi:
—Tata, nuꞌmu̱ xka hñöꞌspa ár ndoꞌyo ma tsi Hmu, xikagi habu̱ xka tsogi, ne ma ga hö.
16Ar Hesu bi ꞌñembabi:
—Maria.
Nuꞌmú̱ ar Maria bi ꞌbaṯꞌi ne bi ꞌñembabi:
—Raboni (di boṉi da ꞌñenö, Utate).
17Ar Hesu bi ꞌñembabi:
—Yo gi thaṉgagi, ngetho hinxta mada habu̱ bi ꞌbu̱ ma Dada. Di ma ba xipa ma ku gar

ma habu̱ bi ꞌbu̱ ma Dada ne ri Dadahu̱, ma Jö ne ri Jöhu̱.
18Ar Maria me Magdala bi ma ba xipa yá max̱te xki hyanda ar Hesu, ne bi metwa nöꞌö

xki nsipꞌö.
Ar Hesu bi ñꞌudi nda hyanda yá ma̱xte
(Mt. 28:16‑20; Mr. 16:14‑18; Lk. 24:36‑49)

19Nu mi nxui nor ꞌbeṯꞌo paꞌö, nuyá max̱te xki gotꞌa gatho ya goxthi habu̱ xki mhusꞌu̱
ngetho mi tsu ya xodyo, ba e ar Hesu bi mꞌa̱ madetho, ne bi ꞌñembabiꞌu̱:

—ꞌBu̱hu̱ ter entho.
20Numi xipa njapꞌu̱, bi utwa yá ꞌye̱ ne ár ꞌboṯsꞌe, ne nuyámax̱te xa bi njohya bi hyanda

ar tsi Hmu.
21Ar Hesu bi ꞌñemba manꞌagi ꞌmu̱:
—ꞌBu̱hu̱ ter entho. Ngu bi meṉka ma Dada, njapꞌu̱ di peṉ̃ꞌahu̱ nꞌehe.
22Nu mi wadi bi xipa njapꞌu̱, bi hwifi ne bi ꞌñembabiꞌu̱:
—Hñöñhu̱ ár Hñö Jö.
23Nuꞌu̱ togo gi pumbabihu̱ yá tsꞌoki, da mpumbabi. Ha nuꞌu̱ hingi pumbabihu̱, ma da

duxta yá tsꞌoki.
Ar Toma himbi ñꞌemu̱i

24 Nunar Toma nꞌa yá max̱te ar Hesu, mi tꞌembabi ar Didimo ngetho xki mꞌu̱hwi
mahyeg̱i manꞌár ku, himi ꞌbu̱hnu̱ núꞌmu̱ mi zo̱ ar Hesu.

25 Bi ꞌñemba nuyá mi max̱tewi:
—Xta hanthe ar tsi Hmu.
Nöꞌö bi ꞌñenö:
—Nuꞌmu̱ hinga handwase̱ yá ꞌye̱ habu̱ bi mfoꞌspa ya boj̱ö, ne ga fota ma xa,̱ mꞌef̱a ga

fota ma ꞌye̱ hár ꞌboṯsꞌe, nuꞌmu̱ hinꞌö, hinga ñꞌemu̱i.
26 Ár hñötopꞌu̱ manꞌagi mi ꞌbu̱ yá max̱te mbo ar ngu, ne ar Toma nꞌehe. Bi yu̱tꞌa ar

Hesu núꞌmu̱ mi jotꞌa ya goxthi, bi mꞌa̱ madetho ne bi ꞌñembabiꞌu̱:
—ꞌBu̱hu̱ ter entho.
27Ne bi ꞌñemba ar Toma:
—Xö ri xa,̱ hyandga xiñhoma ꞌye.̱ Höwa ri ꞌye,̱ fota hama ꞌboṯsꞌe. Yo gi yomi, ñꞌemu̱igi.
28Ar Toma bi dödi ne bi ꞌñembabi ꞌmu̱:
—Ma tsi Hmuꞌi, ma Jöꞌi.
29Ar Hesu bi ꞌñembabi:
—Toma, ga hyandgagi jange ga ñꞌemu̱i. Ha nzaṯho nuꞌu̱ hinxi hyandgagi ne xi

ñꞌemu̱igi.
Yoꞌö bi tꞌotꞌa nunar heꞌ̱minu̱

30 Ar Hesu bi ꞌyoṯꞌa ma nzey̱e̱ ya ntꞌudi hár nthandi yá max̱te, ne hingi huxkwa har

tꞌofonu̱.
31 Nuyu̱ xi tꞌotꞌi, ne da tsa̱ gi ñꞌemu̱ihu̱ nunar Hesu gehnu̱ ar Kristo ár Tꞌu̱ Jö, ne xki

ñꞌemu̱ihu̱ gi peꞌ̱su̱ ar te hiñhamꞌu̱ da götsꞌi.
21

Ar Hesu bi ñꞌudi bi hyanda yoto yá ma̱xte
1Miwadi bi tho gathoyu̱, ar Hesu bi ñꞌudimanꞌagi nda hyanda yámax̱te núnu̱ hár ñöni

ar ñhoṉthe Tiberia. Njanu̱ bi ñꞌudi:
2Mi ꞌyomahyeg̱i ar Simu Pedro, ar Toma togomi nsipabi ar Didimo ngetho xkimꞌu̱hwi

manꞌa, ar Natanael ar mengu Kana har hai̱ Ngalilea, nuyá tꞌu̱ ar Sebedeo, ne ma yoho yá
max̱te.

3Ar Simu Pedro bi ꞌñemba nu maꞌra:
—Gar ma ar nju̱xhwö.
Bi döꞌu̱:
—Ga teṉ̃ꞌahe nꞌehe.
Bi maꞌu̱, bi box̱a ha nꞌar motsa, ne nor nxuiꞌö hinte bi gu̱xꞌu̱.
4Núꞌmu̱ ꞌbu̱tho nda hatsꞌi, bi nheki ar Hesu mi ꞌba̱ har ñönthe, ha himi pöꞌu̱ ha go mi

geꞌö wa hinꞌö.
5Nöꞌö bi ꞌñembabiꞌu̱:
—Ñꞌohu̱, ha hinte xka ju̱xu̱ nꞌar hwö ga tsahu̱.
Bi döꞌu̱:
—Hinꞌö.
6Ar Hesu bi ꞌñembabiꞌu̱:
—Köthu̱ ar ntꞌaṯsꞌi hár ñꞌei̱ ar motsa, ne gi ju̱xu̱.
Bi götꞌu̱, ne himi tsa̱ nda gu̱tsꞌi, ngetho xa mi nzey̱e̱ ya hwö.
7Nuꞌmú̱ nöꞌö ar max̱te xa mi mö ar Hesu bi ꞌñemba ar Pedro:
—Gehnu̱ ar tsi Hmu.
Nu mi ꞌyo̱ njapꞌu̱ ar Pedro, dama bi hye ár dutu ngetho xki mog̱e, ne bi ꞌyeṉga ar nsag̱i

har dehe bi boṉga ñꞌaṉthe.
8Numaꞌra ba e mi e̱ ar motsa, mi ju̱tꞌa ar ntꞌaṯsꞌi mi ku̱ ya hwö, ngetho himar yapꞌu̱ ar

ñönthe, ngu nꞌanthebe ya ñhu̱fi ár yapꞌu̱.
9Ha nu mi göꞌu̱ har ñönthe, bi hyantꞌu̱ mi janu̱ ya des̱pi habu̱ mi oxa nꞌar hwö, ne mi

janu̱ ya thuhme nꞌehe.
10Ar Hesu bi ꞌñembabiꞌu̱:
—Ba höhu̱wa ꞌra ya hwö ja xka ju̱xu̱.
11Bi box̱a ar Simu Pedro har motsa, ne bi gu̱tꞌa ar ntꞌaṯsꞌi bi gu̱ka har ñöni. Xami ñuxa

ya hwö,mi tsu̱ nꞌanthebe ne ngu̱dmihñu ya döta hwö. Mödimi nzey̱e̱ himbi xe̱ ar ntꞌaṯsꞌi.
12Ar Hesu bi ꞌñembabiꞌu̱:
—Ba ehu̱ gi nzimxudihu̱.
Gatho mi tsu, hinto bi ꞌyam̱babi, togoꞌi. Mi pöꞌu̱ mar tsi Hmu.
13 Ba e ar Hesu bi gu̱ ar thuhme ne bi umbabiꞌu̱, ne bi japꞌu̱tho ar hwö nꞌehe.
14Mꞌef̱a xkimengi xki ntemanꞌagi ar Hesu, ár hñuꞌginu̱mi ñꞌudi nda hyanda yámax̱te.
Suka ma deṯi

15Núꞌmu̱ mi wadi bi ñuñꞌu̱, ar Hesu bi ꞌñemba ar Simu Pedro:
—Nuꞌge Simu, ár Tꞌu̱ꞌi ar Honas, hage mꞌeṯꞌo gi mökagi, ne ka gi möhyu̱.
Bi doꞌö ne bi ꞌñenö:
—Hö ma tsi Hmuꞌi, gi pöke di möꞌaꞌi.
Ar Hesu bi ꞌñembabi ꞌmu̱:
—Suka ma belo.
16 Bi mengi bi xipa ár ñoꞌgi:
—Simu, ár tꞌu̱ꞌi ar Honas, ha gi mökagi.
Ar Pedro bi dödi ne bi ꞌñenö:

—Hö ma tsi Hmuꞌi, gi pöke di möꞌaꞌi.
Nöꞌö bi ꞌñembabi:
—Tag̱a ma deṯi.
17 Bi ꞌñemba ár hñuꞌgi:
—Simu, ár Tꞌu̱ꞌi ar Honas, ha gi mökagi.
Ar Pedro bi zoṯꞌa ár mu̱i xki xipa ár hñuꞌgi, ha gi mökagi. Ne bi döti:
—Ma tsi Hmuꞌi, gi pöke xiñho gatho. Gi pödi di möꞌaꞌi.
Ar Hesu bi ꞌñembabi:
—Suka ma deṯi.
18Xa majöni di xiꞌaꞌi, núꞌmu̱ ngi bötsi, ngi ngu̱tꞌase̱ ri bötꞌi, ne ngi ma habu̱ ngi nege.

Ha núꞌmu̱ xki ndönzia, gi ju̱xa ri ꞌye,̱ manꞌa da dutꞌa ri bötꞌi, ne da tsꞌixꞌa habu̱ hingi nege.
19 Bi ꞌñenga njapꞌu̱ mi xipa ar Pedro hanja nda du ne nda nsundabi Jö, ne bi ꞌñembabi

nꞌehe:
—Teṉgagi.
Ar ma̱xte xa mi mhödi

20Nepꞌu̱ ar Pedro bi ñegi, ne bi hyanda nunar max̱te xa mi mö ar Hesu. Getꞌö togo xki
njwaxa hár tiñö ar Hesu nu ar nxui mi tsi ar tꞌoxi, ne xki ꞌñembabi: Tsi Hmu, togo ma da
daꞌ̱aꞌi.

21Ar Pedro nu mi hyantꞌö, bi ꞌyam̱ba ar Hesu:
—Tsi Hmu, xipyanu̱.
22Ar Hesu bi ꞌñembabi:
—Nuꞌmu̱ di nega da mꞌu̱tho núꞌmu̱ xka pengi, tema gi ñꞌaṉge. Nuꞌge teṉgagi.
23Nunar ꞌbedenu̱ bi nu̱nga ha gatho ya gamfi, mi mhö nunar max̱tenu̱ hinge ma nda

du. Himbi ꞌñembabi hinge nda duꞌö, hoṉse̱ bi ꞌñenö: Nuꞌmu̱ di nega da mꞌu̱tho núꞌmu̱
xka pengi, tema gi ñꞌaṉge.

24 Gehnu̱ ár max̱te ar Hesu togo dam̱ajöni te bi thogi, ne bi ꞌyotꞌi, ne di pöhu̱ majöni
nöꞌö möñꞌö.

25 Ja ma nzey̱e̱ ya ꞌbef̱i bi ꞌyoṯꞌa ar Hesu. Nuꞌmu̱ togo da ꞌyotꞌa nꞌa ngu nꞌa, di beni gatho
ar ximhai̱ hinda ñꞌeṉga ya heꞌ̱miꞌu̱. Dá njapꞌu̱.

YA ꞌBE̱FI
mi pe̱ yá mpoṯe ar tsi Hmu Hesukristo

Ár Hñö Jö xki ñhötkagihu̱ nda mꞌeṉkagihu̱
1 Nuga dar Luka, nöꞌö ar ꞌbeṯꞌo tꞌofo da otꞌi ne da peṉ̃ꞌa ꞌmu̱, nuꞌge nda Teofilo, ja

mömpꞌu̱ gatho te bi ndu̱i bi ꞌyoṯꞌe ne te mi uta ar tsi Hmu Hesu,
2 ne di göxa núꞌmu̱ bi mengi bi ma mhetsꞌi. Mꞌeṯꞌo bi zohna yá mpoṯe xki hwahni, ne

mi hömpa ár tsꞌeḏi ár Hñö Jö, bi xipabi tema nda ꞌyoṯꞌu̱.
3 Ar tsi Hmu mi wadi bi tho ne bi mengi bi nte manꞌagi, bi ñꞌudi yonꞌaṯe mpa nda

hyanda yá max̱te ne nda ñꞌemu̱iꞌu̱, ne himi tsay̱a̱ mi petwabiꞌu̱ ár tsꞌu̱tꞌwi Jö.
4Núꞌmu̱ mi ꞌbu̱hwiyu̱, bi ꞌñembabi:
—Yo ma gi poṉ̃hu̱ har hnini Herusalen. Toꞌ̱mhu̱ gi hñöñhu̱ nöꞌö xi ñötꞌahu̱ Jö ar Dada,

ne ngu xta xiꞌahu̱ ma gi hñöñhu̱.
5Majöni ar Xuwa mi xixtheꞌihu̱ har dehe. ꞌBap̱ꞌu̱tho ar pa ma gi nxixthehu̱ gi hñöñhu̱

ár Hñö Jö.
Ar tsi Hmu Hesu bi menga mhetsꞌi

6Núꞌmu̱ mi ñöwi yá max̱te xki mhuntsꞌi, nꞌa mbi ꞌyam̱bathoꞌu̱ ne bi ꞌñembabi:
—Ma tsi Hmuꞌihe, hage nuya payu̱ ma gi umba manꞌagi ár tsꞌeḏi ar hnini Israel da ndö

ngu mamꞌeṯꞌo.
7Nuꞌmú̱ ar Hesu bi dötwabiꞌu̱ ne bi ꞌñembabi:
—Hingo di ꞌñepꞌahu̱ gi pöhu̱ hamꞌu̱ ma da ꞌyoṯꞌa Jö ar Dada nöꞌö o hár ꞌye̱ da ꞌyoṯꞌö.
8Ha nu xta e da zu̱ꞌahu̱ ár Hñö Jö, ma gi hñömfu̱ ár tsꞌeḏi, ne ma gi daẖu̱ majöni togogi

nuwa Herusalen, gathowa Nhudea, núnu̱ Nsamaria, ne gatho ár nxidi ar ximhai̱.
9Nu mi wadi bi mönga njapꞌu̱, bi nju̱xa mañö mhetsꞌi núꞌmu̱ mi handa yá mpoṯe, ha

nꞌar gui bi goꞌmatho, ne himbi tsa̱ bi hyantꞌu̱.
10 Nuꞌu̱ xa mi noꞌ̱sa mañö mi handa ar Hesu bi ma mhetsꞌi, nꞌa mbi daṉ̃ꞌu̱ mi ꞌbaẖwi

yoho ya eṉxe̱ mi he ya tꞌaxdutu.
11Ne nuya eṉxe̱ bi ꞌñembabi nuꞌu̱ yá max̱tehmö:
—Me Ngalileahu̱, tema gi noꞌ̱su̱ mañö. Nu ar Hesu xka hyanthu̱pya xi ma mhetsꞌi, go

gehnu̱tho ma da mengi da ehe ngu xka hyanthu̱ bi ma.
Bi thahna ar Matia nda po̱ta ar Huda

12Mꞌef̱a nuyámax̱te ar Hesu, ba kö har tꞌoẖo̱ Njömdoṉi, bimenga har hnini Herusalen.
Mi getꞌu̱tho, bi ñꞌo ngu hñötonthebe ya wëni ár yapꞌu̱, ngu ár yapꞌu̱ mi tsa̱ nda ñꞌo har
pa ntsay̱a.̱

13Nu mi zoṉ̃ꞌu̱ har hnini, bi box̱ꞌu̱ har toṉgu habu̱ mi koꞌu̱. Ka mi ꞌbu̱hnu̱ ar Pedro, ar
Hakobo, ar Xuwa, ar Andre, ar Lipe, ar Toma, ar Bartolo, ar Teo, manꞌa ar Hakobo ár tꞌu̱
ar Alfeo, ar Simu nöꞌö mi tꞌembabi ar ñöngahnini, ne ar Huda ár jödö ar Hakobo.

14 Gathoyu̱ hyaxꞌmu̱ mi mhuntsꞌi, mi pes̱ꞌu̱ nꞌadar mfeni mi ap̱a Jö. Mi ꞌbu̱hwiꞌu̱
mahyeg̱i yá jödö ar Hesu, ar Maria ár nönöꞌö, ne maꞌra ya ꞌbeẖñö.

15 Ha nuya paꞌu̱ bi mhushnu̱ ngu nꞌanthebe ne nꞌaṯe ya ku. Nuꞌmú̱ ar Pedro bi mꞌa̱
madetho ne bi ꞌñembabiꞌu̱:

16—Ma tsi kuhu̱, mi mahyoni nda njapꞌu̱ ngu nöꞌö xki mönga ar Dabi har Tꞌofo, nu mi
ꞌyotꞌi ngu xki xipabi ár Hñö Jö. Bi noṉga ar Huda nöꞌö togo bi zixa ya jöꞌi ba ju̱ ar Hesu.

17Ne nuju̱ ndi pöhu̱ mi gehnu̱ nꞌár max̱te ar Hesu, ne mahyeg̱i ndi pef̱u̱.
18 Bi maꞌ̱ö ar tsi Hmu Hesu, ne nunar bojö bi tꞌumbabi, bi daṉga nꞌa xeṉi ar hai̱. Ka

gehnu̱ habu̱ bi dag̱i nzitꞌei̱, ne bi fo̱ ár mu̱i, gatho yá xefo bi nxani.
19 Ne gatho ya me Herusalen bi bö nöꞌö bi thogi, jange bi thuꞌspabi nor hai̱ꞌö ha yá

hñöꞌu̱: Aseldama, di boṉi da ꞌñenö, ar Hai̱ji.
20 Bi njapꞌu̱ ngu xi tꞌotꞌa hár Tꞌofo Jö ne ha ya Dönga Nsaḏi habu̱ enö:

Nda nhwata ár nguꞌö,
hinto ma da mꞌu̱hnu̱.

Ne enö nꞌe:
Nunár ꞌbef̱ihmö, manꞌar jöꞌi da mef̱i.

21 Jange mahyoni ga hwañhu̱pya nꞌa togo ndi ñꞌohu̱ nuya paꞌu̱ ndi ꞌbu̱hwihu̱ ma tsi
Hmuhu̱ Hesu.

22Bi du̱ꞌmi da ñꞌohu̱ núꞌmu̱ mi xixthe ar Xuwa ne hiñhamꞌu̱ bi ꞌwege, bi zoṉga ar pami
tsꞌixa ar tsi Hmumhetsꞌi. Nöꞌö togoma ga hwañhu̱ goma damax̱kagihu̱ ga daẖu̱ majöni,
nuna ma tsi Hmuhu̱ Hesu xi mengi xi nte manꞌagi.

23 Bi hwañꞌu̱ yoho ya ku, nꞌa már thuhu ar Huse nöꞌö xki thuꞌspabi ar Barsaba, ne mi
tꞌembabi ar ꞌYomañho, ne bi nhwahna manꞌa ár thuhu ar Matia.

24Nepꞌu̱ bi ꞌyap̱abiꞌu̱ Jö ne bi ꞌñenö:
—Ma tsi Dadaꞌihe, gi pötka ma mfenihe, utkagihe nuya yoho ya ku ꞌbu̱kwa, togo xka

hwahni.
25Nuꞌge go gi pödi togo xka hwahni da mep̱ꞌaꞌi. Ne gi ꞌñetsꞌi ngu ri mpoṯe, da poṯa ar

Huda nöꞌö togo bi ntsꞌoki, ne bi ꞌwege bi gu̱ ar ꞌñu habu̱ ndi ꞌñepi nda ma.
26Ne nuꞌu̱ bi ꞌyeṉtsꞌa nꞌar nthöhö, ne bi boṉga ár thuhu ar Matia. Jange bi mꞌede ngu

nꞌa nuꞌu̱ ꞌreṯꞌamayoho yá max̱te ar tsi Hmu Hesu.
2

Ár Hñö Jö bi zo̱kwa
1Nu mi zo̱ ar daṉgo ár thuhu Pentekoste, gatho ya ku xki mhuntsꞌa ha nꞌadar ngu, ne

nꞌadar mfeni mi pes̱ꞌu̱.
2Nꞌa mbi nhekitho nꞌar döta ñu̱ni ndi ꞌñe mhetsꞌi ngu nꞌar ꞌyomndöhi, ne xa bi fatꞌa

mbo ar ngu.
3 Ne bi nheki ꞌra ngu ya jöhne faspi xki ñhege mi ꞌba̱ ha yá ñö nꞌa ngu nꞌa nuꞌu̱ mi

ꞌbu̱hnu̱.
4Ne gathoꞌu̱ bi hñömba ár nzini ár Hñö Jö, ne bi ndu̱i bi ñö maꞌra ya hñö nꞌa ngu nꞌa,

ngu mi japabi ár Hñö Jö nda ñöꞌu̱.
5Nuya paꞌu̱mi ꞌbu̱hnu̱ Herusalen ꞌra ya xodyo, habu̱ gatho ár nxidi ar ximhai̱ xki ꞌñehe,

gehyu̱ mi ndönga Jö.
6Ne núꞌmu̱ mi ntꞌoḏe ar döta ñu̱ni, nzey̱e̱ ya jöꞌi xa dama bi mhuntsꞌi habu̱ mi ꞌbu̱ ya

ku, ne bi ꞌyoṯho ngetho mi ox̱a yá hñö nꞌa ngu nꞌayu̱.
7Ne himi pödi te nda beni, mi eñꞌu̱:
—Hage hingya me Ngalilea nuyu̱ di oẖu̱ ñö.
8Nuꞌmú̱, hanja di oẖu̱ nꞌa ngu nꞌa ma hñöhu̱ di ñöhu̱ har hai̱ xta mꞌu̱hu̱.
9Ngetho ꞌra dar menguhu̱ Partia ne Media, Elam, Mesopotamia, Nhudea, Kapadosia,

Mponto, ne Asia.
10Maꞌra ya me Frigia, Panfilia, Ehipto, ne ꞌra ya hnini Afrika tho ár yapꞌu̱ ar hai̱ Sirene.

Ne maꞌra ya me Nroma, ꞌra majöni ya xodyo, ha nu maꞌra xi nxodyo ngetho tem̱ga ma
ntꞌumbihu̱.

11Ya me Kreta ne Arabia nꞌehe, gatho di oẖu̱ ma hñöhu̱ ñöyu̱ ngu di ñöhu̱ nꞌa ngu nꞌa,
ne xikagihu̱ yá döta ꞌbef̱i Jö.

12Nuya jöꞌi himi pödi te nda beni, ne xa mi ꞌyoṯho mi enga nꞌa ngu nꞌa:
—Xipya, te di bom̱pyanu̱.
13Ha maꞌra mi thentho mi eñꞌu̱:
—Xi ntiyu̱ zëi.
Ar Pedro bi ndu̱i bi zo ya jöꞌi

14Nuꞌmú̱ ar Pedro bi mꞌaẖwi nuꞌu̱ ma ꞌreṯꞌamanꞌa yá mi max̱tewi. Bi ñö ntsꞌeḏi ne bi
ꞌñenö:

—Nuꞌahu̱ me Nhudea, ne gatho nuꞌahu̱ gi ꞌbu̱hu̱wa Herusalen, ꞌyox̱u̱ xiñho nöꞌö ma ga
mö.

15Nuya togo gi oẖu̱ ñö, hinxi nti ngu xka beñhu̱, ngetho jar gu̱to xudi.

16Nöꞌö gi hanthu̱ xi thopya, gehnu̱ xkimönga armꞌeẖni Hoelma nda njapꞌu̱. Xki ꞌyotꞌa

njawa:
17 Jö bi ꞌñenö: Nuya pa xi ꞌñepꞌu̱,
ma ga pem̱pa ma Hñö gatho ya meximhai̱.
Nuya ri tꞌu̱hu̱ ne ri tꞌinxuhu̱ ma da ñö di hömpa ár tsꞌeḏiꞌö.
Nuya bötsi ma da hyanda ya nthandi,
nuya dönzia ma da ꞌwi ya tꞌi.
18Xa majöni nuya paꞌu̱, nuya ñꞌoẖo̱ ne ya ꞌbeẖñö di pep̱kagi, xa ma ga umba ma Hñö.
Gehnu̱ da umba tema da möñꞌu̱.
19Ne ma ga utꞌwaꞌu̱ ꞌra ya döta ntꞌudi mañö mhetsꞌi
ne nuwa har ximhai̱,
ár ntꞌudi ar ji, ar tsibi, ne ar ꞌbifi.
20Ma da nheki da boka ar hyadi.
Ar zönö ma da theṉga ngu ar ji.
Mꞌef̱a da zo̱ ar pa da e ar tsi Hmu.
Geꞌö ar pa ma da nheki ár döta tsꞌeḏiꞌö.
21Ne gatho nuꞌu̱ da matwa ár thuhu ar tsi Hmu, da mpoẖo.̱

22Nuꞌahu̱ gar menguhu̱ Israel, ꞌyoẖu̱ nöꞌö tema ga xiꞌahu̱: Gi pöhu̱ ar Hesu me Nasare,
gatho nuꞌu̱ ya döta ntꞌudi bi ꞌyoṯꞌe ga hyanthu̱, bi ꞌyoṯꞌe mi hömpa ár tsꞌeḏi Jö, ne njapꞌu̱
mi ñꞌu Jö go xki meṉ̃ꞌö.

23Ha nuꞌahu̱ ga ju̱hu̱, ne ga daṯhu̱ ha yá ꞌye̱ ya ꞌyoṯꞌatsꞌoki, ne bi hyoꞌu̱ ha nꞌar pontꞌi.
Gatho nöꞌö bi thogi, bi njapꞌu̱ ngetho Jö go xki bense̱ nda japꞌu̱ ngu mi neꞌö.

24 Ne gese̱ Jö bi japi bi nte manꞌagi. Njapꞌu̱ bi gu̱ka har u̱gi mi ꞌbu̱i xki du, ngetho ar
ndöte himi peꞌ̱sa ar tsꞌeḏi nda zömꞌö.

25Ar ndö Dabi xki noṉ̃ꞌö núꞌmu̱ bi ꞌñenö:
Ndi handga Jö hyaxꞌmu̱ ndi ꞌbu̱ꞌbe,
ꞌba̱ ha ma ñꞌei̱, hinga ntsu.
26 Jange nuga xa di johya ne di petwa maꞌra nor johyaꞌö.
Ne di toꞌ̱mi núꞌmu̱ xka tu, ma ga pengi ga nte.
27Ngetho nuꞌge, ma tsi Dadaꞌi, hinge ma gi tsohnu̱ ma te habu̱ bi ku̱ gatho nuꞌu̱ xi du.
Ne hingi ma gi hye̱ ma ndoꞌyo da ꞌya har hai̱, ngetho go ri hoga ꞌbeg̱ogi.
28Xka utka ar ꞌñu tsixka har te,
ne ma gi ꞌraka nꞌar döta johya nu xka ꞌbu̱hwipu̱ mhetsꞌi.

29Nuꞌahu̱ma tsi kuhu̱ xkamhunshu̱wa, ngu xka pöhu̱, ma palehu̱ ar Dabi bi du, bi tꞌag̱i,
ne nuya payu̱ di handwathobihu̱ ꞌbu̱kwa ár tꞌag̱i.

30Ha nunar Dabi már mꞌeẖni Jö mi mönga nöꞌö ma nda thogi. Ne mi pödi ma nda mꞌu̱
nꞌár tꞌu̱ togo nda poṯꞌö, ngetho njapꞌu̱ xki ñötꞌwa Jö. Ne nór tꞌu̱ꞌö gehnu̱ ar Kristo xki
ñhötꞌwabi nda mꞌeẖni nda ndö.

31 Jange ar Dabi xki tꞌutwa nöꞌö mꞌef̱a bi thogi. Ne bi ꞌyotꞌi ma nda mengi nda nte ar
Kristo, ne hinge nda gohnu̱ ár te habu̱ ku̱ nuꞌu̱ xi du, ne hinge nda ꞌyanu̱ ár ndoꞌyo har
hai̱.

32Nuje di daẖe majöni, Jö bi japi bi nte manꞌagi nunar Hesunu̱ di noṉ̃he.
33 Jange nupya xi tꞌexa hár ñꞌei̱ Jö, bi nju̱xa mhetsꞌi ba huxkwi ár Dada. Ne bi umba

ár Hñö Jö xki ñhötkagihu̱. Gehnu̱ ba peṉkagihu̱, ne xi tho nöꞌö xka hyanthu̱ ne xka
ꞌyoẖu̱pya.

34Ar ndö Dabi himbi nju̱xa mhetsꞌi, ha go bi ꞌñeñꞌö:
Jö ar Dada bi ꞌñemba ma tsi Hmu:
Hñu ha ma ñꞌei̱ ga huxkwi,
35 toꞌ̱mi ga tsiñꞌa nuya ri ñꞌu̱ni ga tsep̱ꞌa ha ri wa.

36 Nupya, mahyoni da bö gatho ya me Israel, hinto di yomi: Jö ar Dada xi hñuxa ar
Hesu ngu ar Hmu ne ar Ndö, ngetho gehnu̱ ar Kristo xpa peṉ̃ꞌö, togo ga tsu̱thu̱ har pontꞌi
ga hyohu̱.

37Ha nu mi ꞌyoḏe nöꞌö bi mönga ar Pedro, nuya jöꞌi mi ꞌbu̱hnu̱ xa bi du yá mu̱i, ne bi

ꞌyam̱ba ar Pedro ne nuꞌu̱ maꞌra yá mpoṯe ar tsi Hmu mi ꞌbu̱hnu̱, ne bi ꞌñeñꞌu̱:
—Ma tsi kuhu̱, xiꞌmu̱ tema mahyoni ga peẖepya.
38Nuꞌmú̱ ar Pedro bi ꞌñembabi:
—ꞌYoṯhu̱ ár ntsoꞌ̱mi, ne gi nxixthehu̱ gatho hár thuhu ar tsi Hmu Hesukristo. Njapꞌu̱

da pumpꞌahu̱ ri tsꞌokihu̱, ne gi hñöñhu̱ ár Hñö Jö da mꞌu̱ ha ri mu̱ihu̱.
39Ngetho nuna ar ñhötꞌinu̱ go xi tꞌaju̱ ne ma bötsihu̱, ne gatho nuya maꞌra ya jöꞌi ꞌbu̱

hár nxidi ar ximhai̱, nuꞌu̱ da zohna Jö ma Hmuhu̱.
40Ar Pedro xa mi zo ya jöꞌi, ne mi xipa nzey̱e̱ ya mhö, ne mi embabiꞌu̱:
—Mpoẖu̱, ne hinda zu̱ꞌahu̱ ár mfei̱ toꞌ̱ma nuya tsꞌojöꞌi ꞌbu̱ nuya payu̱.
41 Gatho nuꞌu̱ togo bi ꞌñetꞌa yá mu̱i nöꞌö te mi möñꞌö, bi nxixthe. Jange nu ar paꞌö bi

hñuxa ngu nꞌaṯemaꞌreṯꞌanthebe ya gamfi.
42Ne nuyu̱ mi teṉda nöꞌö mi xipa yá max̱te ar tsi Hmu, ne nꞌadar mfeni mi pes̱ꞌu̱. Ne

hyaxꞌmu̱ mi ntꞌoxi mahyeg̱i ne mi tsipa ár tꞌoxi ar tsi Hmu, ne mi matꞌa Jö.
Njanu̱ mi ꞌbu̱ ya ꞌbeṯꞌo ku

43 Gatho ya mengunu̱ xa bi ntsu, ngetho xki hyandwa yá max̱te ar tsi Hmu mi oṯꞌa
nzey̱e̱ ya döta ntꞌudi, ne ya ꞌbef̱i xa mi ꞌyoṯꞌu̱.

44Ne gatho ya gamfimimpe̱mahyeg̱i, nemimfax̱a nꞌa ngu nꞌa, njapꞌu̱ hinte nda kꞌatꞌi.
45Ne mi paꞌ̱u̱ nöꞌö te mi pes̱ꞌu̱, ne mi thekwabi nöꞌö te mi kꞌatꞌa nꞌa ngu nꞌa.
46Ne hyaxtho mi mhuntsꞌa har dönganijö, mi pes̱ꞌu̱ nꞌadar mfeni. Ne mi tsiꞌu̱ ár tꞌoxi

ar tsi Hmu ha yá nguꞌu̱, ne xa mi johya mi ñuñꞌu̱ mahyeg̱i, ne mi pes̱ꞌu̱ nꞌar hogamu̱i.
47Ne mi nsunda Jö mahyeg̱i. Ne maꞌra ya jöꞌi mi handa te mi peꞌ̱u̱, mi numañhoꞌu̱. Ne

hyaxꞌmu̱ ar tsi Hmu mi huꞌsa ya gamfi, hyaxtho mi ñꞌemu̱i maꞌra ne nda mpoẖo.̱
3

Bi tꞌo̱the nꞌar tsi dowa
1Nꞌar pa ar Pedro ne ar Xuwa yá max̱tehmö ar Hesu, ndi ma har dönganijö ngu hñu

nde, geꞌmu̱ mi jar mhatꞌa Jö.
2Ne nu hár goxthi ar dönganijö ár thuhu Nzaṯho, ka mi huhnu̱ nꞌar ñꞌoẖo̱ xki mꞌu̱i mi

dowa. Hyaxtho mi tꞌehnu̱ mi ap̱a ar tsi bojö gatho nuꞌu̱ mi thohnu̱ ndi yu̱tꞌa har nijö.
3Nunar tsi dowanu̱ nꞌa mbi hyandatho ar Pedro ne ar Xuwa, ma nda yu̱tꞌa har nijö, bi

ꞌyap̱a nꞌar tsi bojö.
4Nuꞌmú̱ ar Pedro ne ar Xuwa bi mꞌai̱, bi ñhanda habu̱ mi hu ar tsi meṯí, ne ar Pedro bi

ꞌñembabi:
—Hyandgagihe.
5Nu ar tsi dowa xa bi gohi mi kꞌötꞌa nuya yohoyu̱, mi toꞌ̱mi te nda hwëkwabi.
6Nuꞌmú̱ ar Pedro bi ꞌñembabi:
—Hinte di hö ar tꞌaxbojö wa ar kꞌaxtbojö ga ꞌraꞌi. Hoṉse̱ nöꞌö di peṯsꞌi, geꞌö ga ꞌraꞌi. Hár

thuhu ar Hesukristo mar me Nasare, di xiꞌaꞌi, nangi gi ꞌyo.
7Ne bi mipa ár ñꞌei̱, bi ꞌbaꞌ̱mi, ne bi meꞌ̱sa ár tsꞌeḏi yá wa ne yá bosndoꞌyo.
8 Dama bi ꞌyeṉga nꞌar nsag̱i bi mꞌai̱ xiñho, ne bi ñꞌo. Bi mew̱iyu̱ bi yu̱tꞌa mbo ar nijö,

mi ꞌyo ne xa mi sag̱i mi matꞌa Jö.
9Ne gatho ya jöꞌi bi hyanda ar dowa mi tsa̱ nda ñꞌo ne mi matꞌa Jö.
10 Dama bi bötꞌu̱ go mi gehnu̱ togo mi dowahmö, mi hu hár goxthi ar nijö ár thuhu

Nzaṯho, mi a̱ ar tsi bojö. Xa bi ꞌyoṯho ne xa bi zuꞌu̱ nöꞌö xki thogi.
Ar Pedro bi mömba ár mhö Jö ha ya mꞌetꞌe xki thuꞌspa ár thuhu ar Salomon

11Nöꞌö ar ñꞌoẖo̱ mar dowahmö himi ne nda hye̱ ar Pedro ne ar Xuwa. Ne gatho ya jöꞌi
xa mi ꞌyoḏa nöꞌö mi handi, jange dama bi mhuntsꞌa ha ya mꞌetꞌe ár thuhu ar Salomon,
habu̱ mi ꞌbu̱ꞌu̱.

12Ar Pedro mi hyanda xki mhuntsꞌa ya jöꞌi, bi ꞌñembabiꞌu̱:
—Nuꞌahu̱ gar me Israelhu̱, hanja xa gi ꞌyoṯhu̱ ne xa gi kꞌötkagihe. Ha gi beñhu̱ ma

tsꞌeḏiseẖe, wa xa di ꞌbu̱he xiñho, jange xta jafe xi ñꞌo nunar ñꞌoẖoṉu̱.

13 Jö togo mi ndönga ar Abra ne ar Isa ne ar Hakob, ne gatho nuꞌu̱ maꞌra ma palehu̱
xi du, getꞌö ar Jö togo bi japi bi ñꞌo nunar ñꞌoẖoṉu̱, ne bi ꞌñeꞌspa ár nsu ar Hesukristo ár
Tꞌu̱ꞌö. Gehnu̱ togo ga daṯhu̱ ya ndö, ne ga xifu̱ ar Pilato hinge nda hyeg̱i, mödi mi nemhö
nda hyeꞌ̱ö.

14Ha nuꞌahu̱ hinga nehu̱, mödi gehnu̱ ár hoga Tꞌu̱ Jö hinte ma tsꞌoki xki ꞌyoṯꞌe. Ne ga
ꞌyaẖu̱ nda the̱ nꞌar hyote.

15Ne njapꞌu̱ ga hyohu̱ togo hö ar te. Ha Jö bi japi bi nte manꞌagi. Go da hanthe, jange
di daẖe majöni.

16 Go di ñꞌemu̱ibiheꞌö, jange nunar ñꞌoẖoṉu̱ gi hanthu̱ ne gi pöhu̱, xi ditsꞌi, ne njapꞌu̱
xi ñꞌu ár tsꞌeḏiꞌö. Xi oṯhe nunar ñꞌoẖo̱ gi hanthu̱pya. Xi njapꞌu̱ ngetho di ñꞌemu̱ibihe.

17Tsi kuhu̱, di pöhe xiñho ga daẖu̱ ar Hesu ngetho hinte ngi pöhu̱, ngu nuꞌu̱ ma ndöhu̱
himbi zo yá mfeni nꞌehe teme bi ꞌyoṯꞌu̱.

18Njapꞌu̱ Jö bi japi nda thogi ngu xki xipabi yámꞌeẖni mahamꞌu̱, xki ꞌyotꞌu̱ mimahyoni
ar Kristo nda tho ya u̱gi, ne nda du.

19 Jange ꞌyoṯhwu̱ ár ntsoꞌ̱mi ne penju̱ gi hyoñhu̱ Jö, ne da pumpꞌahu̱ ri tsꞌokihu̱. Njapꞌu̱
hö, da ꞌraꞌahu̱ nꞌar hogamꞌu̱i, ter entho gi ꞌbu̱hu̱.

20Ne da mengi da meṉ̃ꞌahu̱ ar tsi Hmu Hesukristo xki thuxa mamꞌeṯꞌo nda meẖni.
21Ne xa majöni bi box̱nu̱ mhetsꞌi, bi ꞌbu̱hnu̱ toꞌ̱mda ar pa Jö da hoka maꞌraꞌyo gatho,

ngu xki xipa mahamꞌu̱ yá hoga mꞌeẖni nda möñꞌu̱.
22 Ngu bi mönga ar Moise, bi xipa ma palehu̱ ne bi ꞌñembabiꞌu̱: Jö ma tsi Hmuhu̱ ma

da hñuxꞌa nꞌaꞌahu̱ ngu ár mꞌeẖniꞌö, njangu xi hñuxkagi nꞌehe, ne ma gi ꞌyoṯhu̱ nöꞌö da
xiꞌahu̱ꞌö.

23Ne gatho nuꞌu̱ hinda ne da ꞌyoṯa nöꞌö ar mꞌeẖniꞌö, ma da ꞌweka har hnini.
24Di ndu̱ ar Samuel injawa, gatho nuyá mꞌeẖni Jö xi noṉga nuya pa di ꞌbu̱hu̱pya.
25 Ne gatho nuꞌu̱ ya ñhötꞌi bi mönga nuya mꞌeẖniꞌu̱, go xiꞌahu̱. Ne nuꞌu̱ ya njöpi bi

nkohwi Jö ma palehu̱, xi zokꞌahu̱ nꞌehe. Jange Jö bi ꞌñembabi ar Abra: Ha nꞌa ri nꞌogi ma
da e mꞌef̱a, ma ga jöpa xog̱e ya jöꞌi ꞌbu̱ hár nxidi ar ximhai̱.

26Ne nuꞌahu̱ go gar ꞌbeṯꞌohu̱ ba peṉ̃ꞌahu̱ ár Tꞌu̱ Jö, bi jöpꞌahu̱ gi hyeẖu̱pꞌu̱ ri tsꞌokihu̱.
4

Ar Pedro ne ar Xuwa bi mꞌa̱ꞌma hár mhuntsꞌa ndö ya xodyo
1 Ar Pedro ne ar Xuwa mi ꞌbu̱hnu̱ har dönganijö mi zo ya jöꞌi. Nꞌa mbi zoẖnu̱ ꞌra ya

möjö mi ñꞌowi ár ndö ya sunijö, ne ya deṉgamöjö nuꞌu̱ himi ñꞌemu̱i nda mengi nda nte
nuꞌu̱ xi du.

2Xa bi mbo̱ yá kwe̱ mi böꞌu̱ ar Pedro ne ar Xuwa mi uta ya jöꞌi nda mengi da nte nuꞌu̱
xi du, ngu bi mengi bi nte ar Hesu.

3Nuꞌmú̱ bi nju̱ ar Pedro ne ar Xuwa, ne bi tsꞌitsꞌi ba njotꞌa har faḏi. Ne ka bi gohnu̱ nor
nxuinu̱, ngetho xki nde nor paꞌö.

4 Ha nuꞌu̱ togo xki ꞌyoḏe nöꞌö mi mönga ar Pedro, nzey̱e̱ bi ñꞌemu̱i, mi tsu̱ ngu
ngu̱dminthebe ya ñꞌoẖo.̱

5Nu ár hyaxꞌö bi mhuntsnu̱ Herusalen yá dönziandö ya xodyo, ya bötꞌofo, ne gatho nu
maꞌra yá ndö ya xodyo.

6 Gathoyu̱ bi mhuskwi mahyeg̱i ar Anas, gehnu̱ mar döngamöjö. Ka mi ꞌbu̱hnu̱ ar
Kaifas, ar Xuwa ne ar Handro, ne gatho nuyá mëni ya döngamöjö.

7Nepꞌu̱ bi tsꞌixnu̱ ar Pedro ne ar Xuwa, bi mꞌaꞌ̱ma madetho ne bi tꞌam̱babi njawa:
—Togo yá mꞌeẖniꞌihu̱, ne togo ár tsꞌeḏi gi hömfu̱ gi peẖu̱ njapꞌu̱.
8Nuꞌmú̱ ar Pedro xki nzinga ár Hñö Jö bi ꞌñembabiꞌu̱:
—Nuꞌahu̱ gár ndöhu̱ ha ma hninihu̱ Israel.
9Ngetho gi ñꞌaṉihu̱ nöꞌö ar ñho bi tꞌoṯꞌwa nunar tsi ñꞌoẖoṉu̱ mi dowa, ne gi ne gi pöhu̱

hanja bi ditsꞌi,

10ma ga xiꞌahe hanja bi za̱ bi dixhnu̱, ne njapꞌu̱ gi pöhu̱ ne gatho nuꞌu̱ maꞌra ya me
Israel. Nunar ñꞌoẖo̱ gi hanthu̱ ꞌbaẖnu̱, nunu̱ bi ditsꞌi bi mhömba ár thuhu ar Hesukristo
mar me Nasare, nöꞌö ga tsu̱thu̱ ha nꞌar pontꞌi, ne Jö bi japi bi mengi bi nte manꞌagi.

11Gehnu̱ ar Hesu ga u̱tsahu̱, gi ñheẖwihu̱ nꞌar guxjödo bi ꞌyem̱pꞌu̱tho ar mu̱di do nöꞌö
ma nda hyoka ár nijö Jö. Ha nupya gehnu̱ ar mu̱di do xi njuꞌspa ár nijö Jö.

12Hinjoꞌo manꞌa togo da ꞌraju̱ ar tsꞌeḏi ga mpoẖu̱, hoṉse̱ ma tsi Hmuhu̱ Hesu. Ngetho
hinjoꞌo manꞌa xi tꞌumba nunar tsꞌeḏinu̱ ne da thokwa ya meximhai̱.

13Nuꞌmú̱ nuya ndömi ꞌbu̱hnu̱ xami ꞌyoṯho, ngetho bi hyanda ar Pedro ne arXuwahimi
ntsu. Ne mi pöꞌu̱ himya ñꞌoẖo̱ mi peꞌ̱sa ar döta mfödi, gehyu̱ ma ya hyoya jöꞌi. Njapꞌu̱ bi
böꞌu̱ xki ñꞌowi ar Hesu.

14Ne himbi za̱ te bi dötwabiꞌu̱, ngetho bi hyandi mi ꞌbaẖwiꞌu̱ nöꞌö ar tsi dowa xki ditsꞌi.
15Nuꞌmú̱ nuya ndöꞌu̱ bi ꞌbep̱abi nda boṉga har mhuntsꞌi, ne bi gohnu̱thoꞌu̱ mi ñöꞌu̱.
16Ne mi eñꞌu̱:
—Xipya, te ga jafu̱ nuya ñꞌoẖoy̱u̱. Ngetho xi ꞌyoṯꞌa nꞌar döta ntꞌudi, pö gatho ya jöꞌiwa

ha ma hninihu̱ Herusalen, ne hinda tsa̱ ga koṉ̃hu̱.
17Hindi nehu̱ da nu̱ngar ꞌbede. Ma ga zoñhu̱ ne ga pihu̱, ne njapꞌu̱ hinto ma da zofo

hár thuhu ar Hesu.
18Nepꞌu̱ bi tsꞌohnamanꞌagi ar Pedro ne ar Xuwa, bi pidi, ne bi nsipabi hinte ndamöñꞌu̱,

ne hinto nda zofo hár thuhu ar Hesu.
19Nuꞌmú̱ ar Pedro ne ar Xuwa bi dödi ne bi ꞌñenö:
—Beñhu̱, hage da ꞌñetꞌa mañho ár mu̱i Jö ga oṯꞌahe mꞌeṯꞌo ne mꞌef̱aꞌö.
20Ngetho hinda tsa̱ ga heẖe ga möñhe nöꞌö xta hanthe ne xta oẖe.
21Nuꞌmú̱ nuya ndö bi hñuꞌspar pidi, njapꞌu̱ hinte nda xipabi ya jöꞌi, ne bi hyeg̱i bi maꞌu̱.

Himbi tsa̱ te bi japabi, ngetho mi tsu ya jöꞌi nda mbo̱ yá kwe.̱ Gatho xa mi umba njamödi
Jö nöꞌö bi ꞌyoṯꞌu̱.

22Ngetho nöꞌö ar ñꞌoẖo̱ xki tꞌoṯꞌwa ar ntꞌudi xki ditsꞌi, mi tho yonꞌaṯe njey̱e̱ xki mꞌu̱i.
Ya gamfi a̱pa Jö da huꞌmba yá mu̱i ne da umbar tsꞌeḏi

23Numi nthe̱ ar Pedro ne ar Xuwa, bi ma ba kꞌöꞌsa nuꞌu̱ maꞌra ya gamfi, ne bi metwabi
nöꞌö xki xipabi ya ndömöjö ne yá dönziandö ya xodyo.

24Ha nu mi ꞌyo̱ ya ku, nꞌadar mfeni bi umba njamödi Jö, ne bi ꞌñeñꞌu̱:
—Ma tsi Hmuꞌihe, go geꞌe ar Jö togo ga hoka mhetsꞌi ne ar ximhai̱, ar dehe ne gatho

nöꞌö te janu̱.
25Nuꞌge ga xipa ri ꞌbeg̱o ar Dabi nda mönga njawa:

Yoꞌö ya jöꞌi bi mhuntsꞌi bi ñꞌu̱tꞌu̱ hanja nda ꞌyoṯꞌa ar tsꞌomꞌu̱i,
ne nuya hnini te gatho bentho da ꞌyoṯꞌe.
26 Bi mhuntsꞌa gatho yá ndö ya hnini
ne yá max̱te ꞌbu̱ har ximhai̱,
ne nꞌatꞌwu̱ bi ñꞌu̱tꞌu̱ nda u̱tsa Jö ne ár Kristo togo xi hñuxꞌö da ndö.

27Ngetho xa majöni har hnininu̱, bi mhuntsꞌa ar ndö Erode ne ar Ponsio Pilato, ya me
Israel ne nuꞌu̱ himya me Israel, bi u̱tsa ri hoga Tꞌu̱ ar Hesu togo xka ꞌñetsꞌi da ndö.

28Ne bi ꞌyoṯꞌu̱ ngu nöꞌö xka beni, ne xka mönga mamꞌeṯꞌo nda thogi.
29 Ha nupya ma tsi Hmuꞌihe, hyanda hanja huꞌsje ya jöꞌi. Ne fax̱kagihe hinga ntsuhe

ga möñhe ri mhö, ngetho go ri ꞌbeg̱ogihe.
30Ne hñuxke ri ꞌye̱ ha ya daṯhi da dixꞌu̱. Ne gi ꞌyoṯꞌa nzey̱e̱ ya döta ntꞌudi hár thuhu ri

hoga Tꞌu̱ Hesu.
31 Ngu mi waꞌu̱ bi ñöwi Jö, bi nhwönga ar ngu habu̱ xki mhuntsꞌi. Ne gatho nuꞌu̱ mi

ꞌbu̱hnu̱ bi nthex̱kwi ár nzini ár Hñö Jö, ne himbi ntsuꞌu̱ bi mömba ár mhö Jö.
Nꞌatꞌwu̱ yá meṯi gatho nöꞌö mi peꞌ̱sa ya gamfi

32Ne gatho nuꞌu̱ xki ñꞌemu̱i ár mhö Jö, mi peꞌ̱sa nꞌada ar mfeni, ne nꞌada yá mhöteꞌu̱.
Gatho nöꞌö mi pes̱ꞌu̱, mahyeg̱i mar meṯiꞌu̱. Himi njoꞌo nꞌar ku mi enö te mi peṯsꞌi mar
meṯise.̱

33Ne xami pes̱ꞌu̱ ar tsꞌeḏi yá mpoṯe ar tsi Hmu Hesu, mi dam̱ajöni xki mengi xki nteꞌö,

ne Jö xa mi hwëkwabiꞌu̱ ár mfaṯsꞌi.
34Ha hinto mi thoꞌu̱ ar kꞌatꞌi, ngetho gatho nuꞌu̱ mi peꞌ̱sa yá hai̱ ne yá ngu mi paꞌ̱u̱, ne

mi hö gatho nöꞌö mi njutꞌwabi,
35 ne mi umba yá mpoṯe ar tsi Hmu. Ha nuyu̱ mi hekwabi nꞌa ngu nꞌa ya gamfi, ngu

nöꞌö mi oṯꞌwa ar ꞌbeḏi, njapꞌu̱ mi tꞌumbabi nꞌehe.
36Ne mi ꞌbu̱hnu̱ nꞌar ku már thuhu ar Huse me Txipre, xki ꞌñe ha yá ꞌbeṯo ar Lebi. Ha

nuyá mpoṯe ar tsi Hmu bi hñuꞌspabi ar Berhnabe, di boṉi da ꞌñenö, nöꞌö huꞌmba yá mu̱i
maꞌra.

37Nöꞌö mi peꞌ̱sa nꞌa xeṉi ar hai̱, bi gu̱ bi ma,̱ ne gatho ar bojö bi njutꞌwi ba hö bi daṯwa
yá mpoṯe ar tsi Hmu.

5
Ar Anania ne ar Safira

1Mi ꞌbu̱ nꞌar ñꞌoẖo̱ már thuhu ar Anania, ha nunár ꞌbeẖñö már thuhu ar Safira. Nuyu̱
bi ma̱ nꞌa xeṉi ar hai̱ mar meṯiꞌu̱.

2 Ne bi zöma nꞌa xeṉi ar bojö xki njutꞌwabi ar hai̱, ne ár ꞌbeẖñö bi bödi nꞌehe. Nöꞌö
manꞌar xeṉi bi ma ba daṯwa yá mpoṯe ar tsi Hmu.

3Nuꞌmú̱ ar Pedro bi ꞌñembabi:
—Anania, hanja xka hye̱ ar tsꞌondöhi xi hyaꞌ̱aꞌi. Yoꞌö xka ne ngi hyaṯꞌa ár Hñö Jö.

Ngetho hinga unga gatho ar bojö bi njutꞌa ri hai̱ ga pa.̱
4Nuꞌmu̱ xka tsöma ri hai̱ go ma ri meṯi, ne nöꞌö ar bojö bi njutꞌaꞌi go ma ri meṯi nꞌehe.

Yoꞌö ga beni ga japꞌu̱. Hinge go xka kakagihe, xka beni gi ka Jö.
5 Nu mi ꞌyo̱ njapꞌu̱ ar Anania, bi hwangi xki du. Ne gatho nuꞌu̱ maꞌra bi bö nöꞌö xki

thogi, xa bi zuꞌu̱.
6Nepꞌu̱ nuya bötsi mi ꞌbu̱hnu̱ bi gu̱ bi maṯsꞌi, ne bi gu̱ki ma ba ag̱i.
7 Xki tho ngu hñu xeṉimpa, bi yu̱tnu̱ ár ꞌbeẖñö nꞌehe. Ha nunu̱ hinte mi pödi te xki

thogi.
8Ne ar Pedro bi ꞌñembabi:
—Ha gi oḏe. Xikagi, hage bi njutꞌahu̱ njanu̱ ar hai̱ ga paẖu̱.
Nuꞌmú̱ nöꞌö bi dödi ne bi ꞌñenö:
—Hö, njapꞌu̱.
9Nuꞌmú̱ ar Pedro bi ꞌñembabi:
—Yoꞌö ga nkohwi nꞌada ar nkohi ri döme, ne ngi hyaṯhmöhu̱ ár Hñö ma tsi Hmuhu̱. Xi

ꞌñehnu̱ har goxthi nuꞌu̱ togo xpa pengi ba aḵꞌa ri döme, ha nupya xpa ehe da duxꞌaꞌi ma
da ꞌyaḵꞌaꞌi nꞌehe.

10 Nuꞌmú̱ ar Safira bi hwangi xki du ha yá wa ar Pedro. Ne mi yu̱tꞌa nuꞌu̱ ya bötsi, bi
hyandi xki duꞌö nꞌehe, dama bi dutsꞌi bi ma ba ag̱i habu̱ mi o ár döme, ka bi tꞌap̱ꞌu̱tho
nꞌehe.

11Nepꞌu̱ gatho nuya ku bi bödi tema bi jayu̱, xa bi ntsu, ngu gatho nuya bi zo yá gu.
Bi nheki nzey̱e̱ ya döta ntꞌudi

12Nuyá mpoṯe ar tsi Hmu mi oṯꞌa nzey̱e̱ ya döta ntꞌudi mi handa ya jöꞌi. Ne gathoyu̱
mi pes̱ꞌu̱ nꞌada ar mfeni mi mhuntsꞌa ha ya mꞌetꞌe mi tꞌembabi ár thuhu Salomon.

13 Gatho nuꞌu̱ himya ku mi ntsu nda mhunskwiꞌu̱, mödi mi numañho gatho nöꞌö mi
oṯꞌe.

14Ne mi ꞌyo mi ñꞌemu̱i ar tsi Hmu nzey̱e̱ ya jöꞌi, ya ñꞌoẖo̱ ne ya ꞌbeẖñö.
15Ne ꞌyo mi födi nuya ntꞌudi mi oṯꞌu̱. Jange mi nju̱ka ya daṯhi nthi ha ya ꞌñu, ne mi ꞌbe̱

ha ya fidi, ne núꞌmu̱ nda thohnu̱ ar Pedro, mödi nda zu̱hmö hoṉse̱ ár xudi, nda dixa ya
daṯhi.

16Nzey̱e̱ ya jöꞌi mi ꞌbu̱ ha ya hnini getꞌu̱ Herusalen, mi pa mi tsixa ya daṯhi ne nuꞌu̱ mi
nthex̱kwi ya tsꞌondöhi, gathoyu̱ mi thitsꞌi.

Ar Pedro ne ar Xuwa bi ntꞌu̱tsa

17Nepꞌu̱ bi nju̱xa ar döngamöjö ne ya deṉgamöjö mi mfax̱ꞌu̱, ngetho xki zoṯꞌa yá mu̱i,

hinto mi ne nda hñömba yá nsu.
18Ne bi nju̱mpa yá mpoṯe ar tsi Hmu, bi njotꞌa har faḏi.
19Ha nunar nxuiꞌö, nꞌár eṉxe̱ Jö bi xokwa ár goxthi ar faḏi, bi gu̱ka nuyá mpoṯe ar tsi

Hmu, ne bi ꞌñembabiꞌu̱:
20—Di ma ba ꞌbaẖu̱ har dönganijö, ba zohu̱ ya jöꞌi, ne xipabihu̱ ar hoga mhö noṉga ar

ꞌraꞌyo te.
21 Jange ár hyaxꞌö ra nꞌitho, bi maꞌu̱ har dönganijö, ngu xki xipabi ár eṉxe̱ Jö. Ne nu

mi zoṉ̃ꞌu̱, bi yu̱tꞌa mbo bi zofo ya jöꞌi. Núꞌmu̱ mi ꞌbu̱hnu̱ mi zohyu̱, ar döngamöjö ne yá
max̱te bi zohnu̱ yá mindöwi me Israel nda meꞌ̱sa nꞌar mhuntsꞌi. Ne bi meẖna togo nda
tsi nuꞌu̱ ya mpoṯe mi jotꞌa har faḏi.

22Ha nu mi zoṉga ya gu̱jöꞌi har faḏi, himi njoꞌonu̱ ya ꞌyofaḏi. Nuꞌmú̱, dama ba penkꞌu̱
bi mö,

23ne bi ꞌñeñꞌu̱:
—Da tiñhe ar faḏi mi jotꞌi xiñho, ne nuya sufaḏi ka mi ꞌbaẖnu̱ har goxthi. Ha núꞌmu̱

nda ku̱the, hinto da tiñhenu̱ mbo.
24Numi ꞌyo̱ njapꞌu̱ ar döngamöjö, ne ár ndö ya sunijö, nemaꞌra ya ndömöjö, himi pödi

te nda beni, ne mi eñꞌu̱:
—Xipya, te di bom̱pyanu̱.
25Nꞌa mbi zoṯa nꞌar jöꞌi, ne bi ꞌñembabiꞌu̱:
—Nuꞌu̱ ya ñꞌoẖo̱ ga kothu̱hmö har faḏi, bi ꞌbu̱ har dönganijö bi zo ya jöꞌi manꞌagi.
26 Nuꞌmú̱ ár ndö ya sunijö bi mew̱i ya gu̱jöꞌi, ne bi mengi bi gu̱ ya mpoṯe. Ba ju̱ꞌu̱ ne

hinte bi japabi, ngetho mi tsu nda mbo̱ yá kwe̱ ya jöꞌi, ne nda umba ya nkꞌahni.
27Nepꞌu̱ bi zixa hár mhuntsꞌi ya ndöxodyo, ne bi ꞌbaꞌ̱ma madetho. Ne ar döngamöjö bi

ꞌyam̱babi:
28—Hage hinda xiꞌahe hinge ngi zohu̱ ya jöꞌi, ne hingi nom̱fu̱ ár thuhu ar Hesu. Nuꞌmú̱,

hanja hinxka ꞌyoẖu̱. Gatho ya me Herusalen xka xifu̱ ri jamfihu̱. Ne gi ne gi hyox̱kagihe
da hoje nöꞌö ar ñꞌoẖoꞌ̱ö.

29Nuꞌmú̱ ar Pedro ne gatho nu maꞌra ya mpoṯe, bi dödi ne bi ꞌñeñꞌu̱:
—Nuje mahyoni mꞌeṯꞌo ga oṯhe Jö, ne mꞌef̱a ya meximhai̱.
30 Jö togo mi ndönga ma palehu̱, go bi japi bi nte manꞌagi ar Hesu, gehnu̱ ga tsu̱thu̱ ha

nꞌar za, ne ga hyohu̱.
31Ne nupya Jö xi ꞌñe hár ñꞌei̱ da ndöwi ne da mpoẖoṯe, njapꞌu̱ da ꞌyoṯꞌwa yá ntsoꞌ̱mi ya

me Israel, ne da mpumba yá tsꞌoki.
32 Nuje di daẖe majöni togonu̱, ne ár Hñö Jö dam̱ajöni nꞌehe, ha Jö xi umba ár Hñö

gatho nuꞌu̱ togo oṯe.
33Ha nu mi ꞌyo̱ njapꞌu̱ ya ndö, xa bi mbo̱ yá kwe,̱ xa mi nehmö nda hyo ya mpoṯe.
34 Bi nankꞌmu̱ nꞌar ñꞌoẖo̱ mi ꞌbu̱hnu̱ har mhuntsꞌi mar deṉgaꞌbep̱ate, már thuhu ar

Gamalie, nꞌar bötꞌofo, ne gatho ya jöꞌi xa mi numañhoꞌö. Bi mꞌai̱ ne bi mö nda tꞌeṉga nꞌa
tsi tu̱i ya mpoṯe.

35Nepꞌu̱ bi ꞌñembabi gatho ya jöꞌi xki mhunsnu̱:
—Ha gi oẖu̱ ndadahu̱. Hyanthu̱ xiñho nöꞌö te gi jafu̱ nuya ñꞌoẖoy̱u̱.
36Beñhu̱ hingar yapa bi nanga nꞌar ñꞌoẖo̱ mar thuhu Teuda, mi humamu̱imi peꞌ̱sa nꞌar

nsu, ne bi deṉga ngu gohonthebe ya ñꞌoẖo.̱ Bi thoꞌö, ne gatho nuꞌu̱ mi ñꞌowi bi mfontꞌi,
ne hinte ponkꞌu̱.

37 Mꞌef̱a ba e manꞌar ñꞌoẖo̱ már thuhu ar Huda, mar me Ngalilea, núꞌmu̱ mi nja ar
nthuxthuhu. Nöꞌö bi gu̱tꞌa nzey̱e̱ ya jöꞌi bi deṉi. Bi thoꞌö nꞌehe, ne bi mfontꞌa gatho ya
jöꞌi mi ñꞌowi.

38 Jange nuga di xiꞌahu̱, hyeẖu̱pꞌu̱ nuya ñꞌoẖoy̱u̱. Nuꞌmu̱ nöꞌö te peẖyu̱ go xi benseꞌ̱u̱,
ma da göxtho.

39 Ha nuꞌmu̱ ár meṯi Jö nöꞌö te peẖyu̱, hinda za̱ gi hñökwabihu̱. Ngetho nuꞌmu̱ gi
jahu̱pꞌu̱, poṉtho gi ntunkwihu̱ Jö.

40Ne nuꞌu̱ mi ꞌbu̱hnu̱ har mhuntsꞌi, bi ꞌyox̱a nöꞌö te bi möñꞌö. Jange bi mengi bi ku̱tꞌa
ya mpoṯe, bi ꞌwex̱tꞌu̱. Ne bi xipabiꞌu̱ nda hyeg̱i nda mömba ár thuhu ar Hesu, ne bi hyeg̱i
bi maꞌu̱.

41Nemi boṉ̃ꞌu̱ har mhuntsꞌi, xa mi johyaꞌu̱, ngetho Jö xki ꞌñetꞌamañho ár mu̱i nda tho
nꞌar mꞌeṯsa̱ ngetho mi nom̱ba ár thuhu ar tsi Hmu Hesu.

42Ne hyaxꞌmu̱ himi tsay̱a̱ mi zofo ne mi uta ya jöꞌi har dönganijö, ne mi ꞌyo ha ya ngu
mi mömba ár hoga mhö ar tsi Hmu Hesukristo.

6
Bi tꞌexa yoto ya ma̱xte

1Nuya paꞌu̱ xami xönda ya ku. Ne nuꞌu̱ ya kumi ñö ar griego bi ñömañꞌu̱bi ya kumi ñö
ar ebreo. Ne mi eñꞌu̱, nuyá ꞌranxu himi tꞌumba mahyeg̱i ar ñhuni mi thekwabi hyaxꞌmu̱,
ngu nu maꞌra ma ya ebreo.

2 Nuꞌmú̱ nuꞌu̱ ꞌreṯꞌamayoho ya mpoṯe bi zohna gatho ya ku ha nꞌar mhuntsꞌi, ne bi
ꞌñembabiꞌu̱:

—Ma tsi kuhu̱, nuje di ꞌbu̱he ga mömfe ár mhö Jö, hanja ma ga tsay̱aẖe ga hemfe te da
zi nuꞌu̱ hingi jwadi.

3 Jange hwañhu̱ yotoꞌihu̱ nuꞌu̱ xka hyanthu̱ ꞌbu̱i xiñho, xi nzimba ár Hñö Jö, ne xa di ja
ár mfödi. Nuꞌu̱ go ma da meꞌ̱sa nuna ar ꞌbef̱inu̱.

4Nuje hinga ma ga tsay̱aẖe ga af̱e Jö, ne ga mömfe ár mhöꞌö.
5Ha nu mi ꞌyox̱a nöꞌö xki nsipabi, gatho bi numañho njapꞌu̱. Ne bi nhwahna ar Teba

nöꞌö mi peꞌ̱sa nꞌar döta ñꞌemu̱i, ne xki nzimba ár Hñö Jö, ar Lipe, ar Prokoro, ar Nikanor,
ar Timon, ar Parmena, ne ar Nikola mar me Antiokia, xki nxodyo ngetho xki dem̱ba yá
ntꞌumbiꞌu̱.

6Ne bi tsꞌixa habu̱ mi ꞌbu̱ ya mpoṯe, ne nuyu̱ bi teṯꞌwa Jöꞌu̱, mi huspa yá ꞌye.̱
7Ne njapꞌu̱ dama mi nxanga ár mhö Jö, ne ya ku hyaxꞌmu̱ xa mi xu núnu̱ Herusalen,

ne nzey̱e̱ ya möjö bi gamfi nꞌehe.
Ar ku Teba bi mhihi

8Ha nu ar ku Teba xa mi peꞌ̱spa ár tsꞌeḏi Jö ne ár nthekate. Mi oṯꞌa ya döta ntꞌudi ha
yá nthandi ya jöꞌi.

9 Ne núnu̱ ha yá nijö ya xodyo, nöꞌö mar thuhu Nuꞌu̱ xi Theg̱i, bi nju̱xa ꞌra ya ñꞌoẖo,̱
ne bi mfax̱kwi ꞌra ya me Sirene, maꞌra ya me Alejandria, ya me Nsilisia, ne ya me Asia.
Gathoꞌu̱ bi ntsaẖñökiwi ar Teba.

10Himi tsa̱ te nda dötꞌu̱, ngetho nöꞌö mi peꞌ̱sa ar hoga mfödi, ne mi hömpa ár tsꞌeḏi ár
Hñö Jö mi ñö.

11Nepꞌu̱ nuya jöꞌiꞌu̱ bi ꞌyu̱tꞌa ꞌra ya ñꞌoẖo,̱ ne bi guꞌtwabi nda mönga ya nhemhñö, ne
nda ꞌñeñꞌu̱, xki ꞌyoꞌ̱u̱ mi tsanga ar Moise, ne mi tsanga Jö nꞌehe.

12Njapꞌu̱ bi pom̱pa yá kwe̱ ya jöꞌi, yá dönziandö ya xodyo, ne ya bötꞌofo. Nepꞌu̱ bi nju̱
ar ku Teba, ne ntukitho bi tsꞌixa hár mhuntsꞌa ndö ya xodyo.

13Ne bi njapabi ꞌra ya jöꞌi nda hyox̱a ya nhemhñö ar ku Teba, ne bi ꞌñeñꞌu̱:
—Nuna ar ñꞌoẖoṉu̱ hingi tsay̱a̱ tsanga nuna ar jöpa nijönu̱ ne ár tꞌofo ar Moise.
14Nuje go xta oẖe teme ximö, xi ꞌñenö, nunar HesumarmeNasarema da hwata nunar

nijönu̱, ne ma da paṯa ma ntꞌumbihu̱ nuꞌu̱ bi utkagihu̱ ar Moise ga oṯhu̱.
15 Nuꞌmú̱ gatho nuꞌu̱ togo mi ꞌbu̱hnu̱ har mhuntsꞌi, núꞌmu̱ mi kꞌötꞌa ar ku Teba, bi

hyandwabi ár hmi mi ñheẖwi ár hmi nꞌár eṉxe̱ Jö.
7

Ar ku Teba bi ñö har mhuntsꞌandö, nepꞌu̱ bi tho
1Nepꞌu̱ ar döngamöjö bi ꞌyam̱ba ar Teba, ne bi ꞌñembabi:
—Hage majöni nöꞌö nthox̱ꞌaꞌi.
2Nuꞌmú̱ ar Teba bi dödi ne bi ꞌñenö:

—Ma tsi kuꞌahu̱, ne ma tsi ndadahu̱, ꞌyoẖu̱ nöꞌö tema ga xiꞌahu̱. Jö nöꞌö xar nsunda, bi

zo ma palehu̱ ar Abra núꞌmu̱ mi ꞌbu̱hnu̱tho Mesopotamia, hinxki mada har hai̱ Aran.
3Ne bi ꞌñembabi: Poṉi, tsokwa nunar hai̱nu̱, ne tsopꞌu̱ nuꞌu̱ te ri njawi. Di ma manꞌar

hai̱ habu̱ ma ga utꞌaꞌi, ne ka ma gi ꞌbu̱hnu̱.
4 Nunar Abra ꞌmu̱, bi boṉga habu̱ mi ꞌbu̱hmö núnu̱ ha yá hai̱ ya kaldeo, ne bi ma ba

ꞌbu̱ har hai̱ Aran. Ne nu mi du ár dada, Jö ba tsi injawa habu̱ di ꞌbu̱hu̱pya, ka bi mꞌu̱kwa
nꞌehe.

5 Ha Jö himbi umba nꞌa xeṉi ar hai̱ nda ꞌñenö már meṯi. Bi ñöꞌtwabi mꞌef̱a nda
umbabinu̱ ne gatho yá ꞌbeṯo nda mꞌu̱i. Nunar ñhöꞌtinu̱ bi nsipabi núꞌmu̱ hinte mi ꞌñeta
ar bötsi.

6 Ne Jö bi ꞌñembabinu̱: Nuya ri ꞌbeṯo ma da mꞌu̱ ha nꞌar hai̱ ngu ya nzoẖoṯho habu̱
hingya meṯi. Ne ka ma da mꞌu̱hnu̱ ngu gohonthebe njey̱e̱ di mꞌeg̱o, ne xa ma da mfei̱.

7Ne bi ꞌñenö nꞌehe: Nuga ma ga koꞌspár mfei̱ nunar hnininu̱ habu̱ ma da mꞌeg̱oꞌu̱. Ne
mꞌef̱a ma nda boṉu̱ nda ndöngagiwa.

8 Nepꞌu̱ Jö bi gohwi nꞌar nkohi ar Abra, bi xipabi gatho nuyá ꞌbeṯo nda thuꞌspa nꞌar
nseg̱i ha yá ndoꞌyo. Jange nu mi mꞌu̱ ár tꞌu̱ ar Abra mar thuhu ar Isa, ár hñöto mpa bi
hñuꞌspa ar nseg̱i xki gohwi Jö. Ne njapꞌu̱ bi ꞌyoṯꞌwa ar Isa ár tꞌu̱, már thuhu ar Hakob. Ne
bi japꞌu̱ꞌö nꞌehe, bi tutwa nor nseg̱iꞌö nuꞌu̱ ꞌreṯꞌamayoho yá tꞌu̱, go gehyu̱ ma palehu̱ habu̱
xta ehu̱.

9Mꞌef̱a nuyá tꞌu̱yu̱ xa bi u̱tsa nꞌár jödö már thuhu ar Huse. Bi may̱u̱, har Huse bi tsꞌixa
Ehipto. Ha Jö himbi hyes̱e.̱

10 Bi max̱a ha ya thogi bi thoꞌö. Ne bi umba nꞌar döta mfödi, ne bi hwëkwabi nda
numañho ar faraon togo már ndö Ehipto. Ne nunu̱ bi ꞌñexa ngu ár max̱te xog̱e har hai̱
Ehipto, ne nda supa ár ngu ar ndö nꞌehe.

11Mꞌef̱a xa bi nja nꞌar thuhu xog̱e Ehipto ne Kanan, ne xa mi ñꞌu̱da yá mꞌu̱iꞌu̱. Numa
palehu̱ hinte mi tini te nda ziꞌu̱.

12Nepꞌu̱ ar Hakob bi ꞌyoḏe mi ja ar tꞌei̱ núnu̱ Ehipto, jange bi meẖna yá tꞌu̱, gehyu̱ ma
dadahu̱, ka bi ndu̱pꞌu̱ ndi ma Ehipto.

13Nepꞌu̱ ar ñoꞌgi mi maꞌu̱, ar Huse bi ñꞌudi togoꞌö, njapꞌu̱ bi böꞌu̱ már jödöꞌu̱. Ne bi bö
ar faraon togo yá mëni ar Huse.

14 Mꞌef̱a ar Huse bi mem̱par nzeṉgwa ár dada nda e nda mꞌu̱hwi, nunu̱ ne gatho yá
mëni, mi tsu̱ ngu hñunꞌaṯe ne ꞌreṯꞌamaku̱tꞌa.

15Njanu̱ bi maꞌu̱ Ehipto. Ne ka ba tunu̱ ar Hakob ne yá tꞌu̱, nuꞌu̱ ma palehu̱.
16Mꞌef̱a mi duꞌu̱, ba nju̱kwa yá ndoꞌyonu̱, bi thöxa Sikem, ne ba tꞌa̱ hár ntꞌag̱i ar Abra

xki dam̱ba yá tꞌu̱ ar Hamor.
17Núꞌmu̱ mi ꞌbap̱ꞌu̱tho nda tho ngu ár ñhöꞌti Jö xki gohwi ar Abra, xa xki xönda nuyá

ꞌbeṯo har hai̱ Ehipto.
18Ne bi yu̱tꞌa manꞌar ndö himi pödi togo mar Huse.
19Nunar ndöꞌö bi kadi ne bi ꞌyoṯꞌwar tsꞌomꞌu̱i nuya ma palehu̱. Ne bi japabi nda gu̱ka

nthi yá tsi bötsi mi leḻeṯho nda duꞌu̱, ne hinge nda nxöndi.
20Hanuya paꞌu̱ bimꞌu̱ arMoise, ne xa bi numañho Jö. Bi tede yá dada hoṉse̱ hñu nzönö

ha yá nguꞌu̱.
21Nu mi tho nuꞌu̱ hñu nzönö, bi gu̱ka nthi nda duhmö. Geꞌmu̱ ár tꞌinxu ar faraon ba

ju̱tsꞌi, ne bi tede ngu ár bötsiꞌö.
22 Jange ar Moise bi tꞌutwa gatho yá mfödi ya me Ehipto, ne mi peꞌ̱sa ar tsꞌeḏi te nda

mö ne te nda ꞌyoṯꞌe.
23Nu mi jwata yonꞌaṯe njey̱e,̱ bi zop̱a ár mfeni nda ma nda kꞌöꞌsa yá ku, ya me Israel,

ne nda nu tengu yá mꞌu̱iꞌu̱.
24Nu mi zoṉga habu̱ mi ꞌbu̱ꞌu̱, bi hyanda nꞌar me Ehipto mi netꞌwa nꞌa yá kuꞌu̱. Bi ma

ba ñöni, jange ar Moise bi hyo nöꞌö ar me Ehipto, ne njapꞌu̱ bi koꞌspa ár ñöni.
25 Nu ar Moise mi beni nda zo yá mfeni yá mi me Israelwi gehnu̱ xki meṉ̃ꞌö Jö nda

ñöñꞌu̱, ha nuꞌu̱ himbi benga njapꞌu̱.

26Ne ár hyaxꞌöpꞌu̱ bi mengi bi thohnu̱ ar Moise manꞌagi, bi hyanda yoho ya me Israel

mi ntuñꞌu̱. Bi ma nda hyekꞌu̱, ne bi ꞌñembabi: Nuꞌahu̱ gi nkuhu̱, yoꞌö gi ntuñhu̱.
27 Nuꞌmú̱ nöꞌö togo mi netꞌa ár ñꞌohu̱, bi umba nꞌar ntuki ar Moise, ne bi ꞌñembabi:

Togo xi hñuxꞌage ngu ar tsꞌu̱tꞌwi wa ngu ar ndö, ne da tsa̱ gi hñögagihe nöꞌö te di peẖe.
28Wa gi ne gi hyogagi ngu ga hyo ar me Ehipto mande.
29Nu mi ꞌyo̱ njapꞌu̱ ar Moise, bi ma ba ñꞌönga har hai̱ ár thuhu Madian. Ka ba ꞌbu̱hnu̱

ngu nꞌar nzoẖo,̱ ne ka ba tinu̱ yoho yá tꞌu̱.
30Nu mi tho yonꞌaṯe njey̱e,̱ bi hyanda nꞌár eṉxe̱ Jö bi ñꞌudi mi ꞌba̱ madeda nꞌar ꞌminza

mi fagi, mi ꞌbu̱hnu̱ har otꞌatꞌoẖo̱ ár thuhu Sinai.
31Nu mi hyanda ar Moise, xa bi ꞌyoṯho. Bi watꞌa har faspi nda hyanda te mar meꞌ̱ö, bi

ꞌyox̱a ár mhö Jö, mi embabi:
32Nugadár Jö ri pale ar Abra, ar Isa, ne arHakob. Nuꞌmú̱ arMoise xa bi ntsumi nhwötꞌi,

ne himi nemhö nda hyanda nöꞌö ar faspiꞌö.
33Ha bi ꞌñemba ar tsi Hmu: Kꞌotꞌa ri thiza, ngetho nuwa habu̱ gi netsꞌi, nꞌar jöpa hai̱

xintꞌaxi.
34Xa majöni xta handa ya dumu̱i thohnu̱ Ehipto ma bötsi. Xta ox̱a yá tsꞌoni, ne xta e

ga ñöni. Jange nupya ba e ga peṉ̃ꞌa gi penga Ehipto.
35 Nunar Moisenu̱ xki ntꞌu̱tsabi ár mfaṯsꞌi ne xki tꞌembabi: Togo xi hñuxꞌage ngu ar

tsꞌu̱tꞌwi wa ngu ar ndö, ne da tsa̱ gi hñögagihe nöꞌö te di peẖe. Gehnu̱ togo bi ꞌñexa Jö
ngu ar ndö, ne nda max̱a yá ku nda boṉga Ehipto, ngu xki meẖna ár eṉxe̱ nda mö, xki
ñꞌudi har ꞌminza mi zo.̱

36 Gehnu̱ ar Moise ba tsinga gatho ya me Israel mi ꞌbu̱hnu̱ Ehipto. Ka ba oṯnu̱ nzey̱e̱
ya döta ntꞌudi, ne har Theṉga Ñhoṉthe, ne núnu̱ ha ya otꞌatꞌoẖo̱ habu̱ ba ꞌyoꞌu̱ yonꞌaṯe
njey̱e.̱

37Nöꞌö ar Moiseꞌö go bi xipa ma jöꞌihu̱ ya me Israel, ne bi ꞌñembabi: Jö ma tsi Hmuhu̱
ma da ꞌñexa nꞌaꞌahu̱ ngu ár mꞌeẖniꞌö, njangu xi hñuxkagi nꞌehe. Ne ma gi ꞌyoṯhu̱ nöꞌö da
xiꞌahu̱ꞌö.

38 Getnu̱ ar Moise mi ꞌyo har mhuntsꞌi ndu ma palehu̱ núꞌmu̱ mi ꞌyo ha ya otꞌatꞌoẖo.̱
Ne ka ba ꞌbu̱hwinu̱ ár eṉxe̱ Jö mi ñöwi har tꞌoẖo̱ Sinai. Ne bi hñönga ya mhö ungar te, ne
bi thogagihu̱.

39Ha nuꞌu̱ ndu ma palehu̱ himbi ne bi ꞌyoṯe, bi zantho, ne yá mfeni mi ꞌyoda Ehipto.
40Nuꞌmú̱ bi ꞌñembabiꞌu̱ ar Aron: Di nehe gi hogagihe ꞌra ma tsitahe ga teṉ̃he. Ngetho

nunar Moise ba ju̱gagihe Ehipto, hindi pöhe teme xi jaꞌö.
41 Jange bi hyokꞌu̱ nꞌar boi boj̱ö, ne bi ꞌboꞌ̱spabi yámꞌoṉ̃ho.̱ Ne xa bi njohyaꞌu̱ bi ndönga

nöꞌö bi hyokaseꞌ̱u̱.
42 Nuꞌmú̱ Jö bi ꞌwege, ne bi hyep̱ꞌu̱ nda nsundaꞌu̱ ya tso,̱ ar zönö, ne ar hyadi, ngu xi

tꞌotꞌa ha yá tꞌofo yá mꞌeẖni Jö, ha enö njawa:
Me Israelhu̱, hamꞌu̱ ga ꞌrakagihu̱ nꞌar mꞌoṉ̃ho̱
núꞌmu̱ ga ꞌyohu̱ yonꞌaṯe njey̱e̱ ha ya otꞌatꞌoẖo.̱
43Hinga jahu̱pꞌu̱, ngetho nöꞌö ngi oṯhu̱ ngi muꞌsfu̱ ár ngu ar Molok,
ne ngi ju̱thwu̱ ár tso̱ ri tsitahu̱ ar Renfán.
Gehyu̱ ya tsita ga hyoju̱ ngi ndöñhu̱.
Jange ma ga thokꞌahu̱ da tsꞌixꞌahu̱ injanu̱ har hai̱ Mbabilonia.

44Núnu̱ har otꞌatꞌoẖo̱ habu̱ bi ꞌranga nduma palehu̱, ka xki thoknu̱ nꞌar ngudutu, habu̱
mi ndönga Jö. Nunar ngudutuꞌö xki thoki ngu xki utwa Jö, ne xki xipa arMoise nda hyoki.

45 Mꞌef̱a nunar ngudutuꞌö bi gohwi ndu ma palehu̱. Ne ba hö injawaꞌu̱ mi ñꞌowi ar
Hosue, núꞌmu̱ bi hñömba yá hai̱ nuꞌu̱ himya me Israel. Jö go bi ꞌyeṉ̃ꞌu̱ mi zoḵwa ndu ma
palehu̱. Geꞌmu̱ bi ndu̱ꞌu̱ bi nsundabiwa Jö. Mi japꞌu̱thoꞌu̱ nuya pa mi ꞌbu̱ ar Dabi.

46 Nunar ñꞌoẖoṉu̱ xa bi numañho Jö. Mi nemhö nda hyokwa nꞌar ngu habu̱ nda
nsundabi nöꞌö ar Jö mi ndönga ndu ma palehu̱ ar Hakob.

47Ha nꞌár tꞌu̱ꞌö hö, nöꞌö már thuhu Salomon, go bi hyokwa ár ngu Jö nöꞌö mi bemhö
nda hyoka ár dada.

48 Mödi Jö bi ꞌbu̱ mañö mhetsꞌi, hingi ꞌbu̱ ha nꞌar ngu xi hyoka ár ꞌye̱ ar jöꞌi, ngu bi
ꞌñenga ár mꞌeẖni Jö, mi enö njawa:
49Mhetsꞌi go ma thuxandö,
har ximhai̱ habu̱ di exa ma wa.
Tema ngu da tsa̱ gi hyogagihu̱ ꞌmu̱, enga ar tsi Hmu.
Wa habu̱ ga tsay̱a.̱
50Hage hinxta hokaga gathoyu̱.

51Xa xi me ri ñöhu̱, hinti tuka ri mu̱ihu̱, ne garmeꞌ̱skuhu̱. Xa hingi ne gi ꞌyoṯhu̱ ár Hñö
Jö, gi njanguthohu̱ ndu ma palehu̱.

52 Hangu yá mꞌeẖni Jö himbi ꞌyoṯꞌwa ar tsꞌomꞌu̱i ri palehu̱. Ne bi hyo nuꞌu̱ togo mi
nom̱ba ár ꞌñehe ar Hogañꞌoẖo,̱ gehnu̱ ga daẖu̱ ne ga hyohu̱ nuya payu̱.

53Nuꞌahu̱ ga hñöñhu̱hmö ar tꞌofo bi zokꞌahu̱ yá eṉxe̱ Jö, ne hinga ꞌyoṯhu̱.
54Nu mi ꞌyo̱ njapꞌu̱ nuya jöꞌi xa mi ntsinse̱ yá kwe,̱ ne xa mi guxtꞌu̱ yá tsꞌi.
55Ha nunar ku Teba xa bi nzinga ár Hñö Jö, bi noꞌ̱sa mhetsꞌi, ne bi hyandwa ár nsunda

Jö ne ar tsi Hmu Hesu mi huhnu̱ hár ñꞌei̱ Jö.
56Ne bi ꞌñenö:
—ꞌYoẖu̱. Di handa mhetsꞌi xogi, ne di handa Nöꞌö Togo ba e bi Njöꞌi bi huhnu̱ hár ñꞌei̱

Jö.
57Nuꞌmú̱, gatho nuꞌu̱ ya jöꞌi xa bi mafi ne bi gotꞌa yá gu, bi mfaṯsꞌi bi gu̱ ar Teba.
58Nepꞌu̱ bi nju̱ka har hnini bi nkꞌahni. Nuya jöꞌi bi mo̱ yá dutu hár wa nꞌar ñꞌoẖo̱ mi

bötsitho ár thuhu ar Saulo.
59Ne núꞌmu̱ mi thox̱a ya nkꞌahni ar Teba, mi matꞌa Jö, ne mi enö:
—Ma tsi Hmu Hesu, ha ri ꞌye̱ di eṉtꞌa ma hñö.
60 Bi ndaṉdihmö, ne bi ꞌñenga ntsꞌeḏi:
—Ma tsi Hmuꞌi, yo ma gi hñöꞌspa majöni nunar tsꞌokinu̱.
Ne ngu mi wadi bi mönga njapꞌu̱, bi hyoñꞌa Jö.

8
Ar Saulo xa mi e nꞌar mꞌu̱i ya ku

1Nunar Saulo xki ꞌñetꞌatho ár xu̱tha núꞌmu̱ bi tho ar ku Teba.
Nor paꞌö bi ndu̱i bi ntꞌu̱tsa ya ku núnu̱ Herusalen. Hagatho bi mfontꞌa nuya gamfi har

hai̱ Nhudea ne Nsamaria. Hoṉse̱ yá mpoṯe ar tsi Hmu himbi mfontꞌu̱.
2 ꞌRaya hogajöꞌi bi gu̱ꞌspa ár ndoꞌyo ar Teba bi ꞌyag̱i, ne xa bi zontꞌu̱.
3 Ar Saulo xa mi e nꞌar mꞌu̱i ya gamfi, ꞌramanꞌar ngu mi ku̱tꞌi mi ju̱ka ya ñꞌoẖo̱ ne ya

ꞌbeẖñö nda zixa nda gotꞌar faḏi.
Bi mhönga ar hoga mhö núnu̱ Nsamaria

4Ha numaꞌra ya gamfi xki njui ne xki mfontꞌi, habu̱ gathomi thogi, mi mönga ar hoga
mhö.

5Ha nöꞌö már thuhu ar Lipe, bi ma har hnini Nsamaria, ma ba xipa ya jöꞌi togo ar tsi
Hmu Hesukristo.

6 Ne nuya jöꞌi nꞌatꞌwu̱ mi huxa ma su nöꞌö mi mönga ar Lipe, ne mi hantꞌu̱ nuꞌu̱ ya
ntꞌudi mi oṯꞌö.

7 Ngetho nzey̱e̱ ya jöꞌi nuꞌu̱ xki nthex̱kwi ya tsꞌondöhi mi em̱babi, ha nuya tsꞌondöhi
xami hex̱a yamhafi nda boṉi. Ne nzey̱e̱ ya daṯhi xki nza yá ndoꞌyo, ne ya dowami thitsꞌi.

8Ne njapꞌu̱ xa mi peꞌ̱sa nꞌar döta johya nuya mengu nor hniniꞌö.
9Ka mi ꞌbu̱hnu̱ nꞌar ñꞌoẖo̱ már thuhu ar Simu, mar ñꞌete har hniniꞌö. Xki hyaṯꞌa nzey̱e̱

ya me Nsamaria, ne xa mi oṯꞌa ndöta.
10Ne gatho ya mengunu̱, ya döta ne ya txꞌu̱lo, xa mi jamasu mi ox̱a nöꞌö te mi mönga

nöꞌö ar ñꞌeteꞌö, ne mi eñꞌu̱:
—Nunar ñꞌoẖoṉu̱ hömpa ár döta tsꞌeḏi Jö.
11Gatho ya jöꞌi xa mi japamasu, ngetho ya mahamꞌu̱ xki hyaṯꞌu̱ mi uta ya ntꞌete.

12Ha nu mi zoṉga ar ku Lipe har hniniꞌö, bi mönga ar hoga mhö nom̱ba ár tsꞌu̱tꞌwi Jö,

ne ár thuhu ar tsi Hmu Hesukristo. Ne nzey̱e̱ ya ñꞌoẖo̱ ne ya ꞌbeẖñö mi ñꞌemu̱i ne mi
nxixtheꞌu̱.

13 Gese̱ ar Simu bi jamfi ne bi nxixthe. Ne hyaxꞌmu̱ mi ñꞌowi ar Lipe, mi handa tengu
ya döta ntꞌudi mi oṯꞌe, ne xa mi ꞌyoṯho.

14 Nu mi bö ya mpoṯe mi ꞌbu̱ Herusalen, nuya me Nsamaria xki hñömba ár mhö Jö
nꞌehe, jange dama bi meẖna ar Pedro ne ar Xuwa bi ma injanu̱.

15Nu mi zoṉ̃ꞌu̱, bi ꞌyap̱a Jö nda hñöñꞌu̱ ár Hñö Jö.
16 Ngetho hinto xki mꞌem̱patho ár Hñö Jö, hoṉse̱ xki nxixthe hár thuhu ar tsi Hmu

Hesukristo.
17 Jange ar Pedro ne ar Xuwa bi hñuꞌspa yá ꞌye̱ ya gamfi, ne bi hñömbabiꞌu̱ ár Hñö Jö.
18Numi hyanda njapꞌu̱ ar Simu nöꞌö mar ñꞌetehmö, mi hömba ár Hñö Jö nuꞌu̱ togo mi

hñuꞌspa yá ꞌye̱ ya mpoṯe, jange bi xipabi nda umba ar bojö,
19ne bi ꞌñembabi:
—ꞌRaju̱ nꞌa tu̱i ar tsꞌeḏi gi höhu̱. Njapꞌu̱ to gatho ga huxa ma ꞌye̱ da hñömba ár Hñö Jö

nꞌehe.
20Nuꞌmú̱ ar Pedro bi döti ne bi ꞌñembabi:
—Mꞌeẖwi ri bojö. Yoꞌö xka beni da tsa̱ da thaṉga ár tsꞌeḏi Jö.
21Hingi peꞌ̱sa ar seḵi, ne hindi ꞌñepꞌaꞌi gi pe̱ nunar ꞌbef̱inu̱, ngetho Jö hingi numañho

nöꞌö xka beni.
22 Jangemahyoni gi ꞌyoṯꞌwa ár ntsoꞌ̱mi ri tsꞌoki xka beni, ne ꞌyap̱a Jö, xömhö da pumpꞌa

nöꞌö ga tsa̱ ha ri mu̱i.
23Ngetho nuga di handi xa tsoṯꞌa ri mu̱i, ne xi gopꞌatho ar tsꞌoki.
24Nuꞌmú̱ ar Simu bi dödi ne bi ꞌñenö:
—ꞌYap̱kagihu̱tsꞌu̱ Jö, hinda zu̱kagi nöꞌö xka möñhu̱.
25Ne nuꞌu̱ ya mpoṯe bi dam̱ajöni togo ma tsi Hmuhu̱ Hesu, bi mömba ár mhö Jö. Mꞌef̱a

bi menga Herusalen, ne hagatho ya hnini Nsamaria mi thogi, mi mönga ar hoga mhö.
Ar ku Lipe bi xixthe nꞌar me Etiopia

26Mꞌef̱a nꞌár eṉxe̱ Jö bi zo ar ku Lipe, ne bi ꞌñembabi:
—Lipe, xta e ga peṉ̃ꞌaꞌi gimamakꞌangi, ju̱ ar ꞌñu köHerusalen, dima har hnini ár thuhu

Gasa, thota ha ya otꞌatꞌoẖo.̱
27 Nuꞌmú̱ ar Lipe dama bi gu̱ ar ꞌñu bi ma. Ne núꞌmu̱ mi ꞌyo ar ꞌñu, bi nthew̱i nꞌar

ñꞌoẖo̱ már me Etiopia, ár max̱te ar ndöꞌbeẖñö ár thuhu Kandase mar ndönu̱ Etiopia. Nor
ñꞌoẖoꞌ̱ö már mes̱bojö ar ndöꞌbeẖñö, xki mengi ma ba ndönga núnu̱ Herusalen.

28Mi huxa har tönza ndi menga ár hai̱, ne mi ne ar tꞌofo xki ꞌyotꞌa ar mꞌeẖni Isaia.
29Nuꞌmú̱ ár Hñö Jö bi ꞌñemba ar Lipe:
—Di ma ba tsu̱ nunar tönza xi manu̱, ne mew̱i.
30 Ar Lipe xa bi ntihi bi ma ba tsu̱ ar tönza. Ne bi ꞌyox̱a nöꞌö ar ñꞌoẖoꞌ̱ö mi ne ár tꞌofo

ar mꞌeẖni Isaia, ne bi ꞌñembabi:
—Hage gi pödi tema di boṉga nöꞌö gi nehe.
31Ha nor ñꞌoẖoꞌ̱ö bi dödi ne bi ꞌñenö:
—Hanja da za̱ ga pödi te di boṉi nuꞌmu̱ hinto da utkagi.
Ne bi ꞌyap̱a ar Lipe nda boṯsꞌe ne nda hñuhwi.
32Nöꞌö ar xeṉi ár Tꞌofo Jö habu̱ mi nehe, enö njawa:

Nöꞌö bi ñhetho ngu nꞌar tsi deṯi tsꞌitsꞌi da tho.
Ngu nꞌa tsi ndöni da ngone núꞌmu̱ da tꞌöxi,
njapꞌu̱ himbi mafi.
33Mi ñꞌenda ya jöꞌi, ne hinto bi ꞌyoṯꞌwa ar tsꞌu̱tꞌwi.
Ne nuyá mëni, hinto tsa̱ da metwabi,
ngetho bi thökwa ár tewa har ximhai̱.

34Nepꞌu̱ nor me Etiopia bi ꞌñembabi ar Lipe:
—Jakarmöte gi xikagi togo noṉga ármꞌeẖni Jö. Hagemi noṉga ármꞌu̱ise,̱ wami noṉga

manꞌa.

35Nuꞌmú̱ ar Lipe bi gu̱ nunár xeṉi ar Tꞌofo mi ne ar me Etiopia, ne bi ndu̱i bi xipabi ar
hoga mhö noṉga ar tsi Hmu Hesu.

36Núꞌmu̱ mi ꞌyo ar ꞌñuꞌu̱, bi zoṉga habu̱ mi jar dehe, ne bi ꞌñenga nöꞌö ar me Etiopia:
—Jawa ar dehe. Hage hinda tsa̱ ga nxixthega ꞌmu̱.
37Ha nor Lipe bi ꞌñembabi:
—Nuꞌmu̱ xa gi ñꞌemu̱i ne xi zo ri mu̱i, hö da tsa.̱
Nor me Etiopia bi ꞌñenö:
—Hö, di ñꞌemu̱i ar tsi Hmu Hesukristo gehnu̱ ár Tꞌu̱ Jö.
38Nunu̱ bi mö nda mꞌaꞌ̱ma ar tönza, ne bi göi bi yu̱tꞌu̱ har dehe gatho yoho. Ne ar Lipe

bi xixthe ar me Etiopia.
39 Ha nu mi box̱ꞌu̱ har dehe, ar Lipe bi mꞌeṯho, ngetho ár Hñö Jö bi zitsꞌi. Ne ar me

Etiopia himbi mengi bi hyandi, ne xa bi njohyaꞌö bi gu̱ ar ꞌñu bi ma.
40Ha nunar Lipe bi zoṉu̱ Asoto. Ha núꞌmu̱ mi thohnu̱, bi ndu̱i bi mönga ar hoga mhö

ha ya hnini mi ja har ꞌñu ndi ma Nsesarea.
9

Ar Saulo bi ñꞌemu̱i ar tsi Hmu Hesukristo
(Hch. 22:6‑16; 26:12‑18)

1Ha nuya paꞌu̱ ar Saulo mi huꞌsa nda hyo gatho nuꞌu̱ mi ñꞌemu̱i ar tsi Hmu. Ne bi ma
ba kꞌöꞌsa ar döngamöjö,

2ma ba ap̱a ya heꞌ̱mi nda hñöꞌspa yá nijö ya xodyo núnu̱ Ndamasko. Njapꞌu̱ núꞌmu̱ nda
dinga ꞌra nuꞌu̱ mi tem̱ba ár ꞌñu ar tsi Hmu Hesu, ya ñꞌoẖo̱ wa ya ꞌbeẖñö, gatho nda tsi
Herusalen, ne nda gotꞌa har faḏi.

3Ha núꞌmu̱ mi ꞌyo ar ꞌñu, ꞌbu̱tho nda zoṉga Ndamasko, nꞌa mbi hyexta nꞌar hyatsꞌi ndi
ꞌñe mhetsꞌi.

4 Bi hwankꞌmu̱, ne bi ꞌyo̱ nꞌar mhö mi enö:
—Saulo, Saulo, yoꞌö gi u̱tsagi.
5Nuꞌmú̱ ar Saulo bi dödi ne bi ꞌñenö:
—Ndada, togoꞌi.
Nöꞌö bi dödi:
—Nuga dar Hesu, togo gi u̱tsa. Go xka ntsꞌokse,̱ ngu nꞌar boi pu̱nga ar maza.
6Ne ar Saulo xa mi ntsu mi nhwötꞌi, ne bi ꞌñenö:
—Ma tsi Hmuꞌi, teme gi ne ga pep̱ya.
Nuꞌmú̱ ar tsi Hmu bi ꞌñembabi:
—Nangi, di ma ba ku̱tꞌa har hnini, ka ma da nsiꞌanu̱ tema gi pef̱i.
7Ne nuꞌu̱ ya ñꞌoẖo̱ mi ñꞌowi ar Saulo, bi mꞌaꞌ̱u̱ himi pödi te nda beñꞌu̱, ngetho bi ꞌyoꞌ̱u̱

ar mhö nꞌehe, ha hinto bi hyandi togo mi ñö.
8Nepꞌu̱ ar Saulo bi nangi bi mꞌai̱, ne bi zoṯyá da,̱ mödi himbi za̱ te bi hyandi. Jange bi

ngu̱hni bi tsꞌixa har hnini Ndamasko.
9Ne ka ba ꞌbu̱hnu̱ hñupa himi handi. Ne nuya hñupayu̱ hinte bi zi.
10 Núnu̱ Ndamasko ka mi ꞌbu̱hnu̱ nꞌar gamfi már thuhu ar Anania. Nunu̱ bi zo ar tsi

Hmu ngu nꞌar tꞌi, ne bi ꞌñembabi:
—Ha gi oḏe, Anania.
Nöꞌö bi dötwabi:
—Te gi jaki, tsi Hmu.
11Ha nu ar tsi Hmu bi ꞌñembabi:
—Nangi di ma har ꞌñu ár thuhu Njöntho, ne ba honga nꞌar ñꞌoẖo̱ ár thuhu ar Saulo me

Tarso, ꞌbu̱ hár ngu ar Huda. Nu xki tsoṉu̱ ma gi tini matꞌa Jö.
12 Nöꞌö xta utwabi ngu nꞌar tꞌi, ma da zoṉga nꞌar ñꞌoẖo̱ ár thuhu ar Anania, ne da

hñuꞌspa yá ꞌye,̱ njapꞌu̱ da mengi da hyandi.
13Nu mi ꞌyo̱ njapꞌu̱ ar ku Anania, bi dödi ne bi ꞌñenö:
—Ma tsi Hmuꞌi, nzey̱e̱ togo xi xikagi nunar ñꞌoẖoṉu̱ xa xi ꞌñe ar mꞌu̱i nuꞌu̱ teṉ̃ꞌaꞌi

ꞌbu̱hnu̱ Herusalen.

14Ha xi umba nseḵi ya ndömöjö da e da gu̱ gatho nuꞌu̱ matꞌa ri thuhuwa nꞌehe.
15Nuꞌmú̱ ar tsi Hmu bi ꞌñemba ar Anania:
—Di ma gi ꞌyoṯꞌa nöꞌö di xiꞌaꞌi. Ngetho go ger ñꞌoẖoṉu̱ xta hwahni da mep̱kagi, ne da

utka ma thuhu nuꞌu̱ ya me Israel, nuꞌu̱ hingya me Israel ne yá ndö.
16Ne go ma ga utka hangu ma da thogi ngetho daṯka ma thuhu.
17Nuꞌmú̱ ar Anania bi ma, ba ku̱tꞌa har ngu habu̱ mi ꞌbu̱ ar Saulo, bi hñuꞌspa yá ꞌye,̱ ne

bi ꞌñembabi:
—Ku Saulo, ar tsi Hmu Hesu nöꞌö ga hyanda har ꞌñu ngi ꞌñekwa, gehnu̱ xpa peṉkagi ga

husꞌa ma ꞌye̱ ne da mengi gi hyandi, ne gi nzinga ár Hñö Jö.
18Nuꞌmú̱ bi hyo̱ ꞌra ngu yá koto ya hwö mi kotwa yá da̱ ar Saulo, ne dama bi mengi bi

hyandi, ne bi mꞌai̱ bi ma ba nxixthe.
19Nu mi ñuni bi menga ár tsꞌeḏi, ne bi mꞌu̱hwinu̱ ya ku Ndamasko ꞌra ya pa.
Ar ku Saulo bi mömba ár mhö Jö har hnini Ndamasko

20 Nepꞌu̱ ngutꞌa bi ma ba dam̱ajöni ar tsi Hmu Hesukristo ha yá nijö ya xodyo, mi
xipabiꞌu̱ ar Hesu gehnu̱ ár Tꞌu̱ Jö.

21Ne gatho nuꞌu̱ togo mi ox̱a nöꞌö mi möñꞌö, xa mi ꞌyoṯho ne mi eñꞌu̱:
—Ha hinga gehnu̱ togo mi ju̱ mi netꞌa nuꞌu̱ togo mi matꞌwa ár thuhu ar Hesu núnu̱

Herusalen. Wa hinga gehnu̱ xki ꞌñehe nda xoṯya gamfi, ne nda ziꞌspa ya ndömöjö.
22 Ha nunar ku Saulo hyaxꞌmu̱ mi huxa ár tsꞌeḏi nda xipa yá mixodyowi nunar Hesu

gehnu̱ ar Kristo. Ne nuya xodyo mi ꞌbu̱hnu̱ Ndamasko himi pödi te nda beni.
Ar Saulo bi kꞌotꞌa ha yá ꞌye̱ ya xodyo

23 Bi tho yapa, ne ya xodyo bi nko nda hyoꞌu̱ ar Saulo.
24Bi nsipabi ar Saulo nöꞌömi beñꞌu̱ nda ꞌyoṯꞌe. Parxuimi supa gatho yá goxthi ar hnini,

mi ne nda hyohmö.
25 Jange nuya ku bi max̱a ar Saulo nda boṉga har hnini, bi njöꞌmtho har jödo mi kotꞌa

ar hnini, bi tꞌeṉtꞌa ha nꞌar ꞌboṯsꞌe mi nxui.
Ar Saulo mi ꞌbu̱hnu̱ Herusalen

26 Nu mi zoṉu̱ Herusalen ar Saulo, mi nemhö nda ñꞌowi ya ku. Ha nuyu̱ xa mi ntsu,
himi ñꞌemu̱iꞌu̱ xki gamfi nꞌehe.

27Nunar ku Berhnabe bi zixa habu̱ mi ꞌbu̱ ya mpoṯe, ne bi metwabiꞌu̱ hanja xki hyanda
ar tsi Hmu har ꞌñu, ne xki ñöwi, ne himbi ntsu bi daṯa majöni ár thuhu ar tsi Hmu Hesu
núnu̱ Ndamasko.

28Ne njapꞌu̱ bi za̱ bi mpeẖwi ya gamfinu̱ Herusalen habu̱ gatho mi ꞌyoꞌu̱.
29Himi ntsunu̱ nda mömba ár thuhu ar tsi Hmu, ne mi ntsaẖñökiwi nuya xodyo mi ñö

ar griego, jange nuyu̱ nꞌe, mi nehmö nda hyo.
30Ha numi bö ya ku nöꞌö xki tꞌeḵwabi, bi zixꞌu̱ Nsesarea, nepꞌu̱ bi meṉ̃ꞌu̱ ndama Tarso.
31Nuꞌmú̱ gatho ya gamfi mi peꞌ̱sa nꞌar hogamꞌu̱inu̱ Nhudea, Ngalilea ne Nsamaria. Ne

ndi hñuxa yá jamfi, ne mi ꞌyoꞌu̱ mi tsupa Jö, ne ár Hñö Jö mi fax̱ꞌu̱ nda xu ya gamfi.
Ar Enea bi ditsꞌi

32Har ku Pedro mi ꞌyo mi tsoṉga gatho ya gamfi, ne bi ma ba kꞌöꞌsa ya ku mi ꞌbu̱hnu̱
Lida.

33 Ne ka bi nthew̱inu̱ nꞌar ñꞌoẖo̱ ár thuhu ar Enea, mi peꞌ̱sa hñöto njey̱e̱ mi ꞌbeṉgar
tꞌoxi, xki nza ár ndoꞌyo.

34Ne bi ꞌñemba ar Pedro:
—Ha gi oḏe Enea, ar tsi Hmu Hesukristo xi oṯheꞌi. Nangi, ju̱xa ri fidi.
Ne nöꞌö dama bi nangi.
35Ne gatho ya mengunu̱ Lida ne ya me Saron, mi hyantꞌu̱, bi ñꞌemu̱i ar tsi Hmu.
Ar Dorka bi joꞌspa ár te

36Núnu̱ har hnini Nhope mi ꞌbu̱hnu̱ nꞌar ꞌbeẖñö mar gamfi, mar thuhu ar Tabita, har
griego tꞌembabi Dorka. Nunu̱ himi tsay̱a̱ mi oṯꞌa ya ñho ne mi fax̱a ya hyoya.

37Ha nuya paꞌu̱ bi zu̱ nꞌar hñeni ne bi du. Nepꞌu̱ bi nsu̱kwa ár ndoꞌyo ngu yá ntꞌumbiꞌu̱,
ne ba ꞌbe̱ ha nꞌar ngu mi to̱ mañö.

38Getꞌu̱ Nhope ꞌbu̱ ar hnini Lida. Ne nuya gamfi me Nhope xki ꞌyoḏe mi ꞌbu̱hnu̱ Nlida
ar ku Pedro. Jange bi mꞌeẖna yoho togo ma nda tsihi, ne nda ꞌñembabi:

—Di aꞌ̱ahe gi jar möte ga möhö ngutꞌa Nhope.
39Dama bi nanga ar Pedro bi mew̱i. Ne nu mi zoṉi, bi tsꞌixa har ngu mi to̱ mañö, habu̱

xki mhuntsꞌa nzey̱e̱ ya ꞌranxu xa mi zontꞌa togo bi du. Ne ar Pedro bi gotꞌatho, ne bi
tꞌutwabi nuya pahni ne maꞌra ya he xki hyoka ar Dorka núꞌmu̱ mi tetho.

40Nuꞌmú̱ ar Pedro bi ꞌbep̱a nda boṉga nthi gatho nuꞌu̱ mi ꞌbu̱hnu̱, ne bi ndaṉdihmö, bi
ꞌyap̱a Jö. Nepꞌu̱ bi ñhanda habu̱ mi ꞌbeṉga nöꞌö xki du, ne bi ꞌñembabi:

—Tabita, nangi.
Ne nöꞌö dama bi zoṯꞌa yá da,̱ ne nu mi hyanda ar Pedro, bi nangi bi hñudi.
41Ne ar Pedro bi mipa ár ꞌye,̱ ne bi ꞌbaꞌ̱mi. Nepꞌu̱ bi zohna ya ꞌranxu ne numaꞌra ya ku,

ne bi utwabi xki mengi xki nte.
42Ne xog̱e har hnini Nhope bi nxanga nöꞌö teme xki thogi, ne nzey̱e̱ ya jöꞌi bi ñꞌemu̱i

ar tsi Hmu Hesu.
43 Har Pedro bi gohnu̱ Nhope nzey̱e̱ ya pa hár ngu nꞌar ku ár thuhu ar Simu, ar

hokaximhni.
10

Ar Pedro ne ar Kornelio
1 Mi ꞌbu̱hnu̱ Nsesarea nꞌar ñꞌoẖo̱ már thuhu ar Kornelio. Nunu̱ mar döndogu har

mhuntsꞌa ndogu mi tꞌembabi ya me Italia.
2Nunu̱ xa mar hogajöꞌi, ne mi tsupa Jö, mahyeg̱iwi gatho nuꞌu̱ mi ꞌbu̱ hár ngu. Ne mi

fax̱a nuꞌu̱ ma ya hyoya, ne hyaxꞌmu̱ mi matꞌa Jö.
3 Zoṯa nꞌar pa ngu nꞌar hñu nde, bi hyanda xiñho nꞌár eṉxe̱ Jö ngu nꞌar tꞌi, bi watꞌa

habu̱ mi ꞌbu̱ꞌö, ne bi ꞌñembabi:
—Kornelio.
4Nu mi hyandi xa bi kꞌötꞌi ne xa bi ntsu, bi ꞌñenö:
—Tsi Hmu, te gi jaki.
Ha nunar eṉxe̱ bi ꞌñembabi:
—Nuya ri ntꞌap̱a Jö, ne nuya ri hoga ꞌbef̱i xka ꞌyoṯꞌe, xi hyantꞌa Jö ne hinxi pumhni.
5 Jange nupya peẖna ꞌra yamꞌeẖni har hnini Nhope, ma da tsi ar Simu nöꞌö xi thuꞌspabi

ar Pedro.
6 Nöꞌö bi ꞌbu̱ hár ngu manꞌar Simu nöꞌö hoka ya ximhni, ꞌbu̱ har ñönthe. Nunar

Pedronu̱ go ma da xiꞌaꞌi te di ꞌñepꞌaꞌi gi ꞌyoṯꞌe.
7 Ne nu mi ma nor eṉxe̱ mi ñöwi ar Kornelio, nunu̱ bi zohna yoho yá ꞌbeg̱o ne nꞌar

ndogu xa mi honga Jö nꞌehe, gehnu̱ mi pep̱abi xiñho.
8 Bi metwabi gatho nöꞌö te xki thogi, ne bi meẖna har hnini Nhope.
9Hanu ár hyaxꞌömi ꞌyo ar ꞌñuꞌu̱, ne txꞌu̱thomi ꞌbeḏi nda zoṉga har hnini Nhope, geꞌmu̱

ar Pedro bi box̱a mañö ár njoꞌmi ar ngu nda ꞌyap̱a Jö, ngu mi made mpa.
10Ne xa mi tsu̱ nꞌar thuhu, xa mi nemhö nda ñuni. Ha núꞌmu̱ mi thokwabi te nda zi,

bi hyanda nꞌar ntꞌudi ngu nꞌar tꞌi.
11Bi hyandi bi xomhetsꞌi, ne ba jöꞌma har hai̱ ngu nꞌar döta dutumi thuꞌsa gatho goho

yá ñöni.
12Ne har dutuꞌö, mi ku̱xa gatho ya zuꞌwe tu goho yá wa, nuꞌu̱ nju̱tꞌa har hai̱, ne nuꞌu̱

nsaṉga har ndöhi.
13Ne bi ꞌyo̱ nꞌar mhö mi enö:
—Pedro, nangi, hyo ya zuꞌwe gi tsa.
14Ha nunar Pedro bi dödi ne bi ꞌñenö:
—Hinda nejö, tsi Hmu, ngetho hiñhamꞌu̱ xta tsi nöꞌö hindi ꞌñepki ga tsi ne hingi tꞌaxi.
15 Bi mengi bi nheki nuna ar mhö manꞌagi:
—Yo gi xipa hindi ꞌñepꞌaꞌi gi tsi nöꞌö xi xu̱ka Jö ne xi tꞌaxki.

16Hñuꞌgi bi ntꞌoḏe, ne bi nju̱xa mhetsꞌi manꞌagi nöꞌö ar dutuꞌö.
17Nunar Pedromi ꞌbu̱hnu̱ xami ꞌyonga ármfeni, mi ne nda bödi te ndi boṉga nöꞌö ngu

ar tꞌi xki hyandi. Ja bi zo̱ ꞌmu̱ har goxthi yá mꞌeẖni ar Kornelio, mi ñꞌaṉi habu̱ mi ꞌbu̱ ár
ngu ar Simu mi hoka ya ximhni.

18Ne bi ñꞌaṉ̃ꞌu̱ ntsꞌeḏi, ha mi ꞌbu̱hnu̱ ar Simu nöꞌö xki thuꞌspabi ar Pedro nꞌehe.
19Ar Pedro mi benda nöꞌö ngu ar tꞌi xki hyandi, geꞌmu̱ bi ꞌñembabi ár Hñö Jö:
—Bi zo̱ hñu ya ñꞌoẖo̱ hoñꞌaꞌi.
20 ꞌBai̱, ne köi gi mew̱i. Yo gi yomi, ngetho go xta peṉkayu̱.
21 Nuꞌmú̱ ar Pedro bi göi bi ma habu̱ mi ꞌba̱ nuꞌu̱ yá mꞌeẖni ar Kornelio, ne bi

ꞌñembabiꞌu̱:
—Go geke togo gi hoñhu̱. Tema xka ꞌñehu̱.
22Nuyu̱ bi dödi ne bi ꞌñenö:
—Xpa peṉje ma döndoguhe ar Kornelio, nꞌar hoga ñꞌoẖo̱ tsupa Jö, ne gatho ya xodyo

ñömañhobi. Ha nꞌár eṉxe̱ Jö bi xipabi nda meẖna togo nda e nda zixꞌa ár nguꞌö, da ꞌyox̱a
nöꞌö gi xipabi.

23Ar Pedro bi thoki bi umba nseḵi bi ñꞌoxꞌu̱ nöꞌö ar nxuiꞌö habu̱ mi ꞌbu̱ꞌö. Ne ár hyaxꞌö
ar Pedro bi nangi bi mew̱iꞌu̱, ne bi deṉga maꞌra ya ku ma ya mengunu̱ Nhope.

24Ár yopa bi zoṉ̃ꞌu̱ Nsesarea habu̱ mi ꞌbu̱ ar Kornelio mi toꞌ̱mi. Ne xki zohna gatho yá
mëni, ne nuꞌu̱ yá ñꞌowi mi ntsixkwi xiñho.

25Nu mi zoṉga ar Pedro hár ngu ar Kornelio, nunu̱ bi boṉi bi dödi, ne bi ndaṉdihmö
ha yá wa mi ne nda ndöni.

26Ha nunar Pedro bi ꞌbaꞌ̱mi, ne bi ꞌñembabi:
—Nangi, ngetho nuga dar ñꞌoẖo̱ ngu nu maꞌra.
27Núꞌmu̱ mi ñöwi, bi yu̱tꞌu̱ mbor ngu. Ka mi ꞌbu̱hnu̱ nzey̱e̱ ya jöꞌi xki mhuntsꞌi.
28Ne ar Pedro bi ꞌñembabiꞌu̱:
—Nuꞌahu̱ gi pöhu̱ dar xodyohe, ne ha ma ntꞌumbihe högagihe ga nthöskwihe nuꞌahu̱

hingar xodyohu̱, ne hingi tsa̱ ga ku̱the ha ri nguhu̱. Mödi njapꞌu̱, Jö xi utkagi hinto ga
embabi hindi ꞌñepi ga ñöꞌbe, ne hinga xipi hingi tꞌaxi.

29 Jange mi xikagi ri mꞌeẖni nga ekwa, hinda oṯꞌa ma ꞌñöngi, ngutꞌa da ehe. Xikagihu̱
te gi jaju̱.

30Nuꞌmú̱ ar Kornelio bi döti ne bi ꞌñembabi:
—Peꞌ̱sa goho mpa ngu ar xeṉimpanu̱, ndi ꞌbu̱kwa ha ma ngu, ndi bëhë ne ndi matꞌa Jö

ngu di nzöi di oṯꞌe. Ngur hñu nde, nꞌa nda handatho nꞌar ñꞌoẖo̱ mi he nꞌar dutu xa mi
hwex̱ki, mi ꞌbaẖnu̱ ndi ñhantꞌbe.

31Ne bi ꞌñengagi: Kornelio, Jö xi ꞌyox̱a nöꞌö xka ꞌyap̱abi, ne xi hyanda nöꞌö ar ñho xka
ꞌyoṯꞌwa ya hyoya.

32 Peẖna togo da ma har hnini Nhope, ma da tsiñꞌa ar Simu, nöꞌö tꞌembabi ar Pedro
nꞌehe. ꞌBu̱ hár ngu manꞌa ar Simu ar hokaximhni, ꞌbu̱ har ñönthe. Ne nu xta zoꞌ̱ö, ma da
xiꞌa te gi pef̱i.

33 Jange ngutꞌa da pem̱pꞌu̱ togo ba hoñꞌaꞌi, ne xka ꞌyoṯꞌa xiñho xka ekwa. Ngu gi nu,
gatho di ꞌbu̱hewa hár nthandi Jö, ne di ne ga oẖe nöꞌö xi ꞌraꞌi gi xije.

34Nuꞌmú̱ ar Pedro bi du̱ꞌmi bi ñö, ne bi ꞌñenö:
—Nupya hö, xta pödi majöni Jö handa mahyeṯho gatho ya jöꞌi.
35Numañhoꞌö gatho nuꞌu̱ togo ꞌyo hár nsuꞌö ne oṯꞌa nöꞌö xiñho, mödi habu̱ gatho ya

menguꞌu̱.
36 Jö ba pem̱pa ár mhö ya me Israel, ar hoga mhö noṉga ar hogamꞌu̱i unga ar

Hesukristo, gehnu̱ ár Hmu gatho ya meximhai̱.
37 Ngu xka ꞌyos̱eẖu̱ gatho nöꞌö xi tho ha ma hai̱he nuje dar xodyohe, bi ndu̱ Ngalilea

núꞌmu̱ ar Xuwa xki wadi mi noṉga ar xixthe, ne bi nu̱nga gatho har hai̱ Nhudea.
38Gi pöhu̱ nꞌe, Jö bi umba ár Hñö ar Hesu me Nasare. Bi meꞌ̱sa ar tsꞌeḏi bi ñꞌo bi ꞌyoṯꞌa

ya ñho, ne bi oṯhebi yá hñeni gatho nuꞌu̱ togo xki dëntꞌa ar tsꞌondöhi. Bi tsa̱ bi ꞌyoṯꞌa
njapꞌu̱, ngetho mi ꞌbu̱hwi Jö.

39Ne nuje di daẖe majöni gatho nöꞌö bi ꞌyoṯꞌa ar Hesu har hnini Herusalen ne xog̱e har
hai̱ Nhudea. Mꞌef̱a nunu̱ bi tsꞌu̱ta ha nꞌar za bi tho.

40Gehnu̱tho togo Jö bi japi bi nte manꞌagi ár hñupa, ne bi ñꞌudi da hanthe.
41Himbi ñꞌudi bi hyanda gatho ya jöꞌi. Hoṉseg̱ihe da hanthe, ngetho hár ndu̱itho, Jö

xki hwankagihe nga daṯhwemajöni. Nuje da ñumꞌehe ne da tsithehe mahyeg̱i núꞌmu̱ mi
mengi bi nte.

42Ne bimeṉkagihe ga xife ya jöꞌi, ne ga daẖemajöni gehnu̱ xi hñuxa Jö ngu ar tsꞌu̱tꞌwi,
ne da hñöꞌspa majöni nuꞌu̱ tetho ne nuꞌu̱ xi du.

43 Ne gatho yá mꞌeẖni Jö mi ꞌbu̱ mamꞌeṯꞌo, bi dam̱ajöni bi ꞌñeñꞌu̱, gatho nuꞌu̱ da
ñꞌemu̱ibi ár thuhu, da mpumbabi yá tsꞌoki.

44Ar Pedro himi jwatho nda mönga nuya mhöyu̱, ba kö ár Hñö Jö, ne bi zu̱ gatho nuꞌu̱
mi ox̱a nöꞌö mi mönga ar Pedro.

45Ha nuya xodyo ma ya gamfi ba ñꞌowi ar Pedro, xa mi ꞌyoṯho, ngetho xki hñömba ár
Hñö Jö nꞌehe nuꞌu̱ himya xodyo.

46 Bi ꞌyoḏe mi ñö maꞌra ya mhö nuꞌu̱ himi pöꞌu̱, ne mi umba njamödi Jö.
47Nuꞌmú̱ ar Pedro bi ꞌñenö:
—Togo da za̱ da hñökwabi da nxixtheyu̱. Nuyu̱ xi hñömba ár Hñö Jö mahyeg̱i ngu xta

höñhu̱ nꞌehe.
48Ne bi ꞌbep̱abiꞌu̱ nda nxixthe hár thuhu ar tsi Hmu Hesukristo. Ha nuyu̱ bi ꞌyap̱a ar

Pedro nda gohwinu̱ maꞌra ya pa.
11

Ar Pedro bi metwa ya ku me Herusalen nöꞌö xki ꞌyo̱tꞌa Jö
1Bi ꞌyo̱ ya mpoṯe ne maꞌra ya gamfi mi ꞌbu̱ Nhudea, nuya himya xodyo xki hñömba ár

mhö Jö nꞌehe.
2Ne mi menga ar ku Pedro Herusalen, ka ba tsu̱hnu̱ nuyá mixodyowi ma ya gamfi ne

mi teṉda yá ntꞌumbiꞌu̱.
3Ne bi ꞌñembabi:
—Hanja xka ku̱tꞌa ha yá ngu ya ñꞌoẖo̱ hingya xodyo, ne xka ñungwi.
4Nuꞌmú̱ ar Pedro bi mu̱di bi ꞌyotꞌwa ar ꞌñu gatho nöꞌö xki thogi, ne bi ꞌñembabiꞌu̱:
5—Nuga ndi ꞌbu̱hnu̱ ndi ap̱a Jö har hnini Nhope, ne da handa nꞌar ntꞌudi ngu ar tꞌi. Ba

jöꞌma mhetsꞌi nꞌar döta dutu mi thuꞌsa gatho goho yá ñöni, ne bi jöꞌma habu̱ ndi ꞌbu̱i.
6Ne nu nda kꞌötꞌi, da handimi ku̱ gatho ya zuꞌwe tu goho yáwa, ya zate, ya zuꞌwe nju̱tꞌa

har hai̱, ne nuꞌu̱ nsaṉga har ndöhi.
7Nꞌa nda oṯa nꞌar mhö bi ꞌñengagi: Pedro, nangi gi hyo gi tsa.
8Ne da embabi: Hinda nejö, tsi Hmu, ngetho hiñhamꞌu̱ xta tsiga nöꞌö hindi ꞌñepki ga

tsi hingi tꞌaxi.
9Nuꞌmú̱, nöꞌö armhömi emhetsꞌi bimengi bi zokagi, ne bi ꞌñengagi: Yo gi xipabi hindi

ꞌñepꞌaꞌi gi tsi nöꞌö xi xu̱ka Jö, ne xi tꞌaxki.
10 Bi nheki ar hñuꞌgi, ne bi nju̱xa mhetsꞌi nöꞌö ar dutuꞌö.
11Nꞌa mbi zoṉda hñu ya ñꞌoẖo̱ har ngu habu̱ ndi ꞌbu̱ka, xki ꞌñe Nsesarea xki ꞌbeẖni nda

zixkagi.
12Ne ár Hñö Jö bi xikagi hinge nga yomi nga meꞌ̱beꞌu̱. Ne da meꞌ̱be nuyu̱ ma ꞌrato ya

kuyu̱. Nda tsoṉ̃he da ku̱the hár ngu nöꞌö togo xki meẖna yá mꞌeẖni nda zixkagi.
13 Ha nor ñꞌoẖoꞌ̱ö bi xije hanja xki hyandnu̱ hár ngu nꞌár eṉxe̱ Jö mi ꞌbaẖnu̱, ne bi

ꞌñembabi ꞌnö: Peẖna ꞌra ya mꞌeẖni har hnini Nhope, ma da tsi ar Simu nöꞌö xi thuꞌspabi
ar Pedro.

14Nunu̱ ma da xiꞌaꞌi ya mhö da max̱ꞌaꞌi gi mpoẖo,̱ ne gatho ya mengu ri ngu.
15Ha nu nda du̱ꞌmi da ñö, bi hñöñꞌu̱ ár Hñö Jö ngu da höñhu̱ ar ndu̱i nꞌehe.
16 Da bemꞌu̱ nöꞌö xki mönga ma tsi Hmuhu̱ núꞌmu̱ bi ꞌñenö: Ar Xuwa mi xixthe har

dehe, ha nuꞌahu̱ ma gi nxixthehu̱ gi nziñhu̱ ár Hñö Jö.

17 Nuꞌmu̱ Jö bi ne bi hwëkwabi ár Hñö mahyeg̱i nguju̱ di ñꞌemu̱ihu̱ ma tsi Hmuhu̱
Hesukristo, ter mꞌeḵagiga ga hökwa ár ꞌbef̱i Jö.

18Numi ꞌyo̱ njapꞌu̱ nuya kumi ꞌbu̱hnu̱ Herusalen, bi ñhetho, ne bi nsunda Jö, bi ꞌñeñꞌu̱:
—Njapꞌu̱tho xi hwëkwa Jö nuꞌu̱ hingya xodyo da ꞌyoṯꞌwár ntsoꞌ̱mi, ne da meꞌ̱sa ar te

hiñhamꞌu̱ da götsꞌi nguju̱.
Nuꞌu̱ xi jamfi ꞌbu̱ har nijö Antiokia

19Nuꞌu̱ ya ku xki ntꞌu̱tsa xki mfontꞌi nuꞌu̱ ya pami tho ar ku Teba, ꞌra ba tsoṉga har hai̱
Fenisia, maꞌra Txipre, ha maꞌra Antiokia. Ne habu̱ gatho mi thoꞌu̱, hinto maꞌra mi xipa
ár mhö Jö, hoṉse̱ yá mixodyowi.

20Hami ñꞌowi ꞌra ya kuma yame Txipre, nemaꞌra yame Sirene. Numi zoṉ̃ꞌu̱ har hnini
Antiokia, bi metwabiꞌu̱ ár hoga mhö ar tsi Hmu Hesu nuꞌu̱ ya jöꞌi himya xodyo nꞌehe.

21 Jö bi umba ar tsꞌeḏiꞌu̱, ne nzey̱e̱ ya jöꞌi bi ñꞌemu̱i, ne bi dem̱ba ár ꞌñu ar tsi HmuHesu.
22Nu mi bö ya ku mi ꞌbu̱hnu̱ Herusalen nöꞌö mi thohnu̱ Antiokia, bi meṉ̃ꞌu̱ injanu̱ ar

ku Berhnabe.
23 Ne mi zoṉ̃ꞌö, bi hyandi teme xki hwëkwabi Jöꞌu̱, ne xa bi njohya. Ne bi xipa gatho

nuꞌu̱ xki ñꞌemu̱inu̱, hinge nda hyep̱ꞌu̱ nunar jamfinu̱, ne nda umba yá mu̱i nda hyonga
Jö.

24 Ar Berhnabe xa mar hoga ku, ne xki nzinga ár Hñö Jö, xa mi tse̱ ár jamfi. Njapꞌu̱
nzey̱e̱ ya jöꞌi bi ñꞌemu̱i ar tsi Hmu.

25Nepꞌu̱ ar Berhnabe bi ma Tarso, ba honga ar Saulo, ne mba tini bi zixa Antiokia.
26Ne ka bi mꞌu̱hnu̱ nꞌa njey̱e̱ nuya yohoyu̱, mi mhunskwi ya gamfi, ne mi utwa ár mhö

Jö nzey̱e̱ ya jöꞌi. Ka gehnu̱ Antiokia habu̱ bi ndu̱i bi nsipabi ya gamfi ma ya mep̱a Kristo.
27Nuya paꞌu̱ ba poṉga Herusalen ꞌra yá mꞌeẖni Jö, bi ma Antiokia.
28Nꞌaꞌu̱ már thuhu ar Agabo, bi mꞌa̱ madeda habu̱ xki mhuntsꞌa ya ku. Ne bi nzinga ár

Hñö Jö, bi ꞌñenö ma nda nja nꞌar döta thuhu xog̱e ár nxidi ar ximhai̱. Ne hö, bi tho ngu
xki möñꞌö nuya pa mar dönga ndö Nroma ar Klaudio.

29Nepꞌu̱ nuya gamfime Antiokia bi beñꞌu̱ ndamem̱pa nꞌar mfaṯsꞌi nuꞌu̱ maꞌra ya gamfi
mi ꞌbu̱hnu̱ Nhudea. Nꞌa ngu nꞌa bi unga nöꞌö mi tsu̱pa yá tsꞌeḏi.

30 Ne nunar mfaṯsꞌi bi uñꞌu̱, bi mem̱pa nuyá ndö ar nijö Nhudea, ne go bi hñöxa ar
Berhnabe, bi mew̱i ar Saulo.

12
Ar Hakobo bi tho, ne ar Pedro bi nju̱ bi jotꞌi

1Nuya paꞌu̱ ar ndö Erode bi ndu̱i bi u̱tsa ya gamfi, mi honi hanja nda hyo.
2Ne ndoj̱waitho bi tho ar Hakobo ár jödö ar Xuwa.
3 Ha nu mi bödi mi numañho ya xodyo, bi meẖna nda nju̱ ar Pedro nꞌehe. Bi nju̱ ha

nꞌár ngo ya xodyo núꞌmu̱ mi tsꞌi ar thuhme himi jotsꞌi.
4 Ha nu mi nju̱ꞌö, bi jotꞌa har faḏi. Ne bi tꞌeṉtꞌwa ha yá ꞌye̱ ꞌreṯꞌamaꞌrato ya ndogu,

xki ñhege goho nꞌa ngu nꞌa nda suꞌö. Ngetho ar Erode mi beni ngu nda wata ár ngo ar
baxjwa, nda nju̱ka har faḏi nda mꞌaꞌ̱ma ntsꞌu̱tꞌwi madeda ya jöꞌi.

5Nuꞌmú̱ ar Pedro, xa mi nsu xiñho har faḏi. Ha nuya ku himi tsay̱a̱ mi matꞌwa Jö.
Ar Pedro bi nju̱ka har fa̱di

6 Nꞌapatho mi ꞌbeḏi nda gu̱ka har faḏi ar Erode, nor nxuiꞌö ar Pedro mi öhö madeda
yoho ya ndogu, mi thötꞌa ya nthöhiboj̱ö, ne nu maꞌra ya ndogu mi ꞌba̱ hár goxthi ar faḏi
mi su.

7Mi daṉi bi mꞌaẖnu̱ nꞌár eṉxe̱ Jö, ne xa bi yotꞌa mbo har faḏi. Nunar eṉxe̱ bi dam̱bár
ꞌboṯsꞌe ar Pedro ne bi ꞌya,̱ ne bi ꞌñembabi:

—Nxoṉi nangi.
Nuꞌmú̱, dama bi hyoṯa ya boj̱ö ha yá ꞌye̱ ar Pedro.
8Nepꞌu̱ bi ꞌñemba ar eṉxe:̱
—Du̱tꞌa ri ngu̱tꞌi ne thötꞌa ri thiza.
Ne nöꞌö dama bi ꞌyoṯꞌa ngu xki mꞌep̱abi. Bi ꞌñemba ar eṉxe̱ nꞌehe:

—Paṯꞌa ri paṯꞌi, ne teṉgagi.
9Nuꞌmú̱ ar Pedro bi boṉi mi teṉga ar eṉxe,̱ mödi himi ñꞌemu̱i mi majöni nöꞌö mi thogi,

ngetho mi beñꞌö mi ꞌwiꞌthö.
10 Bi tho habu̱ mi ꞌba̱ ar ꞌbeṯꞌo nsute. Nepꞌu̱ bi tho habu̱ mi ꞌba̱ manꞌa, ne bi zoṉga har

döta goxthiboj̱ö mi tsoṉga nthi. Nunar goxthinu̱ bi xose.̱ Ne bi boṉ̃ꞌu̱ bi ꞌrañꞌu̱ nꞌar ꞌñu.
Ne nꞌa mbi ꞌweta ar eṉxe.̱

11Nuꞌmú̱ ar Pedro bi nja ár mfeni, ne bi ꞌñense:̱
—Nupya hö, di pödi xpa peẖna ár eṉxe̱ Jö, bi ñöngagi da kꞌontꞌa hár ꞌye̱ ar Erode, ne

gatho nöꞌö mi ne nda jaka ya xodyo.
12 Mi wadi bi zo ár mfeni njapꞌu̱, bi már ngu ar Maria ár nönö ar Xuwa, nöꞌö xki

thuꞌspabi ar Mörko nꞌehe. Ne ka mi ꞌbu̱hnu̱ nzey̱e̱ ya ku mi ap̱a Jö.
13Mi zoṉi bi ma har goxthi, ne nꞌar nxutsi már thuhu ar Rode, bi ma ba nu togo mi ꞌba̱

har goxthi.
14 Nöꞌö ar nxutsi bi bötwatho ár mhö ar Pedro. Xa bi njohyaꞌö, jange himbi beni bi

xokwa ar goxthi. Bi nixtꞌi bi ma ba xipa nuꞌu̱ maꞌra ya ku mi ꞌba̱ ar Pedro nthi.
15Nuꞌu̱ bi ꞌñembabi:
—Xka ꞌbe̱ ri mfeni.
Ha nöꞌö xa mi huꞌmba yá mu̱i go mi geꞌö ar Pedro. Jange nuya ku bi ꞌñeñꞌu̱:
—Hingo geꞌö, zage ár eṉxe̱ xpa ehe.
16Ha nunar Pedro himi tsay̱a̱ mi mafi. Ne nu mi soka ar goxthi, ka bi hyantꞌu̱ mi geꞌö,

ne himi pödi te nda beñꞌu̱.
17 Ar Pedro bi ja ár ꞌye̱ bi xipabi nda ñheꞌu̱, ne bi metwabi hanja xki gu̱ka Jö har faḏi.

Ne bi ꞌñembabiꞌu̱:
—Xifu̱ ar ku Hakobo ne gatho nu maꞌra ya ku teme xi thogi.
Ne bi boṉi bi ma.
18Ár hyaxꞌö nuya ndogu xa mi nxintꞌi, himi pödi te xki ja ar Pedro.
19Nuꞌmú̱ ar ndö Erode bi meẖna ndamengi nda thoni, ne hinto bi dini. Jange bi zohna

ya sufaḏi bi hñöꞌspa majöni, ne bi mö nda tho. Ne bi boṉga núnu̱ Nhudea, bi ma ba ꞌbu̱
har hnini Nsesarea.

Ar ndö Erode bi du
20Ar ndö Erode xki pom̱pa ár kwe̱ ya me Tiro ne Sido. Nuyu̱ xki nkohi ma nda kꞌöꞌsa ar

Erode. Hamꞌeṯꞌo bi umbar bojö ar Blasto nöꞌömi supa ár ngu, mi ne ndamaṯsꞌi nda ñöwi,
ne nda ꞌyap̱ar hogamꞌu̱i. Ngetho gatho nöꞌö te mi tsiꞌu̱, mi hö habu̱ mar ndö ar Erode.

21Numi zo̱ ar pa xki zohna yame Tiro ne yame Sido, ar Erode bi hye yá he ngu ar ndö,
bi hñuxa har nthutsꞌi habu̱ mi oṯꞌa ar tsꞌu̱tꞌwi, ne bi ndu̱i bi zoꞌu̱.

22Nuꞌmú̱ nuya jöꞌi xa mi hex̱a ya mhafi mi eñꞌu̱:
—Nöꞌö togo xta ox̱u̱ xi ñö, hingar jöꞌi, gehnu̱ nꞌar jö.
23Nꞌár eṉxe̱ Jö dama bi umba ar mfei̱ ar Erode, ngetho himbi ꞌñeꞌspa ár nsu Jö. Jange

bi du xki deta ya zuꞌwe.
24Ha nuya paꞌu̱ xa bi ñꞌo bi nxangár mhö Jö hagatho ya hnini.
25Numiwaar ꞌbef̱i ar Berhnabene ar Saulonúnu̱Herusalen, bi boṉi bimengaAntiokia.

Ne bi zixꞌu̱ ar ku Xuwa nöꞌö mi tꞌembabi ar Mörko nꞌehe.
13

Ar ku Berhnabe ne ar ku Pablo bi du̱ꞌma yá ꞌbef̱i nda hñöꞌspa ár mhö Jö
1Mi ꞌbu̱hnu̱ har nijö Antiokia ꞌra yá mꞌeẖni Jö ne ꞌra ya utate: Ar Berhnabe, ar Simu

nöꞌö mi tꞌembabi ar ꞌBojöꞌi, ar Lusio nöꞌö mar me Sirene, ar Saulo, ne ar Manaen nöꞌö bi
tewi mahyeg̱i ar ndö Erode.

2Nꞌar pa xki mhuntsꞌi mi ndönga Jö, ne xki bëꞌu̱. Ár Hñö Jö bi ꞌñembabiꞌu̱:
—ꞌWegagihu̱ ar Berhnabe ne ar Saulo da ꞌyoṯꞌa ar ꞌbef̱i xta huꞌspabi nda meẖyu̱.
3 Jange mi wadi bi bëꞌu̱ ne bi ꞌyap̱a Jö, bi hñuꞌspa yá ꞌyeꞌ̱u̱, ne bi ñꞌehwi bi ma.
Yá mpo̱te ar tsi Hmu bi mömba ár mhö Jö núnu̱ har xeṉiha̱i Txipre

4Nuꞌmú̱ ár Hñö Jö bi meẖna ar Berhnabe ne ar Saulo har hnini Seleusia. Ne mi zoṉu̱
bi yu̱tꞌa ha nꞌar motsa, ne bi maꞌu̱ ha nꞌar hai̱ oda madeda ar dehe, ár thuhu ar Txipre.

5Ne nu mi zoṉ̃ꞌu̱ har hnini Salamina, bi du̱ꞌmi bi mömba ár mhö Jö mbo ha yá nijö yá
mixodyowi. Mi ñꞌowiꞌu̱ ar Xuwa mi fax̱te nꞌehe.

6Bi thoꞌu̱ xog̱e ar hai̱ Txipre, ne bi zoṉgahanꞌar hninimár thuhuPafos. Ka bi nthew̱inu̱
nꞌar xodyo már thuhu Barhesus, mar ñꞌete ne mi haṯya jöꞌi, mi embabi már mꞌeẖnihmö
Jö.

7Hyaxꞌmu̱ mi ñꞌowi ar ndö Sergio Paulo togo xaka mbödi te da mef̱i. Nunar ndönu̱ bi
zohna ar Berhnabe ne ar Saulo, ngetho mi ne nda ꞌyoṯwa ár mhö Jö.

8Nunar ñꞌetenu̱ mi tꞌembabi ar Elima (di boṉi da ꞌñenö ꞌñete), mi ne nda hñökwahmö
ar ndö hinge nda ñꞌemu̱ibi ár mhö Jö.

9 Nuꞌmú̱ ar Saulo nöꞌö már thuhu ar Pablo nꞌehe, xki nzimba ár Hñö Jö, xa bi kꞌötꞌa
nöꞌö ar ñꞌete.

10Ne bi ꞌñembabi:
—Nuꞌge xa gar nemhñö ne gar ꞌyoṯꞌatsꞌoki, ár bötsiꞌi ar tsꞌondöhi, gi u̱tsa gatho nöꞌö

xiñho. Hamꞌu̱ gi hyep̱ꞌu̱ gi tsꞌokwa yá mfeni ya jöꞌi hinda hyomba ár ꞌñu ar tsi Hmu
mhetsꞌi.

11Ha gi oḏe, ma gi tsap̱a ár ꞌye̱ Jö. Nupya ma gi ngoda̱ ne hinda tsa̱ gi hyanda ar hyadi
ꞌra ya pa.

Dama bi zoxa nꞌar ꞌbex̱ui ár da.̱ Himi tsa̱ nda hyandi, ne mi honga togo nda gu̱hni nda
ñꞌo.

12Ar ndö mi hyanda nöꞌö xki thogi, bi ñꞌemu̱ibi ár mhö Jö, ngetho xa bi ꞌyoḏa nöꞌö xki
ꞌyoṯsꞌe.

Ar Pablo ne ar Berhnabe mi ꞌbu̱ har hnini Antiokia har ha̱i Pisidia
13Ar Pablo ne nuꞌu̱ maꞌra yá ñꞌohu̱, bi gu̱nu̱ Pafos nꞌar motsa, bi maꞌu̱ har hnini Perge

har hai̱ Panfilia. Ha nunar Xuwa bi ꞌwege bi menga Herusalen.
14Nu mi zoṉ̃ꞌu̱ Perge, bi gu̱ ar ꞌñu bi thoꞌu̱ har hnini Antiokia har hai̱ Pisidia. Ne nꞌar

pa ntsay̱a̱ bi yu̱tꞌu̱ ha yá nijö yá mixodyowi, ne bi thogi bi hñuhnu̱.
15Nu mi wadi bi nhehe ár tꞌofo Jö bi ꞌyotꞌa ar Moise ne nu maꞌra yá mꞌeẖni Jö, nuꞌmú̱

nuyá ndö ar nijö bi zohna ar Pablo ne ar Berhnabe, ne bi ꞌñembabi:
—Tsi kuhu̱, nuꞌmu̱ gi peꞌ̱su̱ teme gi möñhu̱ gi hñuꞌmfu̱ yá mu̱i ya jöꞌi, möñhu̱pya.
16Nuꞌmú̱ ar Pablo bi mꞌai̱, ne bi jár ꞌye̱ bi xipabi nda ñhe gatho, ne bi ꞌñembabiꞌu̱:
—Nuꞌahu̱ ma ñꞌowihu̱ gar me Israelhu̱, ne gathoꞌihu̱ gi tsufu̱ Jö, ꞌyoẖu̱ nöꞌö ma ga

xiꞌahu̱:
17 Jö togo ndönga ya me Israel bi hwahna ma palehu̱, ne bi japi bi xu núꞌmu̱ ma ya

nzoẖoṯho har hai̱ Ehipto, ne bi ñꞌu ár döta tsꞌeḏi mi gu̱knu̱.
18Ne bi meꞌ̱spa ar tsꞌeṯi yonꞌaṯe njey̱e̱ mi ꞌyo ha ya otꞌatꞌoẖo.̱
19Nepꞌu̱ Jö bi hwata yoto ya hnini har hai̱ Kanan, ne bi hemba ma palehu̱ nuya hai̱yu̱,

ne ja bi mꞌu̱hnu̱ꞌu̱.
20 Mꞌef̱a Jö bi hñuxa ya nzay̱a̱ nda ñöni. Bi mꞌu̱ njapꞌu̱ ngu gohonthebe ne ngu̱dmi

njey̱e,̱ ne ka bi mꞌu̱ ár mꞌeẖni Jö ár thuhu ar Samuel.
21Nepꞌu̱ ma palehu̱ bi ꞌyaꞌ̱u̱ nꞌar ndö nda ꞌyoṯꞌwa ar tsꞌu̱tꞌwi. Jö bi umba ar Saul már tꞌu̱

ar Sis, nꞌa yá maṉgaꞌbeṯo ar Benjamin, bi ndö yonꞌaṯe njey̱e.̱
22 Mꞌef̱a bi thöka ar Saul ngu ar ndö, ne bi thuxa ar Dabi. Ne Jö bi ꞌñenö mi noṉ̃ꞌö:

Nunar Dabinu̱ ár tꞌu̱ ar Isai, peꞌ̱sa nꞌar hogamꞌu̱i jakagi ga njohya, ne nunu̱ da ꞌyoṯkagi
gatho nöꞌö di nega.

23 Ha nꞌár maṉgaꞌbeṯo ar Dabi, ka ba ehnu̱ ar Hesu, ba e bi po̱ ya me Israel ngu xki
ñötꞌwabiꞌu̱.

24Himi du̱ꞌmda ár ꞌbef̱i ar Hesu núꞌmu̱ ar Xuwami xipa gatho ya me Israel nda ꞌyoṯꞌwa
yá ntsoꞌ̱mi, ne nda nxixtheꞌu̱.

25Ne núꞌmu̱ ma nda wa ár ꞌbef̱i ar Xuwa, bi ꞌñenö: Togo gi beñhu̱ go geke. Nuga hingo
geke togo gi toꞌ̱mhu̱. Ja togo ꞌbef̱a, hindi ꞌñepkagi ga xotꞌwatsꞌu̱ ár thiza hár waꞌö.

26 ꞌYoẖu̱ ma mixodyowihu̱, yá maṉgaꞌbeṯogihu̱ ar Abra, ne nuꞌahu̱ gi tsufu̱ Jö, go xpa

ꞌbeṉkagihu̱ nunar mhönu̱ noṉga ar mpoẖo.̱
27Nuya me Herusalen ne yá ndö, himi pödi togoꞌö ar Hesu. Hinxki zo yá mfeni teme

ndi boṉga nöꞌö xki ꞌyotꞌa mahamꞌu̱ yá mꞌeẖni Jö, mödi mi neꞌu̱ gatho ya pa ntsay̱a.̱ Ne
núꞌmu̱ mi ꞌyeṉtꞌu̱ bi tho, bi thogi ngu xki tꞌotꞌa mahamꞌu̱.

28 Himbi thimba nꞌar tsꞌoki xki ꞌyoṯꞌö ndi ꞌñepi nda thomhö. Mödi bi böꞌu̱ njapꞌu̱, bi
ꞌyap̱a ar Pilato nda hyo.

29Ne nu mi wadi bi ꞌyoṯꞌwabiꞌu̱ gatho ngu xki tꞌotꞌwabi, bi gömꞌu̱ har pontꞌi ma ba aꞌ̱u̱.
30Ha Jö bi koꞌspa ár te.
31Nuꞌu̱ togo xki ñꞌowi núꞌmu̱ ba poṉga har hai̱ Ngalilea ba e Herusalen, go gehyu̱ togo

bi hyanda nzey̱e̱ ya pa núꞌmu̱ xki wadi xki mengi xki nte. Ne nupya gehyu̱ togo daṯwa
majöni ya jöꞌi ha ma hninihu̱.

32Nuje nꞌehe di xiꞌahe ar hoga mhö, bi tho ngu xki ñhötꞌwabi ma palehu̱ mahamꞌu̱.
33Nenupya Jö xi ꞌyoṯkagihu̱ ngu xkimö, yá ꞌbeṯogihu̱ nuꞌu̱ togo xki ñhötwabi. Bi njapꞌu̱

núꞌmu̱ mi koꞌspa ár te ar tsi Hmu Hesu, ngu xi tꞌotꞌa hár ñoho ar Dönga Nsaḏi, habu̱ enö
njawa: Go ma tꞌu̱ꞌi, ne nupya di ñꞌudi go ri Dadagi.

34 Jö bi koꞌspa ár te, hiñhamꞌu̱ nda tsꞌonga ár ndoꞌyo har hai̱. Gehnu̱ xki mö bi ꞌñenö:
Ga ꞌraꞌahu̱ gatho ya ñhöꞌti da ñötꞌa ar Dabi nga umbabi.

35Ha manꞌar Dönga Nsaḏi bi ꞌñenga ar Dabi nꞌehe: Hinge ma gi hye̱ ri hoga ꞌbeg̱ogi da
tsꞌonga ár ndoꞌyo har hai̱.

36Xa majöni ar Dabi bi mem̱pa yá mijöꞌiwi mi ꞌbu̱ nuya paꞌu̱ ngu mi ne Jö. Nepꞌu̱ bi du
ne bi tꞌag̱i, ha ár ndoꞌyo bi tsꞌonga har hai̱, ngu gatho nu maꞌra ndu ma palehu̱.

37Ha nöꞌö togo bi koꞌspa ár te Jö, nöꞌö himbi tsꞌonga ár ndoꞌyo har hai̱.
38 Ndadahu̱, dá zo ri mfenihu̱ nöꞌö di xiꞌahu̱: Nuna bi ꞌyoṯꞌa ar tsi Hmu, gehnu̱ bi

pumgagihu̱ gatho ma tsꞌokihu̱.
39 Gatho nöꞌö himbi tsa̱ da oṯhu̱ ndi teṉ̃hu̱ yá ꞌbep̱ate ar Moise, ne njapꞌu̱ nda

nhugagihu̱ hinte ma tsꞌoki ndi tuhu̱, nupya hö da tsa,̱ nuꞌmu̱ ga ñꞌemu̱ibihu̱ꞌö.
40 Jange jamasuhu̱ hinda zu̱ꞌahu̱ nöꞌö xi mönga yá mꞌeẖni Jö núꞌmu̱ bi ꞌñenö njawa:

41 ꞌYoẖu̱, nuꞌahu̱ gi tsañhu̱ nöꞌö majöni, xa ma gi ꞌyoẖu̱ ne ma gi nhwathu̱.
Ngetho nuya pa gi ꞌbu̱hu̱, xa ma ga oṯꞌa ya döta ntꞌudi.
Nu xta nsiꞌahu̱ nuya ntꞌudiyu̱, hingi ma gi ñꞌemu̱ihu̱.

42 Ar Pablo ne yá ñꞌohu̱, núꞌmu̱ mi poṉga ha yá nijö ya xodyo, bi tꞌap̱a ar möte nda
mengi nda xipabiꞌu̱ nor mhöꞌö ár hñöto manꞌagi.

43Nemi wadi bi boṉ̃ꞌu̱, nzey̱e̱ ya xodyo nemaꞌra ya jöꞌi xki dem̱ba yá ntꞌumbi ya xodyo
ne mi ndönga Jö, bi deṉga ar Pablo ne ar Berhnabe. Ne nuyu̱ mi ñöwi ne mi huꞌmba yá
mu̱i nda tsunga nöꞌö xki hwëkwa Jö.

44 Ar hñötopꞌu̱ har pa ntsay̱a,̱ txꞌu̱tho mi ꞌbeḏi nda mhunsa xog̱e ar hnini nda ꞌyoꞌ̱spa
ár mhö Jö.

45Ha nuya xodyo mi hyanda ra nzey̱e̱ ya jöꞌi, xa bi zoṯꞌa yá mu̱i ne mi kꞌaꞌspa nöꞌö mi
mönga ar Pablo, ne xa mi ñömañꞌu̱.

46Nuꞌmú̱ ar Pablo ne ar Berhnabe himbi ntsu bi ꞌñeñꞌu̱:
—Da du̱ꞌmhe da xiꞌahe ár mhö Jö, nuꞌahu̱ gar xodyohu̱, ngetho mi mahyoni nga

jahepꞌu̱. Ha hinga ne ga hñöñhu̱, ne njapꞌu̱ gi ñꞌuhu̱ hindi ꞌñepꞌahu̱ ar te hiñhamꞌu̱ da
götsꞌi. Jange nupya ma ga zohe nuꞌu̱ hingya xodyo.

47Ngetho njawa xi ꞌbem̱kagihe ar tsi Dada:
Xta huxꞌahu̱ ngu nꞌar ñotꞌi gi yotꞌwahu̱ gatho nuꞌu̱ hingya xodyo,
ne gi xipabihu̱ ar mhö noṉga ar mpoẖo̱ xog̱e ár nxidi ar ximhai̱.

48 Nu mi ꞌyo̱ njapꞌu̱ nuꞌu̱ himya xodyo, xa bi njohya, ne xa mi ñömañhobi ár mhö Jö.
Ne bi jamfi gatho nuꞌu̱ xki thahni nda meꞌ̱sa ar te hiñhamꞌu̱ da götsꞌi.

49Ne ár mhö ar tsi Hmu bi mhömba xog̱e nor hai̱ꞌö.
50Nuꞌmú̱ nuya xodyo bi u̱tya hoga ꞌbeẖñö mi nhumañho, ne ya ñꞌoẖo̱ mi peꞌ̱sa yá nsu

har hnini, ne bi ntꞌu̱tsa ar Pablo ne ar Berhnabe, ne bi tꞌeṉga ha yá hniniꞌu̱.

51Nuꞌmú̱ ar Pablo ne ar Berhnabe bi hwöka ar hai̱ mi tu ha yá wa, ne bi gu̱ yá ꞌñuꞌu̱ bi

ma har hnini Ikonio.
52Ha nuꞌu̱ xki ñꞌemu̱i ba kohnu̱, xa mi johyaꞌu̱, ne xa xki nziñꞌu̱ ár Hñö Jö.

14
Ar Pablo ne ar Berhnabe bi zo̱nu̱ Ikonio

1Ar Pablo ne ar Berhnabe, mi zoṉga har hnini Ikonio, bi yu̱tꞌa ha yá nijö yámixodyowi,
mi xipa ya jöꞌi ár mhö Jö. Ne mi hyanda hanja mi ñöꞌu̱, bi ñꞌemu̱i nzey̱e̱ ya xodyo ne nuꞌu̱
himya xodyo.

2 Ha nuya xodyo himbi ne bi jamfi, bi u̱tꞌa nuꞌu̱ himya xodyo ne bi tsꞌokwa yá mfeni
nda u̱tsa ya ku.

3 Jange ar Pablo ne ar Berhnabe bi gohnu̱ nzey̱e̱ ya pa. Ne himi ntsuꞌu̱ nda mömba ár
mhö Jö, ngetho mi pöꞌu̱ mi fax̱a Jö, ne mi umbar tsꞌeḏi nda ꞌyoṯꞌa ya dötꞌa ntꞌudi. Njapꞌu̱
bi ñꞌudi gehnu̱ ar mhö noṉga ar nhwëki nöꞌö mi möñꞌu̱.

4Nuya mengunu̱ xki ñhege. ꞌRa mi teṉga ya xodyo, ha maꞌra mi tem̱ba yá mpoṯe ar tsi
Hmu.

5Ha ꞌra ya xodyo ne ꞌra nuꞌu̱ himya xodyo, bi mfax̱kwi yá ndöꞌu̱ nda mei̱, mi ne nda gu̱
nkꞌahni ya mpoṯe.

6Ha nunar Pablo ne ar Berhnabemi bödi nöꞌö mi ne nda njapabiꞌu̱, bi boṉi bi maꞌu̱ har
hnini Listra ne har hnini Derbe, yá hnini ar hai̱ Likaonia, ne bi ñꞌoꞌu̱ gatho ár nthetꞌi nöꞌö
ar hai̱ꞌö.

7Ne ka ba möñꞌu̱nu̱ ar hoga mhö.
Ya me Listra bi gu̱ nkꞌahni ar Pablo

8 Har hnini Listra mi ꞌbu̱hnu̱ nꞌar ñꞌoẖo̱ himi tsa̱ nda ñꞌo, ngetho xki mꞌu̱i njapꞌu̱, ne
hiñhamꞌu̱ xki ñꞌo, hyaxꞌmu̱ mi huhnu̱tho.

9 Nor ñꞌoẖoꞌ̱ö mi ox̱a nöꞌö mi mönga ar Pablo, ha nunar ku bi kꞌötꞌi, ne bi hyandi mi
peꞌ̱sa ar ñꞌemu̱i nda ditsꞌi.

10 Jange bi ꞌñenga ra ntsꞌeḏi:
—Nangi gi ꞌbai̱ njöntho.
Nor ñꞌoẖoꞌ̱ö nꞌa nsag̱itho bi nangi bi ñꞌo.
11Nuꞌmú̱ nuya jöꞌiꞌu̱mi hyanda nöꞌö xki ꞌyoṯꞌa ar Pablo, bi ꞌñenga ntsꞌeḏi ha yá hñöseꞌ̱u̱:
—Ya jö xi ñheẖwi ya jöꞌi, xpa kökwa xi kꞌöskagihu̱.
12 Jange ar Berhnabe bi tꞌembabi mar jö Hupiter, ha nu ar Pablo ar jöMerkurio, ngetho

go mi höxa ar mhö, ngu yá ꞌbef̱i yá jöꞌu̱ ya me Likaonia.
13Nuꞌmú̱ ár möjö ar Hupiter, mi peꞌ̱sa ár nijö hár ñu̱tꞌi ar hnini, ba tsi ya boi ne ba hö

ya doṉi, nda zo har goxthi. Ne gatho ya jöꞌi mi ne nda ungwi mahyeg̱i ar mꞌoṉ̃ho̱ nda
ndömba ya ku.

14Nu mi hyanda njapꞌu̱ ar Berhnabe ne ar Pablo, bi xika yá dutu, ne bi nixtꞌi bi yu̱tꞌa
har mhuntsꞌi.

15Mi enö njawa:
—Ñꞌoẖoẖu̱, yoꞌö gi peẖu̱ njanu̱. Nuje dar jöꞌihe nguꞌahu̱ nꞌehe. Xta ehe ga xiꞌahe gi

hyeẖu̱ ya njötꞌi gi ndöñhu̱ hintermeꞌ̱u̱. Ne pef̱u̱ Jö togo te, ne xi hyokamhetsꞌi, ar ximhai̱,
ar ñhoṉthe, ne gatho nuꞌu̱ te janu̱.

16Maꞌra ya mꞌu̱i mahamꞌu̱ Jö xi hye̱ ya jöꞌi xi ꞌyoṯꞌa gatho nöꞌö xi beñꞌu̱.
17Ha hinxi hyeg̱i nꞌagitho. Hyaxꞌmu̱ xi ñꞌudi núꞌmu̱ ꞌraju̱ ar ꞌye bi e mhetsꞌi. ꞌRaju̱ ya

hoga sofo, ꞌraju̱ te ga tsihu̱, ne ꞌraju̱ ar johya ha ma mu̱ihu̱.
18Mödi ar Pablo ne ar Berhnabemi xipa njapꞌu̱, ne hinge nda hyompa yameṯi mꞌoṉ̃ho,̱

xa mar ñhei nda hñökwabiꞌu̱.
19 Bi zo̱ ꞌmu̱ ꞌra ya xodyo xki ꞌñeꞌu̱ har hnini Antiokia ne Ikonio. Mi zoẖyu̱ bi u̱tya jöꞌi

bi kꞌahna ar Pablo, ne bi gu̱ka hár ñöni ar hnini ba ei̱, mi hu yá mu̱i xki du.
20Ha núꞌmu̱ xki mhuntsꞌa ya gamfi har nthetꞌi habu̱ mi ꞌbeṉ̃ꞌö, bi mꞌai̱ ne bi mengi bi

yu̱tꞌa har hnini. Ne ár hyaxꞌö bi mew̱i ar Berhnabe, bi maꞌu̱ manꞌar hnini ár thuhu Derbe.



YA ꞌBE̱FI 14:21 194 YA ꞌBE̱FI 15:16
21Bimöñꞌu̱nu̱ ar hogamhö, bi uta yamengunu̱, ne bi gu̱xa nzey̱e̱ ya gamfi. Nemiwaꞌu̱,

bi menkꞌu̱ har hnini Listra, ne bi tho Ikonio, nepꞌu̱ bi maꞌu̱ Antiokia.
22 Ha ya hniniyu̱ mi fax̱a ya ku nda zeṯa yá ñꞌemu̱i, ne mi huꞌmba yá mu̱i hinge nda

hyep̱ꞌu̱ ar ꞌñu. Njanu̱ mi embabiꞌu̱:
—Mahyoni ga thohu̱ nzey̱e̱ ya thogi, ne njapꞌu̱ ga ku̱thu̱ hár tsꞌu̱tꞌwi Jö.
23 Ne bi tꞌexa ꞌra ya ku, mi tꞌeṉtꞌwa ha yá ꞌyeꞌ̱u̱ ar nijö mi ꞌbu̱ ha ya hnini mi thoꞌu̱.

Nepꞌu̱ bi bëꞌu̱ ne bi tꞌeṉtꞌwa ha yá ꞌye̱ Jö togo xki gamfiꞌu̱.
Ar Pablo ne ar Berhnabe bi menga har hnini Antiokia har ha̱i Nsiria

24 Bi thotꞌu̱ har hai̱ Pisidia, bi zoṉ̃ꞌu̱ har hai̱ Panfilia.
25Ne mi wadi bi mömba ár mhö Jö har hnini Perge, bi thogi imanu̱ har hnini Atalia.
26Mi zoṉu̱ꞌu̱, bi gu̱ ar motsa bi ꞌraxa ar ñhoṉthe, bi menga Antiokia habu̱ xki tꞌeṉtꞌwa

ár ꞌye̱ Jö, nda hwëkwa ár mfaṯsꞌi har ꞌbef̱i xki wadi xki meꞌ̱u̱.
27Nu mi zoṉ̃ꞌu̱, bi muntsꞌa gatho ya ku, ne bi metwabiꞌu̱ ya döta ntꞌudi xki ꞌyoṯꞌa Jö ha

yá ꞌbef̱iꞌu̱, ne hanja Jö xki xoka ar goxthi nda ñꞌemu̱i nuꞌu̱ himya xodyo.
28Ar Pablo ne ar Berhnabe ka bi gohwinu̱ ya gamfi nzey̱e̱ ya pa.

15
Ar mhuntsꞌandö bi tꞌo̱tnu̱ Herusalen

1Nuya paꞌu̱ ꞌra ya ku xki ꞌñe har hai̱ Nhudea, bi du̱ꞌmi bi uta ya ku, nuꞌmu̱ hinge nda
thuꞌspa ar nseg̱i ha yá ndoꞌyo, ngu ar ntꞌumbi bi unga ar Moise, hinge nda mpoꞌ̱u̱.

2 Jange ar Pablo ne ar Berhnabe xa bi ntsaẖñökiwiꞌu̱. Bi nkoꞌu̱ nda ꞌbeẖna ar Pablo ne
ar Berhnabe ne maꞌra ya ku, ma nda kꞌönga ya mpoṯe ne yá ndö ar nijö Herusalen, ne
nda mhuntsꞌi nda noṉga nöꞌö mi thohnu̱.

3 Nuya gamfi bi ñꞌehwi ne bi ꞌñetꞌar ꞌñu ya ku xki mꞌeẖni. Ha nuyu̱ bi thotꞌu̱ har hai̱
Fenisia ne Nsamaria, mi petwa ya ku habu̱mi thoꞌu̱, nuyu̱ himya xodyomi ñꞌemu̱i ármhö
Jö nꞌehe. Njapꞌu̱ nuya ku xa mi johya mi ox̱a nöꞌö mi nsipabi.

4Nu mi zoṉ̃ꞌu̱ Herusalen, bi döta ya mpoṯe, yá ndö ar nijö, ne maꞌra ya ku mi ꞌbu̱hnu̱.
Ha nu ar Pablo ne nuꞌu̱ mi ñꞌowi, bi metwabiꞌu̱ gatho nöꞌö xki ꞌyoṯꞌa Jö ha yá ꞌyeꞌ̱u̱.

5 ꞌRa ya deṉgaꞌbep̱ate xki jamfi mi ꞌbu̱hnu̱ nꞌehe, bi mꞌai̱ ne bi ꞌñenö:
—Mahyoni da thuꞌspa ar nseg̱i hár ndoꞌyo ya gamfi nuꞌu̱ hingya xodyo, ne da ꞌbep̱abi

da ꞌyoṯꞌa gatho ngu bi tꞌotꞌa hár tꞌofo ar Moise.
6 Nepꞌu̱ nuya mpoṯe ne yá ndö ar nijö bi mhuntsꞌi nda ñöꞌu̱ hanja nda japꞌu̱ nöꞌö mi

thohnu̱.
7Núꞌmu̱ ya xa xki ñöꞌu̱, ar Pedro bi mꞌai̱ ne bi ꞌñembabiꞌu̱:
—Ma tsi kuhu̱, ngu gi pöseẖu̱, yamahamꞌu̱ Jö bi hwankagi ga xipabi nuꞌu̱ hingya xodyo

ar hoga mhö ne nda ñꞌemu̱iꞌu̱ nꞌehe.
8Ha Jö togo pötwa yámfeni ya jöꞌi, bi dam̱ajöni xki ñꞌemu̱iꞌu̱ mi umba ár Hñö Jö, jangu

xi ꞌrakagihu̱ nꞌehe.
9Ne bi nu mahyeg̱igihu̱, ngetho mi ñꞌemu̱iꞌu̱, gese̱ Jö bi xu̱kwabi yá mu̱i.
10Nuꞌmú̱, yoꞌö gi ne gi tsoṯhwu̱ ár mu̱i Jö. Yoꞌö gi jafu̱ ya ku da ꞌyoṯꞌa nöꞌö hinxi tsa̱ dá

oṯhu̱, ne himbi tsa̱ bi ꞌyoṯꞌa ma palehu̱.
11Nuju̱ di ñꞌemu̱ihu̱ ar tsi Hmu Hesukristo bi hwëgathohu̱ ar mpoẖo,̱ ne njapꞌu̱ gatho

nuꞌu̱ maꞌra nꞌehe.
12 Nuꞌmú̱ gatho nuꞌu̱ mi ꞌbu̱hnu̱, bi ñheꞌu̱ bi ꞌyox̱a nöꞌö mi mönga ar Berhnabe ne ar

Pablo. Bi metwabiꞌu̱ hanja mi hömpa ár tsꞌeḏi Jö mi oṯꞌa ya döta ntꞌudi ha yá nthandi
nuꞌu̱ himya xodyo

13Nu mi wadi bi ñöꞌu̱, ar Hakobo bi ꞌñenö:
—Tsi kuhu̱, ꞌyoẖu̱ nöꞌö ma ga xiꞌahu̱ nꞌehe.
14Ar SimuPedro ximetkagihu̱ hanja Jö bi ndu̱i bi jöpanuꞌu̱ hingya xodyo, ne bi hwahna

ꞌraꞌu̱ da ꞌyoṯꞌa ár hniniꞌö.
15Njangu bi mönga yá mꞌeẖni Jö habu̱ bi ꞌyotꞌa njanu̱:

16Mꞌef̱a ma ga pengi,

ga koꞌspabi ár tsꞌu̱tꞌwi ar Dabi, ga ju̱xa ngu nꞌar ngu xki nhwati.
Ga pengi ga hoka manꞌagi ngu ar ndu̱i,
ga ju̱xa habu̱ xi yoṯꞌe.
17Ne njapꞌu̱ gatho nuꞌu̱ maꞌra ya jöꞌi da hyongagi dar Hmu,
da njapꞌu̱ gatho nuꞌu̱ hingya xodyo matka ma thuhu.
18Mönga njapꞌu̱ ar tsi Hmu nöꞌö togo mahamꞌu̱ mi ñꞌudi nda thogi.

19 Jange di enga, hinga kꞌasfu̱ nuꞌu̱ hingya xodyo da e da ñꞌemu̱i Jö.
20 Hoṉse̱ ma ga pem̱fu̱ nꞌar heꞌ̱mi, ga xifu̱ hinda zipa yá ñhuni ya tsita empꞌö, hinda

mꞌeṉgwi nöꞌö hingo ár nthöti, hinda za nꞌar meṯi hinxi mpom̱ba ár ji, hinda zi ar ji.
21 Ngetho mahamꞌu̱ hagatho ya hnini, ja togo mömba ár tꞌofo ar Moise nöꞌö nhehe

tatꞌa pa ntsay̱a̱ ha yá nijö ya xodyo.
22 Nuꞌmú̱ nuya mpoṯe, yá ndö ar nijö ne gatho ya gamfi, bi numañho. Jange ma nda

nhwahna ꞌraꞌu̱ nda ꞌbeẖna Antiokia, da mew̱i ar Pablo ne ar Berhnabe. Bi thahna yoho,
nꞌa már thuhu ar Huda nöꞌö mi tꞌembabi ar Barsaba, ne ar Sila. Nuyu̱ mi peꞌ̱sa yá nsu har
nijö mi ꞌbu̱hnu̱.

23Ne bi ꞌyotꞌa nꞌar heꞌ̱mi bi hñöꞌspa ya ku, mi enga njawa:
Nuje dar mpoṯehe, dar ndöhe har nijö, ne gatho ya ku di ꞌbu̱hewa, dí peṉ̃ꞌahe nuna

heꞌ̱minu̱, tsi kuhu̱ hingya xodyohu̱, gi ꞌbu̱hu̱ Antiokia har hai̱ Nsiria neNsilisia. Gathoꞌihu̱
di zeṉgwaꞌihe.

24Xta pöhe ꞌra ya ku xi boṉgwa hinxta peṉ̃he. Xi mapꞌu̱, ma xpa tupꞌa ri mu̱ihu̱, ne xi
xiꞌahu̱ ꞌra ya mhö xi tsꞌompꞌa ri mfenihu̱. Xi ꞌbep̱ꞌahu̱ gi tuthu̱ ar nseg̱i ha ri ndoꞌyohu̱,
ne gi ꞌyoṯhu̱ gatho nöꞌö bi mönga ar Moise har tꞌofo.

25 Jange gathogihe xta beñhe xiñho ga hwañhe ꞌra ya ñꞌoẖo̱ di ꞌbu̱hewa, ga peṉ̃he da
kꞌösꞌahu̱, ne da mengwi ma tsi kuhu̱ Berhnabe ne ar Pablo.

26Nuya mꞌeẖniyu̱ xi ꞌyeṉtꞌa yá te da mömba ár thuhu ma tsi Hmuhu̱ Hesukristo.
27Di peṉ̃ꞌahe ar ku Huda ne ar ku Sila, go ma da zoꞌaseꞌ̱ihu̱ nuna xta ñöhe nꞌehe.
28Ár Hñö Jö ne nuje xta beñhe xiñho hinga ꞌbep̱ꞌahe gi ꞌyoṯhu̱ nzey̱e̱ ya ꞌbep̱ate. Hoṉse̱

ga ꞌbep̱ꞌahe gi ꞌyoṯhu̱ nuyu̱ mahyoni:
29Nuꞌmú̱, yo ma gi tsifu̱ yá ñhuni ya tsita empꞌö, hingi ma gi tsihu̱ ya ji, yo ma gi tsahu̱

nꞌar meṯi hinxi mpom̱ba ár ji, hingi ꞌbeṉgwi nöꞌö hinga ri nthötihu̱. Nuꞌmu̱ gi ꞌyoṯhu̱yu̱,
gi peẖu̱ xiñho. Jö da max̱ꞌahu̱.

30 Jange nuꞌu̱ xki mꞌeẖni, bi ma Antiokia. Bi mhuntsꞌa gatho ya gamfi ne bi umba ar
heꞌ̱mi.

31Nu mi wadi bi neꞌu̱, xa bi njohyaꞌu̱ ngetho xa mi huꞌmbabi yá mu̱i.
32Ar Huda ne ar Sila ma yá mꞌeẖni Jö nꞌehe, jange xa mi pes̱ꞌu̱ te nda möñꞌu̱, mi zo ya

ku, ne mi huꞌmba yá mu̱i nda hñuxa yá ñꞌemu̱i.
33 Ka bi gohwinu̱ ya ku nzey̱e̱ ya pa. Mꞌef̱a bi tꞌumba nꞌar hoga ntꞌedi nda menga

Herusalen habu̱ xki mꞌeẖni.
34Ha nunar Sila bi beni mar ñho nda gohnu̱ Antiokia.
35Ar Pablo ne ar Berhnabe ka bi gohnu̱ nꞌehe, mi mfax̱kwi maꞌra ya ku, mi utꞌu̱ ár mhö

Jö, ne mi mömba ár hoga mhö ar tsi Hmu, mi xipa nzey̱e̱ maꞌra.
Ar Pablo bi ñheẖwi ar Berhnabe, ne bi mengi bi ñꞌo bi mömba ár mhö Jö

36Núꞌmu̱ xki tho ꞌra ya pa, ar Pablo bi ꞌñemba ar Berhnabe:
—Möhö manꞌagi, ma ga kꞌöꞌsu̱ ya ku ha gatho ya hnini da thohu̱ da mömfu̱ ár mhö Jö,

ma ga nuhu̱ tengu yá mꞌu̱i.
37Ar Berhnabe mi ne nda zixa ar Xuwa nöꞌö mi tꞌembabi ar Mörko nꞌehe.
38 Ha nunar Pablo himbi numañho nda zixꞌu̱, ngetho mamꞌeṯꞌo mi ꞌñowi, ne núnu̱

Panfilia bi ꞌwege, ne himbi ne nda mew̱itho nda mömba ár mhö Jö.
39Njapꞌu̱ xa bi ntsaẖñökiwi ar Pablo ne ar Berhnabe, jange bi ma nꞌampꞌu̱ nꞌa ngu nꞌa.

Ar Berhnabe bi zixa ar Mörko, bi gu̱ ar motsa bi ꞌraxa ñhoṉthe ndi ma Txipre.
40 Nor Pablo bi hwahna ar Sila nda mew̱i. Ne nuya ku bi ꞌyeṉtꞌwa ár ꞌye̱ Jö ne nda

hwëkwa ár mfaṯsꞌi.

41Ne bi gu̱ yá ꞌñu bima har hai̱ Nsiria, bi ꞌranda Nsilisiami huꞌmba yámu̱i ya ku, njapꞌu̱
nda hñuxa yá ñꞌemu̱i.

16
Ar Timoteo bi mew̱i ar Pablo ne ar Sila

1Mi zoṉga ar Pablo ne ar Sila har hnini Derbe, ne bi thoꞌu̱ bi ma har hnini Listra, habu̱
ba nthew̱i nꞌar gamfi ár thuhu Timoteo. Ár nönömar xodyo nemar gamfi, ha nu ár dada
mar me Gresia.

2Nuya ku mi ꞌbu̱ Listra ne Ikonio, xa mi ñömañhobi ar ku Timoteo.
3Ar Pablo bi beni mar ñho nda zitsꞌi. Hoṉse̱ mꞌeṯꞌo bi hñuꞌspa ar nseg̱i hár ndoꞌyo, ne

hinge nda bo̱ yá kwe̱ nuꞌu̱ ya xodyo mi ꞌbu̱hnu̱, ngetho gatho mi pödi már me Gresia ár
dada.

4 Ne bi gu̱ ar ꞌñu bi maꞌu̱, ne ha gatho ya hnini mi thogi, mi xipabi ya gamfi nöꞌö xki
nko ya mpoṯe ne yá ndö ar nijö Herusalen, tema nda ꞌyoṯꞌe.

5Njapꞌu̱ xa mi huxa yá jamfi ya ku, ne hyaxꞌmu̱ mi xuꞌu̱ ár nzey̱e.̱
Ar Pablo bi hyanda nꞌar ñꞌo̱ho̱ me Nmasedonia ngu nꞌar tꞌi

6Ne bi mengi bi gu̱ yá ꞌñuꞌu̱, bi gax̱ta Frigia ne Galasia, ngetho ár Hñö Jö himbi hyeg̱i
nda thoꞌu̱ har hai̱ Asia nda mömba ár mhö Jö.

7Nu mi zoṉga har hai̱ Misia, mi nehmö nda thoꞌu̱ Bitinia, nunár Hñö Jö himbi hyeg̱i.
8 Jange bi thota Misia, bi maꞌu̱ har hnini Ntroa.
9 Mi nxui ar Pablo bi hyanda ntꞌi nꞌar ñꞌoẖo̱ me Nmasedonia, mi ꞌbaẖnu̱, mi ap̱a ar

möte, ne mi embabi: Di aꞌ̱i gi ekwa Nmasedonia gi fax̱kagihe.
10 Nu mi wa ar Pablo bi hyanda nöꞌö ngu ar tꞌi, dama da hoñhe hanja nga möhe har

hai̱ Nmasedonia, ngetho ndi pöhe xiñho gese̱ Jö mi peṉkagihe ma nga mömfenu̱ ar hoga
mhö.

Ar Pablo ne ar Sila bi tꞌetꞌar fa̱di núnu̱ Nfilipo
11 Mꞌef̱a da poṉ̃henu̱ Ntroa, da ꞌraxe njöntho har ñhoṉthe, da tsoṉ̃he har hai̱

Samotrasia. Ár hyaxꞌöpꞌu̱ da tsoṉ̃he har hnini Neapolis.
12Da thohenu̱ da möhe Nfilipo nꞌár hnini ya me Nroma, ne gehnu̱ nꞌar döta hnini har

hai̱ Nmasedonia. Ka da ꞌbu̱henu̱ ꞌra ya pa.
13Nꞌar pa ntsay̱a,̱ da poṉ̃he har hnini damöhe har döthe, habu̱ xki nzöngya jöꞌi mi ap̱a

Jö. Ka da huhenu̱ habu̱ xki mhuntsꞌa ꞌra ya ꞌbeẖñö, ne da du̱ꞌmhe da xife ár mhö Jö.
14Mi ꞌbu̱hnu̱ nꞌar ꞌbeẖñö mar thuhu Lidia, me Tiatira. Mi pa̱ ya hoga dutu xki njötꞌa

theṉi, ne xami honga Jö. Mi ꞌyo̱ nöꞌömimönga ar Pablo, Jö bi xokwa ármfeni nda jamasu
ñöꞌö mi möñꞌö.

15Nu mi wadi bi nxixtheꞌö ne gatho nuꞌu̱ mi ꞌbu̱ hár ngu, bi ꞌñengagihe:
—Nuꞌmu̱ gi hanthu̱ xa majöni xta ñꞌemu̱i ar tsi Hmu, di ne gi möhu̱ ma gi haxu̱ ha ma

ngu.
Njapꞌu̱ bi jaje da kohenu̱.
16 Nꞌar pa ngar möhe habu̱ xki nzöi mi tꞌap̱a Jö, har ꞌñu da ntheẖe nꞌar nxutsi mi

nthex̱kwi nꞌar tsꞌondöhi mi japi nda bödi. Nuyá hmu xa mi tö nze̱ ar bojö har ꞌbef̱i mi pe̱
ngu ar bödi.

17Nunar nxutsinu̱ mi teṉgagihe, ne xa mi mafi mi enö:
—Nuya ñꞌoẖoy̱u̱ yá ꞌbeg̱o Jö bi ꞌbu̱ mhetsꞌi, ne utꞌahu̱ ar ꞌñu hanja gi mpoẖu̱.
18 Hyaxꞌmu̱ mi njapꞌu̱ nzey̱e̱ ya pa mi teṉgagihe. Ar Pablo bi the ár tsꞌeṯi mi oṯsꞌe

hyaxꞌmu̱. Nuꞌmú̱, bi mengi ne bi xipa nöꞌö ar tsꞌondöhi mi peꞌ̱sa ar nxutsi:
—Hár thuhu ar Hesukristo di ꞌbep̱ꞌaꞌi gi poṉga har nxutsinu̱.
Nuꞌmú̱, dama bi boṉga ar tsꞌondöhi.
19Ha nu mi hyanda yá hmu hinge nda dö ar bojö, bi gu̱ ar Pablo ne ar Sila, bi ziꞌspa yá

ndö mi ꞌbu̱hnu̱ har tai̱.
20Mi mꞌaꞌ̱ma ha ya nzay̱a,̱ bi tꞌembabi:
—Nuya xodyoyu̱, xpa ekwa hoṉse̱ da japa da mu̱nsa ya jöꞌi.

21Utkagihu̱ yá ntꞌumbi nuꞌu̱ hingi ho ga höñhu̱ ga oṯhu̱, ngetho dar me Nromahu̱.
22Gatho nuya jöꞌi xki mhuntsꞌi, bi watꞌi nda mei̱. Ha nuya nzay̱a̱ bi moḵwa yá dutu, ne

bi ꞌbep̱a nda thu̱xtꞌa ya tꞌo.
23Mi wadi xa bi nꞌwex̱tꞌi, bi tꞌetꞌa har faḏi, ne bi nsipa ar sufaḏi nda su xiñho.
24Mi ꞌyo̱ njapꞌu̱ ar sufaḏi, bi gotꞌa ya mbo ar faḏi, ne bi zeꞌ̱mba yá wa ha nꞌar za, ne

njapꞌu̱ hinge nda za̱ nda xotꞌi.
25Ha nu made ar xui, ar Pablo ne ar Sila mi matꞌa Jö, mi tutwa ya thuhu, ne gatho nu

maꞌra ya ꞌyofaḏi mi ox̱tho.
26Nꞌa mbi daṉ̃ꞌu̱ bi nja nꞌar döta nhwöni. Xa mi nhwönga ya jödo, ne bi xo gatho ya

goxthi, ha nuya boj̱ö mi thötꞌa yá ꞌye̱ ya ꞌyofaḏi bi xotꞌu̱.
27 Bi nu ar sufaḏi, ne mi hyandwa yá goxthi ar faḏi mi xotho, bi gu̱ ár ndoj̱wai nda

ñhose,̱ ngetho mi humamu̱i xki boṉga gatho ya ꞌyofaḏi.
28Nunar Pablo bi matꞌi, ne bi ꞌñembabi:
—Yo ma gi ñho. Di ꞌbu̱thewa gatho.
29Nuꞌmú̱ ar sufaḏi bi ꞌya̱ nꞌar ñotꞌi, bi nixtꞌi bi yu̱tꞌa mbor faḏi, ne xami nhwötꞌar ntsu.

Ngutꞌa bi ndaṉdihmö ha yá wa ar Pablo ne ar Sila.
30Nepꞌu̱ bi gu̱ka nthi, ne bi ꞌyam̱babi njawa:
—Ñꞌoẖoẖu̱, tema mahyoni ga pef̱i ne da za̱ ga mpoẖo.̱
31Nuya ku bi ꞌñembabi:
—Ñꞌemu̱i ar tsi Hmu Hesukristo ne gi mpoẖo,̱ nuꞌge ne gatho nuꞌu̱ ꞌbu̱ ha ri ngu.
32Ne bi xipabi ár mhö Jö ar sufaḏi ne gatho nuꞌu̱ mi ꞌbu̱hnu̱ hár ngu.
33Núꞌmu̱ mi nxuitho, ar sufaḏi bi xu̱kwabi habu̱ xki nthew̱i ya mfei̱. Ne hingar yaꞌö bi

nxixthewi gatho yá mëni.
34Nepꞌu̱ bi zixa hár ngu, ba umba te nda ziꞌu̱. Ne xa bi njohyawi gatho nuꞌu̱ mi ꞌbu̱ hár

ngu, ngetho xki ñꞌemu̱ibi Jö.
35Ár hyaxꞌö, ya nzay̱a̱ bi meẖna yá mfaṯsꞌi, ma nda ꞌñemba ar sufaḏi:
—Hye̱ nuya ñꞌoẖoy̱u̱.
36Ar sufaḏi bi ꞌñemba ar Pablo:
—Xpa ꞌbeṉka ár mhö ya ndö ga heḵꞌahu̱. Da za̱ gi poṉ̃hu̱, di möhu̱ ter entho.
37Nunar Pablo bi ꞌñembabi nuꞌu̱ togo ba hö ar mhö:
—Xi mfeḇgagihe ha yá nthandi ya jöꞌi, hinxi thimgagihe yoꞌö, ha dar me Nromahe

nꞌehe, ne xi jokagihe har faḏi. Ha nupya hö, ne da theg̱agihe ñꞌöntho, hingi ne to da
bödi. ꞌÑembabihu̱ ya ndö da ese̱ da gu̱gagihe.

38Nuyá mfaṯsꞌi ya nzay̱a̱ bi mengi, ma ba xipabi nöꞌö bi möñꞌö. Núꞌmu̱ mi bödi ma ya
me Nroma, xa bi ntsu.

39 Jange nuya ndö bi ma ba ap̱a ar mpumbate ya ku, bi gu̱ka har faḏi, ne bi ꞌyap̱abi nda
boṉga har hnini.

40Nu mi boṉga ya ku har faḏi, bi ma hár ngu ar Lidia, habu̱ ba huꞌmbabi yá mu̱i ya ku.
Nepꞌu̱ bi boṉi bi maꞌu̱.

17
Ya me Ntesalonika xa bi ñöxhnatho

1 Ar Pablo ne ar Sila bi thota ha ya hnini Anfipoli ne Apolonia, ne bi zoṉ̃ꞌu̱ har hnini
Ntesalonika. Ka mi ꞌbu̱hnu̱ nꞌár nijö ya xodyo.

2Ar Pablo ngu xki nzöñꞌö bi yu̱tꞌa har nijö, mi ñöwi ya xodyo hñu ya pa ntsay̱a.̱
3Mi xipabi ne mi utꞌu̱ ngu mi mönga ár Tꞌofo Jö. Mi enö mi mahyoni nda tho nzey̱e̱ ya

u̱gi ar Kristo, nda du, ne nda mengi nda nte. Ne mi enö nꞌehe:
—Nuna ar Hesu di xiꞌahu̱, gehnu̱ ar Kristo.
4 ꞌRaya xodyo bi ñꞌemu̱i, ne bi deṉga ar Pablo ne ar Sila. Bi ñꞌemu̱i nzey̱e̱ ya me Gresia

nꞌehe nuꞌu̱ mi honga Jö, ne nzey̱e̱ ya ꞌbeẖñö nuꞌu̱ mi numañho ar hnini.

5 Jange ya xodyo nuꞌu̱ himya gamfi, xa bimbo̱ yá kwe,̱ ne bima bamuntsꞌa ꞌra ya tsꞌojöꞌi
mi ꞌyo döhñetho. Bi gu̱xa ya jöꞌi ne bi zixa hár ngu ar Hason, ma nda gu̱jhmö ar Pablo ne
ar Sila, ne nda ꞌyeṉtꞌwa ha yá ꞌye̱ ya jöꞌi.

6Ne himbi dini, jange bi gu̱ka ar Hason ne maꞌra ya ku, bi zixa ha yá ndö ar hnini, ne
xa mi mafi mi eñꞌu̱:

—Nuya jöꞌi ne da pongar ximhai̱, xi zoḵwa nꞌehe.
7Ha nunar Hason xi umbar seḵi hár ngu. Gathoyu̱ hingi oṯa nöꞌö xi möngar Sesar ma

ndöhu̱ Nroma, ngetho eñꞌu̱ ꞌbu̱ manꞌar ndö ár thuhu ar Hesu.
8Nu mi ꞌyo̱ njapꞌu̱ ya jöꞌi ne yá ndö ar hnini, bi mbo̱ yá kwe̱ ne xa mi ñöxhnatho.
9Nunar Hason ne nu maꞌra mi ñꞌowi, bi unga ar bojö mi tꞌap̱abi, ne bi ntheg̱i bi ma.
Ar Pablo ne ar Sila mi ꞌbu̱ har hnini Berea

10 Ngu mi nxuitho, ya ku mi ꞌbu̱hnu̱ dama bi meẖna ar Pablo ne ar Sila nda ma har
hnini Berea. Nu mi zoṉ̃ꞌu̱, bi yu̱tꞌa ha yá nijö ya xodyo.

11Nuya xodyo me Berea xa ma ya hogajöꞌi, hinge ngu nuya me Ntesalonika. Jange xa
bi njohya bi ꞌyoꞌ̱spa ár mhö Jö, ne hyaxtho mi honga har Tꞌofo, mi heḵi ha majöni mi
njapꞌu̱ nöꞌö mi möñꞌu̱.

12Nenzey̱e̱ ya xodyo bi ñꞌemu̱i, njapꞌu̱tho nꞌehe ꞌra ya ꞌbeẖñömeGresiami nhumahño.
Ne nzey̱e̱ ya ñꞌoẖo̱ ya mengunu̱ bi ñꞌemu̱i nꞌehe.

13 Ha nu mi ꞌyo̱ ya xodyo me Ntesalonika xki zoṉga ar ku Pablo Berea, mi mömba ár
mhö Jö nu̱ nꞌehe, nuyu̱ bi ma ba japa ya jöꞌi bi mu̱xmatho.

14Nenuya kungutꞌa bi gu̱ka ar Pablo bimeẖnahar ñönthe, ha nunar Sila ne ar Timoteo
bi gohnu̱ꞌu̱ Berea.

15Nuꞌu̱ togo bi zixa ar Pablo, bimew̱i ba tso har hnini Atena. Numba penkꞌu̱, ba hömpa
ar nzeṉgwa nda xipa ar Sila ne ar Timoteo nda ma ngutꞌa ma nda nthew̱inu̱.

Ar Pablo mi ꞌbu̱ har hnini Atena
16 Nu mi ꞌbu̱hnu̱ Atena ar Pablo, mi toꞌ̱ma ar Sila ne ar Timoteo, xa mi tsoṯꞌa ár mu̱i,

ngetho bi hyandi xa mi janu̱ nzey̱e̱ ya tsita empꞌö mi ndönga ya jöꞌi.
17 Jange mi ñöwi ya xodyo ha yá nijö, ne gatho nu maꞌra mi honga Jö, ne hyaxtho mi

ꞌyonu̱ har tai̱ mi zo ya jöꞌi.
18Bi ntsaẖñökiwi ꞌra ya utate te gatho bentho. ꞌRa mi enö da tꞌumba gatho nöꞌö ne ár

ndoꞌyo, maꞌra mi enö nunar mfödi da jakagihu̱ ga ꞌbu̱hu̱ xiñho. Ne mi eñꞌu̱:
—Tema ne da xiju̱ nunar ñꞌoẖo̱ xa te gatho mö.
Ha maꞌra mi enö:
—Atho noṉga maꞌra ya ꞌraꞌyo jö.
Mimönga njapꞌu̱ ngetho ar Pablomi xipabi ár hogamhö ar tsi HmuHesu, ne armenga

nte.
19 Nepꞌu̱ bi tsꞌixa ar Pablo ha nꞌar mhuntsꞌi mi tꞌoṯꞌa har nꞌar tsi tꞌoẖo̱ xki thuꞌspa ár

thuhu yá jöꞌu̱ Ares. Ne bi tꞌembabi:
—Hage da tsa̱ gi ꞌyotkagihe ar ꞌñu nunar ꞌraꞌyo ntꞌuti gi ꞌyo gi mö.
20Ngetho gi xikagihe nöꞌö hinxta oẖe. Di ne ga pöhe te di boṉga nuya mhö gi mö.
21 Bi mönga njapꞌu̱ ngetho gatho ya me Atena ne nuya nzoẖo̱ mi ꞌbu̱hnu̱, xki nzöi nda

mhuntsꞌi hoṉse̱ nda mpede tema xki bödi maꞌraꞌyo.
22Nuꞌmú̱ ar Pablo bi mꞌa̱ madeda ar mhuntsꞌi har tsi tꞌoẖo̱ Ares, ne bi ꞌñenö:
—Nuꞌahu̱ gar me Atenahu̱, xta pödi xa gi peẖu̱ ngu mönga ri ntꞌumbihu̱.
23Ndi tho ha ri nijöhu̱ habu̱ gi ndöñhu̱, da handa habu̱ gi exu̱ ri jöhu̱, mi tu nꞌar ntꞌofo

enö: Ka ꞌbu̱kwa nöꞌö ar Jö hingi födi. Nunar Jö gi ndöñhu̱ ne hingi pöhu̱, getꞌö nöꞌö xta e
ga xiꞌahu̱.

24 Nöꞌö ar Jö togo bi hyoka ar ximhai̱ ne gatho te jawa, go geꞌö ar ndö mhetsꞌi ne ar
ximhai̱, hingi ꞌbu̱ ha ya nijö xi hyoka ya jöꞌi.

25 Hingi japar ꞌbeḏi nöꞌö te da moꞌ̱spa ya jöꞌi, ngetho geꞌö togo hö ar te, ne ꞌraju̱ ar
ndöhi ga joxa ma hñöhu̱, ne ꞌraju̱ gatho nöꞌö di hoñhu̱.

26 Ha nꞌadar jöꞌi bi japi bi boṉga gatho ya meximhai̱, ne bi xanga xog̱e ár nxidi ar
ximhai̱. Xi hñuꞌspa hangu njey̱e̱ da mꞌu̱i, ne habu̱ tsoṉga ár meṯi.

27 Bi japꞌu̱ ne nga hoñhu̱ Jö, xömhö ga tiñhu̱, xa majöni hingi yapꞌu̱ di ꞌbu̱hu̱.
28 Ngetho di ꞌbu̱hwihu̱ꞌö, di ꞌñöñhu̱, ne go gekagihu̱ ngu neꞌö. Jangu bi ꞌñenga ꞌra ri

duhuhu̱: Nuju̱ go yá bötsigihu̱ Jö.
29 Jange nuꞌmu̱ yá bötsigihu̱ Jö, hinga ma ga möñhu̱ ñheẖwi Jö nꞌar tsita xi thoka ar

kꞌaxtꞌaboj̱ö, wa ar tꞌaxboj̱ö, wa ar do, ngu xi bense̱ xi hyoka ya jöꞌi.
30Nuya pa xi thogi, Jö himbi jamasu nuna tema bi ꞌyoṯꞌa ya jöꞌi himi pöꞌö. Ha nupya

hö, ne gatho ya jöꞌi da ꞌyoṯꞌwa yá ntsoꞌ̱mi.
31Ngetho Jö xi hñuxa nꞌar pa hamꞌu̱ ma da hñöꞌspa majöni gatho nuya jöꞌi xi mꞌu̱kwa

har ximhai̱, ma da ꞌyoṯꞌa har hoga tsꞌutꞌwi. Ha nöꞌö togo xi hñutsꞌi da hñöxamajöni, getꞌö
togo bi ñꞌuꞌö núꞌmu̱ mi koꞌspa ár te.

32Nu mi ꞌyoꞌ̱u̱ da mengi da nte nuꞌu̱ xi du, ꞌra mi thentho ne maꞌra mi enö:
—Manꞌar pa gi pengi gi zokagihe nöꞌö gi mö.
33Nuꞌmú̱ ar Pablo bi ma bi zopꞌu̱ habu̱ mi ꞌbu̱ꞌu̱.
34Ha ꞌra bi ñꞌemu̱i nemi ñꞌowi, nꞌa már thuhu ar Nisio mar ndö nꞌehe har mhuntsꞌinu̱,

nꞌar ꞌbeẖñö már thuhu Damari, ne maꞌra ya mengunu̱.
18

Ar Pablo mi ꞌbu̱ Nkorinto
1Mꞌef̱a ar Pablo bi boṉga Atena, bi ma har hnini Nkorinto.
2Ka bi nthew̱inu̱ nꞌar xodyo már thuhu Akila, mar me Ponto. Ja xki ꞌñe har hai̱ Italia,

mi ñꞌowi ár ꞌbeẖñö, ár thuhu Prisila. Xki boṉ̃ꞌu̱ har hnini Nroma, ngetho ar ndö Klaudio
bi mö nda tꞌeṉga gatho ya xodyo mi ꞌbu̱hnu̱. Ar Pablo bi ma ba tsu̱ꞌu̱.

3 Bi ma ba ꞌbu̱hwiꞌu̱, ngetho nꞌadar ꞌbef̱i mi peꞌ̱u̱, ma ya hoka ngudutu nꞌa ngu nꞌaꞌu̱.
4 Gatho ya pa ntsay̱a,̱ ar Pablo mi pa ha yá nijö ya xodyo mi ñöwi. Ne mi umbár mu̱i

mi nehmö nda ñꞌemu̱i ya xodyo ne nuꞌu̱ hingya xodyo.
5Mi zo̱ ar Sila ne ar Timoteo, xki ꞌñe Nmasedonia. Numi nthew̱i ar Pablo, xami umbár

mu̱i mi xipabi ar hoga mhö ya xodyo, mi embabiꞌu̱ nunar Hesu gehnu̱ ar Kristo.
6 Ha nuya xodyo bi dox̱tho ne mi tsani. Nuꞌmú̱ ar Pablo bi hwötꞌa ár he, ne bi

ꞌñembabiꞌu̱:
—Nuꞌahu̱ go xka ntsꞌokseẖu̱. Nuga hinte ma thai̱ di tuga. Nupya di mapꞌu̱ ma ga zo

nuꞌu̱ hingya xodyo.
7Ar Pablo bi boṉi bi ma hár ngu nꞌar ñꞌoẖo̱ már thuhu ar Husto, xa mi honga Jö. Nor

nguꞌö mi ꞌbu̱ getꞌu̱ ár nijö ya xodyo.
8Nepꞌu̱ nꞌar ñꞌoẖo̱ már thuhu ar Krispo, már ndö ha yá nijö ya xodyo, bi ñꞌemu̱i ar tsi

Hmu Hesu, nunu̱ ne gatho nuꞌu̱ mi ꞌbu̱ hár ngu. Ne nzey̱e̱ ya me Nkorinto bi ꞌyoṯwa ár
mhö Jö, bi ñꞌemu̱iꞌu̱, ne bi nxixthe.

9Nꞌar nxui ar tsi Hmu bi zo ar Pablo ngu nꞌar tꞌi, ne bi ꞌñembabi:
—Yo gi ntsu, mönga ar mhö, yo ma gi ñhe.
10 Ngetho nuga di ꞌbu̱hwi, hinjoꞌo togo da gu̱xa ár ꞌye̱ da ꞌyoṯꞌar tsꞌomꞌu̱i. Ha nunar

hnininu̱ ꞌbu̱ nzey̱e̱ ya jöꞌi xta hwahni da ñꞌemu̱igi.
11 Jange ar Pablo bi gohnu̱ nꞌa njey̱e̱ made har hnini Nkorinto, mi utwa ya jöꞌi ár mhö

Jö.
12Bi zoṯa nꞌar pa ya xodyo bi meꞌ̱sa nꞌadar nkohi bi gu̱ ar Pablo, ne bi ziꞌspa ar tsꞌu̱tꞌwi.

Nuya paꞌu̱ ar Galio mar ndö núnu̱ har hai̱ Akaya.
13Ne bi ꞌñenga ya xodyo:
—Nunar ñꞌoẖoṉu̱ u̱tꞌa ya jöꞌi hinda ndönga Jö ngu mönga ár tꞌofo ar Moise.
14Ar Pablo mi fu̱di nda ñömhö, ha nunar ndö Galio bi ꞌñemba ya xodyo:
—Nuꞌmu̱ tema xi jaꞌahu̱, wa nuꞌmu̱ xi ꞌyoṯꞌa nꞌar döta tsꞌoki, nuꞌmú̱ hö, da tsa̱ ga oṯꞌahu̱,

nuꞌahu̱ gar xodyohu̱.

15 Ha nuꞌmu̱ hoṉse̱ gi noṉ̃hu̱ ya mhö, ya thuhu, ne yá ꞌbef̱i ri tꞌofohu̱, nuhu̱ tema gi
peẖu̱. Hindi ne gi ju̱gagihu̱ ngu ar tsꞌu̱tꞌwi.

16Ne bi tꞌeṉga hár tsꞌu̱tꞌwi.
17Nuꞌmú̱ nuꞌu̱ himya xodyo bi gu̱ ar Sostene, ár ndö ár nijö ya xodyomi ꞌbu̱ har hniniꞌö,

xa bi feṉza hár nthandi ar ndö Galio, ha nunu̱ himbi dupa ár mu̱i.
18Ar Pablo bi gohnu̱ ma nzey̱e̱ ya pa. Mꞌef̱a bi ꞌñe ya ku, bi mew̱i ar Akila ne ar Prisila,

bi ꞌraxa ar ñhoṉthe bi ma har hai̱ Nsiria. Nu mi ꞌyo ar ꞌñu, ar Pablo bi ꞌñöxa ár xtö núnu̱
Nsenkrea, ngetho xki ñötꞌwa Jö.

19Nu mi zoṉga Efeso, ka bi hyeẖnu̱ ar Akila ne ar Prisila, ne nöꞌö bi yu̱tꞌa ha yá nijö yá
mixodyowi mi ñöwi.

20Nuya mengunu̱ mi ap̱ar möte nda gohnu̱ ꞌra ya pa, ha nunar Pablo himbi ne.
21 Jange bi ñꞌehwi, ne bi ꞌñembabi:
—Mahyoni ga ꞌbu̱ Herusalen, ma ga thohnu̱ ar daṉgo ba epꞌu̱. Mꞌef̱a ga pengi ga

kꞌösꞌahu̱, nuꞌmu̱ njapꞌu̱ ne Jö.
Ne bi gu̱ ar motsa ba poṉu̱ Efeso.
Ar Pablo bi menga Antiokia, ne bi du̱ꞌma ár hñu mꞌa̱tꞌi mi mömba ár mhö Jö

22Nu mi zoṉga Nsesarea, bi thogi ndi ma Herusalen, ma ba zeṉgwa ya ku. Nepꞌu̱ bi gu̱
ar ꞌñu bi ma Antiokia.

23Ka bi gohnu̱ ꞌra ya pa. Ne bi mengi bi boṉi, ma ba kꞌöꞌsa nꞌa ngu nꞌa ya hnini har hai̱
Galasia, ne har hai̱ Frigia. Mi xipa ya ku hyaxꞌmu̱ nda zeṯa yá ñꞌemu̱i, nda umbyá mu̱i
nda mpef̱i.

Ar Apolo bi mömba ár mhö Jö núnu̱ Efeso
24 Nuya paꞌu̱ nꞌar xodyo már thuhu Apolo bi zoṉga Efeso. Mar me Alejandria, xaka

mbödi te nda mö, ne mi pötwa xiñho ár Tꞌofo Jö.
25 Nunu̱ xki tꞌutꞌwabi ár ꞌñu ar tsi Hmu, xa mi umba ár mu̱i mi mömba ár mhö ar tsi

Hmu, ne njapꞌu̱ mi uta maꞌra, mödi hoṉse̱ mi pötwa ár xixthe ar Xuwa.
26 Bi ndu̱i bi zo ya xodyo ha yá nijöꞌu̱, hinto mi tsu. Ha nu mi ꞌyox̱a ar Prisila ne ar

Akila, bi zixyu̱ nꞌampꞌu̱, bi utwabi xiñho ár ꞌñu Jö.
27Nunu̱ mi ne nda ma Akaya, ne nuya ku me Efeso bi hñuꞌmba ár mu̱i. Ne bi mem̱pa

nꞌar heꞌ̱mi nuya ku mi ꞌbu̱hnu̱ Akaya nda numañho núꞌmu̱ nda zoẖo.̱ Nu mi zoṉ̃ꞌö, xa bi
max̱a gatho nuꞌu̱ xki hwëkwa Jö nda ñꞌemu̱i.

28Ngetho xa mi umba ár mu̱i mi kotwa yá ne ya xodyo madeda ya jöꞌi, ne mi otꞌwa ar
ꞌñu hár Tꞌofo Jö, nda böꞌu̱ ar Hesu gehnu̱ ar Kristo.

19
Ar Pablo mi ꞌbu̱ har hnini Efeso

1Núꞌmu̱mi ꞌbu̱hnu̱ Nkorinto ar Apolo, ar Pablo bi thota ar ꞌñu tho ha ya tꞌoẖo̱ ba tsoṉga
Efeso. Ka bi nthew̱inu̱ ꞌra ya gamfi.

2Ne bi ꞌyam̱babi:
—Ha ga hñöñhu̱ ár Hñö Jö núꞌmu̱ nga ñꞌemu̱ihu̱.
Bi döꞌu̱:
—Hinꞌö, hindi pöhe teme ár Hñö Jö.
3Nuꞌmú̱ ar Pablo bi ꞌyam̱babiꞌu̱:
—Tema xixthe xka hñöñhu̱ ꞌmu̱.
Nuꞌu̱ bi ꞌñeñꞌu̱:
—Ár xixthe ar Xuwa.
4Ar Pablo bi ꞌñembabiꞌu̱:
—Ar Xuwa mi xixthe ya jöꞌi xki ꞌyoṯꞌwa ár ntsoꞌ̱mi yá tsꞌoki. Ne bi xipabi mi mahyoni

nda ñꞌemu̱i togo nda ꞌñepꞌu̱ mꞌef̱a. Mi noṉga ar Hesu togo ar Kristo.
5Nu mi ꞌyo̱ njapꞌu̱, bi nxixtheꞌu̱ hár thuhu ar tsi Hmu Hesu.
6Nepꞌu̱ ar Pablo bi hñuꞌspa ár ꞌye̱ ya ku, ne bi hñöñꞌu̱ ár Hñö Jö. Bi ndu̱i bi ñö maꞌra ya

hñö, ne mi ñöꞌu̱ ngu mi xipa ár Hñö Jö nda möñꞌu̱.

7Nuya mi ꞌbu̱hnu̱ mi tsu̱ ngu ꞌreṯꞌamayoho ya ñꞌoẖo.̱
8 Ar Pablo mi ku̱tꞌa ha yá nijö ya xodyo. Mi ñöwi ne himi ntsu mi mömba ár mhö Jö,

ne mi umba ár mu̱i mi utyu̱ ár tsꞌu̱tꞌwi Jö. Hñu nzönö bi japꞌu̱.
9 ꞌRa bi gotꞌa yá mfeni, himbi ne bi jamfi, ne madeda ya jöꞌi, mi tsamba ár ꞌñu Jö. Jange

ar Pablo bi ꞌweka ya gamfi, ne hyaxꞌmu̱ mi uta ha nꞌar ngu ntꞌuti, már meṯi nꞌar utate
már thuhu ar Tirano, mar mengunu̱.

10 Yo njey̱e̱ bi japꞌu̱, ne gatho nuꞌu̱ mi ꞌbu̱ har hai̱ Asia bi ꞌyoṯwa ár mhö ar tsi Hmu
Hesu, ngu ya xodyo ne nuꞌu̱ himya xodyo.

11Ar Pablo bi ꞌyoṯꞌa nzey̱e̱ ya döta ntꞌudi mi hömpa ár tsꞌeḏi Jö.
12 Nꞌandi hoṉse̱ mi thöꞌspa yá nthuꞌmxi ne maꞌra yá dutu xki hye ar Pablo, ne nda

thöꞌspa habu̱ mi ꞌbu̱ ya daṯhi, mi thitsꞌi, ne ya tsꞌondöhi mi poṉi mi heꞌ̱u̱.
13Ne ꞌra ya xodyo ma ya gu̱ka ndöhi, habu̱ gatho mi ꞌyo mi ju̱ka ya tsꞌondöhi, nꞌa mbi

beñꞌu̱ nda ꞌyeṉga ya tsꞌondöhi nda nom̱ba ár thuhu ar tsi Hmu Hesu nꞌehe. Njanu̱ mi
embabi ya tsꞌondöhi:

—Di noṉ̃he ár thuhu ar Hesu nöꞌö noṉga ar Pablo, di xiꞌahe gi poṉ̃hu̱.
14Mi pe̱ njanu̱ nuꞌu̱ yoto yá tꞌu̱ nꞌar ñꞌoẖo̱ már thuhu ar Seba, mar xodyo ne már ndö

ya möjö.
15Ha núꞌmu̱ mi eṉga nꞌar tsꞌondöhi, nunu̱ bi dödi ne bi ꞌñenö:
—Nuga di pödi togo ar Hesu, ne di pödi togo ar Pablo. Xi nuꞌahu̱, togoꞌihu̱.
16Nöꞌö ar ñꞌoẖo̱ xki nthex̱kwi ar tsꞌondöhi, bi ꞌyeṉgar nsag̱i ne bi ꞌyentꞌa nuya ñꞌoẖoy̱u̱.

Bi ntöte, ne nuya ñꞌoẖo̱ núꞌmu̱ mi boṉga nhixtꞌitho har ngu, mi nthem̱fotho, ne xa xki
ntsꞌeṉi.

17Gatho ya me Efeso, ya xodyo ne nuꞌu̱ himya xodyo, bi ꞌyox̱a nöꞌö xki thogi, jange xa
bi zuꞌu̱, ne xa mi tꞌeꞌspár nsu ár thuhu ar tsi Hmu Hesu.

18Nzey̱e̱ nuꞌu̱ xki ñꞌemu̱i mi e madeda gatho ya ku mi dam̱ajöni nöꞌö xki ꞌyoṯꞌu̱.
19Nzey̱e̱ ya ku ma ya ñꞌete bi hñöxa yá heꞌ̱mi bi tsꞌötꞌa habu̱ xki mhuntsꞌa gatho. Nu

mi nuꞌu̱ hangu xki ꞌbep̱ꞌu̱, mi tsu̱ ngu ku̱tꞌanthebe ya nthebe ya tꞌaxbojö.
20Njapꞌu̱ xa mi ntu̱nga ár mhö ar tsi Hmu ne mi nheki ár tsꞌeḏi.
21 Mi wadi da tho gathoyu̱, ar Pablo bi beni nda tho Nmasedonia ne Akaya, ne nda

zoṉga Herusalen. Ne mi enö:
—Xka jwadi ga ꞌbu̱hnu̱ Herusalen, mahyoni ga ma Nroma nꞌehe.
22Ne bi meẖna yoho yá max̱te bi ma Nmasedonia, ar Timoteo ne ar Erasto. Ha nöꞌö bi

gohnu̱ Asia maꞌra ya pa.
Ar mu̱xmajöꞌi núnu̱ Efeso

23Nuya paꞌu̱ bi mu̱xma ya me Efeso, ngetho mi mhömba ár ꞌñu Jö.
24Mi ꞌbu̱hnu̱ nꞌar ñꞌoẖo̱ mar thuhu ar Demetrio. Már ꞌbef̱iꞌö mi hoka ya tsita ma ya

tꞌaxboj̱ö. Mi kꞌoꞌspabi ár nijö yá tsita ar Diana, mi pap̱a ya jöꞌi. Njapꞌu̱ nuꞌu̱ togo mi mpe̱
nor ꞌbef̱inu̱, mi tö nzey̱e̱ ya bojö.

25Ar Demetrio bi muntsꞌa gatho nuꞌu̱ mi pe̱ nunar ꞌbef̱inu̱, ne bi ꞌñembabiꞌu̱:
—Ha gi oẖu̱ ñꞌoẖoẖu̱. Gi pöhu̱ xiñho, nunar ꞌbef̱inu̱ fax̱ju̱ di töhu̱ nzey̱e̱ ar bojö.
26Xka ꞌyoẖu̱ ne xka hyanthu̱ ar Pablo, ꞌyo xipa ya jöꞌi nuya tsita hoka ya ñꞌoẖo,̱ hingya

jöꞌu̱. U̱tꞌa ya jöꞌi, ne nzey̱e̱ xi ꞌweke teṉ̃ꞌö, hinge hoṉsew̱a Efeso, xi japꞌu̱ xog̱e har hai̱ Asia.
27Nunar tsꞌokinu̱, hinge hoṉtꞌa da hwata ma ꞌbef̱ihu̱. Da tsa̱ da mꞌe̱ ár nsu ár nijö ma

tsi nönöhu̱ Diana, ne da mꞌe̱ ár nsunda nuna togo ndönga gatho ya jöꞌiwa me Asia, ne
gatho ya meximhai̱.

28Mi ꞌyox̱a gatho nuꞌu̱ mi pe̱ nunar ꞌbef̱inu̱, xa bi mbo̱ yá kwe,̱ ne mi hex̱a ya mhafi, mi
eñꞌu̱:

—Döta ar tsita Diana, ár meṯi ya me Efeso.
29Gatho ya mengunu̱ himi pödi te nda beñꞌu̱, ne nꞌa mfenitho bi nixtꞌi bi ma habu̱ xki

nzöi mi tꞌoṯꞌa ya mhuntsꞌi. Ne bi nju̱ ar ku Gayo ne ar ku Aristarko, ya me Nmasedonia,
yá ñꞌohu̱ ar Pablo.

30Ar Pablo mi nehmö nda yu̱tꞌi nda zo ya jöꞌi, ha nuya ku mi ꞌbu̱hnu̱ himbi hyeg̱i.

31 ꞌRa ya ndö me Asia mi ntsixkwi ar Pablo, bi mem̱pa ar nzeṉgwa hinge nda ma har
döta mhuntsꞌi.

32 Nu har mhuntsꞌi, ꞌra mi mafi mi mönga nꞌar mhö, maꞌra mi mönga manꞌa, ngetho
ya jöꞌi himi pödi tema nda beni, ne maꞌra himi pödi yoꞌö xki mhuntsꞌi.

33Nuya xodyo bi gu̱ka ar Handro nda zohmö ya jöꞌi. Bi jár ꞌye̱ bi xipa ya jöꞌi nda ñhe,
ne nda tsa̱ nda ñönga yá mixodyowi.

34Núꞌmu̱ mi bö ya jöꞌi mar xodyo nꞌe, bi ndu̱i nꞌatꞌwu̱ bi mafi ntsꞌeḏi ngu yo xeṉimpa,
mi eñꞌu̱:

—Döta ar tsita Diana ár meṯi ya me Efeso.
35Nepꞌu̱ nꞌár max̱te ár ndö ar hnini, núꞌmu̱ mi wadi bi japi bi ñhe ya jöꞌi, bi ꞌñembabi:
—Ndadahu̱ gar menguhu̱wa Efeso, togo hingi pödi nuya me Efeso supa ár nijö ma

tsitahu̱ Diana, ne ár njötꞌi ba kö mhetsꞌi.
36Nuꞌmu̱ hinjoꞌo togo da tsa̱ da koṉi, xiñho gi ñheꞌu̱ ne hinge dama gi ju̱xa ri ꞌyeẖu̱.
37Xka tsihu̱wa nuya ñꞌoẖoy̱u̱ hinte xi bë har nijö, ne hinxi ñömañꞌu̱ ma tsitahu̱.
38 Nuꞌmu̱ ar Demetrio ne nuyá ñꞌowi ja te da gaꞌ̱spa ya nzay̱a,̱ ꞌbu̱ꞌu̱ da ꞌyoṯsꞌe. Jange

ꞌbu̱ nuya tsꞌu̱tꞌwiyu̱, dá ngax̱te nꞌa ngu nꞌa.
39Ha nuꞌmu̱ ja manꞌa te gi ngax̱tehu̱, ma ga eṉthu̱ nꞌar mhuntsꞌi habu̱ da tsa̱ da hogi.
40 Ma ga ntsuñhu̱ hinda thox̱kagihu̱ di ju̱xu̱ ya jöꞌi xta böꞌu̱ nöꞌö xi thopya, ngetho

nuꞌmu̱ da tꞌaṉgagihu̱, tema ga thöhu̱.
41Nu mi wadi bi mönga njapꞌu̱ ár max̱te ar ndö, bi fontꞌa ya jöꞌi.

20
Ar Pablo bi ñꞌonu̱ Nmasedonia ne Gresia

1Nu mi wa ar mu̱xmajöꞌi, ar Pablo bi zohna gatho ya ku, bi hñuꞌmba yá mu̱i, bi hyu̱fi,
ne bi ñꞌedi bi boṉi bi ma Nmasedonia.

2 Bi mengi bi thota habu̱ xki tho mꞌeṯꞌo mi tsoṉga ya ku, ne xa mi zofo mi huꞌmba yá
mu̱i. Bi japꞌu̱ gatho ar ꞌñu ndi ma Gresia.

3 Ka bi mꞌu̱hnu̱ hñu nzönö, mi ñhoki ndi ma Nsiria. Ha bi zo ár gu nuya xodyo xki
hñutsꞌi nda hyo núꞌmu̱ nda gu̱ ar motsa ndi manu̱, jange bi beni nda gax̱ta har hai̱
Nmasedonia manꞌagi.

4 Bi mew̱i ndi ma Asia ar Sopate me Berea, ar Aristarko ne ar Segundo ya me
Ntesalonika, ar Gayo me Derbe, ar Tikiko ne ar Trofimo ya me Asia, ne ar Timoteo.

5Nuya kuyu̱ bi mꞌeṯꞌo, ma ba toḇgagihe Ntroa. Ka dá ntheẖenu̱.
6Nuje da toꞌ̱mhe bi tho ar daṉgo núꞌmu̱ tsꞌi ar thuhme hingi jotsꞌi. Mꞌef̱a da poṉ̃henu̱

Mfilipo, da ꞌrañhe ar ñhoṉthe. Ku̱tꞌa mpa da ꞌyohe har dehe, ne da tsoṉ̃he Ntroa. Dá
ntheẖenu̱ ya ku xki mꞌeṯꞌo, ne da kohenu̱ ma yoto mpa.

Ar Pablo bi mhunskwi ya ku núnu̱ Ntroa ne bi ñꞌehwi
7Nöꞌö ár ꞌbeṯꞌo mpa ar hñöto, bi mhuntsꞌa gatho ya gamfi nda zipa ár tꞌoxi ar tsi Hmu.

Ar Pablo mi uti, mi zoṉga made nxui himi tsay̱aṯho, ngetho ma nda boṉga ár hyaxꞌö.
8Nunar ngu habu̱ xki mhuntsꞌi, mi to̱ mañö, ne xki tso̱ nzey̱e̱ ya ñotꞌi.
9Nꞌar tsꞌu̱ntꞌu̱ már thuhu Eutiko, mi huhnu̱ ha nꞌar ku̱tꞌahyatsꞌi. Bi zop̱ar tꞌöhö, ngetho

ar Pablo bi ñö yaꞌö. Mi mitꞌar tꞌöhö bi da̱ har hñu ntoṉgu. Ha bi nju̱tsꞌi, xki du.
10Nuꞌmú̱ ar Pablo bi göi, bi ꞌyoxa nöꞌö ar bötsi ne bi hyu̱fi. Ne bi ꞌñembabi ya ku:
—Yo gi ntsuhu̱, tetho.
11Bi box̱a manꞌagi habu̱ xki mhuntsꞌi. Bi heka ar thuhme, bi ziꞌu̱ ár tꞌoxi ar tsi Hmu bi

ñuñꞌu̱. Mꞌef̱a ar Pablo bi mengi bi ñö yaꞌö, ne mi ntheṉgxudi bi gu̱r ꞌñu bi ma.
12Ha nu mi tsꞌixa nöꞌö ar tsꞌu̱ntꞌu̱ xki dag̱i mi tetho, gatho ya ku xa bi hñu yá mu̱i.
Ar Pablo bi bo̱nga Ntroa ndi ma Mileto

13Nuje da ju̱he ar motsa da ꞌbeṯꞌohe, da möhe har hnini Nꞌason, ka nga ntheẖenu̱ ar
Pablo ngu dá möñhe, ngetho mi neꞌö nda ma watho.

14 Nda ntheẖenu̱ Nꞌason, da tsixe har motsa ndi ehe, da möhe mahyeg̱i har hnini
Mitilene.

15 Da poṉ̃henu̱, ne ár hyaxꞌö da tsoṉ̃he getꞌu̱ har xeṉi hai̱ Kio. Ár yopa da tsoṉ̃he ha
manꞌa xeṉi ár thuhu Nsamo, ne da kohe habu̱ ár thuhu Trogilio. Ár hñupa da tsoṉ̃he har
hnini Mileto.

16Ar Pablo xki beni hinge nda tho har hnini Efeso, ngetho himi ne ndamꞌu̱ nzey̱e̱ ya pa
har hai̱ Asia. Mi xoṉi nda zoṉga har hnini Herusalen, ma nda mꞌu̱ har daṉgo Pentekoste,
nuꞌmu̱ nda zam̱hö nda zoṉi.

Ar Pablo bi ñꞌehwi ya ku me Efeso núnu̱ Mileto
17Numi ꞌbu̱hnu̱ Mileto, ar Pablo bi mem̱pa ar nzeṉgwa yá ndö ar nijö Efeso, bi ꞌñembi

mi toꞌ̱mnu̱ Mileto.
18Nu mi zoṉ̃ꞌu̱ habu̱ mi ꞌbu̱ ar Pablo, bi ꞌñembabiꞌu̱:
—Nuꞌahu̱ gi pöhu̱ xiñho tengu ma mꞌu̱i núꞌmu̱ ndi ꞌbu̱hwihu̱ nuya pa xi thogi, nda

tsoḵwa har hai̱ Asia.
19Xta pep̱a ma tsi Hmuhu̱, hinxta ñꞌetsꞌi. Xta nöꞌma ma gida,̱ xta tho ya tsꞌomꞌu̱i nuꞌu̱

xi ꞌyoṯka ya xodyo, huꞌskathogi da hyogagiꞌu̱.
20Mödi njapꞌu̱, hinte xta ögi nöꞌö gi hoñhu̱ da jaꞌahu̱ ar ñho. Gatho xta utꞌahu̱ ha ya

mhuntsꞌi wa ha ri nguhu̱.
21 Nuꞌahu̱ gar xodyohu̱ ne nuꞌu̱ hingya xodyohu̱, xta zoꞌahu̱ gi ehu̱ hár nthandi Jö gi

ꞌyoṯhwu̱ ár ntsoꞌ̱mi, ne gi ñꞌemu̱ihu̱ ma tsi Hmuhu̱ Hesukristo.
22Ha nupya tsixka ár Hñö Jö gar ma Herusalen, mödi hindi pödi teme bi toḇgaginu̱.
23Hoṉse̱ di pödi xi xikagi ár Hñö Jö ha gatho ya hnini di thogi, bi toḇgagi ar faḏi ne ya

thogi.
24 Ha nuyu̱, hindi japamasu, ne hindi japa ma te da mep̱kase.̱ Nöꞌö di nega, ga johya

ga jwata nunar ꞌbef̱i bi ꞌraka ar tsi Hmu Hesu. Nor ꞌbef̱iꞌö, ga mömba ár hoga mhö noṉga
teme xi hwëgagihu̱ Jö.

25Ha di pöpya xiñho, nuꞌahu̱ xtá thopꞌu̱ xta xiꞌahu̱ ár tsꞌutꞌwi Jö, hingi ma gi penju̱ gi
hyandagihu̱ manꞌagi.

26 Jange di xiꞌahu̱, hingo ꞌba̱ ma ñöni núꞌmu̱ gi mꞌeẖu̱pya.
27Ngetho nuga hinte xta ögi. Gatho nöꞌö xi utka Jö, xta utꞌahu̱ nꞌehe.
28Di xiꞌahu̱, ntsuñhu̱, ne suhu̱ gatho ya gamfi xi ꞌyeṉtꞌahu̱ ri ꞌyeẖu̱ ár Hñö Jö, ngu nꞌar

maꞌ̱yo su yá tsi deṯi. Geseꞌ̱ö xi ꞌñexꞌahu̱ gi sufu̱ ár nijö ar tsi Hmu xi unga ár ji xi dai̱.
29Nuga di pödi nꞌehe, nu xkamagawa,ma da epꞌu̱ ꞌra ya tsꞌojöꞌi, da ne da hwatwa gatho

ár nijö Jö, ngu nꞌar miñꞌo hinte ma deṯi eg̱i.
30Hinge hoṉseꞌ̱u̱, ꞌra da boṉga madeda ri mhuntsꞌihu̱, ma gi möñhu̱ ꞌra ya ntꞌuti hinga

majöni, ne gi ꞌweju̱ ya ku gi tsixu̱.
31 Jange ntsuñhu̱, ne beñhu̱ nuꞌu̱ hñu njey̱e̱ parxui hinge ndi tsay̱a̱ ndi nöꞌma ma gida,̱

xa ndi hupꞌa ri mu̱ihu̱ nꞌa ngu nꞌa.
32Nupya tsi kuhu̱, di teṯꞌahu̱ Jö ne ár mhö mönga teme xi hwëkꞌahu̱. Gehnu̱ peꞌ̱sa ar

tsꞌeḏi da zeṯꞌa ri jamfihu̱, ne gi hñöñhu̱ gatho nöꞌö xi ñhötꞌwa nuꞌu̱ xi tꞌaxka yá mꞌu̱i.
33Nuga hinto xta hyoḵwabi ár bojö wa ár he.
34Ngetho nuga ngu gi pöseẖu̱, nuya ꞌyey̱u̱ xi max̱kagi xta mpef̱i xta tö nöꞌö ndi honse̱

ne nöꞌö honga nuꞌu̱ di ñꞌoꞌbe.
35 Hyaxꞌmu̱ xta utꞌahu̱ ga mpeẖu̱ njapꞌu̱, ne da tsa̱ ga fax̱u̱ nuꞌu̱ hinte peṯsꞌi. Ne ga

beñhu̱ nöꞌö bi mönga ar tsi Hmu Hesu, núꞌmu̱ bi ꞌñenö: Töte ár nzaṯho ga uñhu̱, hinge
nöꞌö ga höñhu̱.

36Nu mi wadi bi mönga njapꞌu̱ ar Pablo, bi ndaṉdihmöwi gatho ya ku, ne mahyeg̱i bi
ꞌyap̱a Jöꞌu̱.

37Gatho ya ku xa mi zoni, mi döta ár dumu̱iꞌu̱. Mi hu̱ ar Pablo ne mi tsu̱ꞌspa ár hmi.
38 Ngetho xa mi tu yá mu̱i mi ꞌyox̱a nöꞌö bi mönga ar Pablo, hinge nda mengi nda

hyandi. Bi ma ba exa har motsa, bi ñꞌehwi bi ma.

Ar Pablo bi ma Herusalen
1Nu nda ñꞌehe ya ku, da ju̱he ar motsa da möhe njöntho har xeṉi hai̱ ár thuhu Kos. Ár

hyaxꞌöpꞌu̱ da tsoṉ̃he manꞌar xeṉi hai̱ ár thuhu Roda. Mꞌef̱a da möhe har hnini ár thuhu
Patara.

2Núnu̱ Patara da tiñhe nꞌar motsa ndi ma Fenisia, dá pox̱enu̱ ne da möhe.
3 Nu ndi paẖe har dehe, da hanthe ha ma ngöhöhe ar xeṉi hai̱ Txipre. Da thothe da

möhe har hai̱ Nsiria, ngetho nöꞌö ar motsa ka ma nda zohnu̱ nöꞌö te mi hö har hnini Tiro
ꞌbu̱ har ñönthe, ne ka da kohenu̱.

4Ma da tsu̱henu̱ ya ku, ne da ꞌbu̱hwihenu̱ yoto mpa. Nuya ku xki nzinga ár Hñö Jö mi
xipabi ar Pablo hinge nda ma Herusalen.

5Mi wa ya yoto mpa, bi deṉgagihe gatho ya gamfi, yá ꞌbeẖñö ne yá bötsi. Da poṉ̃he
har hnini ma ba tsogagihe har motsa, ne ka da ndaṉdihmöhenu̱ har ñönthe da ap̱abihe
Jö.

6Nu nda ehe ya ku, da ñhu̱he nꞌa ngu nꞌa, ne da pox̱e har motsa, ha nuꞌu̱ bi mengi bi
ma yá ngu.

7 Núnu̱ Tiro bi göxa ar ꞌñu ndi ꞌyohe har dehe, ne da möhe har hnini Tolemaida. Da
zeṉgwahe ya ku, ne da kohwihenu̱ nꞌa pa.

8 Ár hyaxꞌö ar Pablo ne nuꞌu̱ ndi ñꞌohe, da poṉ̃he da möhe har hnini Nsesarea. Ne da
haxe hár ngu ar Lipe nöꞌö mi mömba ár mhö Jö, mi nꞌa nuꞌu̱ yoto ya max̱te xki thahna
har nijö Herusalen.

9Ar Lipe mi ꞌñe goho yá tꞌinxu himi nthöti, ne mi möñꞌu̱ nöꞌö mi xipa ár Hñö Jö.
10Da ꞌbu̱henu̱ ꞌra ya pa, ne bi zoẖnu̱ nꞌár mꞌeẖni Jö xki ꞌñe Nhudea, már thuhu Agabo.
11 Ba e bi kꞌöskagihe, bi hñömba ár bötꞌi ar Pablo, ne bi dutꞌa yá ꞌye̱ ne yá wa, ne bi

ꞌñenö:
—Ár Hñö Jö mö ma da dutꞌa njawa ya xodyo ꞌbu̱ Herusalen nöꞌö togo ár meṯi nuna ar

bötꞌinu̱, ne da daṯwa ha yá ꞌye̱ nuꞌu̱ ya jöꞌi hingya xodyo.
12 Nda oẖe njapꞌu̱, nuya ku ma ya mengunu̱ ne nuje, da tsaẖmöhe nga hökwe hinge

nda ma Herusalen.
13Ha nunar Pablo bi ꞌñenö:
—Yoꞌö gi zoñhu̱ ne gi tsoṯju̱ ma mu̱i. Nuga hinge hoṉse̱ di ꞌbu̱i da nsoṯkaginu̱

Herusalen, di ꞌbu̱i ga unga ma te di ñömba ár thuhu ar tsi Hmu Hesu.
14 Nda nuhe hinge nda tsa̱ nga hökwabihe hinge nda manu̱. Hinte da xife, hoṉse̱ da

eñhe:
—Da ꞌyoṯꞌa ngu ne ar tsi Dada.
15Mꞌef̱a nu mi tho nuya paꞌu̱, da ñhoje da möhe Herusalen.
16 Ba teṉgagihe ꞌra ya ku mi ꞌbu̱hnu̱ Nsesarea, nꞌa már thuhu Naso me Txipre. Mi

peꞌ̱sa nzey̱e̱ ya jey̱e̱ xki ñꞌemu̱i ar tsi Hmu Hesu. Gehnu̱ bi ꞌrakagihe ar seḵi hár ngunu̱
Herusalen.

Ar Pablo bi nju̱ har dönganijö
17Núꞌmu̱ nda tsoṉ̃he Herusalen, ya ku xa bi njohya bi zeṉgwagihe.
18Ár hyaxꞌö da meꞌ̱behe ar Pablo ma da kꞌöse ar Hakobo, ne ka xki mhushnu̱ gatho ya

ku ma ya ndö har nijö.
19Ar Pablo bi zeṉgwaꞌu̱, ne bi metwabi gatho nöꞌö xki ꞌyoṯꞌa Jö hár ꞌbef̱i xki tꞌumbabi,

nda hñöꞌspa ár mhö nuꞌu̱ hingya xodyo.
20Nu mi ꞌyoꞌ̱u̱ njapꞌu̱, bi nsundabi Jö, ne bi ꞌñemba ar Pablo:
—Tsi ku, gi pödi hangu ár nzey̱e̱ ya xodyo xi jamfibi ár mhö ar tsi Hmu Hesu, ne xa

umba yá mu̱iyu̱ tem̱ba yá ꞌbep̱ate ar Moise.
21 Xi nsipabiꞌu̱ gi uta ya xodyo bi ꞌbu̱ ha maꞌra ya hai̱, hinda dem̱ba ár tꞌofo ar Moise.

Enö gi hökwabi da hñuꞌspabi ar nseg̱i yá bötsi, ne hinda deṉga ma ntꞌumbihu̱.
22Xipya, te ga peẖu̱ ꞌmu̱. Ngetho nu xta böhyu̱ gi ꞌbu̱kwa, ma da mhuntsꞌa gathoꞌu̱.
23 Jange di xiꞌahe gi ꞌyoṯꞌa njawa: ꞌBu̱kwa goho ya ku ma da ꞌyoṯꞌa nꞌar ñhötꞌi xi ñötꞌwa

Jö.

24Tsitsꞌi mew̱i, ma gi nxu̱ju̱ nguma ntꞌumbihu̱, ne jutꞌi da ñꞌöxyu̱. Ne njapꞌu̱ da hyanda

gatho ma mixodyohu̱ gi oṯꞌa ngu mönga har tꞌofo, ne hinga majöni nöꞌö xi ꞌyoꞌ̱u̱.
25 Ha nuya gamfi hingya xodyo, xta xipabihe hinga mahyoni da ꞌyoṯꞌa ngu ma

ntꞌumbihu̱. Hoṉse̱ mahyoni hinda zi ya ñhuni xi ñhötꞌwa ya tsita empꞌö, hinda zipa yá
ji ya meṯi, hinda za ya meṯi hinxi pom̱ba ár ji, ne hinda mꞌeṉgwi manꞌa nöꞌö hingo ár
nthöti.

26 Nuꞌmú̱ ár hyaxꞌöpꞌu̱, ar Pablo bi zixa nuꞌu̱ goho ya ñꞌoẖo,̱ ne mahyeg̱iwi bi nxu̱kꞌu̱
ngu yá ntꞌumbiꞌu̱. Mꞌef̱a bi yu̱tꞌu̱ har dönganijö, ma ba mö hamꞌu̱ nda wa ya pa nda
ntꞌaxki, ne hamꞌu̱ nda zo̱ ar pa nda unga yá mꞌoṉ̃ho̱ nꞌa ngu nꞌa.

27Ne núꞌmu̱ ma nda wa nuꞌu̱ yoto mpa ntꞌaxki, ꞌra ya xodyo ya me Asia bi hyanda ar
Pablo mi ꞌbu̱ har dönganijö, bi ꞌyu̱tꞌa ya jöꞌi bi mbo̱ yá kwe,̱ ne bi gu̱ ar Pablo.

28Xa mi maꞌu̱ ntsꞌeḏi mi eñꞌu̱:
—Me Israelhu̱, fax̱je. Go gehnu̱ ar ñꞌoẖo̱ habu̱ gatho ꞌyo uta ya jöꞌi da ñömañꞌu̱ ma

hninihu̱, ma ꞌbep̱atehu̱ ne ma nijöhu̱. Ne xi ku̱tꞌa ꞌra ya jöꞌi hingya xodyo, hoṉse̱ tsꞌonga
ma jöpa nijöhu̱.

29Mi möñꞌu̱ njapꞌu̱, ngetho xki hyanda ar Pablo har hnini mi ñꞌowi ar Trofimo ar me
Efeso, mi hu yá mu̱iꞌu̱ ar Pablo xki zixa har nijö.

30 Jange gatho ar hnini bi mu̱xmatho, ne xa mi maꞌu̱. Bi watꞌu̱ bi mi ar Pablo, ne bi
gu̱tꞌi bi gu̱ka har nijö, ne dama bi njotꞌa ya goxthi.

31Minendahyoꞌu̱, ne bi nsipabi ar ndöndogu, gatho ar hnini Herusalenmimu̱xmatho.
32 Nuꞌmú̱, bi musnu̱ gatho ya ndogu ne yá ndö, bi nixtꞌi bi ma habu̱ xki mhuntsꞌa ya

jöꞌi. Nu mi hyantꞌu̱ mi epꞌu̱ ya ndogu ne yá ndö, bi hyep̱ꞌu̱ ar Pablo.
33Mi zoṉga ar ndöndogu, bi gu̱ ar Pablo, ne bi xipa togo nda xoṯꞌa yoho ya nthöhiboj̱ö,

ne bi ñꞌaṉi togoꞌö ne te xki ꞌyoṯꞌe.
34Ha nuya jöꞌi xa mi ñöxhnatho, nꞌañꞌo mi mönga nꞌa ngu nꞌa. Hinte bi zo ár mfeni ar

ndöndogu, jange bi beni mar ñho nda zixa habu̱ mi ꞌbu̱ ya ndogu.
35Nu mi zoṉga ha ya ꞌrendo ár goxthi yá nguꞌu̱, ya ndogu bi gu̱xta ar Pablo, ngetho ya

jöꞌi xa mi ne nda netꞌi.
36Ya jöꞌi mi ꞌbef̱a xa mi mafi mi eñꞌu̱:
—Dá du nöꞌö ar ñꞌoẖoꞌ̱ö.
Ar Pablo bi hñuꞌmba yá hmi ya jöꞌi

37Núꞌmu̱ ma nda tꞌetꞌa habu̱ mi ku̱ ya ndogu, ar Pablo bi ꞌñemba yá ndöꞌu̱:
—Ha da tsa̱ ga ñö nꞌa tsi tu̱i.
Bi döhnu̱ ne bi ꞌñenö:
—Atho gi ñö ar griego.
38Hinga geꞌe nöꞌö ar me Ehipto bi gu̱xa ya jöꞌi nda ntuhni peꞌ̱sa ꞌra ya pa, ne bi zixa ha

ya otꞌatꞌoẖo̱ nuꞌu̱ yonꞌaṯenthebe ya hyote.
39Ar Pablo bi dödi ne bi ꞌñenö:
—Hinꞌö. Nuga dar xodyome Tarso nꞌar döta hnini har hai̱ Nsilisia. Di aꞌ̱armöte gi ꞌraka

ar seḵi ga zo nuya jöꞌiyu̱.
40Ar Pablo mi tꞌumba ar seḵi nda ñö, bi mꞌa̱ ha ya ꞌrendo ne bi jár ꞌye̱ bi xipya jöꞌi nda

ñhe. Núꞌmu̱ hinto mi ñö, bi ndu̱i bi ñö ebreo, ne bi ꞌñenö:
22

1—Ha gi oẖu̱ ndadahu̱ di nkuhu̱, ne nuꞌahu̱ tatahu̱. ꞌYoẖu̱ ma ga xiꞌahu̱ nöꞌö xta oṯꞌe.
2Nuya jöꞌi mi ꞌyo̱ ar Pablo mi ñö ar hñö ebreo, gatho dama bi ñhetho. Nuꞌmú̱ ar Pablo

bi ꞌñenö:
3 —Nuga dar xodyo, da mꞌu̱ har hnini Tarso har hai̱ Nsilisia, da tewa Herusalen. Bi

utkagi ar utate ár thuhu ar Gamalie. Bi tꞌutkagi xiñho teme di boṉga ar tꞌofo bi zogagihu̱
ma palehu̱. Ne xa ndi umba ma mu̱i ndi ne nga pep̱a Jö, ngu gi oṯhu̱ gathoꞌihu̱ ar pania.

4Nuga nꞌehe da u̱tsa nuꞌu̱ togo mi teṉga nunar ꞌÑunu̱, ndi nehmö nga ho. Ndi ju̱ nda
njotꞌa har faḏi, hinge ndi jamasu ha ma ya ndo̱ wa ma ya ꞌbeẖñö.

5Nunar döngamöjö ne gatho ya dönziandö, da tsa̱ da dam̱ajöni bi ꞌraka ya heꞌ̱mi nga

höꞌspa ma kuhu̱. Ne da ma Ndamasko, ma nga ju̱ nuꞌu̱ mi teṉga nunar ꞌÑunu̱, ne nga tsi
Herusalen nda mfei̱.

Ar Pablo bi da̱majöni hanja bi ñꞌemu̱i
(Hch. 9:1‑19; 26:12‑18)

6 Núꞌmu̱ ndi ne ar ꞌñu txꞌu̱tho mi ꞌbeḏi nga ku̱tꞌa Ndamasko, ngu made mpa, nꞌa nda
thaṉi bi gobgatho nꞌa ra döta hyatsꞌi ba e mhetsꞌi.

7Da hwangi, ne da o̱ nꞌar mhö mi enö: Saulo, Saulo, yoꞌö gi u̱tsagi.
8 Nuga da thöti ne da embabi: Ndada, togoꞌi. Nöꞌö bi dötkagi: Nuga dar Hesu me

Nasare, togo gi u̱tsa.
9Nuꞌu̱ ndi ñꞌoꞌbe bi hyanda ar hyatsꞌi, ne xa bi ntsu, mödi himbi ꞌyoꞌ̱u̱ nöꞌö ar mhö mi

zokagi.
10 Nuga da aṉi ne da embabi: Ma tsi Hmuꞌi, tema gi ne ga pep̱ya. Nöꞌö bi ꞌñengagi:

Nangi di ma Ndamasko, ka gehnu̱ ma da nsiꞌaꞌi gatho nöꞌö xta beni gi pef̱i.
11Nunar hyatsꞌiꞌö xa mi ntsꞌeḏi, jange da ngoda,̱ ne nuꞌu̱ ndi ñꞌoꞌbe bi gu̱nkagi bi zixka

Ndamasko.
12Nuꞌmú̱ nꞌar ñꞌoẖo̱ már thuhu Anania, xami oṯꞌa xiñhomi tem̱ba yá ꞌbep̱ate arMoise,

ne gatho ya xodyo mi ꞌbu̱hnu̱ xa mi ñömañhobi.
13 Bi ma ba kꞌöskagi, ne mi zoṉga habu̱ ndi ꞌbu̱i, bi ꞌñengagi: Ma tsi ku Saulo, hñönga

ri nthandi. Ne bi tsa̱ da handa togo mi kꞌöskagi.
14 Nepꞌu̱ bi ꞌñengagi: Jö togo mi ndönga ma palehu̱, xi hwañꞌaꞌi ngi pö teme beni da

ꞌyoṯꞌe, ne gi hyandwa ár tsꞌeḏi, ne gi ꞌyoꞌ̱spa ár mhö Nöꞌö Togo ar Hogajöꞌi.
15Ngetho ma da meṉ̃ꞌaꞌi gi daṯwa majöni gatho ya jöꞌi nöꞌö xka hyandi ne xka ꞌyoḏe.
16Nuꞌmú̱, tema gi toꞌ̱mi. Nangi, möhö ma gi nxixthe, ne gi xu̱ka ri tsꞌoki, gi matꞌwa ár

thuhu ar tsi Hmu.
Ar Pablo bi mö hanja bi mꞌeẖni ma nda zo nuꞌu̱ hingya xodyo

17Nepꞌu̱ da penga Herusalen, nda tsoẖo̱ da ku̱tꞌa har dönganijö ma nga ndönga Jö, nꞌa
nda handatho nꞌa ngur tꞌi.

18Da handa ar tsi Hmu, mi engagi: Ngutꞌa poṉgwaHerusalen, ngetho nuya jöꞌi ꞌbu̱kwa,
hinda ma da ñꞌemu̱i nöꞌö ma gi daṯwa majöni gi noṉgagi.

19Ha nuga da embabi: Ma tsi Hmuꞌi, pöꞌu̱ xiñho ndi ku̱tꞌa ha yá nijö, ndi ju̱ nga etꞌa ar
faḏi ne ndi fe̱ nuꞌu̱ togo mi ñꞌemu̱iꞌi.

20 Núꞌmu̱ mi nhöꞌmba ár ji ar Teba togo mi dam̱ajöniꞌi, ka ndi ꞌbu̱hnu̱ nꞌehe. Hinda
hökwa nuꞌu̱ mi kꞌahni, nuga go da supa yá dutu ya hyote.

21Ha nunar tsi Hmu bi ꞌñengagi: Di ma, di peṉ̃ꞌaꞌi ma gi zo nuꞌu̱ hingya xodyo.
Ar Pablo mi o hár ꞌye̱ ar ndöndogu

22Nu mi mönga njapꞌu̱ ar Pablo, ya jöꞌi himbi ne bi ꞌyoṯsꞌe. Bi ndu̱i bi ñöxhnatho, ne
mi eñꞌu̱:

—Hñökwa ár te nunar ñꞌoẖoṉu̱, ngetho hindi ꞌñepi di tetho.
23Xa mi hex̱a ya mhafi, mi foṯa yá dutu ne mi pönsa ya hai̱.
24Nuꞌmú̱ ar ndöndogu bi mö nda thoka ar Pablo mbo ha yá nguꞌu̱ nda mfei̱, ne njapꞌu̱

nda mö tema xki ꞌyoṯꞌe, hanja ya jöꞌi xa xki mbo̱ yá kwe.̱
25Núꞌmu̱ mi nsoṯꞌe nda mfei̱, ar Pablo bi ꞌñemba nꞌar döndogu mi ꞌbaẖnu̱:
—Hage da tsa̱ gi feẖu̱ nꞌar ñꞌoẖo̱ meNroma, hingi pöhu̱ wa xi ꞌyoṯꞌa nꞌar tsꞌoki wa hinꞌö.
26Nu mi ꞌyo̱ njapꞌu̱ ar döndogu, dama ba xipa ár ndöpꞌu̱ nꞌehe, ne bi ꞌñembabi:
—Te ma gi japa nunar ñꞌoẖoṉu̱, ngetho ar me Nroma.
27Nuꞌmú̱ ar ndöndogu bi ma ba kꞌöꞌsa ar Pablo ne bi ꞌyam̱babi:
—Hage gar me Nroma.
Ar Pablo bi dödi:
—Hö, majöni.
28Nuꞌmú̱ nunu̱ bi ꞌñembabi:
—Nuga da jutꞌa nzey̱e̱ ar bojö, njapꞌu̱ bi tꞌexkagi ngu ar me Nroma.

Ar Pablo bi ꞌñenö:
—Ha nuga dar mengunu̱ nda mꞌu̱tho.
29Nu mi ꞌyo̱ njapꞌu̱ nuꞌu̱ ma nda hyu̱xtꞌi, dama bi zopꞌu̱. Gese̱ ar ndöndogu bi zu nꞌehe

núꞌmu̱ mi bödi mar me Nroma, ngetho xki ꞌbep̱a yá max̱te nda xoṯꞌe.
Ar Pablo bi ñö hár mhuntsꞌandö ya xodyo

30Ár hyaxꞌöpꞌu̱ ar ndöndogumi ne nda bödi tema xki ꞌyoṯꞌe, bi mö nda thökwa ya boj̱ö
xki soṯꞌe. Ne bi zohna ya ndömöjö ne gatho yá ndö ya xodyo, bi ꞌyoṯꞌa nꞌar mhuntsꞌi, ne
bi gu̱kwa ar Pablo habu̱ mi ꞌbu̱ꞌu̱.

23
1Nuꞌmú̱ ar Pablo bi kꞌötꞌa yá ndö ya xodyo, ne bi ꞌñembabi:
—Ma tsi kuhu̱, nuga gatho ya pa xta ꞌbu̱i hinte xta tsam̱añꞌu̱ hár nthandi Jö.
2Geꞌmú̱ ar Anania togomar döngamöjö, bi ꞌbep̱a nuꞌu̱ mi ꞌba̱ getꞌu̱ habu̱mi ꞌba̱ ar Pablo

nda meṯꞌwa ár ne.
3Nuꞌmú̱ ar Pablo bi ꞌñembabi:
—Jö ma da ꞌraꞌa ri mfei̱, nemhñö jöꞌi. Xka hñupꞌu̱ gi hñöska majöni ngu huxa har tꞌofo

bi ꞌyotꞌa ar Moise. Hanja gi tsꞌoka nunar tꞌofo ꞌmu̱, xka ꞌbep̱a togo xi meḇgagi.
4Nu maꞌra ya jöꞌi mi ꞌbu̱hnu̱ bi ꞌñembabi:
—Hage njapꞌu̱ gi thöta ar döngamöjö pep̱a Jö.
5Nuꞌmú̱ ar Pablo bi dödi:
—Tsi kuhu̱, nuga hinge ndi pödi ha go mi gehnu̱ ar döngamöjö, ngetho xi tꞌotꞌa njawa:

Yo ma gi tsanga nꞌár ndö ri hnini.
6Ar Pablomi numi ꞌbu̱hnu̱made ya deṉgamöjö nemade ya deṉgaꞌbep̱ate, bi ñö ntsꞌeḏi

ne bi ꞌñenö:
—Ma kuhu̱, nuga dar deṉgaꞌbep̱ate ngu gatho ma pale nꞌehe. Xi mꞌaḇgagiwa hár

nthandi ya ndö, ngetho di jamfi da mengi da nte nuꞌu̱ xi du.
7Numimönga njapꞌu̱ ar Pablo, ya deṉgaꞌbep̱ate ne ya deṉgamöjö bi ndu̱i bi ntsaẖñöki

nꞌa ngu nꞌa, ne njapꞌu̱ bi ñhe ar mhuntsꞌi.
8Ngetho nuya deṉgamöjö eñꞌu̱, nuꞌu̱ togo xi du, hindamengi da nte, ne hingi ñꞌemu̱iꞌu̱

ꞌbu̱ ya eṉxe,̱ hingi ꞌbu̱ yá pa ya jöꞌi ꞌnö. Ha nuya deṉgaꞌbep̱ate hö, eñꞌu̱ da mengi da nte
nꞌa, ꞌbu̱ ya eṉxe,̱ ne ꞌbu̱ yá pa ya jöꞌi.

9 Ne gatho xa mi ñöxhnatho. Nꞌa mbi mꞌa̱ ꞌra ya bötꞌofo ma ya deṉgaꞌbep̱ate, ne bi
ꞌñeñꞌu̱:

—Nunar ñꞌoẖoṉu̱ hinte ma tsꞌoki di timfe. Nuꞌmu̱ xi zo nꞌár pa nꞌar jöꞌi, wa nꞌar eṉxe,̱
ma ga oṯhu̱ Jö.

10 Xa bi gaẖni ar tuhni. Jange ar ndöndogu, mi tsu nda nxeṉga ar Pablo, bi zohna yá
ndogu nda e nda zixnu̱ nda ꞌñetꞌa habu̱ mi ꞌbu̱ꞌu̱.

11Nu mi nxui ar tsi Hmu bi zo ar Pablo ne bi ꞌñembabi:
—Pablo, yo gi tu ri mu̱i, ngetho ngu xka daṯkamajöniwa Herusalen, njapꞌu̱ ma gi daṯka

majöninu̱ Nroma nꞌehe.
Yá ñꞌu̱ni ar Pablo mi honga hanja nda hyo

12 Ár hyaxꞌö ꞌra ya xodyo bi mhuntsꞌi nda hyonga hanja nda hyo ar Pablo. Bi ꞌñetꞌu̱
made Jö hinte nda ziꞌu̱, mꞌeṯꞌo nda ꞌyoṯꞌa nöꞌö xki beñꞌu̱. Nuꞌmu̱ hinꞌö, ndá zu̱twa ár mfei̱
Jö.

13Mi tho yonꞌaṯe nuya ñꞌoẖo̱ mi mönga njapꞌu̱.
14Nuya ñꞌoẖoy̱u̱ bi ma ba kꞌöꞌsa ya ndömöjö ne ya dönziandö, bi ꞌñeñꞌu̱:
—Nuje xta ethe made Jö hinte ga tsihe, mꞌeṯꞌo ga hohe ar Pablo. Nuꞌmu̱ hinꞌö, dá zu̱je

ár mfei̱ Jö.
15 Jange nuꞌahu̱ ne gatho ya ndö, ꞌyaf̱u̱ ar ndöndogu da tsiñꞌahu̱ xudi ha ri mhuntsꞌihu̱.

Gi ꞌñemfu̱ gi ne gi pöhu̱ xiñho nöꞌö te xi ꞌyoṯꞌe. Ne nuje ma ga taj̱e har ꞌñu ga hohe, hinga
heẖe da zoḵwa.

16 Bi ꞌyo̱ nꞌár tꞌu̱ ár nju ar Pablo nöꞌö xki tꞌeḵwabi. Ngutꞌa bi ma ba kꞌöꞌsa ha yá ngu ya

ndogu ne bi xipabi.
17Nuꞌmú̱ ar Pablo bi zohna nꞌar döndogu, ne bi ꞌñembabi:
—Tsiꞌspa ri ndö nunar tsꞌu̱ntꞌu̱nu̱, ngetho ne da xipa ꞌra ya mhö.
18Nunar döndogunu̱ bi zixa habu̱ mi ꞌbu̱ ár ndö, ne bi ꞌñenö:
—Nöꞌö ar ꞌyofaḏi ár thuhu Pablo, bi ꞌyaḵa ar möte nga tsiñꞌa nunar tsꞌu̱ntꞌu̱nu̱, ngetho

höñꞌa nꞌar mhö ꞌnö.
19Nöꞌö ar ndöndogu bi mipa ár ꞌye̱ ar bötsi, ne bi zixa habu̱ bi ꞌyam̱base:̱
—Tema gi ne gi xikagi.
20Ar tsꞌu̱ntꞌu̱ bi ꞌñembabi:
—Ya xodyo xi ꞌyoṯꞌa nꞌar nkohi, ma da e da ꞌyaꞌ̱a ar möte gi tsiꞌspa ar Pablo xudi ha yá

mhuntsꞌandö, ngetho eñꞌu̱ ne da bödi xiñho tema xi ꞌyoṯꞌe.
21 Yo ma gi ꞌyoṯe, ngetho ngu yonꞌaṯe ya ñꞌoẖo̱ ma da ꞌñöthó. Xi ꞌñetꞌa made Jö hinte

ma da ziꞌu̱, mꞌeṯꞌo da hyo ar Pablo. Nuꞌmu̱ hinꞌö, dá zu̱twa ár mfei̱ Jö. Hoṉtꞌa toꞌ̱matho
tema gi mönge.

22 Ne ar ndöndogu bi ꞌñemba ar bötsi nda ma, ne hinto nda xipabi xki metwabi nöꞌö
ma nda thogi.

Ar Pablo bi ꞌbem̱pa ar ndö Feli
23 Nöꞌö ar ndöndogu bi zohna yoho ya döndogu, bi ꞌbep̱abi nda japi nda ñhoka

yonthebe ya ndogu watho, ne ngu̱dmi ma nꞌaṯe ya tog̱e, ne ma yonthebe ya ndogu hö
ya maza, nda maꞌu̱ har hnini Nsesarea ngu ar gu̱to nxui.

24Ne bi ꞌya̱ ꞌra ya fani nda nto̱ ar Pablo, ne nda tsꞌiꞌspa ar ndö Feli. Bi ꞌbep̱abi nda su
xiñho, hinte nda njapabi.

25Ne bi ꞌyotꞌa nꞌar heꞌ̱mi bi mem̱pa ar ndö Feli, mi enö njawa:
26Nuga dar Klaudio Lisia, di zeṉgwaꞌi ma hoga ndöꞌi Feli.
27Nunar ñꞌoẖoṉu̱ ár thuhu ar Pablo, bi gu̱ ya xodyo ꞌbu̱tho nda hyo. Ha nuga nda pödi

mar me Nroma, da tsixa ma ndogu, ma da ñöni.
28Ha ndi ne nga pödi tema mi hox̱ꞌu̱, jange da tsiꞌspa ha yá mhuntsꞌandö.
29Da pödimi thox̱a xki tsꞌokwa yá tꞌofoseꞌ̱u̱, ha hinte xki ꞌyoṯꞌe ndi ꞌñepi nda tho, hinge

ndi ꞌñepi nda tꞌetꞌa har faḏi.
30Ha nuga bi nsikagi xki mhuntsꞌa ya xodyo mi öthó nda hyo. Jange ngutꞌa dá peṉ̃ꞌaꞌi,

ne da xipabi nuꞌu̱ yá ngax̱te, go da gax̱ꞌaꞌi nöꞌö teme hoṯsꞌe. Di ne gi ꞌbu̱i xiñho.
31Nepꞌu̱ nuya ndogu, ngu xki mꞌep̱abi, bi zixa ar Pablo mi nxui har hnini Antipatri.
32Ár hyaxꞌö nuya ndogu mi ꞌyotho bi menkꞌu̱ habu̱ mi ꞌbu̱ꞌu̱. Hoṉse̱ nuya tog̱e bi zixa

ar Pablo.
33Numi zoṉ̃ꞌu̱ Nsesarea, bi umba ar heꞌ̱mi xki mꞌem̱pa ar ndö Feli, ne bi tꞌentꞌwa ha yá

ꞌye̱ ar Pablo.
34Nu mi wadi bi ne ar heꞌ̱mi ar ndö Feli, bi ꞌyaṉi habu̱ mar mengu. Ne nu mi bödi mar

me Nsilisia,
35 bi ꞌñembabi:
—Ga ox̱ꞌaꞌi nu xta ꞌñepꞌu̱ ri ngax̱te.
Nepꞌu̱ bi ꞌbep̱a togo nda su xiñho habu̱ mar nguhmö ar Erode.

24
Ar Pablo bi hñuꞌmba yá hmi yá nga̱xte hár nthandi ar ndö Feli

1Numi tho ku̱tꞌa mpami ꞌbu̱hnu̱ ar Pablo Nsesarea, bi zoṉga ar döngamöjömár thuhu
Anania, mi ñꞌowi ꞌra ya dönziandö, ne nꞌar ñꞌoẖo̱ már thuhu Tertulo mi fax̱a ya jöꞌi ha ya
tsꞌu̱tꞌwi. Bi zoṉ̃ꞌu̱ ma nda hyox̱hya nhemhñö ar Pablo hár nthandi ar Feli.

2Nepꞌu̱ bi tsꞌohna ar Pablo, ne numi zo̱ habu̱mi ꞌbu̱ꞌu̱, ar Tertulo bimu̱di bi ñö te gatho
mi hoṯsꞌe, ne bi ꞌñemba ar Feli:

—Di jamödihe, hoga ndö, ngetho xta peꞌ̱se nꞌar hogamꞌu̱i, ne tꞌoṯꞌa xiñho ar tsꞌu̱tꞌwi
ha ma hninihe, xaka mbödi gi ndö.

3Hoga ndö Feli, di top̱ꞌahe gatho ya pa habu̱ gatho gi ma, ga ꞌraꞌahe njamödi nuya ñho

xka ꞌyoṯꞌe.
4Hindi ne ga hökꞌahe ri ꞌbef̱i. Di aꞌ̱ahe gi jar möte gi ꞌyox̱kagihe nꞌa tsi tu̱i nöꞌö ma ga

xiꞌahe.
5 Xta tiñhe nunar ñꞌoẖoṉu̱, ñheẖwi nꞌar hñeni ꞌyo habu̱ gatho ꞌbu̱ ya xodyo u̱tꞌi. Di

pöhe go gehnu̱ ár ñöxhmu ꞌra ya jöꞌi teṉga nꞌar me Nasare.
6Nunu̱ mi ne nda tsꞌoka ma dönganijöhe. Jange nuje da ju̱he ndi ne nga höꞌsfe majöni

ngu mönga ma tꞌofohe.
7Ha nunar ndöndogu ár thuhu Lisia, ba ehe bi zimgagihe nunar ñꞌoẖoṉu̱.
8Nepꞌu̱ bi ꞌñenö, nuꞌmu̱ togominendangax̱te, nda enda gax̱ꞌaꞌi. Nenúꞌmu̱ xki hñöꞌspa

majöni, ma gi pöse̱ ha majöni nöꞌö di xiꞌahe.
9Gatho nuya xodyo mi ꞌbu̱hnu̱, bi ꞌñeñꞌu̱ majöni nöꞌö mi mönga ar Tertulo.
10Ar ndö Feli bi jár ꞌye̱ bi umba ar seḵi ar Pablo nda ñö, jange nunu̱ bi ndu̱i bi ꞌñenö:
—Di pödi peꞌ̱sa nzey̱e̱ ya jey̱e̱ gar ndö ha nunar hnininu̱, hinga ntsu ga thöta nuya ma

ngax̱te.
11Da tsa̱ gi ñꞌaṉi ne gi pödi xiñho, ja peꞌ̱sa ꞌreṯꞌamayohompa xta tsoṉga Herusalen ma

nga ndönga Jö.
12Hinto xi zu̱kagi di ntsaꞌ̱be manꞌa. Hinxi tsꞌu̱kagi di u̱tꞌa ya jöꞌi har dönganijö, ha ya

tꞌu̱lo nijö, wa har hnini.
13Nuya jöꞌiyu̱ hinda tsa̱ da hñubga ma hmi nöꞌö te hox̱kagi.
14 Nuga di dam̱ajöni di teṉga nunar ꞌÑunu̱, ne njapꞌu̱ di pep̱a Jö mi ndönga ma pale,

mödi nuyu̱ enö nꞌar tsꞌontꞌuti. Di jamfi gatho nöꞌö ximhönga hár tꞌofo arMoise, ne gatho
nöꞌö xi ꞌyotꞌa yá mꞌeẖni Jö.

15Nuga di ndoꞌ̱mi ngu mi ndom̱ꞌu̱ nꞌehe, Jö ma da gu̱xa manꞌagi nuꞌu̱ xi du, ya hogajöꞌi
ne ya tsꞌojöꞌi.

16 Jange hyaxꞌmu̱ di umba ma mu̱i ga peꞌ̱sa nꞌar hogamꞌu̱i, hinte ga tsam̱añꞌu̱ hár
nthandi Jö ne ya jöꞌi.

17Mi tho ꞌra ya jey̱e̱ ndi ꞌyo yapꞌu̱, da pengi nga umba ma ñhötꞌi Jö, ne nga hömpa nꞌar
mfaṯsꞌi nuꞌu̱ ma mixodyoꞌbe hyoya.

18 Go ndi oṯꞌö har nijö núꞌmu̱ mi hyangagi ꞌra ya xodyo me Asia. Bi zu̱kagi ndi nxu̱ki
ngu ma ntꞌumbihe, himbi tsꞌu̱kagi ndi u̱tꞌa nzey̱e̱ ya jöꞌi, ne himi mu̱xhyu̱.

19Go di ꞌbu̱kwaꞌu̱, da gax̱ꞌaꞌi nuꞌmu̱ peꞌ̱sa tema da hyox̱kagi.
20Dámönga nuyu̱ ꞌbu̱kwa nuꞌmu̱ xi dimgagi nꞌar tsꞌoki núꞌmu̱ bi tsꞌixkagi hármhuntsꞌi

ya ndöxodyo.
21Hoṉse̱ nöꞌö damönga ntsꞌeḏi ha yámhuntsꞌi, núꞌmu̱ nda enö: Ngi zonkagihu̱ ngetho

di jamfi da mengi da nte nuꞌu̱ xi du.
22 Núꞌmu̱ mi wadi bi ꞌyox̱a gatho ar ndö Feli, ngetho mi pöhnu̱ ár mꞌu̱i nuꞌu̱ togo mi

tem̱ba ár ꞌÑu ar tsi Hmu, bi ꞌyeṉtꞌa manꞌar pa, ne bi ꞌñembabiꞌu̱:
—Nu xta zo̱ ar ndöndogu Lisia, ka ga oṯhu̱ nꞌar ñhandi, ne ga pö xiñho nöꞌö gi xikagihu̱.
23Ne bi ꞌbep̱a nꞌar döndogu nda su xiñho ar Pablo, nda theṯsꞌu̱ nda boṉi, ne nda tꞌumba

ar seḵi nuꞌu̱ togo mi ne nda kꞌötsꞌi nda hñöꞌspa te mi honi.
24Mi tho ꞌra ya pa, ba e ar ndö Feli, mi ñꞌowi ár ꞌbeẖñö ár thuhu Drusila mar xodyo. Bi

ꞌbep̱a togo nda zixa ar Pablo, bi ꞌyox̱a ár jamfi ꞌbeꞌ̱spabi ar tsi Hmu Hesukristo.
25Ha núꞌmu̱ mi ndu̱ ar Pablo bi mönga nöꞌö xiñho ga oṯhu̱, ne ga ntsuñhu̱ hinga oṯhu̱

ya tsꞌoki, ne Jö ma da hñöxa majöni ar ngötsꞌi, nuꞌmú̱ ar Feli bi zu, ne bi ꞌñembabi:
—Di za̱ nöꞌö xka xikagi. Nu xta bongagi, ga zoñꞌaꞌi manꞌagi.
26Ar ndö Feli mi toꞌ̱mi nda umbar bojö nda hyeg̱i, jange himi tsay̱a̱ mi zohni nda ñöwi.
27Mi wa yo njey̱e̱ bi boṉga ar Feli ngu ar ndö, ne bi go ar Porsio Festo ngúr mponi. Ar

Feli mi ne nda gohwi xiñho ya xodyo, jange himbi hye̱ ar Pablo.
25

Ar Pablo bi ꞌya̱di nda da̱twa majöni ar Sesar

1 Ar Festo bi zoṉu̱ Nsesarea, bi box̱a ngur ndönu̱. Nepꞌu̱ ár hñupa bi ma ba tsoṉga

Herusalen.
2Nunu̱ ya ndömöjö ne maꞌra ya ndöxodyo, bi ma ba kꞌötsꞌi nda gax̱a nöꞌö xki ꞌyoṯꞌa ar

Pablo.
3 Bi ꞌyap̱a ar möte nda tsꞌi Herusalen, mi beñꞌu̱ nda ꞌñöthó ne nda daḵi nda hyo.
4Nunar Festo bi ꞌñembabiꞌu̱ bi jotꞌa ar Pablo har faḏi Nsesarea, ha nöꞌö ngutꞌa ma nda

menga injanu̱.
5 Bi ꞌñembabiꞌu̱:
—Nuꞌmu̱ togo tsa̱ da ma, möhö, ne nuꞌmu̱ ja te gi hyox̱u̱, ka gi ngax̱tehu̱nu̱.
6 Ar Festo bi mꞌu̱hnu̱ Herusalen hoṉse̱ ngu ma hñöto wa ꞌreṯꞌa mpa, ne bi menga

Nsesarea. Ár hyaxꞌöpꞌu̱ bi hñu habu̱ mi oṯꞌa ar tsꞌu̱tꞌwi, ne bi ꞌbep̱a togo nda tsi ar Pablo.
7 Nu mi yu̱tꞌa ar Pablo, nuya xodyo xki ꞌñe Herusalen xa bi gotꞌatho, ne te gatho mi

hox̱ꞌu̱, mödi hinte mi tsa̱ nda hñuꞌmbár hmi.
8Nu ar Pablo bi dödi ne bi ꞌñenö:
—Nuga hinto xta tsꞌokwabi. Hinxta tsꞌokwa ár tꞌofo ya xodyo, ma dönganijöhe, wa ar

Sesar ma ndöhu̱ Nroma.
9 Ha nunar Festo mi ne nda gohwi xiñho ya xodyo, jange bi ꞌyam̱ba ar Pablo ne bi

ꞌñembabi:
—Ha gi ne ga möhö Herusalen ga oṯꞌa ar tsꞌu̱tꞌwinu̱.
10Nuꞌmú̱ ar Pablo bi dödi njawa:
—Di ꞌbu̱kwa har tsꞌu̱tꞌwi yameNroma, ka di ꞌñepki ga ñhantꞌbewamangax̱te nuꞌu̱ togo

hox̱kagi. Ngu gi pöke xiñho, hinte ma tsꞌoki xta oṯꞌwa ma mixodyoꞌbe.
11 Nuꞌmu̱ xta oṯꞌa nꞌar döta tsꞌoki ne di ꞌñepkagi da thogi, hindi oṯꞌa ma ꞌñöngi. Ha

nuꞌmu̱ hinge majöni nuꞌu̱ thox̱kagi, hinto peꞌ̱sa ar seḵi da tꞌeṉtkagi ha yá ꞌye̱ ya xodyo.
Jange nuga di aḏi ma ga dam̱ajöninu̱ Nroma hár nthandi ar ndö Sesar.

12Nuꞌmú̱ ar Festo bi ñöwi yá max̱te, nepꞌu̱ bi ꞌñembabi ar Pablo:
—Nuꞌge xka ꞌyaḏi ma gi daṯwa majöni ar ndö Sesar. Jange nupya, dá njapꞌu̱ ngu xka

mönse.̱
Ar Pablo bi tsꞌixa hár nthandi ar ndö Agripa ne ar Berenise

13Bi tho ꞌra ya pa, ne bi zoẖnu̱ Nsesarea ar ndö Agripa ne ár ꞌbeẖñö ár thuhu Berenise,
bá e bi zeṉgwaꞌu̱ ar ndö Festo.

14Bi mꞌu̱hnu̱ nzey̱e̱ ya pa, jange ar Festo bi metwabi ár thogi ar Pablo, ne bi ꞌñembabi:
—Nuwa har faḏi ꞌbu̱kwa nꞌar ñꞌoẖo̱ bi zo ar Feli.
15Nda ꞌbu̱hnu̱ Herusalen bá kꞌöskagi ya ndömöjö ne yá dönziandö ya xodyo, mi hox̱a

ar Pablo ꞌra ya tsꞌoki, ne mi aḏi nga eṉtꞌi nda tho.
16 Ha nuga da xipabiꞌu̱ ar tsꞌu̱tꞌwi Nroma hinxi nzöi ho ya jöꞌi nꞌagitho. Mꞌeṯꞌo da

ñhandwi yá ngax̱te da hñuꞌmba yá hmi.
17 Jange ngu mi zoḵwaꞌu̱, ár hyaxꞌöpꞌu̱ nꞌagitho da huxa ha ma tsꞌu̱tꞌwi, ne da ꞌbep̱a

togo nda tsinka nöꞌö ar ñꞌoẖoꞌ̱ö.
18Ka mi ꞌbu̱hnu̱ gatho nuꞌu̱ mi hoṯsꞌe, mödi hinte bi hyox̱ꞌu̱ ngu nuya ndi benga.
19Hoṉse̱ mi hox̱ꞌu̱ tema mi jamfiꞌu̱, ne mi noṉ̃ꞌu̱ nꞌar ñꞌoẖo̱ már thuhu ar Hesu xki du,

ha nunar Pablo mi mö mi tetho.
20 Ha nuga hinte ndi pödi te nga thöti, jange da emba ar Pablo, hage mi ne nda ma

Herusalen nda tꞌoṯꞌwa ar tsꞌu̱tꞌwinu̱.
21Ha nöꞌö bi ꞌyaḏi nda hñöꞌspa majöni ar döngandö Augusto. Jange da ꞌbep̱a togo da

su xiñho ne ga pem̱pabinu̱.
22Nuꞌmú̱ ar ndö Agripa bi ꞌñembabi ar Festo:
—Nuga nꞌe di ne ga ox̱a nöꞌö te mönga nöꞌö ar ñꞌoẖoꞌ̱ö.
Ar Festo bi dödi:
—Xudi gi ꞌyoṯsꞌe.
23 Jange ár hyaxꞌö ar Agripa ne ar Berenise bi zoẖo̱ ne bi yu̱tꞌu̱ xa xki ñhe nda ñꞌu yá

nsu. Bi mhuskwi ya döngandogu, ne bi yu̱tꞌu̱ mahyeg̱i maꞌra ya ndö har hnini. Ne ba tsꞌi
ar Pablo ngu xki mönga ar Festo.

24Ne ar Festo bi ꞌñenö:
—Ndö Agripa, ne gatho nuꞌu̱ gi ꞌbu̱hu̱wa. ꞌBaḵwa nunar ñꞌoẖoṉu̱, togo xi hyox̱ya xodyo

núnu̱ Herusalen ne nuwa Nsesarea, ne hingi tsay̱aꞌ̱u̱ mafi enö mahyoni da tho.
25Ha nuga hinte ma tsꞌoki xta timbabi da tsa̱ da tho. Ne nunu̱ xi ꞌyas̱e̱ da ma da daṯwa

majöni ar ndö Augusto Sesar, jange xta eṉtꞌi ga pem̱pabi.
26Nuga hinte di peṯsꞌi te ga xipa ar ndö Nroma. Jange xta tsiñꞌaꞌi, nuꞌge ndö Agripa,

ne gatho nuya gi ꞌbu̱hu̱wa, xki jwahu̱ gi ñöwihu̱, ga peṯsꞌi tema ga otꞌwabi ma ndöhu̱.
27 Ngetho di enga, hingi ho ga pem̱pa nꞌar ꞌyofaḏi ma ndöhu̱ Sesar, ne hinga xipabi

tema tsꞌoki thoṯsꞌe.
26

Ar Pablo bi da̱ta majöni ar ndö Agripa nöꞌö mi jamfi
1Nepꞌu̱ ar ndö Agripa bi ꞌñembabi ar Pablo:
—Di ꞌraꞌa ar seḵi gi ñönga ri te.
Nuꞌmú̱ ar Pablo bi gu̱xa ár ꞌye,̱ ne bi ndu̱i bi ñhuꞌmba yá hmi hinte mi njapꞌu̱ nöꞌö bi

thoṯsꞌe, bi ꞌñenö:
2 —Hoga ndö Agripa, di johya ma ga ñhönse̱ ha ri nthandi, ne ga otꞌar ꞌñu te gatho

hox̱kagi ma mixodyoꞌbe.
3 Döta ma johya ngetho gi pötwa xiñho yá ntꞌumbi ya xodyo, ne tema thohnu̱. Jange

nuga di aꞌ̱ar möte gi peꞌ̱ska ar tsꞌeṯi gi ꞌyox̱a nöꞌö ma ga mö.
Ar Pablo bi da̱majöni hanja mi ꞌbu̱ mamꞌeṯꞌo

4 Gatho ya xodyo pötka ma mꞌu̱i, di ndu̱ núꞌmu̱ ndi bötsi ndi ꞌbu̱ ha ma hai̱, ne núꞌmu̱
nda e Herusalen.

5Go pöꞌu̱ nꞌehe, nuꞌmu̱ ne damömhö, nda ndu̱i xta tem̱ba yá ntꞌumbi ya deṉgaꞌbep̱ate.
Ngu gi pöse̱ go töte umba yá mu̱i oṯꞌwa yá ꞌbep̱ate ar Moise.

6Ha nupya, ngetho di peꞌ̱sa nꞌa ndoꞌ̱mi ma da mengi da nte nuꞌu̱ xi du, ngu xi ñötꞌwa
Jö ma palehe, xi jax̱kagi ar tsꞌu̱tꞌwi.

7Gathomamixodyoꞌbe, yá ꞌbeṯogihe nuꞌu̱ ꞌreṯꞌamayoho ya palemi ꞌbu̱mamꞌeṯꞌo, toꞌ̱mi
da hñönga ár ñhötꞌi Jö, jange parxui pep̱abi. Ngu gi numhö, hoga ndö Agripa, ngetho di
peꞌ̱sa nunar ndoꞌ̱minu̱, nuya ma mixodyoꞌbe xi ꞌbaḇgagi ha ya tsꞌu̱tꞌwi.

8Xiꞌmu̱, wa hingi ñꞌemu̱ihu̱, Jö tsa̱ da gu̱xa nuꞌu̱ xi du.
Ar Pablo bi mö hanja mi tsꞌokwa ya ku

9 Nuga nꞌehe har ndu̱i, ndi beni mar ñho te gatho nga oṯꞌwa nuꞌu̱ togo mi nom̱ba ár
thuhu ar Hesu me Nasare.

10Njapꞌu̱ da oṯnu̱ Herusalen. Xki ꞌraka ya heꞌ̱mi ya ndömöjö nda tsa̱ nga ju̱ ya gamfi.
Nzey̱e̱ ndi kotꞌa ha ya faḏi, ne ndi etꞌatho ma xu̱tha núꞌmu̱ mi tho.

11Hinge ndi tsay̱a̱ ndi oṯꞌwa nöꞌö ndi ne ha yá nijö ya xodyo, ndi ne nga japi nda koṉga
ar tsi Hmu. Xa xki zu̱kar kwe,̱ ndi pa maꞌra ya hai̱ ndi honi ne nga oṯꞌwa ar tsꞌomꞌu̱i.

Ar Pablo da̱majöni hanja bi ñꞌemu̱i
(Hch. 9:1‑19; 22:6‑16)

12 Jange ngar mamhö Ndamasko, xki ꞌraka ar tsꞌeḏi ne xki meṉkagi ya ndömöjö nga ju̱
ya gamfi, nga etꞌa ar faḏi.

13Ha ngu made mpa, tsi ndöꞌi di xiꞌaꞌi, ndi ꞌyohe ar ꞌñu, nꞌa nda handatho nꞌar hyatsꞌi
mi töta ár hyatsꞌi ar hyadi, bi gobgathogihe, nuga ne gatho nuꞌu̱ ndi ñꞌoꞌbe.

14Dama da hwanje gathogihe, ne dá o̱ nꞌar mhömi ñö ebreo, bi ꞌñengagi: Saulo, Saulo,
yoꞌö gi u̱tsagi. Go gi ntsꞌokse,̱ ngu nꞌar boi pu̱nse̱ ar maza.

15Nuꞌmú̱ nuga da embabi: Ndada, togoꞌi. Har tsi Hmu bi ꞌñengagi: Nuga dar Hesu, togo
gi u̱tsa.

16Ha nupya nangi gi ꞌbai̱, ngetho xta ñꞌupya ga huxꞌaꞌi gi pep̱kagi, ne gi dam̱ajöni nöꞌö
xka hyandi ne nöꞌö ma ga utꞌa mꞌef̱a.

17Nuga ga ñöñꞌaꞌi hinte da jaꞌaꞌi nuyu̱ ri mixodyowi, ne nuꞌu̱ hingya xodyo habu̱ gatho
ma ga peṉ̃ꞌaꞌi.

18Kama gi zohnu̱ ya jöꞌi, gi xokwa yá da̱ da boṉga har ꞌbex̱ui, ne da e damꞌu̱ har hyatsꞌi.
Da kꞌotꞌa ha yá ꞌye̱ ar tsꞌondöhi, ne da e da zu̱ Jö. Da ñꞌemu̱igi, ne njapꞌu̱ ga pumbabi yá
tsꞌoki, ne da hñönga gatho nöꞌö xa ñhötꞌwa nuꞌu̱ xi ntꞌaxkwabi yá mꞌu̱i.

Ar Pablo bi ꞌyo̱ta ár mhö ar tsi Dada bi hyanda ngur tꞌi
19 Jange, nuꞌge ndö Agripa, nuga da oṯa nöꞌö ngur tꞌi ndi ꞌñe mhetsꞌi.
20 Ne da du̱ꞌma Ndamasko da zo ya jöꞌi, nepꞌu̱ Herusalen ne gatho maꞌra ya hnini

Nhudea. Mꞌef̱a da ma habu̱ mi ꞌbu̱ nuꞌu̱ hingya xodyo, da zofo nda ꞌyoṯꞌwa yá ntsoꞌ̱mi
ne da ñꞌemu̱i Jö. Ne da ꞌyoṯꞌu̱ nöꞌö xiñho, njapꞌu̱ da ñꞌudi xi ꞌyoṯꞌwa yá ntsoꞌ̱mi.

21Gehnu̱ ndi pef̱i, jange bi mikagi ya xodyo har dönganijö, ꞌbu̱tho nda hyogagi.
22Ha Jö bimax̱kagi, jange di ꞌbu̱kwatho ga zo ya jöꞌi, wa nuꞌu̱ peꞌ̱sa yá nsu ne nuꞌu̱ hinte

peṯsꞌi. Hinte di hutsꞌi, hoṉse̱ di mönga ngu bi ꞌyotꞌa ar Moise ne maꞌra yá mꞌeẖni Jö ma
nda thogi.

23Bimöñꞌu̱, nunar Kristoma nda tho nzey̱e̱ ya u̱gi ne nda tho. Hamꞌef̱a gehnu̱ ar ꞌbeṯꞌo
nda mengi nda nte, ne nda utwa ar hyatsꞌi ya xodyo ne nuꞌu̱ hingya xodyo.

Ar Pablo hñuꞌmba ár mu̱i ar ndö Agripa nda ñꞌemu̱i
24Nu mi mönga njapꞌu̱ ar Pablo mi ñönga ár te, ar ndö Festo bi ñö ntsꞌeḏi ne bi ꞌñenö:
—Pablo, nuya nzey̱e̱ ya heꞌ̱mi xka nehe xi tsꞌompꞌa ri mfeni.
25Ha nunar Pablo bi dödi ne bi ꞌñenö:
—Hinxta ꞌbe̱ ma mfeniga, hoga ndö Festo, ngetho di mönga nöꞌö majöni, ne di pödi

yoꞌö.
26Nunar ndö Agripa pödi xiñho tema di mö, jange hindi ntsu ga ñö hár nthandinu̱. Di

pödi nunu̱, xi zo ár gu nöꞌö di mö, ngetho hinxi tho ñꞌöntho.
27Ndö Agripa, ha gi ñꞌemu̱i nöꞌö xi mönga yá mꞌeẖni Jö. Di pödi hö, gi jamfi.
28Nuꞌmú̱ ar ndö Agripa bi dödi ne bi ꞌñenö:
—Txꞌu̱tho bi ꞌbeḏi ngi jaki nga ñꞌemu̱i ar Hesukristo nꞌehe.
29 Jange ar Pablo bi ꞌñembabi:
—Txꞌu̱tho bi ꞌbeḏi wa nzey̱e,̱ dá nemhö Jö da njapꞌu̱. Hinge hoṉseꞌ̱i, gatho nuyu̱ xi ꞌyox̱a

nöꞌö xta mö, di ne da ñꞌemu̱iyu̱ ngu xta ñꞌemu̱iga nꞌehe. Hoṉse̱ hindi ne da nthötꞌa ya
nthöhiboj̱ö ngu di thötka.

30Numiwadi bimönga njapꞌu̱ ar Pablo, ar ndö Agripa ne ar Festo, ar Berenise ne gatho
nuꞌu̱ mi ꞌbu̱hnu̱, bi mꞌaꞌ̱u̱.

31Mi maꞌu̱ nꞌampꞌu̱se,̱ bi ꞌñembabi nꞌa ngu nꞌa:
—Hinte xi ꞌyoṯꞌa nunar ñꞌoẖoṉu̱ di ꞌñepi da tho, wa da tꞌetꞌar faḏi.
32Ar ndö Agripa bi ꞌñemba ar Festo:
—Nunar ñꞌoẖoṉu̱ xi za̱ xi theẖmö nuꞌmu̱ hinxi ꞌyaḏi ma da mꞌa̱ hár nthandi ma ndöhu̱

Sesar.
27

Ar Pablo bi tsꞌixa Nroma
1 Nu mi beñꞌu̱ nda ꞌbeṉkagihe ga ꞌyohe ar dehe gár möhe har hai̱ Italia, ar Pablo ne

maꞌra ya ꞌyofaḏi bi tꞌeṉtꞌwár ꞌye̱ nꞌar döndogu már thuhu Hulio, yá ndogu ar Augusto
Sesar.

2 Da pox̱e ne da möhe ha nꞌar döta motsa xki ꞌñe har hnini Adramitio, ne nda mengi
nda thota ha ya hnini ꞌbu̱ har ñönthe har hai̱ Asia. Mi panu̱ ndi ñꞌohe nꞌehe ar Aristarko
me Ntesalonika har hai̱ Nmasedonia.

3 Ár hyaxꞌö da tsoṉ̃he har hnini Sidon. Ar Hulio xa bi ñhogajöꞌi bi hye̱ ar Pablo nda
kꞌöꞌsa yá mpödi mi ꞌbu̱hnu̱, ne nda tꞌumba nöꞌö mi kꞌatꞌi.

4 Da poṉ̃henu̱ Sidon, da thothe habu̱ mi tag̱agihe ar ndöhi ar xeṉihai̱ Txipre, ngetho
ndi ntox̱kwihe.

5Da ꞌranthe njöntho har dehe, da thothe getꞌu̱ ar hai̱ Nsilisia ne Panfilia, da tsoṉ̃he har
hnini Mira har hai̱ Lisia.

6 Ar döndogu ka bi dinu̱ nꞌar motsa mar me Alejandria, ndi ma har hai̱ Italia. Ka bi
ꞌñexkagihenu̱.

7Dá ꞌyohe ꞌramtxꞌu̱ nzey̱e̱ ya pa, xa nꞌar döta ꞌbef̱iꞌö dá tsoṉ̃he ꞌranditho ar hnini Gnido.
Xa mi ntsꞌeḏi ar ꞌyomndöhi, ne himi heg̱agihe nga ꞌyohe, da thothe har xeṉihai̱ Kreta
habu̱ mi tag̱agihe ar ndöhi getꞌu̱ ar xeṉihai̱ Salmon.

8 Da kaṯathohe ar xeṉihai̱ Kreta, ꞌramtxꞌu̱ ndi ꞌyohe ndi ntox̱kwihe ar ꞌyomndöhi. Da
tsoṉ̃he ha nꞌar ñönthe xki thuꞌspabi Ya Hoga Goxthi getꞌu̱ ar hnini Lasea.

9Xki tho nzey̱e̱ ya pa ndi ꞌyohe har dehe, ne mar ñhembi, ngetho xki tho ar ndöbëhë
ne xki zo̱ ya tse.̱ Jange ar Pablo mi xipabiꞌu̱:

10—Ha gi oẖu̱, ndadahu̱. Di handi ma ga thohu̱ nzey̱e̱ ya thogi har ꞌñu. Da tsa̱ ga ꞌbeẖu̱
ar motsa ne gatho nöꞌö hö. Hinge hoṉseꞌ̱ö, tsa̱ ga jöthu̱ nꞌehe.

11 Ha nunar döndogu himbi japamasu nöꞌö mi mönga ar Pablo. Mi teṉda nöꞌö mi
mönga togo mi eṯꞌa ar motsa ne togo már meṯi.

12Ngetho hintsꞌu̱ mar ñho nda gohnu̱ ar motsa ha Ya Hoga Goxthi nuya pa mar ntse.̱
Jange nzey̱e̱ nuꞌu̱ mi panu̱ bi beñꞌu̱ mar ñho nda boṉu̱, xömhö nda tsa̱ nda zoṉga har
hnini ñhanda mahyatsꞌi ár thuhu Fenise har xeṉihai̱ Kreta, ne nda thohnu̱ ya tse.̱

Ar ꞌyomndöhi har dehe
13Nꞌa mbi ñꞌoda nꞌar ndöhi ndi ꞌñe makꞌangi, jange bi beñꞌu̱ gehnu̱ mi hoñꞌu̱. Dama bi

gu̱xa ya boj̱ö mi toꞌ̱sa ar motsa, ne da kaṯathohe ár ñönthe ar xeṉihai̱ Kreta.
14Hingar yaꞌö bi zu̱je nꞌar ꞌyomndöhi xa mi ntsꞌeḏi, ndi ꞌñe mahwifi ne mahyatsꞌi.
15Nor ꞌyomndöhi xa mi tsꞌeḏi bi duxa ar motsa, da tsaẖmöhe nga ñhanthwe, ne himbi

tsa.̱ Jange da heẖe bi dutsꞌi.
16Da thothe getꞌu̱ nꞌar xeṉihai̱ ár thuhu Klauda habu̱ mi tag̱agihe ar ndöhi. Xa da oṯhe

ar tsꞌeḏi da ju̱xenu̱ ar tꞌu̱lo motsa mi ju̱tꞌi.
17Da jwahe da ju̱xe ar tꞌu̱lo motsa, bi xoṯꞌu̱ nor döta, hinge nda nhwati. Nuꞌu̱ togo mi

eṯꞌa ar motsa, mi tsu nda nthex̱kwi ya boꞌsaꞌbomu ja mbo ar dehe yá thuhu Sirte. Jange
bi göꞌma ya dutu nuꞌu̱ tuxa ar motsa nda ñꞌo, ne bi hyeꞌ̱u̱ nda ñꞌose.̱

18 Ár hyaxꞌöpꞌu̱ mi ntox̱kwitho ar ꞌyomndöhi, jange bi ndu̱i bi ꞌyeṉga har dehe gatho
nöꞌö mi tu ar motsa.

19Ár hñupapꞌu̱, manꞌagi bi menkꞌu̱ bi ꞌyu̱tꞌa har dehe nuya tema pongwa ar motsa.
20 Bi tho nzey̱e̱ ya pa himbi nheki ar hyadi wa ya tso,̱ ngetho xa mi ꞌyo ar ꞌyomndöhi.

Hoṉse̱ ndi toꞌ̱mthohe ar ndöte.
21Xki tho nzey̱e̱ ya pa hinte ndi tsihe, jange ar Pablo bi mꞌa̱ madetho, ne bi ꞌñengagihe:
—Ha gi oẖu̱, ndadahu̱. Nuꞌmu̱ xka jahmöhu̱masu nöꞌö da xiꞌahu̱, ne xta kohmöhu̱nu̱

Nkreta, hinxta thohmöhu̱ nuna di thohu̱pya, ne hinxka ꞌbeẖmöhu̱ gatho nöꞌö xka hyoṯhu̱
har dehe.

22Ha nupya di xiꞌahu̱, yo gi tu ri mu̱ihu̱, ngetho hinto ma ga tuhu̱, hoṉse̱ ar motsa ma
da mꞌeḏi.

23Ngetho manxui bi zokagi nꞌár eṉxe̱ Jö, togo ár meṯigi ne di pep̱abi.
24 Ne bi ꞌñengagi: Pablo, yo gi ntsu, ngetho mahyoni gi ꞌbaẖnu̱ hár nthandi ar ndö

Sesar. Ne hinge hoṉseꞌ̱i, Jö xi hwëkꞌaꞌi da kꞌontꞌa gatho nuꞌu̱ gi ñꞌowi.
25 Jange nupya di xiꞌahu̱, ndadahu̱, yo gi tu ri mu̱ihu̱, ngetho nuga di ñꞌemu̱i Jö, ne ma

da ꞌyoṯꞌa ngu xi xikagi.
26Mödi ar ndöhi ma da ꞌyeṉgagihu̱ ha nꞌar xeṉihai̱.
27Numi zo̱ ár ꞌreṯꞌamagohompa ndi ꞌyohe njapꞌu̱, mi tuxkagihe ar ndöhi har ñhoṉthe

ár thuhu Adriatico. Ngu made ar xui, nuꞌu̱ togo mi e̱ ar motsa mi beni ma nga tsoṉ̃he ha
nꞌar hai̱.

28 Ne bi ndu̱i bi ꞌyeṉga hangu ár ñhe ar dehe. Mi peꞌ̱sa nꞌaṯe ñhu̱fi ár ñhe. Da thohe
manꞌa tsi tu̱i, bi mengi bi ꞌyeṉi manꞌagi. Hoṉse̱ mi peꞌ̱sa ꞌreṯꞌamaku̱tꞌa ñhu̱fi ár ñhe.

29Mi ntsuꞌu̱ nda ntox̱kwi ya do ar motsa, jange bi köꞌma goho ya boj̱ö moṯe ar motsa

nuꞌu̱ tsoṉga har hai̱, tsöma ar motsa. Gathogihe xa ndi nehe ngutꞌa nda hatsꞌi.
30Nuꞌu̱ togo mi eṯꞌa ar motsa, mi ne nda göi nda zopꞌu̱. Jange bi mengi bi ꞌyeṉtꞌa har

dehe ar tꞌu̱lo motsa, mi oṯꞌu̱ ngu mi eṉtꞌa maꞌra ya boj̱ö hár ñö ar motsa.
31Ha nunar Pablo dama bi xipabi ar döndogu ne yá ndogu, bi ꞌñembabiꞌu̱:
—Nuꞌmu̱ hinda gokwayu̱, hinto ma gi kꞌonthu̱.
32 Jange ya ndogu dama bi hyeḵa ya nthöhi habu̱ mi zu̱ ar tꞌu̱lo motsa, ne bi nthog̱e bi

ma.
33Nu mi hatsꞌi, ar Pablo mi xikagihe gatho nga nzimxudihe, ne bi ꞌñenje:
—Peꞌ̱sa ꞌreṯku̱tꞌa hinxka öhu̱ ngi ndoꞌ̱mhu̱, hinte xka tsihu̱.
34 Jahu̱ ar möte gi ñuñhu̱. Mahyoni gi peꞌ̱su̱ ar tsꞌeḏi, ngetho di xiꞌahu̱ hinto gi

ꞌbeẖmöhu̱ nꞌar xtö.
35Mi mönga njapꞌu̱ ar Pablo, bi gu̱ nꞌar thuhme, bi umba njamödi Jö ha yá nthandiꞌu̱.

Ne bi xeḵa nꞌa xeṉi bi ndu̱i bi zi.
36Nuꞌmú̱ gatho bi hñu yá mu̱i, ne bi ñuñꞌu̱ nꞌehe.
37Nuꞌu̱ ndi paẖe har motsa, yonthebe hñunꞌaṯemaꞌreṯꞌa ne ꞌrato ya jöꞌi.
38Nu mi niñöꞌu̱, bi ꞌyu̱tꞌa har dehe ya tꞌei̱, ne njapꞌu̱ nda götꞌa ár ñhu̱ ar motsa.
Ar motsa bi mfoxa har ꞌbomu ne bi nhwati

39 Nu mi hatsꞌi, nuꞌu̱ togo mi eṯꞌa ar motsa bi hyanda nꞌar hai̱, mödi himi pödi tema
hai̱ꞌö. Mi peꞌ̱sa nꞌar ñu̱tꞌi har ñönthe habu̱ mi nheki ar ꞌbomu. Bi beñꞌu̱ xömhö nda tsa̱
nda ꞌbaꞌ̱mnu̱ ar motsa.

40Bi hyeḵa ya nthöhi mi thötꞌa ya boj̱ö mi tsöma ar motsa, ne bi zopꞌu̱ har ñhoṉthe. Bi
nsotꞌwa yá nthöhi nöꞌö ar za eṯꞌa ar motsa. Nepꞌu̱ bi poꞌ̱sa nuꞌu̱ ya dutu hár ñö ar motsa,
ne njapꞌu̱ ar ndöhi bi ꞌyeṯꞌa har ñönthe.

41 Ha núꞌmu̱ mi zoṉga habu̱ mi peꞌ̱sa yoho ya tsꞌeḏi ar dehe, ar motsa bi nthew̱i ar
ꞌbomu, ne bi mfoxa ár ñö, ne himbi tsa̱ bi ñꞌo. Ha nu moṯe mi nhwati xa mi feꞌ̱sa ar dehe.

42Nuꞌmú̱ nuya ndogu bi beni mar ñho nda hyo gatho ya ꞌyofaḏi, ne hinge nda hyaṯꞌi
nda maꞌu̱ ñꞌaṉthe.

43Nunar döndogu himi ne nda tho ar Pablo, jange himbi hyeg̱i nda ꞌyoṯꞌu̱. Ne bi ꞌbep̱a
nda ꞌyeṉgar nsag̱i mꞌeṯꞌo gatho nuꞌu̱ mi pödi nda ñꞌaṉthe, ne nda boṉga har ñönthe.

44Ha nu maꞌra himi pödi nda ñꞌaṉthe, bi ꞌbep̱abi nda gu̱ ꞌra ya xithe̱ ne ꞌra yá xeṉi ar
motsa. Ne njapꞌu̱ hinto bi du, gatho da tsoṉ̃he har ñönthe.

28
Ar Pablo mi ꞌbu̱hnu̱ har xeṉiha̱i ár thuhu Malta

1Nu nda jwadi da poṉ̃he har dehe, da pöhe nunar xeṉihai̱nu̱ már thuhu Malta.
2Nuya mengunu̱ xa bi numañhogihe. Bi ꞌñutkagihe nꞌar tsibi nga mpathe, ngetho mi

ra ntse̱ mi ꞌwöi.
3Ar Pablo bi gu̱xa ꞌra ya tꞌo nda ꞌyu̱ꞌsa har tsibi. Ka mi opꞌu̱ nꞌar kꞌeñö, mi za̱ ár mpa ar

tsibi, bi boṉi ne bi mꞌaṯꞌa hár ꞌye̱ ar Pablo.
4Nu mi hyanda nuya mengunu̱ mi zu̱ta ar kꞌeñö hár ꞌye̱ ar Pablo, mi eñꞌu̱ nꞌa ngu nꞌa:
—Xar tsꞌokte nunar ñꞌoẖoṉu̱, ngetho bi kꞌonthmönda jötꞌa har dehe, ha nunár tsꞌu̱tꞌwi

Jö hingi heg̱i da mꞌu̱i.
5Ha nunar Pablo bi hwötꞌa ár ꞌye̱ har tsibi nda da̱ ar kꞌeñö, ne hinte bi ja.
6 Nuya mengunu̱ mi toꞌ̱mtho hamꞌu̱ nda neni, wa nda hwangi xi du. Xa bi doꞌ̱mi ne

hinte bi ja. Nu mi hyanda njapꞌu̱ bi pongyá mfeni, mi eñꞌu̱ nunar Pablo mi nꞌar jö.
7Habu̱ da tsoṉ̃he, ka mi theṉu̱ ꞌra yá hai̱ nꞌar ñꞌoẖo̱ már thuhu Publio, togo mar ndö

gatho ar hai̱ꞌö. Xa mar hogajöꞌi, bi ꞌraje nseḵi hñupa hár ngu.
8Nór dadaꞌö mi oxar tꞌoxi, mi umbar mpatꞌi ne ar ꞌbiji. Ar Pablo bi ma ba kꞌötsꞌi, ne mi

ꞌyap̱a Jö bi hñuxpa yá ꞌye,̱ ne dama bi ditsꞌi.
9 Njapꞌu̱, gatho nuꞌu̱ maꞌra ya mengunu̱ har hai̱ꞌö mi hñeni, mi e nda kꞌötsꞌi ne mi

thitsꞌi.

10 Xa bi numansugihe, bi ꞌraje nꞌar hoga tsay̱a.̱ Ne nda poṉ̃henu̱, bá tutkagihe gatho
nöꞌö nga hoñhe har ꞌñu.

Ar Pablo bi zo̱nga Nroma
11Da ꞌbu̱henu̱ hñu nzönö. Nepꞌu̱ da ju̱henu̱ nꞌar motsa mar me Alejandria, xki thohnu̱

ya tse̱ nꞌehe. Mi tu hár ñö ar motsa yoho yá jaṯꞌi yá jöꞌu̱, nꞌa már thuhu Kasto, ha nöꞌö
manꞌa már thuhu Polu.

12Nepꞌu̱ da tsoṉ̃he ha nꞌar hnini ár thuhu Sirakusa, ka da ꞌbu̱henu̱ hñupa.
13Da kaṯathohe nor xeṉihai̱ꞌö, ne da möhe har hnini Regio. Ha nu ár hyaxꞌö bi ñꞌo ar

ndöhi ndi ꞌñe makꞌangi, jange ár yopa da tsoṉ̃he har hnini Puteoli.
14 Ka da ntheẖenu̱ ꞌra ya ku, bi ꞌyaḵagihe nga kohenu̱ yoto mpa. Ne ka da poṉ̃he da

möhe har hnini Nroma.
15Nuya ku me Nroma, xki ꞌyoꞌ̱u̱ ma nga tsoṉ̃he, bi boṉ̃ꞌu̱ ma ba thöje har döꞌñu getꞌu̱

ar tai̱ ár thuhu Apio, ne maꞌra har hnini Hñu Ngu. Ar Pablo mi hyanda ya ku, bi umba
njamödi Jö, ne bi zeṯa ár mu̱i.

16Nu nda tsoṉ̃he Nroma, ar döndogu bi ꞌyeṉtꞌwa ár ꞌye̱ ar ndösufaḏi nuꞌu̱ ya ꞌyofaḏi mi
tsiꞌö. Ha nunar Pablo bi tꞌumba nseḵi bi mꞌu̱ nꞌampꞌu̱, mi su nꞌar ndogu.

Ar Pablo bi mömba ár mhö Jö núnu̱ Nroma
17Mi tho hñupa xki zoṉga ar Pablo Nroma, bi zohna gatho ya ndöxodyo mi ꞌbu̱hnu̱.

Nu mi watꞌu̱, bi ꞌñembabiꞌu̱:
—Ndadahu̱ di nkuhu̱, di ne gi pöhu̱ hinte ma tsꞌoki xta oṯꞌwama jöꞌihu̱, hinxta tsꞌokwa

ma ntꞌumbihu̱ xi zoju̱ ma palehu̱. Mödi hinte xta oṯꞌe, bi tsꞌonkaginu̱ Herusalen, ne bi
tꞌeṉtkꞌagi ha yá ꞌye̱ ya me Nroma.

18Ha numi thöꞌskamajöni, hintema tsꞌoki bi thimgagi ndi ꞌñepki nda hyogagiꞌu̱, jange
mi ne nda hyeg̱ahmöꞌu̱.

19Hanumamixodyohu̱, himbi neꞌu̱, jange da aḏi nda hñöskamajöni ar ndö Sesar. Mödi
hinte di ne te ga hox̱a ma mixodyohu̱.

20 Jange xta zoñꞌahu̱ ga hantꞌahu̱ ne ga ñöhu̱. Ngetho di peꞌ̱spa ár ndoꞌ̱mi ya me Israel,
xi nthötkagi nuya nthöhiboj̱öyu̱.

21Nuꞌmú̱ nuya ndö xodyo bi ꞌñembabi:
—Nuje hinte ma heꞌ̱mi xta höñhe xpa ehnu̱ Nhudea, hinxi zoẖnu̱ nꞌar ku xpa ehnu̱ xi

ñömañꞌu̱ꞌi.
22 Ndi toꞌ̱mhe ngi xikagihe nöꞌö gi beni, ngetho hoṉse̱ di pöhe habu̱ gatho ya jöꞌi

ñömañꞌu̱ nuna ar ꞌraꞌyo ꞌñunu̱.
23Nepꞌu̱ bi nkoꞌu̱ hamꞌu̱ nda penkꞌu̱. Bi zo̱ ar pa, bi zoẖnu̱ nzey̱e̱ habu̱ mi ꞌbu̱ ar Pablo.

Gatho ar pa mi zofo ne mi daṯwa majöni ár tsꞌu̱tꞌwi Jö. Mi otꞌwa ar ꞌñu ár tꞌofo ar Moise
ne nöꞌö bi ꞌyotꞌa yá mꞌeẖni Jö mahamꞌu̱, mi neꞌö nda ñꞌemu̱iꞌu̱ ar tsi Hmu Hesu.

24 ꞌRa mi ñꞌemu̱i nöꞌö mi mönga ar Pablo, ha maꞌra himi ne nda jamfi.
25Ne himi nꞌatꞌwu̱ mi ñꞌemu̱i, jange mi maꞌu̱ bi ꞌñenga ar Pablo:
—Majöni nöꞌö bi mönga ar mꞌeẖni Isaia xki nzinga ár Hñö Jö, núꞌmu̱ bi meẖni nda

ꞌñemba njawa ma palehu̱:
26Di ma ba zo nuya jöꞌiyu̱, ne gi ꞌñembabi:
Ma gi ꞌyoẖu̱, ne hinte da zo ri mfenihu̱.
Ma gi hyanthu̱, ha hingi pöhu̱ tema di boṉga nöꞌö gi hanthu̱.
27Ngetho nuya jöꞌiyu̱ xi japi xi më yá ñö,
hingi ne da ꞌyox̱a nöꞌö oḏe.
Xi tsꞌaṉtꞌa yá da,̱
njapꞌu̱ hinda xo yá da̱ da hyandi,
ne hinda zo yá gu,
hinda kwata ha yá mu̱i,
ne da hñuxka yá da,̱
ha nuga da tsa̱ ga umba ár nzaki.

28 Jange pöhu̱ ꞌmu̱, nuna ar mpoẖoṉu̱ unga Jö, ma da tꞌumbabi nuꞌu̱ hingya xodyo,

ngetho nuꞌu̱ ma da ꞌyoṯsꞌe ne da ñꞌemu̱i.
29Nu mi wadi bi mönga njapꞌu̱ ar Pablo, ya xodyo bi maꞌu̱, xa mi ñöxhnatho nꞌa ngu

nꞌa.
30 Ha nor Pablo bi mꞌu̱hnu̱ xo̱ yo njey̱e̱ ha nꞌar ngu njutꞌi, ne mi thöta gatho nuꞌu̱ mi

tsoẖo̱ nda ñöwi.
31Mi xipabi ya jöꞌi ár tsꞌu̱tꞌwi Jö, ne mi utwabiꞌu̱ togo ar tsi Hmu Hesukristo. Himi ntsu

nda ñö, ne hinto bi hñökwabi.

AR ROMANUAr heꞌ̱mi bi ꞌyotꞌa ar Pablo bi mem̱pa ya me Nroma
Ar nzeṉgwa

1Nuga dar Pablo, ár ꞌbeg̱ogi ar tsi Hmu Hesukristo. Xi tsꞌonkagi ngu ár mpoṯe, ne xi
tꞌexkagi ga mömba ár hoga mhö Jö.

2Nuna xki ñötkagihu̱ mamꞌeṯꞌo ha yá jöpa Tꞌofo bi ꞌyotꞌa yá mꞌeẖniꞌö.
3 Ja nom̱pꞌu̱ ár Tꞌu̱, nuna ma tsi Hmuhu̱ Hesukristo. Bi mꞌu̱ ngu nꞌar jöꞌi ndi ꞌñe ha yá

maṉgaꞌbeṯo ar Dabi.
4 Ne ár Hñö Jö xintꞌaxi bi ñꞌu gehnu̱ ár Tꞌu̱ Jö peꞌ̱sa ár tsꞌeḏi, núꞌmu̱ mi menga ár te

manꞌagi xki wadi xki du.
5Gese̱ xi hwëgagihu̱ ga poṯhu̱ ga zohu̱ ya jöꞌi ꞌbu̱ ha ya hai̱ gatho ár nxidi ar ximhai̱, ne

da ñꞌemu̱i da deṉi, njapꞌu̱ da tꞌeꞌspa ár nsu ár thuhu.
6 Jange gi nthöskwihu̱yu̱ nꞌehe, xi tsꞌoñꞌahu̱ ngu yá meṯiꞌihu̱ ar tsi Hmu Hesukristo.
7Di peṉ̃ꞌahu̱ nunar heꞌ̱minu̱ gatho nuꞌahu̱ gi ꞌbu̱hu̱ Nroma, xa möꞌahu̱ Jö ne xi zoꞌahu̱

gi ꞌbu̱hu̱ xintꞌaxi. Jö ma Dadahu̱ ne ar tsi Hmu Hesukristo da ꞌraꞌahu̱ nꞌar hogamꞌu̱i, ne
da hwëkꞌahu̱ yá ñho.

Ar Pablo ne da ntso̱nte Nroma
8 Di ne ga xiꞌahu̱ mꞌeṯꞌo, di umba njamödi Jö hár thuhu ar tsi Hmu Hesukristo, xka

ñꞌemu̱ihu̱ xiñho, ne hagatho nhoṉi gar gamfihu̱.
9Ar tsi Dada togo xa di umba ma mu̱i di pep̱abi, di mömba ár hoga mhö noṉga ár Tꞌu̱,

gehnu̱ pödi hindi tsay̱a̱ di matꞌahu̱ Jö.
10Di ap̱a Jö da neꞌö da ꞌrakar seḵi ga tsoṉ̃ꞌahu̱, ngetho peꞌ̱sa ya pa di toꞌ̱mi ga mapꞌu̱.
11Ngetho di ne ga hantꞌahu̱ ne ga fax̱ꞌahu̱ gi hñöñhu̱ nꞌar ñho di ꞌñe mhetsꞌi, ne njapꞌu̱

da zeṯa ri ñꞌemu̱ihu̱.
12Njanu̱ mahyeg̱i da te ma ñꞌemu̱ihu̱, ngetho nꞌadar jamfi di peꞌ̱su̱.
13Tsi kuhu̱, di ne gi pöhu̱, hinge nꞌagitho xta ne xta mapꞌu̱, ne hinxi kꞌatꞌi te xi kꞌaski.

Di ne ga fax̱ꞌahu̱ da te ri ñꞌemu̱ihu̱, ngu xta fax̱a maꞌra hingya xodyo nꞌehe.
14 Di beni gatho di tupabi ma ga zofo, ya bötꞌofo ne hingya bötꞌofo, nuꞌu̱ xa te gatho

pödi, ne nuꞌu̱ hinte pödi.
15 Jange xa di nemhöma ga kꞌösꞌahu̱ garmeNromahu̱, ne ga xiꞌahu̱ ar hogamhö nꞌehe.
Ár tsꞌeḏi ar hoga mhö

16Hindi ntsag̱a gamönga ar hogamhö, ngetho ka nhekinu̱ ár tsꞌeḏi Jö da po̱ gatho nuꞌu̱
da ñꞌemu̱i, mꞌeṯꞌo ya xodyo, mꞌef̱a nuꞌu̱ hingya xodyo nꞌehe.

17Ngetho har hoga mhö, ka nhekipꞌu̱ hanja ga ꞌbu̱hwihu̱ xiñho Jö ngetho di ñꞌemu̱ibi-
hu̱. Ne ga ꞌbu̱hu̱ di ñꞌemu̱ihu̱, ngu enga har Tꞌofo: Nöꞌö togo ñꞌemu̱i, ꞌbu̱i xiñho hár
nthandi Jö, ne peꞌ̱sa ar te hiñhamꞌu̱ da götsꞌi.

Ya tsꞌoki xi duxa ya meximha̱i
18 Jö ñꞌu ár kwe̱ di ꞌñe mhetsꞌi, da umba ár mfei̱ ya tsꞌojöꞌi. Nuyá tsꞌoꞌmu̱iyu̱ kꞌaꞌsa nöꞌö

majöni.
19Nuyu̱ xi bö nöꞌö tsa̱ da fötwa Jö, ngetho Jö xi utwabiyu̱.
20 Ngetho nöꞌö hingi tsa̱ ga handwabihu̱, ngu ár tsꞌeḏi hingi thege ne ár nsunda, bi

nheki núꞌmu̱ bi hyokar ximhai̱, ha gathoyu̱ födi togoꞌö. Jange hiñꞌotho te da dödi.
21 Bi böꞌu̱ Jö, ha himbi nsundabi ngu ndi ꞌñepi, himbi umpꞌu̱ njamödi. Te gatho bi

bentꞌu̱ ne bi meꞌ̱sku, jange bi tsꞌoka yá mfeni.
22Mi oṯꞌu̱ xa mi pödi, bi ꞌbe̱ yá mfeniꞌu̱.
23 Bi hyeg̱i bi nsunda Jö hiñhamꞌu̱ da göxa ár te. Ne bi ndu̱i bi nsundabi ár ꞌbai̱ ya jöꞌi

the yá te, ya tsꞌintsꞌu̱, ya meṯi ne ya zuꞌwe ju̱tꞌa yá mu̱i.

24 Jange Jö bi hyeg̱i bi ꞌyoṯꞌa gatho nuya tsꞌoki mi neꞌu̱. Njapꞌu̱ bi ꞌbeṯwa ár tsa̱ yá

ndoꞌyoseꞌ̱u̱.
25 Ngetho bi hyeꞌ̱u̱ nöꞌö majöni xi zogagihu̱ Jö, ne bi deṉga nöꞌö hinga majöni. Bi

ndönga mꞌeṯꞌo ya nthojtho, hinge nöꞌö togo bi hyoki, togo di ꞌñepi hinda the ar nsunda
tꞌumbabi. Dá njapꞌu̱.

26 Jange Jö bi hyeg̱i bi ꞌyoṯꞌa gatho nuya tsꞌomfeni ndi ꞌñepabi. Njapꞌu̱ bi ꞌbes̱e̱ yá tsa.̱
Nuya ꞌbeẖñö bi hye̱ nöꞌö ngu xki tꞌumbabi nda ꞌyoṯꞌe, ne bi ꞌyoṯꞌa nöꞌö hinxi tꞌumbabi nda
ꞌyoṯꞌe.

27 Njapꞌu̱tho ya ñꞌoẖo̱ nꞌehe, bi hyep̱ꞌu̱ yá ꞌbeẖñö, bi nhese̱ yá mindow̱i, ne bi ꞌyoṯꞌu̱
nöꞌö ar mꞌeṯsa.̱ Jange bi hñöñꞌu̱ ár njutꞌi yá tsꞌoki ha yá ndoꞌyose.̱

28Ne himbi ne bi beñꞌu̱ Jö. Jange Jö bi hyeg̱i nda tsꞌoka yá mfeni, ne nda ꞌyoṯꞌa gatho
nöꞌö xi ntsꞌotho.

29 Xa bi ñꞌeṉtꞌi nda ntsꞌojöꞌi, ya mꞌeṉgwi jöꞌi, ya tsꞌomꞌu̱i, ya ne mꞌeṯsꞌi, ya ñö tsꞌate.
ꞌBeṉtebi yá meṯi maꞌra, ya hyote, ya tuhni, ya nemhñö, ya tsꞌokte;

30 ya ñömañꞌu̱, hingi ne da ꞌyoḏe, u̱tsa Jö, ya tsate, ya ñꞌetsꞌi, ya gese,̱ nuꞌu̱ togo honi
hanja da ntsꞌokte, hingi oṯa yá dada;

31 ya meꞌ̱sku, hingi oṯꞌa nöꞌö möñꞌu̱, hinte ja yá mhöte, hinto hwëki.
32Nuya jöꞌiyu̱ pötwabi tengu ár njutꞌi Jö, pöꞌu̱ nuꞌu̱ togo oṯꞌa njapꞌu̱ di ꞌñepi da du. Mödi

pöhyu̱, hinge hoṉse̱ oṯꞌe, johya da hyanda togo oṯꞌe.
2

Ár hoga tsꞌu̱tꞌwi Jö
1 Jange nuꞌahu̱ gi ꞌyomfu̱ ár ꞌbedemaꞌra, hinda tsa̱ gi kꞌonthu̱. Ngetho nuꞌmu̱ gi mömfu̱

ár mfei̱ di ꞌñepabi, gi ku̱tꞌaseẖu̱ har tsibi, ngetho gi njahu̱pꞌu̱ nꞌehe.
2Ne di pöhu̱ oṯꞌa nꞌar hoga tsꞌu̱tꞌwi Jö, núꞌmu̱ xta umba yámfei̱ togo oṯꞌa nuya tsꞌokiyu̱.
3Nuꞌahu̱ gi theñhu̱ nuꞌu̱ togo hingi oṯꞌa xiñho, ha gi beni gi kꞌonthu̱ hinda zu̱ꞌahu̱ ár

kwe̱ Jö gi ñhex̱kwihu̱ nꞌehe.
4Yoꞌö gi u̱tsabihu̱ ár döta ñhogajöꞌi Jö, ár tsꞌeṯi, ne ár mhöte. Ha hingi pöhu̱, gehnu̱ ár

ñhogajöꞌi da max̱ꞌahu̱ gi ꞌyoṯhwu̱ ár ntsoꞌ̱mi.
5 Ngetho xa gar meꞌ̱skuhu̱, hinxka ne xka ꞌyoṯhwu̱ ár ntsoꞌ̱mi. Njapꞌu̱ xka hñuꞌsu̱ ár

mfei̱ ma da tꞌaꞌahu̱ nor pa da ñꞌu ár döta kwe̱ ne ár hoga tsꞌu̱tꞌwi Jö.
6Gehnu̱ ma da umba ár njutꞌi nꞌa ngu nꞌa ngu yá ꞌbef̱i xi ꞌyoṯꞌe.
7Ma da tꞌumba ar te hinda götsꞌi nuꞌu̱ xi umba yá mu̱i xi ꞌyoṯꞌa nöꞌö xiñho, xi hyonga

da mꞌu̱ hár nsunda Jö, ne da tꞌeꞌspa ár nsu, ne xi hyonga nöꞌö di ꞌñe mhetsꞌi.
8 Ha ma da ntox̱kwi ár kwe̱ ne ár nzoṯꞌamu̱i Jö nuꞌu̱ ya hyonga tuhni, ne hingi ne da

deṉga nöꞌö majöni. Hoṉse̱ ne da ꞌyoṯꞌa nöꞌö hingi ho.
9Ma da mfei̱ ne da tho ar tsꞌoni gatho nuꞌu̱ bi ꞌyoṯꞌa nöꞌö xi ntsꞌotho, ya xodyo mꞌeṯꞌo,

ne mꞌef̱a nuꞌu̱ hingya xodyo.
10Ha ma da mꞌu̱ nsunda, da tꞌeꞌspa ár nsu, ne da mꞌu̱ nꞌar hogamꞌu̱i gatho nuꞌu̱ togo

da ꞌyoṯꞌa ar ñho, ya xodyo mꞌeṯꞌo, mꞌef̱a nuꞌu̱ hingya xodyo.
11Ngetho Jö handa gatho ya jöꞌi mahyeṯho.
12 Gatho nuꞌu̱ togo himi pötwa yá ꞌbep̱ate ar Moise, ne bi ꞌyoṯꞌa ya tsꞌoki, núꞌmu̱ xta

thöꞌspa majöni, hinda ma nda nhom̱ba ya ꞌbep̱ate. Ha nuꞌu̱ togo mi pötwa yá ꞌbep̱ate
ar Moise, ne bi ꞌyoṯꞌa ya tsꞌoki, núꞌmu̱ xta thöꞌspa majöni, ma da tꞌap̱a ngu mönga ya
ꞌbep̱ate.

13Hingi ꞌbu̱hwi xiñho Jö nuꞌu̱ togo hoṉse̱ xi ꞌyoꞌ̱spa ya ꞌbep̱ate, mahyoni da ꞌyoṯꞌa ngu
möñꞌu̱. Gehyu̱ ma da nhu hinte ma tsꞌoki tuꞌu̱.

14 Ngetho nuꞌmu̱ nuꞌu̱ hingya xodyo oṯꞌa ngu mönga ya ꞌbep̱ate, mödi hingi pödi
temeꞌ̱u̱, oṯꞌa njapꞌu̱ ngetho geseꞌ̱u̱ pödi tema xiñho ne tema hingi ho.

15Njapꞌu̱ nheki oṯꞌa ya hoga ꞌbef̱i huxa ha ya ꞌbep̱ate ne xi thuꞌspa ha yámu̱i, ne nuꞌmu̱
da hñudi da beni wa ja te tsu̱pa yá mfeni, wa hinte tsu̱i.

16 Njapꞌu̱tho nu xta hñöxa majöni Jö hár ꞌye̱ ar tsi Hmu Hesukristo, ma da xetꞌwa yá

mfeni nuꞌu̱ togo xi kwati hoṉse̱ pöꞌu̱. Njapꞌu̱ mönga ar hoga mhö di mönga.
Ya xodyo ne yá ꞌbep̱ate ar Moise

17 Ha nuꞌahu̱, xi thusꞌahu̱ gar xodyohu̱, ne gi hu ri mu̱ihu̱ gi ꞌbu̱hu̱ xiñho, ngetho gi
peꞌ̱sfu̱ yá ꞌbep̱ate ar Moise. Xa gi exa ri nsuhu̱ gi ndöñhu̱ ri Jöhu̱.

18Gi pöhu̱ teme neꞌö, ne xi tꞌutꞌahu̱ ha ya ꞌbep̱ate, gi ꞌñethu̱ ri mu̱ihu̱ nöꞌö xiñho.
19Gi kax̱mbenihu̱ gar gu̱hnihu̱ ya goda,̱ ne yá ñotꞌi nuꞌu̱ togo ꞌbu̱ har ꞌbex̱ui.
20Gi hu ri mu̱ihu̱ gi uthu̱ nuꞌu̱ hinte pödi, gar utatehu̱ ya bötsi, xka hñuxa ri mfenihu̱

har mfödi majöni mönga ha ya ꞌbep̱ate.
21Nuꞌahu̱ gi uthu̱maꞌra, yoꞌö hingi ñꞌutaseẖu̱. Gi uthu̱maꞌra hindampë, yoꞌö gimpëhu̱.
22 Gi möñhu̱ hingi ho da tsꞌimba ár nthöti maꞌra, yoꞌö gar tsinganthötihu̱. Gi u̱tsahu̱

ya tsita, yoꞌö gi pëfu̱ yá nijö ꞌmu̱.
23Nuꞌahu̱ gi exu̱ ri nsuhu̱ gi peꞌ̱sfu̱ yá ꞌbep̱ate ar Moise, yoꞌö gi tsꞌojwu̱ Jö, hingi oṯhu̱

nöꞌö mönga ha ya ꞌbep̱ate ꞌmu̱.
24Ngetho ngu enga hár tꞌofo Jö: Go ri tsꞌokihu̱ tsamba ár thuhu Jö nuꞌu̱ hingya xodyo.
25Nunar nseg̱i gi tuthu̱ ri ndoꞌyohu̱, fax̱ꞌahu̱ nuꞌmu̱ gi ꞌyoṯhu̱ ngumönga ha yá ꞌbep̱ate

ar Moise. Ha nuꞌmu̱ hingi ꞌyoṯhu̱, poṉtho hinte ma nseg̱i gi peꞌ̱su̱.
26Hanuꞌmu̱ togo hinxi thuꞌspa ar nseg̱i, ne da ꞌyoṯꞌa ngumönga ha yá ꞌbep̱ate arMoise,

ma da nhuꞌmbabi wande xi thuꞌspabi.
27Nöꞌö togo hinxi thuꞌspa ar nseg̱i hár ndoꞌyo ne oṯꞌa ngu mönga yá ꞌbep̱ate ar Moise,

ma da xiꞌa ri mfei̱hu̱. Ngetho gi peꞌ̱su̱ ya ꞌbep̱ate ntꞌotꞌi ne ar nseg̱i, ha hingi teṉ̃hu̱.
28Hinge gehnu̱ ar xodyo majöni nöꞌö oxta mañö, wa nunar nseg̱i thutwa hár ndoꞌyo.
29Majöni ar xodyo togo di ꞌñe mbo hár mu̱i. Ne ar hoga nseg̱i nöꞌö ꞌbeꞌ̱sa hár mu̱i unga

ár Hñö Jö, hinge ar tꞌofo. Ne nunar nsu go eskagihu̱ Jö, hinge ya jöꞌi.
3

1 Nuꞌmú̱, hage töte ár mfaṯsꞌi peꞌ̱sa nꞌar xodyo. Wa tema ñho japabi da tuta ar nseg̱i
hár ndoꞌyo.

2Nzey̱e̱ ya mfaṯsꞌi peꞌ̱sa ya xodyo, ne töte ár hño. Gehyu̱ mꞌeṯꞌo bi tꞌeṉtꞌwa ha yá ꞌye̱
ár mhö Jö.

3Nuꞌmu̱ ꞌrayu̱ hinxi ñꞌemu̱i, hage njapꞌu̱ Jö hinda ꞌyoṯꞌa nöꞌö xi mö.
4Hö, da ꞌyoṯꞌe. Mödi gatho ya jöꞌi da mönga ya nhemhñö, Jö hinꞌö. Ngu enga har tꞌofo:

Ma da födi gi mönge majöni,
ne ma gi ntöte núꞌmu̱ theñꞌa ya jöꞌi.

5 Nuꞌmu̱ ma tsꞌokihu̱ japi da nheki ár hogajöꞌi Jö, hage hingi njapꞌu̱ nöꞌö oṯꞌa Jö
ꞌrakagihu̱ ar mfei̱ ꞌmu̱. (Di teṉda nöꞌö mönga ya jöꞌi.)

6Hinꞌö, hinda njapꞌu̱. Ngetho hanja da hñöꞌspa majöni ya meximhai̱ ꞌmu̱.
7Tsa̱ da ꞌñenga ya jöꞌi nꞌehe, nuꞌmu̱ ma nhemhñö japi da nheki nöꞌö majöni mönga Jö,

ne njapꞌu̱ da tꞌeꞌspa ár nsu, yoꞌö ma da tꞌaka ar mfei̱ ngu nꞌar ꞌyoṯꞌatsꞌoki ꞌmu̱.
8Ha nuꞌmu̱ njapꞌu̱, yoꞌö hinga eñhu̱ ꞌmu̱ nꞌehe: Ma ga oṯhu̱ ar tsꞌoki ga toꞌ̱mhu̱ ar ñho,

ngu hox̱kagihe ꞌra, thengagihe eñꞌu̱ di uthe njapꞌu̱. Nuya xi mönga njapꞌu̱, toꞌ̱ma yá mfei̱
di ꞌñepabi.

Gatho dar tsꞌoktehu̱
9 Te ga möñhu̱pya. Hage nuju̱ dar xodyohu̱ di tötehu̱ di ꞌbu̱hu̱ xiñho. Hinꞌö, hingi

njapꞌu̱, ngetho xta möñhu̱, mahyeg̱i di ohu̱ hár ꞌye̱ ar tsꞌoki, ya xodyo ne nuꞌu̱ hingya
xodyo.

10Ngu enga har tꞌofo:
Hinjoꞌo nꞌar hogajöꞌi, hinjoꞌo nꞌamhö.
11Hinjoꞌo togo oḏe,
hinjoꞌo togo honga Jö.
12Gatho bi hyep̱ꞌu̱ ar hoga ꞌñu, nꞌatꞌwu̱ bi ntsꞌoki.

Hinjoꞌo togo da ꞌyoṯꞌa ar ñho, hinjoꞌo nꞌamhö.
13Ngu nꞌar tꞌag̱i xoxtho, njapꞌu̱ yá neꞌu̱.
Nuyá jöhne kate, ha yá ne thente, ñheẖwi ár ngi nꞌar kꞌeñö po ha yá ne.
14Nuyá ne odar tsꞌate ne ar tsoṯꞌamu̱i.
15Nuyá wa ntihi ma da xangar ji.
16Habu̱ gatho thogi, tso ar dumu̱i ne ar tsꞌoni;
17ne hinxi böꞌu̱ tengu ar hogamꞌu̱i.
18Hingi tsupa Jö.

19Ne di pöhu̱, gatho nöꞌömönga yá ꞌbep̱ate arMoise, xipa nuꞌu̱ togo teṉi. Njapꞌu̱ gatho
hinte da tsa̱ te da dödi núꞌmu̱ xta thöꞌspa majöni.

20Hinto tsa̱ da tꞌembabi, hinte ma tsꞌoki tu hár nthandi Jö ngetho oṯꞌa ngu mönga yá
ꞌbep̱ate ar Moise. Nuya ꞌbep̱ate hoṉse̱ jakagihu̱ ga pöhu̱ ma tsꞌokihu̱.

Di ꞌbu̱hwihu̱ xiñho Jö ngetho di ñꞌemu̱ihu̱
21 Ha nupya xi tꞌutkagihu̱ hanja ga ꞌbu̱hwihu̱ xiñho Jö. Hinge ga ꞌbu̱hu̱ ga oṯhwu̱ yá

ꞌbep̱ate ar Moise, mödi ja mönu̱, ne ha ya heꞌ̱mi bi ꞌyotꞌa maꞌra yá mꞌeẖni Jö.
22 Gatho nuꞌu̱ xi ñꞌemu̱i ar tsi Hmu Hesukristo, ꞌbu̱i xiñho hár nthandi Jö. Nöꞌö

handgagihu̱ mahyeg̱i di gathohu̱.
23Ngetho gatho xi ntsꞌokte ne hindi ꞌñepi da hyandwa ár nsunda Jö.
24 Ha Jö xi ñꞌu ár nhwëki, ne bi nhugagihu̱ hinte ma tsꞌoki di tuhu̱. Gehnu̱ bi

tꞌakthogihu̱, ngetho ar tsi Hmu Hesukristo bi zimgagihu̱ ha yá ꞌye̱ ar tsꞌoki.
25 Gehnu̱ Jö bi ꞌyeṉtꞌa ngu nꞌar mꞌoṉ̃ho,̱ da gutꞌwa yá tsꞌoki ya meximhai̱ nuꞌmu̱ da

jamfibi ár ñho ungár ji bi nöꞌmi. Njapꞌu̱ bi ñꞌu ár ñhogajöꞌi ne ár tsꞌeṯi, himbi umbár mfei̱
ya jöꞌi xki ꞌyoṯꞌa ya tsꞌoki mamꞌeṯꞌo.

26 Xki beñꞌö nda ñꞌudi nuya payu̱ ár hoga tsꞌu̱tꞌwi. Njapꞌu̱ xi nheki ár hogajöꞌinu̱, ne
embabi hinte ma tsꞌoki tu gatho nuꞌu̱ ñꞌemu̱i ar tsi Hmu Hesukristo.

27Hage da tsa̱ ga ñꞌexu̱ ꞌmu̱ handgagihu̱ xiñho Jö ngetho xta oṯhu̱ ya hoga ꞌbef̱i. Hinꞌö,
hinda tsa.̱ Jö numañhogihu̱, hoṉse̱ nuya xta ñꞌemu̱ihu̱.

28 Jange di pöhu̱, nunar meximhai̱ nhu hinte ma tsꞌoki tu ngetho ñꞌemu̱i. Hingi
nhumañho ngetho tem̱ba yá ꞌbep̱ate ar Moise.

29Hage Jö hoṉse̱ ár Jö ya xodyo. Hage hinge ár Jö nuꞌu̱ togo hingya xodyo nꞌehe. Hö,
majöni yá meṯi nuꞌu̱ hingya xodyo nꞌehe.

30Ngetho Jö nꞌase,̱ ne ma da nu hinte ma tsꞌoki tu nuꞌu̱ togo peꞌ̱sa ar nseg̱i ne ñꞌemu̱i.
Njapꞌu̱tho ma da numañho nuꞌu̱ hinte peꞌ̱sa ar nseg̱i ne da ñꞌemu̱i nꞌehe.

31Hage nuꞌmu̱ di ñꞌemu̱ihu̱, hinte di nuhu̱ ya ꞌbep̱ate. Hinꞌö, di ñꞌuhu̱ peꞌ̱sa yá nsu.
4

Tema ne da utkagihu̱ ar Abra
1Te ga beñhu̱ bi dinga ar Abra ꞌmu̱, ma palehu̱ mi ꞌbu̱ mamꞌeṯꞌo.
2 Nuꞌmu̱ ar Abra bi nhu hinte ma tsꞌoki mi tu ngetho bi ꞌyoṯꞌa ya hoga ꞌbef̱i, tsa̱ da

ꞌñexhmö ár nsu, ha nunu̱ hingi tsa̱ te da netebi Jö.
3Ngetho te mönga har Tꞌofo. Ar Abra bi ñꞌemu̱ibi Jö, ne njapꞌu̱ bi nhu hinte ma tsꞌoki

mi tu.
4Ha nuꞌu̱ togo oṯꞌa ya hoga ꞌbef̱i, nunar nthöhö tꞌumbabi, hinge ntꞌuntho ꞌmu̱, ngetho

xi döhö, ne da njutꞌwabi ngu nꞌar thai̱.
5Ha nuꞌu̱ togo ñꞌemu̱ibi Jö togo hökwa yá tsꞌoki ya tsꞌokte, nunar ñꞌemu̱inu̱ ma da japi

da nhu hinte ma tsꞌoki tu, mödi hinte ma hoga ꞌbef̱i xi ꞌyoṯꞌe.
6 Jangu ar Dabi bi noṉga yá nzaṯhomꞌu̱i nuꞌu̱ bi numañhobi Jö, mödi hinte ma hoga

ꞌbef̱i xi ꞌyoṯꞌe.
7 Bi ꞌñenö njawa:

Nzaṯhomꞌu̱i peꞌ̱sa nuꞌu̱ togo xi mpumbabi yá tsꞌoki,
ne xi njutꞌwabi yá tsꞌomꞌu̱i.
8Nzaṯho nuꞌu̱ togo ar tsi Hmu hinte ma tsꞌoki hoṯsꞌe.

9Hage nunar nzaṯhomꞌu̱inu̱ hoṉse̱ xi tꞌeḵwa ya xodyo togo xi thuꞌspa ar nseg̱i, wa da

tsa̱ da hñönga nu maꞌra hingya xodyo nꞌehe. Jangu xta eñhu̱, ar Abra bi ñꞌemu̱ibi Jö,
jange bi nhu hinte ma tsꞌoki mi tu.

10Hanja bi nhumañho ꞌmu̱. Hage bi nhumañho ngetho xki thuꞌspa ar nseg̱i wa hinꞌö.
Bi nhumañho hinxki thuꞌspatho.

11 Ar Abra mꞌeṯꞌo bi gamfi, mꞌef̱a bi hñönga ar nseg̱i. Gehnu̱ nꞌar ntꞌudi dam̱ajöni xki
nhu hinte ma tsꞌoki mi tu ngetho xki ñꞌemu̱i núꞌmu̱ hinxki thuꞌspatho ar nseg̱i. Njapꞌu̱
ar Abra bi tꞌembabi ár dada gatho nuꞌu̱ hinxki thuꞌspa ar nseg̱i xta ñꞌemu̱i, ne nunar
ñꞌemu̱inu̱ japi da nhu hinte ma tsꞌoki tu nꞌehe.

12Njapꞌu̱ ár dada nꞌehe gatho nuꞌu̱ hinge hoṉse̱ xi thuꞌspa ar nseg̱i, tem̱ba ár mꞌu̱i xa
mi ñꞌemu̱i ndu ma dadahu̱ ar Abra núꞌmu̱ hinxki thuꞌspathobi ar nseg̱i.

Ga höñhu̱ ar ñhötꞌi núꞌmu̱ ga ñꞌemu̱ihu̱
13 Himbi ñhötꞌwabi ar Abra ne yá ꞌbeṯo nda hñönga ar ximhai̱ nuꞌmu̱ nda deṉga ya

ꞌbep̱ate. Bi ñhötꞌwabi núꞌmu̱ mi nhumañhobi ár ñꞌemu̱i.
14Ngetho nuꞌmu̱ma da tꞌumba ar ximhai̱ nuꞌu̱ teṉga ya ꞌbep̱ate, hinter meꞌ̱ö ar ñꞌemu̱i

ꞌmu̱, ne xi ꞌbe̱ ár tsꞌeḏi ár ñhötꞌi Jö.
15Nu habu̱ ja ya ꞌbep̱ate, ja bi ehnu̱ ár kwe̱ Jö. Ne habu̱ hiñꞌotho ya ꞌbep̱ate, hiñꞌotho

hanja da meꞌ̱sku.
16 Jange gatho nuꞌu̱ togo ñꞌemu̱i, ma da tꞌumba nöꞌö xi hwëkwa Jö, ne njapꞌu̱ gatho

yá ꞌbeṯo ar Abra da zu̱ ar ñhötꞌi. Nunar ñhötꞌinu̱ ma da hñönga nuꞌu̱ yá ꞌbeṯo teṉga ya
ꞌbep̱ate, ne nuꞌu̱ tem̱ba ár ñꞌemu̱i ar Abra togo ár dada nꞌa ne manꞌa.

17 Ngu xi ntꞌotꞌi: Nuga xta exꞌaꞌi ngu ár dada nzey̱e̱ ya jöꞌi. Jange nuju̱ yá bötsigihu̱
ar Abra hár nthandi Jö togo bi ñꞌemu̱iꞌö. Gehnu̱ ju̱xa nuꞌu̱ xi du, ne handa nöꞌö hinxi
thoktho wande xi thoki.

18Mödi mar ñhembi nda ñꞌemu̱i, ar Abra bi doꞌ̱mi nda tho ngu xki ñhötꞌwabi. Njapꞌu̱
bi thutsꞌi ár dada nzey̱e̱ ya jöꞌi. Bi tꞌembabi: Ma da njapꞌu̱ ár nzey̱e̱ ri ꞌbeṯo.

19Ne himbi wentꞌa ár ñꞌemu̱i núꞌmu̱mi hyandi bi za̱ ár ndoꞌyo, mi peꞌ̱sa ngu nꞌanthebe
njey̱e,̱ ne mi pödi himi tsa̱ nda ñꞌoṉte ar Sara.

20Himbi tsꞌoka ár mfeni nda ꞌñenö hinge nda ꞌyoṯꞌa Jö ngu xki ñötꞌwabi. Nöꞌö bi meꞌ̱ö,
bi nox̱ka ár ñꞌemu̱i, ne njapꞌu̱ bi nsundabi Jö.

21Xa xki zo hár mu̱i xiñho, mi peꞌ̱sa ar tsꞌeḏi Jö nda ꞌyoṯꞌa gatho nöꞌö xki ñötꞌwabi.
22 Jange bi nhu hinte ma tsꞌoki mi tu, ngetho mi peꞌ̱sa nunar ñꞌemu̱inu̱.
23Hinge hoṉse̱ nda zu̱ ar Abra nöꞌö xi tꞌotꞌi bi nhu hinte ma tsꞌoki mi tu.
24Da nhugagihu̱ hinte ma tsꞌoki di tuhu̱ nꞌehe, núꞌmu̱ di ñꞌemu̱ihu̱ togo bi koꞌspa ár te

ar Hesu ma tsi Hmuhu̱.
25Gehnu̱ bi nda,̱ ne njapꞌu̱ bi gutꞌama tsꞌokihu̱. Ne bimengi bi nte, njapꞌu̱ bi nhugagihu̱

hinte ma tsꞌoki di tuhu̱.
5

Tema to̱ꞌmi nuꞌu̱ thandi hinte ma tsꞌoki tu
1Xi nhugagihu̱ hinte ma tsꞌoki di tuhu̱ ngetho di ñꞌemu̱ihu̱. Jange di ꞌbu̱hwihu̱ xiñho

Jö, ngetho bi mꞌa̱ made ma tsi Hmuhu̱ Hesukristo.
2Númꞌu̱ nda ñꞌemu̱ihu̱, ba tsigagihu̱ nda zu̱kagihu̱ ár nhwëki Jö. Ne xa xta mꞌaṯhu̱, ne

di johyahu̱ di toꞌ̱mhu̱ ga ꞌbu̱hu̱ hár nsunda.
3Hinge hoṉseꞌ̱ö. Di johyahu̱ núꞌmu̱ di thohu̱ ya thogi nꞌehe, ngetho di pöhu̱ ar thogi

fax̱kagihu̱ ga peꞌ̱su̱ ar tsꞌeṯi.
4Ar tsꞌeṯi fax̱kagihu̱ ga thohu̱ xiñho xta tsꞌaṯkagihu̱, ha nunar tsꞌaṯi fax̱kagihu̱ ga peꞌ̱su̱

ar ndoꞌ̱mi.
5Ha nunar ndoꞌ̱mi hinda ꞌbeṯka ma tsaẖu̱, ngetho ár Hñö Jö xi tꞌakagihu̱ xi ñuska ma

mu̱ihu̱ ár mhöte Jö.
6 Ar tsi Hmu Hesukristo núꞌmu̱ xki wentkathogihu̱, mi zoṉga ar pa bi unga ár te bi

poḵagihu̱ ndar tsꞌoktehu̱.

7Xi ñhembi da thinga nꞌa togo ne da unga ár te da poṯa nꞌar jöꞌi ꞌbu̱i xiñho. Ha nuꞌmu̱
di ꞌbu̱hmö nꞌa di ñꞌeṉtꞌi da ne da poṯa nꞌa xa dar hogajöꞌi.

8Ha Jö bi ñꞌuse̱ hangumökagihu̱, ngetho núꞌmu̱ ndar tsꞌoktehu̱, ar tsi Hmu Hesukristo
bi unga ár te bi poḵagihu̱.

9Xipyahmö, xi nhugagihu̱ hinte ma tsꞌoki di tuhu̱ ngetho bi nöꞌma ár ji, ne gatho nöꞌö
bi mef̱i da jaju̱ ga kꞌonthu̱ ár kwe̱ Jö xi ꞌñepꞌu̱.

10 Ngetho núꞌmu̱ ndar ñꞌu̱nihu̱ Jö, bi ñhogamu̱igihu̱ ár Tꞌu̱ núꞌmu̱ mi du. Xipyahmö,
xta jwahu̱ xta ñhogamu̱iwihu̱, hage hinda poḵagihu̱ ár te.

11 Hinge hoṉseꞌ̱ö, di johyahu̱ di ꞌbu̱hwihu̱ Jö. Numa tsi Hmuhu̱ Hesukristo go bi mꞌa̱
madeꞌö, ne njapꞌu̱ da ñhogamu̱iwihu̱.

Ar Adan ne ar Kristo
12Nuꞌmú̱, nꞌadar ñꞌoẖo̱ bi ku̱tꞌa ar tsꞌoki har ximhai̱, ne har tsꞌoki bi yu̱tꞌa ar ndöte. Ne

ar ndöte bi nexa gatho ya jöꞌi, ngetho gatho bi ntsꞌokte.
13Númꞌu̱ hinxki tꞌunda yá ꞌbep̱ate ar Moise, mi jar tsꞌoki har ximhai̱. Hoṉse̱ nu habu̱

hiñꞌotho ya ꞌbep̱ate, hinte ma tsꞌoki thox̱a nꞌa.
14Mödi njapꞌu̱, ar ndöte xki ntöte mi tsixa gatho nuꞌu̱ xki ntsꞌokte, mödi nuyu̱ hinxki

dem̱bahmö ár mheꞌ̱sku ar Adan. Bi ndu̱i nuya pa mi ꞌbu̱ ar Adan, ne mi njapꞌu̱tho nuya
pa mi ꞌbu̱ ar Moise. Ha nunar Adan nu̱, gehnu̱ ngu nꞌar ntꞌudi nöꞌö togo ma nda e mꞌef̱a.

15Nuna ár mheꞌ̱sku ar Adan himi tsa̱ nda ñhuxkwi ár ntꞌuni hwëgagihu̱ Jö. Ngetho ár
njutꞌi ar mheꞌ̱sku, ba e ar ndöte bi zu̱ nzey̱e.̱ Ha nunár nhwëki ne ár ntꞌuni Jö bi hyexta
nuya nzey̱ey̱u̱, gehnu̱ ár nhwëki nuna nꞌadar ñꞌoẖoṉu̱, ar tsi Hmu Hesukristo.

16Nunár tsꞌoki nꞌadar ñꞌoẖo,̱ hingi tsa̱ da ñhex̱kwi ár nhwëki Jö. Ngetho nunar nꞌadar
tsꞌokinu̱, ba tsimpar mfei̱ bi zu̱ ya meximhai̱. Ha nuna ár nhwëki Jö ba e bi zu̱ ya
meximhai̱, ne bi tꞌembi hinte ma tsꞌoki tu, mödi xi ꞌyoṯꞌa nzey̱e̱ ya tsꞌoki.

17Nunár tsꞌoki nuna nꞌadar ñꞌoẖo,̱ bi japi bi ntöte ar ndöte. Ha nunár ꞌbef̱i nunamanꞌa
nꞌase̱ ar ñꞌoẖo,̱ japi da mꞌu̱ xiñho ya meximhai̱, nuꞌu̱ togo xi hyexta ár nhwëki Jö ne ár
ntꞌuni, gehyu̱ xi numañho Jö. Nuna nꞌase̱ ar ñꞌoẖoṉu̱, gehnu̱ ar Hesukristo.

18Nunár tsꞌoki nꞌadar ñꞌoẖo̱ bi ku̱tꞌa armfei̱, bi zu̱ gatho yameximhai̱. Njapꞌu̱thonꞌehe,
nunár hogamꞌu̱i nꞌadar ñꞌoẖo,̱ nda nhu hinte ma tsꞌoki tu gatho ya meximhai̱ nꞌehe, ne
da meꞌ̱syu̱ ar te.

19 Ngetho njangu ár mheꞌ̱sku nꞌadar ñꞌoẖo,̱ gatho ya jöꞌi bi tꞌembabi ya tsꞌokte.
Njapꞌu̱tho nꞌehe nunár ntꞌoḏe nꞌar ñꞌoẖo,̱ gatho bi nhu hinte ma tsꞌoki mi tu.

20Nuya ꞌbep̱ate bi tꞌuni, ne njapꞌu̱ nda xönda ar tsꞌoki. Ha núꞌmu̱ mi xönda ar tsꞌoki,
xa bi ntöte bi xu ár nzey̱e̱ ár nhwëki Jö.

21Njangu ar tsꞌoki bi ntöte, bi nja ar ndöte, njapꞌu̱ ár nhwëki Jö bi ntöte, bi nhu hinte
ma tsꞌoki tu ya jöꞌi. Ne da meꞌ̱sa ar te hiñhamꞌu̱ da götsꞌi har ꞌbef̱i bi ꞌyoṯꞌa ma tsi Hmuhu̱
ar Hesukristo.

6
Nupya hindi ꞌbu̱hu̱ ga o̱thu̱ ar tsꞌoki, ꞌbu̱tho xta tuhu̱

1 Te ga möñhu̱ ꞌmu̱. Hage ga ꞌbu̱hu̱ har tsꞌoki, ga toꞌ̱mhu̱ da hyexkathogihu̱ ár nhwëki
Jö.

2 Hinꞌö, hinga njahu̱pꞌu̱. Ngetho ar tsꞌoki handgagihu̱ wande xta tuhu̱, hage ma ga
ꞌbu̱thu̱ ga oṯhu̱ nöꞌö hingi ho ꞌmu̱.

3Wa hingi pöhu̱, gatho nuꞌu̱ xi xixthegihu̱, di nꞌatꞌwihu̱ ar tsi HmuHesukristo. Poṉtho
da nxixthewihu̱ núꞌmu̱ mi du, ne da tuhu̱ nꞌehe.

4 Ngetho núꞌmu̱ da nxixthehu̱, poṉtho bi thogagihu̱ mahyeg̱iwi ar Kristo. Ha núꞌmu̱
mimengi bi ntemanꞌagi, bi gu̱xa ár tsꞌeḏi ár Dada, njapꞌu̱ nuju̱ nꞌehe, ga ꞌbu̱hu̱ nꞌar ꞌraꞌyo
mꞌu̱i.

5 Ngetho núꞌmu̱ ndi hñöxkagihu̱ hár ndöte, njapꞌu̱ ndi hñöxkagihu̱ hár menga nte
nꞌehe.

6Di pöhu̱ ꞌmu̱, numa ꞌbeṯꞌo mꞌu̱ihu̱ bi tsꞌu̱ta har pontꞌi mahyeg̱iwiꞌö. Ne njapꞌu̱ nunar

mꞌu̱inu̱ bi nhwati, hinda mengi da mep̱a ar tsꞌoki.
7 Jangu nuꞌu̱ xi du, hinte tsa̱ te da japabi ar tsꞌoki.
8Ha nuꞌmu̱ xta tuwihu̱ mahyeg̱i ar tsi Hmu Hesukristo, di ñꞌemu̱ihu̱ ma ga ꞌbu̱hwihu̱

nꞌehe.
9 Di pöhu̱, ar Kristo mi nte manꞌagi, hinda mengi da du. Ha nunar ndöte hinte tsa̱ te

da japabi.
10Ngetho nunár ndöte bi hwata ar tsꞌoki nꞌagitho. Ha nupya te, ꞌbu̱hwi Jö.
11 Njapꞌu̱ nuꞌahu̱, beñhu̱ nunar tsꞌoki hantꞌaꞌihu̱ wande xka tuhu̱. Ne gi tehu̱ gi pef̱u̱

Jö, gi ꞌbu̱hwihu̱ ma tsi Hmuhu̱ Hesukristo.
12 Yo ma gi ñheẖu̱ da dö ar tsꞌoki ri ndoꞌyohu̱ tsoṉga ár ngötsꞌi. Jange yo gi oṯhwu̱ ya

tsꞌoki ne.
13Hingi ꞌyeṉthu̱ ri ndoꞌyohu̱ da mep̱abi ar tsꞌoki. ꞌYeṉtꞌase̱ ri tehu̱ hár ꞌye̱ Jö, ngu nꞌa

xi mengi xi nte, ne japi da me̱ nöꞌö xiñho.
14Ngetho ar tsꞌoki hinda hyop̱ꞌahu̱ hai̱. Hingi gu̱ñꞌahu̱pya yá ꞌbep̱ate ar Moise. Nupya

tsixꞌahu̱ ár nhwëki Jö.
Ár ꞌbeg̱ogihu̱ ar ñho

15 Xiꞌmu̱, hage ga oṯhu̱ ya tsꞌoki ngetho hindi ꞌbu̱hu̱ ha yá ꞌbep̱ate ar Moise, di ꞌbu̱hu̱
hár nhwëki Jö. Hinꞌö, hingi njapꞌu̱.

16 Hage hingi pöhu̱, nuꞌmu̱ gi ñheẖu̱ gi mꞌeg̱ohu̱ gi pef̱u̱ nꞌa, go ár ꞌbeg̱oꞌihu̱ togo gi
oṯhu̱. Wa ar tsꞌoki tsixꞌahu̱ har ndöte, wa Jö da max̱ꞌahu̱ gi ꞌbu̱hu̱ xiñho.

17 Jamödi Jö, mödi ngar ꞌbeg̱oꞌihu̱hmö ar tsꞌoki, xka umba ri mu̱ihu̱ xka teṉ̃hu̱ nunar
mhönu̱ xi tꞌaꞌahu̱.

18Ne bi nju̱kꞌahu̱ har tsꞌoki, ne gi pef̱u̱ ar ñhopya.
19Xta heḵwa nöꞌö gi hanthu̱ hyaxꞌmu̱, ne njapꞌu̱ da zo ri mfenihu̱. Mahamꞌu̱ ngi eṉtꞌa

ri ndoꞌyohu̱ ndamep̱a nöꞌö hingi ho ne nöꞌö xintsꞌotho. ꞌYeṉthu̱pya damep̱a nöꞌö xiñho,
ne njapꞌu̱ gi ꞌbu̱hu̱ nꞌar mꞌu̱i xintꞌaxi.

20Ngetho núꞌmu̱ ngi pef̱u̱ ar tsꞌoki, hinge ngi pef̱u̱ ar ñho.
21Temañho ga ju̱jwu̱ nöꞌö ngi peẖu̱ ꞌbeṯꞌa ri tsaẖu̱pya. Ngetho nunar njutꞌi ngi toꞌ̱mhu̱,

gehnu̱ ar ndöte.
22Ha nupya xi nju̱kꞌahu̱ har tsꞌoki, ne ár ꞌbeg̱oꞌihu̱ Jö, gi peꞌ̱su̱ ar mꞌu̱i xintꞌaxi ngu ri

nthöhöhu̱. Ne ár ngötsꞌi gi toꞌ̱mhu̱ ar te hiñhamꞌu̱ da thege.
23Nunár njutꞌi ar tsꞌoki, ar ndöte. Ha nor ntꞌuni Jö, ar te hiñhamꞌu̱ da götsꞌi, ngetho di

ꞌbu̱hwihu̱ ma tsi Hmuhu̱ Hesukristo.
7

Tema ne da utkagihu̱ ar nthöti
1 Tsi kuhu̱, gi pöhu̱ ya ꞌbep̱ate, jange gi pöhu̱ nuya ꞌbep̱ateyu̱ hoṉse̱ peꞌ̱sa ar tsꞌeḏi ha

nꞌar jöꞌi tetho.
2 Njangu nꞌar ꞌbeẖñö, nuya ꞌbep̱ate hingi umba ar seḵi da hye̱ ár döme núꞌmu̱ tetho.

Ha nuꞌmu̱ da du ár döme, da mꞌe̱ ár tsꞌeḏi nunar nkohi mi teṯꞌö.
3 Jange nuꞌmu̱ ꞌbu̱ta ár döme, ne da mew̱i manꞌar ñꞌoẖo,̱ da nhu ngu nꞌar zinganthöti.

Ha nuꞌmu̱ da du ár döme, ne da mew̱i manꞌar ñꞌoẖo,̱ njapꞌu̱ hingi tsꞌoka nor nkohiꞌö,
hinda nhu ngu nꞌar zinganthöti.

4Njapꞌu̱pya tsi kuhu̱, núꞌmu̱ nga tuwihu̱ ár ndoꞌyo ar tsi Hmu Hesukristo, ga hyeẖu̱pꞌu̱
ngi teṉ̃hu̱ ya ꞌbep̱ate. Gi ꞌbu̱hwihu̱pya manꞌa nunu̱ togo bi mengi bi nte, ne da tsa̱ gi
ꞌyoṯhu̱ ya hoga ꞌbef̱i gi eṉthwu̱ Jö.

5Ngetho núꞌmu̱ ndi ꞌbu̱hu̱ nga oṯhu̱ gatho nöꞌö ndi nehu̱, ar tsꞌoꞌyotsꞌoki mi jakagihu̱
nga oṯhu̱ nöꞌö mi högagihu̱ ya ꞌbep̱ate. Ne nuya tsꞌoꞌbef̱iyu̱ ndi oṯhu̱, hoṉse̱ ndi toꞌ̱mhu̱
ar ndöte nda tꞌakagihu̱ ngu ma njutꞌihu̱.

6 Ha nupya hindi ohu̱ hár ꞌye̱ ya ꞌbep̱ate, ngetho poṉtho xta tuhu̱, ne hinte tsa̱ te da

jakagihu̱. Jange di pef̱u̱ Jö ha nunar ꞌraꞌyo mꞌu̱i bi ꞌrakagihu̱ ár Hñö Jö, ne hindi teṉthu̱
nuya ꞌbep̱ate xi tꞌotꞌi xi ndönziatho.

Nor tsꞌoki di peꞌ̱sa mbo
7Te da tsa̱ gamöñhu̱ ꞌmu̱. Hage nꞌar tsꞌoki da tꞌoṯꞌa ya ꞌbep̱ate ꞌmu̱. Hinꞌö, hingi njapꞌu̱.

Hoṉse̱ nuga, nuya ꞌbep̱ate bi utkar tsꞌoki. Ngetho hinga pöhmö ga ꞌbeṉte nuꞌmu̱ hinxi
xika ya ꞌbep̱ate: Yo ma gi ꞌbeṉte.

8Ha nor tsꞌoki bi gu̱ ar ꞌbep̱ate ne bi jakagi da ꞌbeṉte. Ngetho nuꞌmu̱ hindi othohmö
ar ꞌbep̱ate, ar tsꞌoki xi mꞌeṯho.

9Nuga ndi tehmö ꞌra ya tsi pa, hinge ndi pöta ya ꞌbep̱ate. Ha mi zo̱ ya ꞌbep̱ate, da pödi
tema ar tsꞌoki. Ne poṉtho da tuga, ngetho da tsꞌoka ya ꞌbep̱ateyu̱.

10Ne da timbi nunar ꞌbep̱ate xki ñötkagi ar te, bi jakagi da tu.
11Ngetho ar tsꞌoki bi gu̱ ar ꞌbep̱ate bi kakagi, ne njapꞌu̱ bi hyogagi.
12Xa majöni ar tꞌofo ne ya ꞌbep̱ate xintꞌaxi, oṯꞌar ñho ne fax̱kagihu̱.
13Hage nöꞌömar ñhomhö bi jakagi da tu ꞌmu̱. Hinꞌö, hingi njapꞌu̱. Nunar tsꞌoki bi ñꞌudi

tenguꞌö, bi gu̱ nöꞌö mar ñho, bi jakagi da tu. Ne njapꞌu̱ nunar ꞌbep̱ate bi utkagi hangu ár
ntsꞌotho ar tsꞌoki.

14Ngetho di pöhu̱, nuya ꞌbep̱ate xpa e mhetsꞌi, ha nuga dar meximhai̱, di pep̱ar tsꞌoki.
15Hindi pödi tema di pef̱i. Ngetho hindi oṯꞌa nöꞌö di ne, ne di oṯꞌa nöꞌö di u̱tsa ga oṯꞌe.
16Nuꞌmu̱ nöꞌö hindi ne ga oṯꞌe, go di peꞌ̱ö, di etꞌa ma mu̱i xiñho ya ꞌbep̱ate.
17Hingo geke togo te gatho oṯꞌmu̱, go oṯꞌa ar tsꞌoki di peꞌ̱sa mbo.
18Ne di pödi hingi ꞌbu̱ ar ñho ha ma ndoꞌyo, ngetho di bemhö ga oṯꞌa xiñho, ne hindi

oṯꞌa njapꞌu̱.
19Ngetho hindi oṯꞌa nöꞌö ar ñho di nemhö ga oṯꞌe. Ha xa di oṯꞌa nöꞌö hingi ho, hindi

nemhö ga oṯꞌe.
20Nuꞌmu̱ di oṯꞌa nöꞌö hindi ne, hingo di oṯga ꞌmu̱, go oṯꞌa ar tsꞌoki di peꞌ̱sa mbo.
21Ngetho di nemhö ga oṯꞌa nöꞌö xiñho, ne di handi ꞌyoda ar tsꞌoki ha ma mu̱i.
22Ngetho mbo ha ma mu̱i xa di johya di ne ga tem̱ba ár ꞌñu Jö.
23Ne di handi nꞌehe, nuna ma ndoꞌyo ntox̱kwi ma mfeni, ne tsixkagi hár ꞌye̱ ar tsꞌoki

di ꞌbu̱ꞌbe.
24Hwëkategi. Togo da gu̱gagi ga he̱ nunar ndoꞌyonu̱ tsixka har ndöte.
25 Di umba njamödi Jö, bi ñöngagi har ꞌbef̱i bi me̱ ma tsi Hmuhu̱ Hesukristo. Gekase,̱

ha ma mfeni di pep̱a Jö, mödi ma ndoꞌyo pep̱a ar tsꞌoki.
8

Ga ꞌbu̱hu̱ ngu xikagihu̱ ár Hñö Jö
1Nupya hinte mamfei̱ toꞌ̱ma nuꞌu̱ togo ꞌbu̱hwi ar tsi Hmu Hesukristo, ne oṯꞌa ngu xipa

ár Hñö Jö, hinge ngu neseꞌ̱u̱.
2Ngetho di ꞌbu̱hwihu̱ ar tsi Hmu Hesukristo, nu ár Hñö Jö togo unga ar te, xi gu̱gagihu̱

ndi ohu̱ hár ꞌye̱ ar tsꞌoki ne ar ndöte.
3Nöꞌö himbi tsa̱ bi ꞌyoṯꞌa ya ꞌbep̱ate, ngetho yameximhai̱ himi otho yá tsꞌeḏi nda ꞌyoṯꞌe,

jange gese̱ Jö ba peẖna ár Tꞌu̱, jangutho nꞌar meximhai̱ mi tsaẖmö nda ꞌyoṯꞌa ar tsꞌoki.
Nunu̱ bi unga ár te bi hñömba ár tsꞌeḏi ar tsꞌoki.

4 Njapꞌu̱ bi tsa̱ ndar hogajöꞌihu̱ ngu aḵagihu̱ ya ꞌbep̱ate. Ngetho hindi ꞌyohu̱ ngu di
neseẖu̱, di ꞌyohu̱ ngu ne ár Hñö Jö.

5Ngetho nuꞌu̱ togo ꞌbu̱ ngu ne yámfenise,̱ hoṉseṉu̱ beni. Ha nuꞌu̱ togo daṯwa yámfeni
ár Hñö Jö, hoṉseṉu̱ beñꞌu̱ nꞌehe.

6Nuꞌu̱ togo pep̱a yá mfenise,̱ ma da dinga ar ndöte. Ha nuꞌu̱ togo pep̱a ár Hñö Jö, ma
da dinga ar te ne ar hogamꞌu̱i.

7Nuꞌu̱ ꞌbu̱ ngu ne yá mfenise,̱ ntox̱kwi Jö, ngetho hingi ne, ne hingi tsa̱ da ꞌyoṯwa yá
ꞌbep̱ate möñꞌö.

8Ne nuꞌu̱ togo ꞌbu̱ ngu neꞌu̱, Jö hinda tsa̱ da numañhobi yá teꞌu̱.

9Ha nuꞌahu̱ hingi pef̱u̱ ri mfeniseẖu̱, gi pef̱u̱ ár Hñö Jö ꞌbu̱ ha ri mu̱ihu̱, nuꞌmu̱ majöni

ꞌbu̱hnu̱. Ha nuꞌmu̱ nꞌa hingi peꞌ̱spa ár Hñö ar tsi Hmu Hesukristo, hingo ár meṯiꞌö.
10Ha nuꞌmu̱ ar tsi Hmu Hesukristo ꞌbu̱ ha ri mu̱ihu̱, mödi ri ndoꞌyohu̱ ꞌbu̱tho xi du har

tsꞌoki, nuri hñöhu̱ te, ngetho gi ꞌbu̱hwihu̱ xiñho Jö.
11Nuꞌmu̱ ꞌbu̱ ha ri mu̱ihu̱ ár Hñö Jö togo bi koꞌspa ár te ar tsi Hmu Hesukristo, Jö, ngu

bi gu̱xa ar tsi Hmu, njapꞌu̱ da umba nꞌar ꞌraꞌyo te ri ndoꞌyohu̱ xi du. Da njapꞌu̱ ngetho gi
ꞌbu̱hwihu̱ ár Hñö.

12 Jange tsi kuhu̱, hindi ꞌñepi ga pef̱u̱ gatho nöꞌö ne ma ndoꞌyohu̱.
13Ngetho nuꞌmu̱ gi ꞌbu̱hu̱ ngu xiꞌahu̱ ri mfeniseẖu̱, ma gi tuhu̱. Ha nuꞌmu̱ gi ꞌbu̱hu̱ ngu

utꞌahu̱ ár Hñö Jö, gi jafu̱ da mꞌe̱ nöꞌö ne ar ndoꞌyo, ne gi peꞌ̱su̱ ar te.
14Ngetho nuꞌu̱ togo tsixa ár Hñö Jö, go yá bötsi Jöꞌu̱.
15Hinxta höñhu̱ ár Hñö Jö ne ga penju̱ ga ntsuhu̱. Xta höñhu̱ ár Hñö Jö xi jakagihu̱ yá

tedegihu̱ Jö. Jange di emfu̱pya: Ma tsi Dadaꞌi.
16Ár Hñö Jö daṯwa majöni ma hñöseẖu̱, ne embabi yá bötsigihu̱ Jö.
17Ha nuꞌmu̱ yá bötsigihu̱, ma da ꞌraju̱ nuya ñho xi ñötkagihu̱, ne ga ñhehwihu̱ ar tsi

Hmu Hesukristo. Ngetho nuꞌmu̱ ga thohu̱ ya thogi ngu bi thoꞌö, ma ga ꞌbu̱hwihu̱ hár
nsunda.

18 Di pöka xiñho, nuya thogi di thohu̱pya, hinter meꞌ̱ö nuꞌmu̱ ga hej̱wu̱ ar nsunda di
toꞌ̱mhu̱ ga hanthu̱ mꞌef̱a.

19Gatho nöꞌö xi hyoka ár ꞌye̱ Jö, toꞌ̱ma ar pa da hyanda ar tsi Dada da ñꞌu yá bötsi.
20Ngetho gatho nöꞌö bi hyoka ár ꞌye̱ Jö, bi ꞌbe̱ ar ꞌñu nöꞌö nda mef̱i. Hingo bi nese̱ nda

njapꞌu̱, bi ne Jö togo bi umba ar ndoꞌ̱mi nꞌehe.
21 Gatho nöꞌö bi hyoka ár ꞌye̱ Jö, ma da thökwabi nunar tsꞌeḏi japabi da nhwati, ne da

njohyawi xta hñönga ár nsunda yá bötsi Jö.
22Ngetho di pöhu̱, gatho nöꞌö bi hyoka Jö, ꞌrangutho xa hu̱ ár ñöhinxi ntsay̱a̱ xi nzoñꞌu̱,

ntsaw̱i ar u̱gi ngu nꞌar ꞌbeẖñö ma da da̱ ár bötsi.
23Ne hinge hoṉseꞌ̱u̱. Geseg̱ihu̱ nꞌehe, togo xi tꞌakagihu̱ ár Hñö Jö ngu nꞌar nkohi nöꞌö

da tꞌakagihu̱ mꞌef̱a. Ne di zoñhu̱ tu ma mu̱ihu̱ di toꞌ̱mhu̱ da tekagihu̱ Jö, ne da ꞌrakagihu̱
nꞌar ꞌraꞌyo ndoꞌyo hinda du.

24 Ngetho núꞌmu̱ nda mpoẖu̱, gehnu̱ di toꞌ̱mhu̱. Ha nuꞌmu̱ gar hanthu̱hmö, hingar
ndoꞌ̱mi. Hinto toꞌ̱ma nöꞌö peṯsꞌi.

25Ha nuꞌmu̱ di toꞌ̱mhu̱ nöꞌö hindi hanthu̱, ga tseṯhu̱ ga toꞌ̱mhu̱.
26Njapꞌu̱tho ár Hñö Jö togo fax̱kagihu̱ hinte ja ma tsꞌeḏihu̱. Ngetho hindi pöhu̱ ga aẖu̱

ngu di ꞌñepi. Geseꞌ̱ö xa hu̱ ár ñö zoni, ꞌba̱ made ap̱kagihu̱ tema di hoñhu̱.
27Ne Jö togo hetꞌwa yámu̱i ya jöꞌi, pödi tema ne ár Hñö Jö. Ngetho nunu̱ ap̱kagihu̱ ngu

benga Jö xiñho da umba yá bötsi xi ñꞌemu̱i.
Hyaxꞌmu̱ xa di tötehu̱

28 Di pöhu̱, nuꞌu̱ togo mö Jö, gatho nöꞌö te thogi faṯsꞌi di ꞌñepa ar ñho, gehyu̱ togo xi
tsꞌofo ngu xi benga Jö.

29 Nuꞌu̱ xki bödi nda mpoẖo̱ núꞌmu̱ hinxki thokta ar ximhai̱, gehyu̱ bi hñutsꞌi nda
ñheẖwi ár Tꞌu̱, togo nda ñöxhmu gatho ya ku.

30Ha nuꞌu̱ togo xki hñutsꞌi, gehyu̱ bi zohni. Ha nuꞌu̱ togo bi zohni, gehyu̱ bi nu hinte
ma tsꞌoki mi tu. Ha nuꞌu̱ togo bi nu hinte ma tsꞌoki mi tu, gehyu̱ togo bi umbi nda mꞌu̱
hár nsunda.

31 Tema da tsa̱ ga möñhu̱ ꞌmu̱. Nuꞌmu̱ di ꞌbu̱hwihu̱ Jö, togo tsa̱ te da jakagihu̱ ꞌmu̱.
32 Jö togo himbi ꞌyoṯꞌa ár ꞌñöngi bi da̱ ár Tꞌu̱ bi poḵagihu̱, hage hinda ꞌrakagihu̱

mahyeg̱iwi ár Tꞌu̱ gatho nöꞌö di hoñhu̱.
33Togo tsa̱ te da hyox̱a nuꞌu̱ togo xi hwahna Jö, nuꞌmu̱ gese̱ Jö xi nu hinte ma tsꞌoki mi

tu.
34 Hage ꞌbu̱ manꞌa togo da hñuxhmö ar mfei̱. Ar tsi Hmu Hesukristo bi unga ár te.

Hinge hoṉseꞌ̱ö, getꞌö togo bi mengi bi nte, ne bi huxkwi ár Dada hár ñꞌei̱, habu̱ bi ꞌba̱
made ap̱kagihu̱ Jö.

35Hiñꞌotho te da japa ma tsi Hmuhu̱ Hesukristo da hyeg̱i da mökagihu̱. Wa di thohu̱
ar thogi, ar dumu̱i, ar ntꞌu̱tsa, ar thuhu, ar kꞌatꞌa he. Núꞌmu̱ ꞌbu̱tho da thöga ma tehu̱, wa
ñhötju̱ ar jwai.

36Ngu enga har Tꞌofo:
Ngetho di teṉ̃ꞌahe, hyaxꞌmu̱ ꞌbu̱tho xta tuhe.
Nhugagihe ngu ar tsi deṯi xi tꞌeṉtꞌi da tho.

37Ha nuju̱ di töhu̱ gatho nuya thogiyu̱, ngetho fax̱kagihu̱ togo xi mökagihu̱.
38 Jange xa di kax̱mbeni, nunar ndöte, ar te, nuya eṉxe,̱ ya ndö, nuꞌu̱ ja yá tsꞌeḏi, nöꞌö

te japya, nöꞌö te di ꞌñepꞌu̱,
39 nöꞌö te bi ja mañö, nöꞌö te bi ja hai̱, wa manꞌa tema xi hyoka Jö, hinda tsa̱ da

ꞌwegagihu̱ hár mhöte Jö, bi utkagihu̱ mba peṉkagihu̱ ar tsi Hmu Hesukristo.
9

Jö bi hwahna ya me Israel
1Nuga, nöꞌö di mö majöni, ngetho di nꞌatꞌbe ar tsi Hmu Hesukristo. Ne hinte di peṯsꞌi

te ga ntsa,̱ ngetho ár Hñö Jö daṯka majöni.
2Xa tu ma mu̱i, ne xa di tsam̱añꞌu̱.
3Nuga di ne nuꞌmu̱ da tsaẖmö, go gamꞌeḵa, hinga ꞌbu̱ꞌbe ar tsi HmuHesukristo, nuꞌmu̱

njapꞌu̱ da tsa̱ da mpo̱ nuꞌu̱ ma mixodyoꞌbe. Gehyu̱ ma ku di pes̱ꞌbe nꞌadar ji.
4Nuyame Israel gehyu̱ yá tede Jö, bi utwa ár nsunda. Bi umbabi ya nkohi ne ya ꞌbep̱ate.

Bi xipa hanja nda nsundabi, ne bi umba yá ñhötꞌi.
5Ka ba ehnu̱ yá pale mi teṉga Jö, ne ha yá ꞌbeṯoyu̱, ka ba mꞌu̱hnu̱ ngu nꞌar ñꞌoẖo̱ ar tsi

Hmu Hesukristo. Geseṉu̱ Jö, go ár meṯi gatho tema ja, hindi tsay̱a̱ di tꞌumba ar nsunda.
Dá njapꞌu̱.

6 Hinge xi njapꞌu̱tho ár mhö Jö. Hoṉse̱ hinga gatho nuꞌu̱ yá ꞌbeṯo ar Hakob gehyu̱ ár
hnini Jö.

7 Hinda tsa̱ ga eñhu̱ gatho nuꞌu̱ yá ꞌbeṯo ar Abra yá bötsi Jö nꞌehe. Hinꞌö, ngetho bi
xipabi: Hoṉse̱ yá ꞌbeṯo ar Isa gi ꞌñembabi ri ꞌbeṯo.

8Nuꞌmú̱, hinge gatho yá bötsi ar Abra yá bötsi Jö nꞌehe. Hoṉse̱ nuꞌu̱ xi zu̱ ár ñhötꞌi Jö,
gehyu̱ xi tꞌembabi yá bötsi ne yá ꞌbeṯo ar Abra.

9Ngetho njanu̱ enga ár ñhötꞌi ar tsi Dada: Ga penga ri jey̱e̱ ngu nuya payu̱, ne ar Sara
ma da ꞌyoṉga ár bötsi.

10Hinge hoṉseꞌ̱ö, manꞌa te bi thogi. Númꞌu̱ mi dinga yoho yá bötsi ar Rebeka, nꞌase̱ ár
dada, gehnu̱ ar Isa ma palehu̱.

11Númꞌu̱ hinxki mꞌu̱ta nuya yoho yá bötsi, ne hinxki ꞌyoṯꞌatho ar ñho wa ar tsꞌoki, Jö
xki hwahna nꞌaꞌu̱. Hinxki hyandwa yá hoga ꞌbef̱i, ngetho njapꞌu̱ xki beñꞌö nda ꞌyoṯꞌe.

12 Bi ꞌñembabi ar Rebeka: Ri ꞌbeṯꞌo tꞌu̱ ma da mep̱a ar ꞌbef̱a.
13Ngu enga har Tꞌofo: Nuga da mö ar Hakob, ne da u̱tsa ar Esau.
14 Tema tsa̱ ga möñhu̱ ꞌmu̱. Hage hingi oṯꞌa xiñho Jö. Hinꞌö, hingi njapꞌu̱.
15Ngu bi ꞌñemba ar Moise: Nuga ga hwëka togo di nega, ne ga peꞌ̱spa ar tsꞌeṯi togo di

nega nꞌehe.
16Hinge nuꞌmu̱ da nese̱ ar jöꞌi, wa núꞌmu̱ xa umbármu̱i da thahni. Jö go damöñꞌö togo

da meꞌ̱spa ar tsꞌeṯi.
17Har Tꞌofo huxa tema nsipabi ar ndö Ehipto: Nuga xta ju̱xꞌaꞌi ga ñꞌu ma tsꞌeḏi, ne da

nu̱nga ma thuhu gatho ár nxidi ar ximhai̱.
18 Nuꞌmú̱, Jö peꞌ̱spa ar tsꞌeṯi togo neꞌö, ne nöꞌö togo ne da japabi da nmeꞌ̱sku, tsa̱ da

ꞌyoṯꞌe.
19Nuꞌmú̱, da tsa̱ gi ꞌñengagihu̱: Hanja Jö umba ár mfei̱ ya jöꞌi ꞌmu̱. Ngetho hinjoꞌo togo

da dos̱pa ár mfeni Jö.
20Ha nuga ga thötꞌahu̱ njawa: Tsi jöꞌiꞌi, togoꞌi gi ne gi ntsaw̱i Jö. Hage nꞌar ꞌbada tsa̱ da

ꞌñemba ar gö, yoꞌö xka hyogagi njawa.

21Hage hingi peꞌ̱sa ár tsꞌeḏi ar gö da hyoka nor ꞌbada neꞌö. Nꞌadar xeṉi ar boẖai̱, da tsa̱

da hyoka ya ꞌbada di ꞌbox̱a habu̱ jar nsu, ne ya ꞌbada di hö har ꞌbef̱i hyaxꞌmu̱.
22Hage hingi njapꞌu̱tho Jö nꞌehe. Mi nemhö nda ñꞌu ár kwe,̱ ne nda ñꞌu ár tsꞌeḏi, ha bi

meꞌ̱spatho ar tsꞌeṯi nuꞌu̱ xki hñutsꞌi nda hwati.
23 Bi ꞌyoṯꞌa njapꞌu̱ nda utwabi tengu ár döta ár nsunda nuꞌu̱ togo xi zu̱twa ár nhwëki,

ne xi hñuxꞌö da mꞌu̱hwi hár nsunda.
24Ngetho Jö xi zonkagihu̱ ga poṉ̃hu̱ madeda ya xodyo ne nuꞌu̱ hingya xodyo.
25 Jangu enga har tꞌofo bi ꞌyotꞌa ar mꞌeẖni Osea, habu̱ enö njawa:

Ma ga embabi ma hnini nuꞌu̱ hingo ma hninihmö,
Ne nöꞌö ar hnini hingi ndi mödi, ma ga möpya.
26Ne habu̱ xki tꞌembabi:
Nuꞌahu̱ hingo ma hniniꞌihu̱,
ja ma da tꞌembabinu̱,
gehyu̱ yá bötsi Jö hö ar te.

27Ar Isaia mi enö nꞌehe, núꞌmu̱ mi noṉga ya me Israel: Mödi mar nzey̱e̱ ngu ar ꞌbomu
ꞌbonga har ñönthe, hoṉse̱ nꞌa tsi tu̱i xi bongi ma da mpoẖo.̱

28Ngetho ar tsi Hmu ngutꞌa ma da japi da thokwa har ximhai̱ ngu xi möñꞌö.
29Ngu bi ꞌñenga mamꞌeṯꞌo ar Isaia nꞌehe:

Nuꞌmu̱ ar tsi Dada togo peꞌ̱sa ar tsꞌeḏi hinxi ꞌyeg̱agihu̱ ꞌra ma ꞌbeṯohu̱,
xta ñheẖwihu̱ ar hnini Sodoma, ne ndi hñöxkagihu̱ ar hnini Gomora.

Jö numañho nuꞌu̱ ñꞌemu̱i
30Te da tsa̱ ga möñhu̱pya. Nuꞌu̱ hingya xodyo himi honi nda mꞌu̱ xintꞌaxi hár nthandi

Jö, gehyu̱ xi nhu hinte ma tsꞌoki tupya ngetho ñꞌemu̱i.
31Ha nu ar hnini Israel togo mi umba ár mu̱i bi dem̱ba yá ꞌbep̱ate ar Moise, ne njapꞌu̱

nda nhu hinte ma tsꞌoki mi tuhmö, himbi zu̱di.
32 Yoꞌö. Ngetho mi umbyá mu̱i mi honi nda tꞌaxki hinge har ñꞌemu̱i. Mi hoñꞌu̱ nda

tꞌaxka ha ya hoga ꞌbef̱i mönga ya ꞌbep̱ate, ne bi ntox̱kwi ar do mfetsꞌe.
33Ngu enga har Tꞌofo:

Pöhu̱, nuga di po̱ nꞌar do mfetsꞌe ne ntꞌentꞌi núnu̱ Sion.
Ha nöꞌö togo da ñꞌemu̱ibiꞌö, hinda ma da ꞌbe̱ ár tsa.̱

10
1Tsi kuhu̱, xa majöni di xiꞌahu̱, di umba ma mu̱i di ap̱a Jö da mpo̱ ya me Israel.
2Nuga di dam̱ajöni, nuyu̱ xa umbyá mu̱i honga Jö, mödi hingi pödi xiñho nöꞌö oṯꞌu̱.
3Ngetho hinxi böꞌu̱ ar hogamꞌu̱i ungar tsi Dada. Xi umbyá mu̱i da nhumañhobi nöꞌö

oṯꞌu̱, ne njapꞌu̱ hingi japamasu nöꞌö xi ꞌyoṯꞌa Jö nda nhumañhogihu̱.
4Nuyá ꞌbep̱ate ar Moise bi göxa ár tsꞌeḏi núꞌmu̱ ba e ar tsi Hmu Hesukristo, ne njapꞌu̱

nda nhu hinte ma tsꞌoki tu gatho nuꞌu̱ da ñꞌemu̱ibi.
5 Ngetho nöꞌö togo ne da mꞌu̱i xiñho hár nthandi Jö di teṉga nöꞌö bi ꞌyotꞌa ar Moise,

enga njawa: Nöꞌö togo da ꞌyoṯꞌa gatho nuya ꞌbep̱ateyu̱, ma da meꞌ̱sa ar te.
6Ha nunar nhumañho bi e har ñꞌemu̱i, engagihu̱ njawa: Yo ma gi beñhu̱ togo ma da

box̱a mhetsꞌi da tsiwa ar tsi Hmu Hesu.
7Wa gi ꞌñeñhu̱: Togo da gö har ꞌbex̱ui da gu̱xa ar tsi Hmu Hesu habu̱ bi ku̱ nuꞌu̱ xi du.
8Ne te mönga har Tꞌofo: Gi peꞌ̱spꞌu̱ getꞌu̱tho ar mhö, oda ha ri ne, ne ha ri mu̱i. Gehnu̱

ar mhö ñꞌemu̱i di daẖe majöni.
9Nuꞌmu̱ nuna ri ne dam̱ajöni ar Hesukristo gehnu̱ ar Hmuꞌö, ne gi jamfi ha ri mu̱i Jö

bi gu̱xa manꞌagi har ndöte, ma gi mpoẖo.̱
10Ngetho ha ma mu̱ihu̱ di ñꞌemu̱ihu̱, ne njapꞌu̱ nhugagihu̱ hinte ma tsꞌoki di tuhu̱. Ha

numa nehu̱ dam̱ajöni nöꞌö di ñꞌemu̱ihu̱, ne njapꞌu̱ ga mpoẖu̱.
11Ngetho har Tꞌofo enga njawa: Gatho nuꞌu̱ togo da ñꞌemu̱ibi, hinda ma da ꞌbe̱ ár tsa.̱
12 Mahyeṯho ya xodyo ne nuꞌu̱ hingya xodyo, nꞌadár Hmu gathoꞌu̱, ne umbabi da

bongwatho gatho nuꞌu̱ togo matꞌi.

13 Ne enga ar Tꞌofo nꞌehe: Gatho nuꞌu̱ togo da matꞌwa ár thuhu ar tsi Hmu, ma da

mpoẖo.̱
14 Ha nuꞌmu̱ hinxi ñꞌemu̱i, hinda tsa̱ da matꞌi. Ha nuꞌmu̱ hinxi ꞌyoḏe, hanja ma da

ñꞌemu̱i. Ha nuꞌmu̱ hinto höꞌspa ar hoga mhö, hinda ma da ꞌyoꞌ̱u̱.
15 Ne nuꞌmu̱ hinto xi mꞌeẖni, hanja da mhönga ar hoga mhö. Jangu enga har Tꞌofo:

Nzaḏa ár nzoẖo̱ nöꞌö togo mönga ar hogamꞌu̱i ne ar hoga mhö.
16Mödi hinga gatho xi ꞌyoṯa ar hoga mhö xi ꞌyoḏe. Ngu xi ꞌñenga ar mꞌeẖni Isaia: Tsi

Hmu, hinto xi ñꞌemu̱i ar hoga mhö xta möñhe.
17Da thinga ar ñꞌemu̱i nuꞌmu̱ da tꞌox̱a ar hogamhö, ne nunarmhönu̱ noṉga ar tsi Hmu.
18Ha di aṉ̃ꞌaꞌihu̱pya: Hage hinxi ꞌyoꞌ̱u̱ ꞌmu̱. Hö, xi ꞌyoḏe, ngetho enga har Tꞌofo:

Gatho ár nxidi ar ximhai̱ xi nu̱nga yá mhöꞌu̱,
ne habu̱ gatho xi zoṉga nöꞌö möñꞌu̱.

19 Di enga nꞌehe: Hage hinxi bö ya me Israel. Hö, xi bödi, ngetho ar Moise bi ꞌñenö
mꞌeṯꞌo:
Nuga ar tsi Dada di enga: Ma ga tsoṯꞌahu̱ ri mu̱ihu̱, ga hongamanꞌar hnini nöꞌö hingoma

hnini.
Ne ma ga poṉ̃ꞌahu̱ ri kweẖu̱, ga muntsꞌa ꞌra ya jöꞌi te gatho bentho.

20Mꞌef̱a ar mꞌeẖni Isaia himbi ntsu bi ꞌñenö:
Ar tsi Dada enö: Bi dingagi nuꞌu̱ togo himi hongagi.
Da ñꞌudi bi hyandga nuꞌu̱ himi aṉgagi.

21Har tsi Hmu emba yame Israel: Gatho ar pa da tu̱ngwama ꞌye̱ ꞌra ya jöꞌi xa yameꞌ̱sku
ne ya tox̱te.

11
Nöꞌö nꞌa tsi tu̱i ya me Israel xi bongi

1 Jange di aṉ̃ꞌahu̱: Hage Jö xi hyep̱ꞌu̱ ár hnini ꞌmu̱. Hinꞌö, ngetho nuga dar me Israel
nꞌehe, ár ꞌbeṯogi ar Abra, ne ár bötsigi ar Benjamin.

2 Jö hinxi hye̱ ár hnini yanu̱ mamꞌeṯꞌo xi bödi. Ha hinxka nehu̱ tema mönga ar Tꞌofo
habu̱ noṉga ar mꞌeẖni Elia, núꞌmu̱ mi kax̱a Jö tema mi oṯꞌa ya me Israel. Mi enga njawa:

3 Tsi Hmuꞌi, xi thoꞌa gatho ri mꞌeẖni, xi thextꞌa gatho ri ꞌbox̱mꞌoṉ̃ho.̱ Hoṉse̱ di koka,
ne thongagi da thogi nꞌehe.

4 Ne bi dötwa Jö bi ꞌñenö: Xta hwahna hñunꞌaṯemaꞌreṯꞌa ya nthebe togo hinxi
ndaṉdihmö xi ndönga ar tsita ár thuhu Bal.

5Njapꞌu̱ nuya payu̱, ꞌbu̱ ꞌra ya tsi tu̱i xi bongi togo xi hwahna Jö xi hwëkwa ár ntꞌuni.
6Ha nuꞌmu̱ xi nhwëkwabi, hinxi döꞌu̱ oṯꞌa ya hoga ꞌbef̱i. Ngetho nuꞌmu̱ xi döꞌu̱ di oṯꞌa

ya hoga ꞌbef̱i, hingar nthekate ꞌmu̱ ár ntꞌuni xi unga ar tsi Dada.
7 Xiꞌmu̱, te ga beñhu̱. Nuya me Israel himbi dinga nöꞌö tema mi honi. Hoṉse̱ nuꞌu̱ tsi

tu̱i xki thahni bi diñꞌu̱. Ha nu maꞌra bi njapi bi me yá mfeni hinge nda diñꞌu̱.
8Ngu enga har Tꞌofo: Jö bi ꞌñökwa yá mfeni, ne bi gotwa yá da̱ ne yá gu. Njapꞌu̱tho ꞌbu̱

nuya payu̱.
9Ne ar Dabi bi ꞌñenö njawa:

Nuyá ñhuni, dá japi da ntsꞌokse,̱
ngu nꞌar xögu wa nꞌar ntꞌaṯsꞌi habu̱ da zoseꞌ̱u̱, gehnu̱ ár mfei̱ꞌu̱.
10Dá mꞌex̱ui yá da,̱ hinda hyantꞌu̱,
ne hindi tsay̱a̱ yá xu̱tha di muxa yá ꞌbeṉi.

Ár mpo̱ho̱ nuꞌu̱ hingya xodyo
11Di aṉ̃ꞌahu̱ nꞌehe: Hage xi mfeꞌsa ya me Israel ne xi nhwati ꞌmu̱. Hinꞌö, hingi njapꞌu̱.

Ngetho xa ya meꞌ̱sku, bi tꞌumba ar mpoẖo̱ nuꞌu̱ hingya xodyo, ne njapꞌu̱ nda tsꞌoṯꞌwa yá
mu̱i.

12Ha nuꞌmu̱ nuyá tsꞌokiꞌu̱ bi maṯsꞌi da meꞌ̱sa ya ñho gatho ya meximhai̱, ne núꞌmu̱ bi
daẖyu̱ bi max̱a nuꞌu̱ hingya xodyo nda zu̱ ar ñho, tenguhmö núꞌmu̱ xta mengi damꞌu̱hwi
Jö manꞌagi.

13Nuga di zoꞌahu̱ hingar xodyohu̱, ngetho darmpoṯe ar tsi Hmu, ximeṉkagi ga zo nuꞌu̱

hingya xodyo, ne di numansu ma ꞌbef̱i.
14Xömhö njanu̱ ga tsoṯꞌwa yá mu̱i nuya ma mixodyoꞌbe, ne da mpo̱ ꞌraꞌu̱.
15Ngetho núꞌmu̱ mi theꞌ̱u̱, bi ñhogamu̱iwi Jö gatho nu maꞌra ꞌbu̱ maꞌra ya hai̱, nu xta

mengi da tsꞌihi, poṉtho da mengi da meꞌ̱sa yá teꞌu̱.
16 Njangu nuꞌmu̱ nor ꞌbeṯꞌo xeṉiju̱ni xi ndaṯwa Jö, gatho nöꞌö manꞌa xeṉi nꞌehe. Ha

nuꞌmu̱ yá ꞌyu̱ nꞌar za ár meṯi Jö, gatho yá ꞌyeẕa nꞌehe.
17 Nuꞌmu̱ nꞌar hoga ꞌbai̱ ar njömdoṉi bi mfeḵwa ꞌra yá ꞌyeẕa, ne bi thuxꞌaꞌi nuꞌge gar

ꞌyeẕa ar maṉga njömdoṉi, ne gi tsipa ár ngi ar hoga ꞌbai̱,
18 yo gi exa ri nsu gi ne gi hyom̱ahai̱ nuya ꞌbeṯꞌo ꞌyeẕa. Ngetho gi pödi hingi tox̱ke ar

ꞌyu̱za, go tox̱ꞌaꞌi.
19 Tsa̱ gi ꞌñemhö: Nuya ꞌyeẕa bi mfeḵi ne bi thuxkagiga.
20 Nuyu̱ bi mfeḵi ngetho ma ya meꞌ̱sku, ha nuꞌge ngetho gi ñꞌemu̱i bi thuxꞌaꞌi. Jange

yo gi exa ri nsu, tsupa Jö.
21Ngetho nuꞌmu̱ Jö himbi pumbabi nuya ꞌyeẕa xki boẖnu̱, hanja ma da pumpꞌaꞌige.
22 Jange hyandwa xiñho ár tsꞌeṯi ne ár kwe̱ Jö. Hö, ár kwe̱ peꞌ̱spa nuꞌu̱ xi dag̱i. Ha nuꞌge,

pes̱ꞌa ar tsꞌeṯi nuꞌmu̱ gi pödi gi su nunar tsꞌeṯinu̱. Nuꞌmu̱ hinꞌö, ma da meḵꞌaꞌi ngu bi japa
nuyu̱ maꞌra ya ꞌyeẕa.

23Njapꞌu̱ nuꞌu̱ ximfeḵi, nuꞌmu̱ da hyep̱ꞌu̱ yámeꞌ̱sku, damengi da thutamanꞌagi, ngetho
Jö peꞌ̱sa ar tsꞌeḏi da mengi da tuta har ꞌbai̱ manꞌagi.

24Ngethonuꞌge, ngunꞌarmaṉga njömdoṉi bi tsꞌeḵꞌaꞌi ne bi thutꞌaꞌi har hoganjömdoṉi,
ter ñhembibi ꞌmu̱ da mhenga da thuta manꞌagi nuꞌu̱ xki boẖnu̱ mꞌeṯꞌo.

Ya me Israel bi njoꞌspa yá ñho
25 Tsi kuhu̱, di ne gi pöhu̱ nöꞌö himi fö mamꞌeṯꞌo, ne hingi ꞌñexa ri nsuhu̱: Nuya me

Israel bi gotꞌa yá mfeni ꞌra ya tsi pa, da doꞌ̱mi da yu̱tꞌa gatho nuꞌu̱ hingya xodyo ꞌbu̱ maꞌra
ya hai̱ xi zu̱ ár nhwëki Jö.

26Mꞌef̱a gatho ya me Israel ma da mpoẖo,̱ ngu enga har Tꞌofo:
Ma da zo̱ nꞌar ñönte di ꞌñe Sion,
ne da paxtꞌa nöꞌö xi ntsꞌotho ha yá ꞌbeṯo ar Hakob.
27Njapꞌu̱ xta nkoꞌbe ma ga hökwa yá tsꞌoki,
ngu xta ñötꞌwabi.

28Nuyu̱, yá ñꞌu̱ni ar hoga mhö, njapu̱ xokꞌahu̱ ar goxthi da tsa̱ gi mpoẖu̱. Ha Jö mödi,
ngetho xki hwampa yá dada mamꞌeṯꞌo.

29Ha nuyá ntꞌuni ne yá nzote oṯꞌa Jö, hinda njapꞌu̱tho. Jö hingi paṯa ár ne.
30Nguꞌahu̱ mahamꞌu̱ hinge ngi oṯhu̱ Jö, ha nupya xka tsu̱hu̱ ár nhwëki, ngetho himbi

ꞌyoṯꞌu̱ Jö.
31Njanu̱pya ya me Israel hinxi ꞌyoṯa Jöꞌu̱, njanu̱ da zu̱ꞌu̱ nunar nhwëki xi zu̱ꞌahu̱ nꞌehe.
32Ngetho Jö bi ꞌyeṉtꞌa gatho nda nmeꞌ̱sku, ne mꞌef̱a nda meꞌ̱spa ar nhwëki xog̱e.
33Xa nzey̱eṯho ár mfeni ne ár mfödi Jö. Hinjoꞌo togo da bödi tema ne da ꞌyoṯꞌe. Hinjoꞌo

togo da xetꞌwa yá ꞌñuꞌö.
34Ngetho, togo xi bötwa ár mfeni Jö, wa togo xi uta Jö tema da mef̱i.
35Hage ꞌbu̱ nꞌa togo te xi umba Jö mꞌeṯꞌo, ne da koꞌspya.
36Ngetho gatho nöꞌö te ja, go ármeṯiꞌö, go bi hyokꞌö ne ꞌbu̱i damep̱abiꞌö. Go di ꞌñepabi

hinda ntsay̱a̱ da tꞌumba ar nsunda. Dá njapꞌu̱.
12

Gehnu̱ xiñho da me̱ ya gamfi
1 Jange tsi kuhu̱, di aꞌ̱ahu̱ gi umfu̱ Jö xog̱e ri ndoꞌyohu̱, ngu nꞌar mꞌoṉ̃ho̱ tetho, xintꞌaxi

ne numañho Jö. Gehnu̱ armhatꞌajö di ꞌñepi gi ꞌyoṯhu̱, ngetho Jö xa xi utkagihu̱ ár nhwëki.
2Yo gi ñhogamu̱ihu̱ nöꞌö te ꞌraꞌahu̱ ar ximhai̱. Mahyoni gi nꞌaꞌyohu̱ ri ꞌraꞌyo mfenihu̱,

ne njapꞌu̱ gi tsas̱eẖu̱ tema ne Jö embi nzaṯho, numañho ne handi xiñho.

3Nuga xi hwëgagi ga pep̱a ar tsi Hmu, jange di xiꞌahu̱, hinge xa di thotho gi ꞌñexa ri

nsuhu̱. Nuhu̱ xiñho tema gi benseẖu̱, ngu ár nzey̱e̱ ar ñꞌemu̱i xi hyeni xi ꞌraꞌahu̱ Jö, ngu
ár ntꞌeṉiꞌö.

4Ngetho jangu ma ndoꞌyohu̱ peꞌ̱sa nzey̱e̱ yá xeṉi, ne hinga gatho getꞌar ꞌbef̱i peṯsꞌi,
5 di njahu̱pꞌu̱ nꞌehe. Mödi di nzey̱eẖu̱, ꞌrangugihu̱ dár ndoꞌyohu̱ ar Hesukristo, ne di

mfax̱u̱ nꞌa ngu nꞌa.
6 Nꞌañꞌo nꞌa ngu nꞌa ya hogantꞌuni xi hwëgagihu̱ Jö. Nuꞌmu̱ nꞌa xi tꞌumbabi ngu ár

mꞌeẖni Jö, dá mep̱abi ngu ár nzey̱e̱ ár ñꞌemu̱i peṯsꞌi.
7Ha nuꞌmu̱ xi thembabi da mꞌeg̱o, dá max̱a maꞌra. Wa xi tꞌumbabi da ñꞌutate, dá uta

maꞌra.
8Nöꞌö togo xi tꞌumbabi da hñuꞌmba yá mu̱i maꞌra, dá hñuꞌmba yá mu̱i. Wa xi tꞌumbabi

da hyeni, dá meꞌ̱sa nꞌar hogamu̱i da ꞌyoṯꞌe. Wa xi tꞌumbabi da ndö, dá umba ár mu̱i da
ꞌyoṯꞌe. Ha nöꞌö xi tꞌumbabi da max̱a togo honga ar mfaṯsꞌi, di johya da ꞌyoṯꞌe.

9Nöꞌö ar mhöte gi peꞌ̱su̱, xa majöni di ꞌñe ha ri mu̱ihu̱, hindi oxta mañö. U̱tsahu̱ nöꞌö
hingi ho, teṉ̃hu̱ nöꞌö xiñho.

10Mhöhu̱ nꞌa ngu nꞌa, gi peꞌ̱su̱ nꞌar hogamhöte gar kuhu̱. Ne di ꞌbeṉga ntꞌekꞌei gi zohu̱
maꞌra.

11Mpeẖu̱ ntsꞌeḏi, yo gar döhñehu̱. Umba ri mu̱ihu̱ pef̱u̱ ar tsi Hmu.
12Njohyahu̱ gi ndoꞌ̱mhu̱, tseṯhu̱ ya thogi, hingi hyeẖu̱ gi ꞌyaf̱u̱ Jö.
13 Ñhehwihu̱ maꞌra ya gamfi tho ar kꞌatꞌi, ne nzöihu̱ gi uñhu̱ ar seḵi ha ri nguhu̱ da

ñꞌoxa maꞌra.
14Mathwu̱ Jö nuꞌu̱ togo u̱tsaꞌihu̱. ꞌYaf̱u̱ ár ñho, yo gi af̱u̱ nöꞌö hingi ho.
15Njohyawihu̱ nuꞌu̱ togo johya, ne nzongwihu̱ nuꞌu̱ togo zoni.
16 Nꞌadar mfeni gi peꞌ̱su̱. Yo gar ñꞌetsꞌihu̱, ntsixkwihu̱ nuya tsi hyoya. Yo gi ꞌñexa ri

nsuhu̱ xa gi pöhu̱.
17 Yo gi koꞌspabihu̱ ár ñöni togo oṯꞌahu̱ ar tsꞌoki. Umba ri mu̱ihu̱ da hyantꞌahu̱ ya jöꞌi

gi oṯhu̱ ar ñho.
18Nöꞌö ꞌba̱ ri ñöni, umba ri mu̱ihu̱ gi ntsixkwi gatho ya jöꞌi nuꞌmu̱ da tsa.̱
19 Tsi kuhu̱, yo gi ja ri ꞌyes̱e̱ gi koꞌspa ár ñöni togo xi ꞌyoṯꞌa nꞌar tsꞌoki. Tsokwabihu̱ ár

tsi kwe̱ Jö, ngetho enga har Tꞌofo: Go ma meṯiga ar nkoꞌsñöni, go di unga ar njutꞌi, enga
ar tsi Hmu.

20 Di xiꞌahu̱, nuꞌmu̱ ri ñꞌu̱nihu̱ tunthu, umbabihu̱ te da zi, ha nuꞌmu̱ tuthe, umfu̱ ar
dehe. Nuꞌmu̱ gi japabihu̱ njapꞌu̱ ri ñꞌu̱nihu̱, hindi pödi ha da hwiꞌsa ár ñö di ntsa.̱

21Yo gi ñheẖu̱ da döꞌahu̱ ar tsꞌoki. Ju̱hu̱ ar ñho gi töhu̱.
13

1 Gatho ya jöꞌi dá ꞌyoṯa ya tsꞌu̱tꞌwi, ngetho Jö go xi umbár nsu gatho nuꞌu̱ togo peꞌ̱sar
tsꞌeḏi. Gatho nuya jöꞌi peꞌ̱sa yá nsu go xi ꞌñexꞌö.

2 Jange gatho nuꞌu̱ hingi oṯa ya tsꞌu̱tꞌwi, tox̱a nöꞌö xi hñuxa Jö, ne njapꞌu̱ muntsꞌase̱ ár
mfei̱ da zu̱di.

3Ngetho nuya tsꞌu̱tꞌwi hinxi tꞌetsꞌi da pi nuꞌu̱ togo oṯꞌa ar ñho, tsu nuꞌu̱ togo hingi oṯꞌe
xiñho. Nuꞌmu̱ hingi ne gi ꞌbu̱hu̱ gi tsuhu̱ ya tsꞌu̱tꞌwi, ꞌyoṯhu̱ nöꞌö xiñho, ne da tꞌesꞌa ri
nsuhu̱.

4Ngetho yá ꞌbeg̱o Jöꞌu̱, hoñꞌa ri ñhohu̱. Ha nuꞌmu̱ hingi oṯhu̱ nöꞌö xiñho, nuꞌmú̱ hö, gi
ntsuhu̱. Ngetho hinga mꞌeṯho hö ár ndoj̱wai, gehnu̱ ár ꞌbeg̱o Jö da koꞌspa yá tsꞌoki ne da
umbár mfei̱ ya tsꞌokte.

5 Jange ꞌyoṯhu̱ ya tsꞌu̱tꞌwi, ne hinda mfep̱ꞌahu̱, ne hinte di tsu̱ꞌa ri mfenihu̱ nꞌehe.
6 Jange gi juthu̱ ar bojö jotꞌa ya ndö, ngetho yá ꞌbeg̱oyu̱ Jö, xi ꞌyeṉtyá te da me̱ nunar

ꞌbef̱inu̱.
7 Juthwu̱ gatho nuꞌu̱ togo gi tufu̱: nöꞌö ar bojö jotꞌa ya ndö, ne gatho maꞌra di ꞌñepꞌahu̱

gi juthwu̱. Togo mahyoni gi numañhohu̱, jahu̱pꞌu̱, ne togo di za̱ gi ꞌñeꞌsfu̱ ár nsu, ꞌyoṯhu̱
nꞌehe.

8Yo gi ñhox̱u̱ ya thai̱. Nöꞌö gi ꞌyoṯhu̱, gi mhöhu̱ nꞌa ngu nꞌa. Ngetho nuꞌmu̱ gi möhu̱ ri
ñꞌohu̱, gi oṯhu̱ ya ꞌbep̱ate mönga har Tꞌofo.

9Ngetho nu habu̱ enö: Hingi tsimba ár nthöti maꞌra, hingi mpë, hingi pe ya nhemhñö,
hingi hyoḵwa yá ñho ri ñꞌohu̱, ne maꞌra ya ꞌbep̱ate; gathoyu̱ da tsa̱ da txꞌu̱ki hoṉse̱ da
tꞌenö: Mö ri ñꞌohu̱ ngu gi mhöse.̱

10Nöꞌö togomöte, hingi tsꞌokwa yá ñꞌohu̱. Jange gatho ya ꞌbep̱ate go oṯꞌa nöꞌö tomöte.
11 Jahu̱ njapꞌu̱, ne nuhu̱ ya pa di ꞌbu̱hu̱. Ma ga zoṯꞌa ma daẖu̱ ga heẖu̱ ar tꞌöhö. Ngetho

nupya hintsꞌu̱ yapꞌu̱ ꞌbu̱ ma mpoẖoẖu̱, ngu mi ꞌbu̱ núꞌmu̱ nda ñꞌemu̱ihu̱.
12 Ya ꞌbu̱tho da göxar xui, ne xi ꞌñepꞌu̱tho ar hyatsꞌi. Jange ma ga heẖu̱pꞌu̱ yá ꞌbef̱i ar

ꞌbex̱ui, ne ga hehu̱ ar he di bꞌu̱hu̱ har hyatsꞌi, ngu xi ñhoka nꞌar ndogu di ma har tuhni.
13Ma ga ꞌbu̱hu̱ di nheki di ꞌyohu̱ har hyatsꞌi, ga oṯhu̱ xiñho gatho. Hinga ꞌbu̱hu̱ hinte

di ju̱ju̱ ha ya daṉgo habu̱ xa ñuntho ne ntitho. Hinga ꞌbu̱hu̱ har hyoḵa ꞌbeẖñö ne nöꞌö xi
ntsꞌotho. Hinga ntuñhu̱, ne hinga hyoḵwabihu̱ yá ñho ma ñꞌohu̱.

14Ga ñhexu̱ ár tsꞌeḏi ar tsi Hmu Hesukristo, ne hinga ñheẖu̱ da kakagihu̱ nöꞌö te gatho
bi e ha ma mfenihu̱.

14
Nuꞌu̱ hingi tseḏi yá ñꞌemu̱i

1Yo gi ꞌweju̱ nuꞌu̱ ya ku hingi tseḏi yá ñꞌemu̱i, ne yo gi ñöniwi tema gi beñhu̱.
2Ngetho ꞌra beni tsa̱ da zi gatho, ha maꞌra hingi tse̱ yá ñꞌemu̱i, hoṉse̱ tsi ya tsi kꞌani.
3Nöꞌö togo tsi gatho, yo ma da denga nöꞌö togo hingi tsi xog̱e. Ha nunu̱, yo di thenga

nöꞌö togo tsi, ngetho Jö go xi numañhoꞌö.
4Xi nuꞌge, ter meꞌ̱age gi themba ár ꞌbeg̱o manꞌa. Ar hmu go da möñꞌö ha da nangi wa

da dag̱i. Ha ma da nangi, ngetho döta ár tsꞌeḏi ar tsi Hmu togo da gu̱tsꞌi, ne hinda hyeg̱i
da dag̱i.

5 ꞌRa handi xiñho da nhumansu ꞌra ya pa da mep̱a Jö, ha maꞌra handa gatho ya pa
mahyeṯho. Nꞌa ngu nꞌa mahyoni da bödi tema pef̱i.

6Nöꞌö togo hwahna ꞌra ya pa, eṉtꞌwa ar tsi Hmu. Ha nöꞌö handa gatho ya pamahyeṯho,
njapꞌu̱thonꞌehe. Nöꞌö tsi gatho, eṉtꞌwa ar tsi Hmuneumbanjamödi. Hanöꞌö hinga gatho
tsi, njapꞌu̱tho nꞌehe umba njamödi Jö.

7Ngetho hinto di ꞌbu̱hu̱ ga pep̱ase̱ ma tehu̱, ha hinga tuhu̱ di honga ma ñhoseẖu̱.
8Nuꞌmu̱ di tehu̱, di eṉthwu̱ ma tehu̱ ar tsi Hmu, ha nuꞌmu̱ ga tuhu̱, go di eṉtꞌwabihu̱ꞌö

nꞌehe. Jange nuꞌmu̱ di ꞌbu̱hu̱, wa xta tuhu̱, ár meṯigihu̱ ar tsi Hmu.
9 Jange bi du ar tsi Hmu ne bi nanga manꞌagi. Bi mengi bi nte, ne njapꞌu̱ bi hñutsꞌi ngu

ár Hmu nuꞌu̱ te ne nuꞌu̱ xi du.
10Xi nuꞌge ꞌmu̱, yoꞌö gi thenga ri ku. Wa hinte gi nuge nöꞌö oṯꞌö. Ha hingi pöhu̱, gatho

ma ga ꞌbaẖu̱ da hñöskagihu̱ majöni ar tsi Hmu Hesukristo.
11Ngetho enga har Tꞌofo:

Nuga di ꞌbu̱i, enga njapꞌu̱ ar tsi Hmu, ne gatho ya jöꞌi ma da ndaṉdihmö da nsundagi,
ne da dam̱ajöniyu̱ dar Jöga.

12Nuꞌmú̱, nꞌa ngu nꞌa ma ga daṯhwu̱ majöni Jö gatho nöꞌö xta oṯhu̱.
13 Jange hinga ma ga ntheñhu̱ nꞌa ngu nꞌa. Ma ga nkohu̱ ha ma mu̱ihu̱ hinga poj̱wu̱ ya

mfetsꞌe da japi da da̱ ma kuhu̱.
14 Nuga di pödi ne di kax̱mbeni njapꞌu̱ benga ar tsi Hmu Hesukristo, ngetho hinte

xintsꞌothose.̱ Ha nuꞌmu̱ nꞌa beni xintsꞌotho, hö njapꞌu̱ hár mfeniꞌö.
15 Ha nuꞌmu̱ nuna ri ñhuni tsoṯꞌwa ár mu̱i ri ku, hingi peꞌ̱sa ar mhöte ꞌmu̱. Nuna ri

ñhuni, yo ma da japa da mꞌe̱ ri ku, togo ar tsi Hmu Hesukristo bi ungár te bi poẖo.̱
16Yo gi xoju̱ ar goxthi da nthenga nöꞌö gi beñhu̱ xiñho.
17Ngetho har tsꞌu̱tꞌwi Jö, hinge mꞌeṯꞌo ya ñhuni wa ya tsꞌithe. Mꞌeṯꞌo ar mꞌu̱i xintꞌaxi,

ar hogamꞌu̱i, ne ar johya. Gathoyu̱ unga ár Hñö Jö.
18Nöꞌö togo pep̱a ar tsi Hmu Hesukristo njanu̱, numañho Jö ne ya jöꞌi.
19 Jange ma ga teṉ̃hu̱ nor ñho unga ar hogamꞌu̱i, ne fax̱kagihu̱ nꞌa ngu nꞌa da te ma

ñꞌemu̱ihu̱.

20Yo gi jafu̱ ar ñhuni da hwatwa ár ꞌbef̱i Jö. Mödi gatho nöꞌö te jawa xiñho da tsꞌi, nöꞌö

hingi ho, nꞌar ku da japa ár ñꞌohu̱ da dag̱i ngetho te gatho tsi.
21Xiñho hingi tsa ar ngo,̱ wa gi tsi ar ixkatꞌafi, nuꞌmu̱ gi japi da mfeꞌsa ri ku, gi tsoṯꞌwa

ár mu̱i, wa da wentꞌa ár ñꞌemu̱i.
22Nuꞌmu̱ gi ñꞌemu̱i xiñho nöꞌö gi oṯꞌe, hoṉse̱ gi pöhwi Jö. Nzaṯho nöꞌö togo hinte tsu̱

ár mu̱i ngetho pödi xiñho nöꞌö oṯꞌe.
23 Ha nöꞌö yomi ha xiñho nöꞌö tsi, tuxar tsꞌoki, ngetho hingi ñꞌemu̱i xiñho nöꞌö oṯꞌe.

Ne gatho nöꞌö oṯꞌe hingi ñꞌemu̱i, nunu̱ oṯꞌar tsꞌoki.
15

1 Jange nuju̱ xi nzeḏi ma ñꞌemu̱ihu̱, mahyoni ga peꞌ̱sfu̱ ar tsꞌeṯi ga fax̱u̱ nuꞌu̱ togo hingi
tse̱ yá ñꞌemu̱i, ne hinga honse̱ ma ñhohu̱.

2Ma ga hoñhu̱ nꞌa ngu nꞌa ár ñho ma ñꞌohu̱, ga fax̱u̱ da nox̱ka ár ñꞌemu̱i.
3Nunar tsi Hmu Hesukristo himbi hyonga ár ñhose,̱ jange bi thoꞌö ngu enga har Tꞌofo:

Go da nthex̱ꞌbe ya ntsꞌani mi thox̱ꞌaꞌi.
4Ngetho nuya Tꞌofo bi tꞌotꞌa mahamꞌu̱, xi tꞌotꞌi nda utkagihu̱ nda hñuxama ndoꞌ̱mihu̱,

ga peꞌ̱su̱ ar humamu̱i ne ar tsꞌeṯi mönga har Tꞌofo.
5 Jö togo ár meṯi ar tsꞌeṯi ne ar humamu̱i, nꞌatꞌwu̱ da ꞌraꞌahu̱ nꞌadar mfeni nꞌa ngu nꞌa

gi ꞌbu̱hu̱ xiñho, ngu benga ar tsi Hmu Hesukristo.
6 Njapꞌu̱ nꞌadar mfeni ne nꞌadar mhö gi nsundabihu̱ Jö ár Dada ma tsi Hmuhu̱

Hesukristo.
Nuꞌu̱ hingya xodyo bi nsipa ar hoga mhö

7 Uñhu̱ ar tsay̱a̱ nꞌa ngu nꞌa, ngu ar tsi Hmu Hesukristo bi ꞌrakagihu̱ nꞌar hoga tsay̱a,̱
ne njapꞌu̱ da tꞌeꞌspa ár nsu Jö.

8Di xiꞌahu̱, nunar tsi HmuHesukristo ba e damep̱a ya xodyo, ne njapꞌu̱ bi ñꞌudi mönga
majöni Jö, ne oṯꞌa gatho ngu xki ñötꞌwa ma palehu̱.

9Ne nuꞌu̱ hingya xodyo da nsundabi Jö da bötwa ár döta nhwëki, jangu enga har Tꞌofo:
Ga daṯwa majöni togoꞌi nuꞌu̱ hingya xodyo ꞌmu̱,
ne ga tútꞌa ri thuhu.

10Ne enö nꞌehe:
Nuꞌahu̱ hingya xodyohu̱, njohyawihu̱ ár hnini Jö.

11Ne pengi enö njawa:
Gathoꞌihu̱ hingya xodyohu̱, nsundahu̱ ar tsi Hmu.
Hö, nuꞌahu̱ gi ꞌbu̱hu̱ maꞌra ya hai̱, ꞌñeꞌsfu̱ ár nsu.

12Ar mꞌeẖni Isaia bi ꞌyotꞌa njawa nꞌehe.
Ar Isai ngu nꞌár ꞌbai̱ nꞌar za ma da ꞌro nꞌár ꞌyu̱,
gehnu̱ di o hár ꞌye̱ nuꞌu̱ hingya xodyo.
Ja gehnu̱ togo ma da hñuxyá da.̱

13Ha nunar Jö togo unga ar ndoꞌ̱mi, xa da ꞌraꞌahu̱ ar johya ne ar hogamꞌu̱i ngetho gi
ñꞌemu̱ihu̱. Ne da hñusꞌa ri ndoꞌ̱mihu̱ tsixꞌahu̱ ár tsꞌeḏi ár Hñö Jö.

14Ha nuga di kax̱mbeni tsi kuhu̱, xa gi peꞌ̱su̱ ar hogamu̱i, ne hingi kꞌathu̱ ar mfödi gi
hñuꞌmfu̱ ár mu̱i nꞌa ngu nꞌa ri kuhu̱.

15 Tsi kuhu̱, xta otꞌahu̱ nunar heꞌ̱minu̱, jar xeṉi xta topꞌahu̱, ngetho hindi ne gi
pumhnihu̱. Xta otꞌa njapꞌu̱ ngu xi hwëga Jö ga oṯꞌe.

16Dar ꞌbeg̱o ar tsi HmuHesukristo, di xipa nuꞌu̱ hingya xodyo ár hogamhö Jö. Di höꞌspa
nunar hoga mhönu̱, ne njapꞌu̱ ga daṯwa Jö nuꞌu̱ hingya xodyo, ngu nꞌar mꞌoṉ̃ho̱ thandi
xiñho xi xu̱ka ár Hñö Jö.

17 Tsaẖmö ga exa ma nsu, ngetho xi max̱kagi ar tsi Hmu Hesukristo xta mpe̱ hár ꞌbef̱i
Jö.

18Ngetho hintemanꞌa di ne gamö, hoṉse̱ nöꞌö xi ꞌyoṯꞌa ar tsi Hmu hama ꞌye,̱ njapꞌu̱ da
tsꞌi nuꞌu̱ hingya xodyo da ꞌyoṯwa ár mhö. Gathoyu̱ xi njapꞌu̱ xi ꞌyox̱ꞌu̱ ar mhö xta xipabi,
ne xi hyantꞌu̱ ar hogamꞌu̱i xta utwabi.

19Xi nheki ya döta ntꞌudi, ne ár tsꞌeḏi ár Hñö Jö, xi max̱kagi xi ꞌyo̱ ya me Herusalen ne

gatho ár nthetꞌi. Da tsoṉga Iliriko habu̱ xa mi yapꞌu̱, gathonu̱ xta mömba ár hoga mhö
ar tsi Hmu Hesukristo.

20Njanu̱ xa da umbamamu̱i damönga ar hogamhö, hinge habu̱ xkimhömba ár thuhu
ar tsi Hmu Hesukristo, ne hinge nga mfisꞌbef̱iꞌbe maꞌra.

21Nöꞌö da pef̱i, ngu enga har Tꞌofo:
Nuꞌu̱ togo hiñhamꞌu̱ xki nsipabi togoꞌö, ma da bödi.
Ha nuꞌu̱ hiñhamꞌu̱ xi ꞌyoḏe, ma da zo yá mfeni.

Ar Pablo ne da ma Nroma
22Hangu xta nemhö ma ga kꞌösꞌahu̱, ha nuya ꞌbef̱iyu̱ xi kꞌaskagi ga mapꞌu̱.
23Ne nupya hindi peꞌ̱sa maꞌra ya ꞌbef̱i ha ya hai̱yu̱, ha xta toꞌ̱ma nzey̱e̱ ya jey̱e̱ di ne ga

ꞌbu̱hwihu̱.
24 Jange núꞌmu̱ xka ma España, ma ga thopꞌu̱tho. Di ne ga nuꞌahu̱, ne gi fax̱kagihu̱ ga

ju̱ ma ꞌñu manꞌagi xka jwahu̱ ga njohyahu̱.
25Nupya gar ma Herusalen, ma ga höꞌspa ár mfaṯsꞌi mꞌem̱pa ya gamfi bi ꞌbu̱hnu̱.
26Ngetho nuya ku me Nmasedonia ne Akaya, bi beñꞌu̱ xiñho nda mem̱pa nꞌar mfaṯsꞌi

nuꞌu̱ ya gamfi hyoya ꞌbu̱hnu̱ Herusalen.
27Nuya kuyu̱ bi numañho nda ꞌyoṯꞌa njapꞌu̱, ne xiñho, ngetho poṉtho tupabiꞌu̱. Nuꞌmu̱

ya xodyo bi mfax̱kwi yá ñho umba Jö di ꞌñe mhetsꞌi, xiñho nuya hingya xodyo da ñhehwi
yá ñho peꞌ̱skwa har ximhai̱ nꞌehe.

28Di xiꞌaꞌihu̱ ꞌmu̱, nu xka jwadi ga tso nunar mfaṯsꞌinu̱, ga tsoṉ̃ꞌahu̱ xka ma España.
29Di beni xka mapꞌu̱, ma ga hösꞌahu̱ ár ñho ár hoga mhö ar tsi Hmu Hesukristo, ne xa

ga höñhu̱ ar njöpi.
30Di aꞌ̱ahu̱ tsi kuhu̱, hár thuhu ar tsi Hmu Hesukristo ne hár mhöte ár Hñö Jö, gi fax̱ju̱

ga af̱u̱ Jö da zixkagi xiñho,
31hinte da jakagi nuya hingi ñꞌemu̱i ꞌbu̱hnu̱ Nhudea. Ne nunar mfaṯsꞌinu̱ bi tꞌakagi ga

hötsꞌi, da numañho ya gamfi me Herusalen.
32Ne xa ga njohya ga tsoṉ̃ꞌahu̱ nuꞌmu̱ njapꞌu̱ ne Jö, ne ga tsay̱aw̱ihu̱ mahyeg̱i.
33 Jö togo unga ar hogamꞌu̱i, gi ꞌbu̱hwihu̱ hyaxꞌmu̱. Da njapꞌu̱.

16
Ar nzeṉgwa pem̱pa nꞌa ngu nꞌa

1Di xiꞌahu̱, nunar ku Febe nꞌar hoga ku togo fax̱te har nijö Nsenkrea.
2Umfu̱ nꞌar hoga tsay̱a̱ ngu nꞌar gamfi xi ñꞌemu̱i ar tsi Hmu Hesukristo, ngetho njapꞌu̱

xiñho da ꞌyoṯꞌa ya ku. Fax̱u̱ ne umfu̱ gatho te kꞌatꞌi, ngetho nunu̱ xi max̱a nzey̱e.̱ Geseg̱i
xi max̱kagi nꞌehe.

3 Zeṉgwagihu̱pꞌu̱ ar ku Prisila ne ar ku Akila, togo xi max̱kagi hár ꞌbef̱i ar tsi Hmu
Hesukristo.

4Nuyu̱ bi ꞌyeṉtꞌa yá te bi max̱kagi, jange di umba njamödi. Hinge hoṉseg̱i, gatho nuya
nijö hingya xodyo umba njamödi nꞌehe.

5Zeṉgwagihu̱ ya kumhuntsꞌa ha yá nguyu̱, nema tsi hmöka ku Epeneto. Gehnu̱mꞌeṯꞌo
bi ñꞌemu̱i ar tsi Hmu Hesukristo núnu̱ Akaya.

6 Zeṉgwagihu̱ ar ku Maria togo xa xi umba ár mu̱i xi max̱ꞌahu̱.
7Zeṉgwagihu̱ ar ku Androniko ne ar ku Hunias, poṉthomamëni nema ñꞌohu̱ har faḏi.

Gehyu̱ xi nu xiñho ya mpoṯe, ne bi dökagi mꞌeṯꞌo bi ñꞌemu̱iyu̱ ar tsi Hmu Hesukristo.
8 Zeṉgwagihu̱ ar Amplia, ma tsi hmöka ku xta jamfihe ar tsi Hmu.
9Zeṉgwagihu̱ ar ku Urbano mamax̱te hár ꞌbef̱i ar tsi Hmu Hesukristo, ne zeṉgwagihu̱

ma hmöka ku Estaki.
10Zeṉgwagihu̱ ar Apele togo bi zeṯa ya thogi teṉga ar tsi HmuHesukristo. Zeṉgwagihu̱

nuꞌu̱ ꞌbu̱ hár ngu ar Aristobulo.
11 Zeṉgwagihu̱ ar Erodion togo poṉi ma mëni. Zeṉgwagihu̱ nuꞌu̱ ꞌbu̱ hár ngu ar Xixo

xi ñꞌemu̱i ar tsi Hmu.

12 Zeṉgwagihu̱ ar ku Trifena ne ar ku Trifosa, togo mpe̱ hár ꞌbef̱i ar tsi Dada.

Zeṉgwagihu̱ ar hmöka ku Persida togo xa xi mep̱abi ar tsi Hmu.
13 Zeṉgwagihu̱ ar ku Rufo, nzaḏa ár mꞌu̱i ñꞌowi ar tsi Hmu. Zeṉgwabihu̱ ár nönö,

poṉtho ma nönöga nꞌehe.
14 Zeṉgwagihu̱ ar ku Asinkrito, ar ku Fregonte, ar ku Herma, ar ku Patroba, ar ku

Herme ne gatho ya ku ꞌbu̱hwinu̱.
15 Zeṉgwagihu̱ ar ku Filologo, ar ku Hulia, ar ku Nereo ne ár njupꞌu̱, ar ku Olimpa ne

gatho ya ku mhuskwinu̱.
16 Ne uñhu̱ nꞌar ñhu̱fi nꞌa ngu nꞌa dar ntꞌaxi ri mfenihu̱. Di zeṉgwaꞌihe gatho nuyá

nijögihu̱ ar tsi Hmu Hesukristo.
17 Tsi kuhu̱, di aꞌ̱ahu̱ gi hyanthu̱ xiñho togo heka ya ku, ne japi da dag̱i uta maꞌra ya

mfeni, tsꞌoka ar hoga ntꞌuti xka pöhu̱. Nu xki pöhu̱ togoꞌu̱, ꞌwehu̱.
18Ngetho nuya jöꞌiyu̱ hingi pep̱a ar tsi Hmu Hesukristo. Pep̱ase̱ yá mu̱i, ne xa nzaḏa

yá ne ka nuꞌu̱ ox̱a gatho nöꞌö nsipabi.
19Gatho pödi xa gi oṯhwu̱ ármhö Jö, jange xa di johya. Ne di ne gi pöhu̱ xiñho gi teṉ̃hu̱

ar ñho, ne hingi jafu̱masu nöꞌö xintsꞌotho.
20 Jö togo unga ar hogamꞌu̱i, ngutꞌa ma da zeꞌ̱ma ar tsꞌondöhi ha ri wahu̱. Ar tsi Hmu

Hesukristo da hwëkꞌahu̱ ár ntꞌuni.
21 Peṉ̃ꞌaꞌihu̱ ar nzeṉgwa ar ku Timoteo ma max̱te, ne nuya poṉtho ma mëni, ar ku

Lusio, ar ku Hason, ne ar ku Sosipater.
22 Nuga, ar ku Tersio togo di fax̱a ar ku Pablo, di otꞌa nunar heꞌ̱minu̱, di zeṉgwaꞌihu̱

ngetho xta ñꞌemu̱i ar tsi Hmu nꞌehe.
23Zeṉgwaꞌihu̱ ar ku Gayo togo ꞌraka ar seḵi di kokwa hár ngu, ne ka mhunskwa ar nijö

nꞌehe. Zeṉgwaꞌihu̱ ar ku Erasto togo tsixa ár bojö ar hnini. Ar ku Kuarto zeṉgwaꞌihu̱
nꞌehe.

24Dá hwëkꞌahu̱ gathoꞌihu̱ ár ntꞌuni ar tsi Hmu Hesukristo. Dá njapꞌu̱.
Ya ngöxa mhö tꞌeꞌspa ár nsu Jö

25Nsunda Jö togo tsa̱ da zeṯa ri ñꞌemu̱ihu̱, ngu enga ar hoga mhö di mönga, ne nunar
ntꞌuti noṉga ar tsi Hmu Hesukristo. Xi tꞌutkagihu̱pya nöꞌö mi ꞌbu̱i xki joꞌmtho núꞌmu̱
hinxki thokta ar ximhai̱.

26Ha nupya xi zu̱kagihu̱ nöꞌö xi ꞌyotꞌa ya mꞌeẖni nda thogi, ngu xki mönga Jö togo hö
ar te. Ne njapꞌu̱ xi nu̱nga ha gatho ya hai̱, ne nda e ya jöꞌi nda ñꞌemu̱i ne nda ꞌyoṯe.

27 Nöꞌö hoṉse̱ nꞌa Jö ꞌbu̱i, ne ár meṯi ar mfödi. Hinda ntsay̱a̱ da hñönga ar nsunda xi
döpa ar tsi Hmu Hesukristo. Dá njapꞌu̱.

ÁR NDU̱I AR KORINTIO
Ar ꞌbeṯꞌo heꞌ̱mi bi ꞌyotꞌa ar Pablo bi mem̱pa ya me Nkorinto
Ar nzeṉgwa

1 Nuga dar Pablo, xi tsꞌonkagi ga poṯa ar tsi Hmu Hesukristo, ngetho njapꞌu̱ bi ne Jö.
Nuga ne ar ku Sostene,

2 di peṉ̃ꞌahe nunar heꞌ̱minu̱, nuꞌahu̱ ár nijöꞌihu̱ Jö gi ꞌbu̱hu̱nu̱ Nkorinto. Xi xu̱kꞌahu̱ ar
tsi HmuHesukristo, ne xi ꞌwekꞌahu̱ go ármeṯiꞌihu̱ Jö, mahyeg̱iwi nuꞌu̱ habu̱ gathomatꞌwa
ár thuhu ar tsi Hmu Hesukristo, ár Hmuꞌu̱ ne ma Hmuhu̱ nꞌehe.

3 Jö ma tsi Dadahu̱ ne ar tsi Hmu Hesukristo da ꞌraꞌahu̱ nꞌar hogamꞌu̱i ne da hwëkꞌahu̱
yá ñho.

Ar Pablo umba njamödi Jö xi hwëkwa yá ntꞌuni xi tꞌumba ya ku
4 Hindi tsay̱a̱ di umba njamödi Jö, di beñꞌahu̱ ne ya ñho xi hwëkꞌahu̱ Jö, ngetho gi

ꞌbu̱hwihu̱ ar tsi Hmu Hesukristo.
5Ngetho gi ꞌbu̱hwihu̱, xa xi nhwëkꞌahu̱ nzey̱e̱ ya ñho, xa ja te gi möñhu̱, ne gi peꞌ̱su̱ ar

mfödi xiñho.
6 Ne xi nheki xi mpe̱ ha ri mꞌu̱ihu̱ nunar mhö da xiꞌahu̱ ndi noṉga ar tsi Hmu

Hesukristo.
7 Xa gi peꞌ̱sfu̱ gatho yá ntꞌuni Jö, hinte gi kꞌathu̱, gi toꞌ̱mthohu̱ da penga ar tsi Hmu

Hesukristo.
8Nöꞌö nꞌehe ma da zeṯꞌa ri ñꞌemu̱ihu̱, ne njapꞌu̱ da za̱ gi tsoṉ̃hu̱ hár ngötsꞌi ar ꞌñu, ne

hinte di ja te da thösꞌahu̱ majöni har ngöxapa da penkꞌö.
9 Jö oṯꞌa nöꞌömö, ne go gehnu̱ togo bi zoꞌahu̱ gi ntsixkwihu̱ ár Tꞌu̱, gehnu̱ma tsi Hmuhu̱

Hesukristo.
Ya ku me Nkorinto xi ñhege

10Tsi kuhu̱, di aꞌ̱ahu̱ ar möte hár thuhu ar tsi Hmu Hesukristo, gi ñöhu̱ nꞌadar mhö, ne
hinda nja ya ñhege. Mahyoni gi peꞌ̱su̱ nꞌadar mfeni ne nꞌatꞌwu̱ gi peẖu̱.

11 Tsi kuhu̱, xta oḏe xi mönga yá mëni ar Kloe, enö hingi beñhu̱ mahyeg̱i ne gi
ntsaẖñökihu̱.

12 Gehnu̱ di ne ga beñꞌahu̱, ꞌra gi eñhu̱: Nuga ár meṯigi ar Pablo. Maꞌra gi eñhu̱: Ár
meṯigi ar Apolo. Ha maꞌra: Ár meṯigi ar Pedro. Ne maꞌra gi eñhu̱: Ár meṯigi ar Kristo.

13 Hage xi nxeṉga ar tsi Hmu Hesukristo ꞌmu̱. Hage bi tsꞌu̱ta har pontꞌi ar Pablo ne
njapꞌu̱ xka mpoẖu̱. Wa ga nxixthehu̱ hár thuhu ar Pablo.

14Di umba njamödi Jö hinto xta xixtheꞌihu̱, hoṉse̱ ar ku Krispo ne ar ku Gayo.
15Njapꞌu̱ hinto da tsa̱ da ñꞌenö xi nxixthe ha ma thuhu.
16Da xixthe yá mëni ar ku Estefana nꞌehe. Hindi beni ha xta xixthe maꞌra.
17 Ar tsi Hmu Hesukristo himbi meṉkagi ga xixthe. Bi meṉkagi ga mönga ar hoga

mhö; hinge ngu ár mfödi ya meximhai̱, ne njapꞌu̱ da hñökwa ár tsꞌeḏi ár ndöte ar tsi
Hmu Hesukristo har pontꞌi.

Ar tsi Hmu Hesukristo gehnu̱ ar tsꞌeḏi ne ar hoga mfödi xi unga Jö
18Nunar mhö noṉga ár ndöte ar tsi Hmu bi tsꞌu̱ta har pontꞌi, handa ngu nꞌar ꞌbem̱feni

nuꞌu̱ togo xi mꞌeḏi. Ha nuju̱ togo xta mpoẖu̱, gehnu̱ ár tsꞌeḏi Jö xi tꞌakagihu̱.
19Ngetho njanu̱ enga hár Tꞌofo Jö:

Ma ga hwatwabi yá mfödi nuꞌu̱ togo ja yá mfödi,
ne ma ga em̱ba yá mfeni nuꞌu̱ togo xa ti yá mfeni.

20Hinjoꞌo nꞌar nimfenipya. Hingi thinga nꞌar bötꞌofo. Habu̱ tsa̱ da thinga nꞌa togo thö
xiñho nuya payu̱. Ngetho Jö handwa yá mfeni ya meximhai̱ ngu nꞌar ꞌbem̱feni.

21 Jö xa döta ár mfödi, ne bi hñutsꞌi hinge nda bö ya jöꞌi togoꞌö di teṉda yá mfödise.̱

Jange bi beñꞌö mar ñho nda po̱ nuꞌu̱ nda ñꞌemu̱i ar hoga mhö xi tꞌenö, mödi handa ya jöꞌi
ngu ar ꞌbem̱feni.

22Nuya xodyo aḏi da hyanda ya ntꞌudi, ne nuꞌu̱ hingya xodyo aḏi da tꞌuta ar mfödi.
23 Ha nuju̱, di möñhu̱ ar hoga mhö noṉga ar tsi Hmu Hesukristo bi tsꞌu̱ta har pontꞌi.

Nunar mhönu̱ japi da mfeꞌsa nuya xodyo, ne handa ngu nꞌar ꞌbem̱feni nu maꞌra hingya
xodyo.

24Ha nuꞌu̱ togo xi zohna Jö, ngu ya xodyo wa hingya xodyo, nunar tsi Hmu Hesukristo
gehnu̱ ár döta mfödi ne ár tsꞌeḏi Jö xi ñꞌudi.

25 Ngetho nöꞌö benga ya jöꞌi nꞌar ꞌbem̱feni pe̱ Jö, töpatho yá mfödi gatho ya jöꞌi. Ha
nöꞌö hantꞌu̱ hinte ja ár tsꞌeḏi Jö, töpatho ár tsꞌeḏi gatho ar meximhai̱.

26Hyanthu̱ xiñho tsi kuhu̱, tengu xi zoꞌahu̱ Jö. Hinge ngar nzey̱eẖu̱ ngi peꞌ̱su̱ ar mfödi
ngu benga ya meximhai̱, hinte mi ja ri tsꞌeḏihu̱, hinte mi ja ri nsuhu̱.

27Nöꞌö handa ya meximhai̱ hinte peꞌ̱sa ár mfödi, go xi hwahna Jö da ꞌbeṯwa yá tsa̱ ya
nimfeni. Ne nöꞌö beñꞌu̱ hinte ja ár tsꞌeḏi, gehnu̱ xi hwahna Jö da ꞌbeṯwa yá tsa̱ nuꞌu̱ ja yá
tsꞌeḏi empꞌö.

28 Ne nöꞌö xi ntꞌu̱tsa, xi tꞌei̱, ne nöꞌö hinter meꞌ̱ö, gehnu̱ xi hwahna Jö da hwata nöꞌö
peꞌ̱sa ár nsu.

29Njapꞌu̱ hinto tsa̱ da ꞌñexa ár nsu hár nthandiꞌö.
30 Jö bi teṯju̱ nga ꞌbu̱hwihu̱ ar tsi HmuHesukristo. Ne njapꞌu̱ bi tꞌakagihu̱ ar hogamfödi,

bi tꞌengagihu̱ hinte ma tsꞌoki di tuhu̱, xi ntꞌaxkagihu̱, ne xi tsꞌimgagihu̱ har tsꞌoki ndi
ꞌbu̱hu̱.

31 Bi tho njapꞌu̱ ngu enga har Tꞌofo: Nu togo exa ár nsu, dá ꞌñexa ár nsu ꞌbu̱hwi ar tsi
Hmu.

2
Ar mhö no̱nga ar tsi Hmu Hesukristo xi tsꞌu̱ta har pontꞌi

1Tsi kuhu̱, núꞌmu̱ ndamapꞌu̱ ma da daṯꞌahu̱majöni ármhö Jö, hinda tsom̱pꞌu̱ da xiꞌahu̱
ya nzaṯho mhö ha nꞌar döta mfödi.

2 Ngetho da beni gatho ya pa nga ꞌbu̱hwihu̱, hoṉse̱ nga zoꞌahu̱ togo ar tsi Hmu
Hesukristo, ne hanja bi tsꞌu̱ta har pontꞌi.

3Núꞌmu̱ nda ꞌbu̱pꞌu̱, ndi ꞌbu̱ ngu xki wentkatho, ne xa ndi tsu ne ndi nhwötꞌi.
4 Nunar hoga mhö ndi xiꞌahu̱, hinge ndi ne nga kaꞌahu̱ nga ju̱mpa ár mfödi ya

meximhai̱. Da ñꞌu ár tsꞌeḏi ár Hñö Jö.
5Ne njapꞌu̱ ri ñꞌemu̱ihu̱ hindi huxa ha yá mfödi ya meximhai̱, di huxa hár tsꞌeḏi Jö.
Ar ntꞌuti unga ár Hñö Jö

6 Hö, di noṉ̃hu̱ ar mfödi, ne di xipabihu̱ nuꞌu̱ togo xi ñöxa yá ñꞌemu̱i, hinge ngu ár
mfödi ya meximhai̱ ne nuꞌu̱ yá ndö. Gesey̱u̱ txꞌu̱tho ꞌbeḏi da tho yá tsꞌeḏi.

7 Ha nunar mfödi di möñhu̱, gehnu̱ unga Jö hinto mi pödi ngetho xki tꞌögi, ne ya
mamꞌeṯꞌo xki hñutsꞌi nda tꞌakagihu̱ ne nga ꞌbu̱hwihu̱ hár nsunda.

8Nunar mfödinu̱ hinxi bö ya ndö ꞌbu̱ nuya payu̱, ngetho nuꞌmu̱ xi böhmö, hinxi tsu̱ta
har pontꞌi ar tsi Hmu togo ár meṯi ar nsunda.

9 Bi thogi ngu enga hár Tꞌofo Jö:
Nöꞌö hinxi hyanda yá da̱ ar meximhai̱,
hinxi ꞌyox̱a ár gu, wa xi zop̱a hár mfeni,
gehnu̱ xi ꞌyeḵwa Jö da umba nuꞌu̱ togo möpa ár ꞌñu.

10 Ha Jö ba peẖna ár Hñö bi utkagihu̱, ngetho ar Hñö gatho hetꞌi, hetꞌwabi nöꞌö xi
ñhembi da fötwa Jö.

11 Hinjoꞌo nꞌar jöꞌi di pödi tema tsa̱ hár mu̱i manꞌár mijöꞌiwi, hoṉse̱ ár hñöse̱ ꞌbu̱ hár
mu̱iꞌö. Njapꞌu̱tho nꞌehe hinto manꞌa pötwa tema benga Jö, hoṉse̱ ár Hñöse.̱

12Ne nuju̱ hingi tsixkagihu̱ ár mfeni ar meximhai̱, go tsixkagihu̱ ar Hñö xpa peẖna Jö,
njapꞌu̱ ga pöhu̱ tema xi hwëgagihu̱.

13 Jange di ñöhu̱ hindi tem̱fu̱ ár mfödi ar meximhai̱. Di ñöhu̱ ngu utkagihu̱ ár Hñö Jö,
ne di othwu̱ ar ꞌñu maꞌra, di teṉthu̱ nuya mhö xi nsikagihu̱.

14 Ha nöꞌö ar ñꞌoẖo̱ ꞌyo teṉga ár mfenise,̱ hingi handa nöꞌö unga ár Hñö Jö. Ngetho
beñꞌö xi ꞌbe̱ yá mfeni nuꞌu̱ togo ox̱a nuya mhöyu̱. Ne hingi tsa̱ da zo ár mfeni, ngetho
nuꞌmu̱ da hñetꞌi, mahyoni ár mfaṯsꞌi ár Hñö Jö.

15Ha nöꞌö togo tsiꞌspa ármfeni ár Hñö Jö, gatho pödi da hwahni, ne hinto tsa̱ da bötwa
tengu peꞌ̱ö.

16Ngu mönga hár Tꞌofo Jö: Hinto xi bötwa ár mfeni ar tsi Hmu, hinto tsa̱ te da uti. Ha
nuju̱ di peꞌ̱sfu̱ ár mfeni ar tsi Hmu Hesukristo.

3
Yá ma̱xte Jö

1 Tsi kuhu̱, hinxi tsa̱ xta zoꞌahu̱ ngu nuꞌu̱ togo peꞌ̱spa ár Hñö Jö. Xta zoꞌahu̱ ngu gar
jöꞌithohu̱, jangu nꞌar tsi tꞌu̱lo bötsi ja xi mꞌu̱i; gi njahu̱pꞌu̱ hár ꞌñu ar tsi Hmu Hesukristo.

2 Poṉtho di ꞌraꞌahu̱ ar ꞌba, hinge mahyeg̱i ngu ar ñhuni tsi ya döta jöꞌi. Ngetho himi
tsa̱ ngi tsihu̱, ha nuya payu̱ hingi tsa̱ gi tsithu̱.

3 Gar jöꞌithohu̱ ngetho xa gi geseẖu̱, xa gi ntuñhu̱, ne hingi peꞌ̱su̱ nꞌadar mfeni. Hage
hingya jöꞌithoꞌihu̱ ꞌmu̱, di hñöxꞌathohu̱ gatho nu maꞌra.

4 Ngetho núꞌmu̱ gi eñhu̱: Nuga ár meṯigi ar Pablo, ne maꞌra enö: Nuga ár meṯigi ar
Apolo; hage hingar jöꞌithoꞌihu̱ njapꞌu̱ ꞌmu̱.

5 Ter meḵa, ne ter me̱ ar Apolo. Nuje hoṉse̱ yá ꞌbeg̱ogihe ar tsi Hmu togo da hösꞌahe
ár mhöꞌö, ne da mfax̱tehe ga ñꞌemu̱ihu̱. Da jahepꞌu̱ nꞌa ngu nꞌa da oṯhe ngu bi ꞌrakagihe
ar tsi Dada.

6Ngu nꞌar ꞌbotꞌi, nuga da potꞌi, ar Apolo bi ꞌñunthe. Ha Jö go bi japi bi teꞌö.
7Nuꞌmú̱, hinter mꞌef̱i nöꞌö togo mpotꞌi wa nöꞌö ꞌñunthe, ngetho Jö go japꞌö da te.
8Nöꞌö togo mpotꞌi, ñheẖwitho nöꞌö togo ꞌñunthe, mödi ma da hñönga nꞌa ngu nꞌa ár

nthöhö ngu xi ꞌyoṯꞌa ar ꞌbef̱i.
9Ngetho nuje yá max̱tegihe Jö, ha nuꞌahu̱ ár ꞌbotꞌiꞌihu̱, ne ár nguꞌahu̱ Jö nꞌehe.
10Nuga, Jö xi hwëgagi ngu nꞌar hoṉgu pödi xiñho, da du̱ꞌmba ár wa ar ngu, ha manꞌa

bi gutsꞌi di hetsꞌi. Dá jamasu nꞌa ngu nꞌa da hyandi hanja juxa ar ngu.
11Ngetho hinjoꞌo togo da gu̱xa manꞌár ndu̱i ar ngu. Nunar tsi Hmu Hesukristo gehnu̱

ar ndu̱iꞌö.
12Ha mañö nunar ndu̱inu̱, tsa̱ da tꞌu̱xya kꞌaxtꞌi wa ya tꞌaxboj̱ö, ya nzaṯho do, ar za, ya

tꞌei̱, ya xiza.
13 Ha nu xta zoṉga ar pa da thöꞌspa majöni, ka ma da nhekinu̱ ár ꞌbef̱i nꞌa ngu nꞌa;

ngetho ma da thoka har tsibi, ne njapꞌu̱ da födi tema bi gu̱ bi hyoka ár ꞌbef̱i.
14Nöꞌö togo hinda zötꞌa ár ꞌbef̱i bi gutsꞌi, ma da meꞌ̱sa ár nthöhö.
15Nuꞌmu̱ ár ꞌbef̱i nꞌa da zötꞌi, da mꞌep̱ꞌu̱, ne hoṉse̱ ma da kꞌontꞌi ngu núꞌmu̱ da kꞌontꞌa

ha nꞌar tsibi.
16Ha hingi pöhu̱ go ár nijöꞌihu̱ Jö, ne ár Hñö Jö ꞌbu̱ ha ri mu̱ihu̱.
17Nuꞌmu̱ togodahwatwa ár nijö Jö,madanhwatꞌö nꞌehe, ngetho ár nijö Jö go ármeṯiꞌö,

ne go geꞌahu̱.
18 Yo gi nkaseẖu̱. Ha nuꞌmu̱ nꞌa gi beñhu̱ gi peꞌ̱sfu̱ ár mfödi ar meximhai̱, ꞌyoṯhu̱ ngu

hinte gi pöhu̱, ne njapꞌu̱ majöni gi peꞌ̱su̱ ar hoga mfödi.
19Ngetho nunar mfödi jawa har ximhai̱, Jö handi ar ꞌbem̱feni, ngu enga har Tꞌofo: Jö

bi japi bi mfeꞌsase̱ ha yá tsꞌomfeni.
20Manꞌagi enö: Jö emba yá mfeni ya bömfödi, hinter meꞌ̱u̱.
21 Jange hinto gi ꞌñexa ri nsuhu̱ gi teṉ̃hu̱ ya jöꞌi, ngetho gatho ri meṯihu̱.
22Nuꞌmu̱ ar Pablo, ar Apolo, wa ar Pedro, ar ximhai̱, ar te, ar ndöte, ár pania, nöꞌö xi

ꞌñepꞌu̱, gathoꞌu̱ go ri meṯihu̱.
23Ne nuꞌahu̱ ár meṯiꞌihu̱ ar tsi Hmu Hesukristo, har Hesukristo ár meṯi Jö.

4
Ár ꞌbef̱i yá mpo̱te ar tsi Hmu Hesukristo

1Di ne ga xiꞌahu̱, gi nugagihe ngu yá ꞌbeg̱ogihe ar tsi Hmu Hesukristo; xi hñuxkagihe
Jö ga möñhe nöꞌö himi fö mamꞌeṯꞌo ne xi utkagihepya.

2Nuyá ꞌbeg̱o Jö xi tꞌumba nꞌar ꞌbef̱i, mahyoni da ꞌyoṯꞌa ngu xi nsipabi.
3Nuga hinte tupka ma mu̱i te gi kꞌaskagihu̱, wa nꞌar tsꞌu̱tꞌwiwa har ximhai̱. Gekaseg̱i

hindi handase̱ ma ꞌbef̱i wa xiñho wa hinꞌö.
4Ngetho nuga, mödi hinte tsu̱ka ma mfeni, hinge njapꞌu̱ da tsa̱ ga enö gatho xta oṯꞌe

xiñho. Ha nöꞌö togo ma da hñöska majöni, gehnu̱ ar tsi Hmu.
5 Jange hinto gi theñhu̱ nuya payu̱. Toꞌ̱mhu̱ da zo̱ ar pa da epꞌu̱ ar tsi Hmu, togo ma

da gu̱ka har hyatsꞌi nöꞌö hingi födi tꞌoṯꞌa har ꞌbex̱ui, ne ma da mönga nöꞌö te peꞌ̱sa ha yá
mu̱i ya jöꞌi. Nuꞌmú̱ hö, Jö ma da ꞌñeꞌspa ár nsu nꞌa ngu nꞌa.

6Tsi kuhu̱, gatho nuna xta xiꞌahu̱, xta noṉga ar Apolo ne xta nhoṉseg̱a. Njapꞌu̱ gi pöhu̱
tema gi peẖu̱. Hingi thohu̱ gi beñhu̱ nöꞌö hinxi tꞌotꞌi, ne gi ꞌñeꞌsfu̱ ár nsu nꞌa, ne manꞌa
di txꞌu̱tho.

7Yoꞌö xa gi ñꞌexu̱. Hage ja te gi peꞌ̱su̱ ne hinxi ꞌraꞌahu̱ Jö. Ha nuꞌmu̱ xi ꞌraꞌahu̱ Jö, yoꞌö
xa gi exu̱ ri nsuhu̱, wande go xka ꞌyoṯꞌaseẖu̱.

8 Nuꞌahu̱ to da ꞌñenö hinte gi kꞌathu̱. Gi eñhu̱ gi peꞌ̱su̱ gatho nöꞌö gi hoñhu̱, gar
ndöhu̱ hingi hoñhu̱ mamfaṯsꞌihe. Xömhö gar ndömhöhu̱, ngetho njapꞌu̱ nga ndömhöhu̱
mahyeg̱i.

9Nꞌandi nuga di beni, nuyámpoṯe ar tsi Hmu xi hñuxkagihe har ngötsꞌi. Di ñheẖe ngu
nuꞌu̱ tsꞌitsꞌi xi tꞌeṉtꞌi da tho, ne xi mꞌeṯkagihe ma tsaẖe madeda ya eṉxe̱ ne ya jöꞌi.

10Nuje ngetho di pef̱e ar tsi Hmu Hesukristo, nhugagihe ngu hinte di pöhe, ha nuꞌahu̱
hö, gi eñhu̱ xa gi pöhu̱ ne gi ꞌyohu̱ xiñho. Nuje hiñꞌotho ma tsꞌeḏihe, ha nuꞌahu̱ gi beñhu̱
xa gi peꞌ̱su̱ ar tsꞌeḏi. Xa nuꞌahu̱ xiñho ya jöꞌi, ha nuje hingi ne da nugagihe.

11Hinxi ntsay̱aṯho di thohe ar thuhu, ar duthe, hinte di köhe ar dutu, mfeḇgagihe, ne
hindi peꞌ̱se nꞌar ngu ha ga ꞌbu̱he.

12Tsaḵagihe di mpes̱eẖe ga töhe te ga tsihe. Tsꞌangagihe, ha nuje di teṯhe Jö. Te gatho
tꞌoṯkagihe, ha nuje di tseṯathohe.

13Thox̱kagihe ar nhemhñö, ne nuje di af̱e Jö da maṯsꞌi. Thandgagihe hinter mꞌef̱igihe,
gatho eṉgagihe. Di njahethopya nuya payu̱.

14 Gatho nuna te di xiꞌahu̱, hindi japꞌu̱ di ne ga ꞌbeṯꞌahu̱ ri tsaẖu̱. Di otꞌahu̱ nunar
heꞌ̱minu̱, di ne ga hupꞌa ri mu̱ihu̱ ngu ma hmöka bötsiꞌihu̱.

15 Ngetho mödi gi ꞌñehmöhu̱ nꞌanthebe ya nthebe ya utate utꞌahu̱ ár ꞌñu ar tsi Hmu
Hesukristo, hingi ꞌñehu̱ nzey̱e̱ ya dada. Nuga go ri dadagihu̱, poṉtho ga mꞌu̱hu̱ núꞌmu̱
nda hösꞌahu̱ ar hoga mhö ne ga ñꞌemu̱ihu̱ ar tsi Hmu.

16 Jange di aꞌ̱ahu̱ ar möte gi tem̱gathogihu̱ ma mꞌu̱i.
17Ne di peṉ̃ꞌaꞌihu̱pꞌu̱ ar ku Timoteo, poṉtho ma tꞌu̱ xa di mödi, gehnu̱ nꞌár hoga ꞌbeg̱o

ar tsi Hmu. Xta zom̱pꞌu̱nu̱ go ma da bempꞌahu̱ tengu di pep̱a ar tsi Hmu, ne hanja di
mömbabi ár mhöꞌö ha gatho ya nijö di ꞌyo.

18 ꞌRaya ñꞌetsꞌi ya mengupꞌu̱ kax̱mbeni hinga ma ga pengi ga mapꞌu̱.
19Hö, ma ga mapꞌu̱ ngutꞌa, nuꞌmu̱ njapꞌu̱ da ne ar tsi Hmu. Ne ga handa nuya ñꞌetsꞌi,

hage xa majöni hömpabiꞌu̱ ár tsꞌeḏi Jö, wa hoṉse̱ möntho.
20Ngetho ár tsꞌu̱tꞌwi Jö hinda ñꞌudi di mönthu̱, da nheki hár tsꞌeḏi Jö.
21 Hanja gi nehu̱ ga mapꞌu̱, di tsu̱kar kwe,̱ wa gar mapꞌu̱ gar peꞌ̱sa ar mhöte ne ar

hogamu̱i.
5

Hanja da thöꞌspa majöni nꞌar gamfi xi ntsꞌoki
1 Xi nu̱nga ar ꞌbede mhö, xi tꞌenö, nꞌaꞌahu̱ ꞌbu̱hwi ár hom̱e ngu ár ꞌbeẖñö. Nunar

tsꞌokinu̱ hindi numhöhu̱ di oṯꞌa nuꞌu̱ hingya gamfi.

2 Hoṉse̱ xa gi ñꞌexu̱, hingi tupꞌa ri mu̱ihu̱. Hage hinge mꞌeṯꞌo ngi ꞌyem̱höhu̱ har nijö

nöꞌö togo bi ꞌyoṯꞌa njapꞌu̱.
3Majöni nuga hindi ꞌbu̱hwihu̱, mödimamfeni hinxi hyeḵꞌahu̱. Jange nuga hö, xta beni

te da njapa nöꞌö xi ꞌyoṯꞌa njapꞌu̱.
4 ꞌYoṯhu̱ nꞌar mhuntsꞌi ꞌmu̱ hár thuhu ar tsi Hmu Hesukristo. Ka gi ꞌbu̱hwihu̱nu̱ ma

mfeni, mahyeg̱iwi ár tsꞌeḏi ar tsi Hmu.
5Nunar ñꞌoẖoṉu̱ dá tꞌeṉtꞌwa hár ꞌye̱ ar tsꞌondöhi da nhwatwa ár tsꞌojöꞌi, ne njapꞌu̱ da

mpo̱ nor pa xta penga ar tsi Hmu.
6Hingi ho gi ꞌñexa ri nsuhu̱, gi ꞌñeñhu̱ gi ꞌbu̱hu̱ xiñho. Ha hingi pöhu̱ ar hmö, enö: Nꞌa

tsi tu̱i ar njoxthuhme japi da joxa gatho ar ju̱ni xi ꞌbantꞌi.
7 Jange ngu ar ju̱ni, hñöju̱ gatho ar njoxthuhme, ne gi ñheẖwihu̱ nꞌar ꞌraꞌyo ju̱ni hinte

xi tꞌu̱tsꞌi, go gi njahu̱pꞌu̱. Ngetho ar tsi Hmu Hesukristo gehnu̱ ar tsi Ntxönandöni, bi tho
ha ma daṉgo baxjwahu̱, ngu nꞌar mꞌoṉ̃ho,̱ ne njapꞌu̱ bi hñöga ma tsꞌokihu̱.

8 Jangema ga njohyahu̱ ga oṯhu̱ ar daṉgo baxjwapya, ga ñhogamu̱ihu̱ ne ga teṉ̃hu̱ nöꞌö
majöni, njanu̱ di tsithu̱ ar thuhmehinxi njotsꞌi. Ga heẖu̱ ar tsꞌomfeni ne ar tsꞌoki, ñheẖwi
ar njoxthuhme xi ndönziatho.

9Xta otꞌahu̱ hingi nthöskwihu̱ nuꞌu̱ togo ꞌbeṉgwi ya jöꞌi.
10 Núꞌmu̱ nda xiꞌahu̱ njapꞌu̱, hinge ndi noṉga ya meximhai̱ ꞌbeṉgwi ya jöꞌi, wa nuꞌu̱

togo xa mö ya bojö, nuya bë, nuya ndönga ya tsita empꞌö. Nuꞌmu̱ di njapꞌu̱, mahyoni gi
poṉ̃hu̱ har ximhai̱ ꞌmu̱.

11Nuga ndi xiꞌahu̱ nuꞌu̱ enö ya kuhmö nꞌehe, ꞌbeṉgwitho ya jöꞌi, xamö ar bojö, ndönga
ya tsita empꞌö, wa ya tsꞌone, ya nti, ya bë. Nuyu̱ hingi ñungwihu̱.

12Hindi ꞌñepkagihu̱ ga höꞌsfu̱ majoni nuꞌu̱ hingi ku̱ har nijö. Di ꞌñepkagihu̱ ga höꞌsfu̱
majöni nuꞌu̱ ku̱ mbo.

13Ngetho nuꞌu̱ ꞌbu̱ nthi, Jö goma da hñöꞌspamajöniꞌu̱. Jange ꞌyeṉ̃hu̱ nunar ꞌyoṯꞌatsꞌoki
gi ꞌbu̱hwihu̱.

6
Nuya gamfi pa bi ka̱xa nuꞌu̱ hingya gamfi

1 Nuꞌmu̱ xka ntunkwihu̱ nꞌa ri kuhu̱, yoꞌö dama gi kax̱u̱ nuꞌu̱ hingya gamfi, ne hingi
kax̱u̱ ya ku.

2 Ha hingi pöhu̱, nuju̱ dar gamfihu̱ ma ga höꞌsfu̱ majöni gatho nuꞌu̱ hingya gamfi.
Nuꞌmu̱ go ma gi hñöꞌsfu̱ majöni ya meximhai̱, hage hinda tsa̱ gi hñöꞌsfu̱ majöni nꞌar tsi
tꞌu̱lo hñö ꞌmu̱.

3 Wa hingi pöhu̱ ma ga höꞌsfu̱ majöni ya eṉxe.̱ Hage töte ár ñhembi nuya tema gi
thohu̱pu̱ ꞌmu̱.

4Nuꞌmu̱ gi thohu̱ nuya hñöyu̱ thokwa har ximhai̱, yoꞌö gi exu̱ da hñösꞌahu̱majöni nuꞌu̱
hinter mꞌef̱i har nijö.

5Di ꞌbeṯꞌa ri tsaẖu̱ di xiꞌahu̱ njawa: Hage hinte gi ꞌñehu̱pꞌu̱ nꞌar ku di peꞌ̱sa ar mfödi da
japi da ñhanda nuya ku ntuhni.

6 Ngetho gi ꞌbaẖwihu̱ ri kuhu̱ ha ya tsꞌu̱tꞌwi, ne gi ñhandwihu̱ ha yá nthandi nuꞌu̱
hingya gamfi.

7 Nuꞌmu̱ gi ntuñhu̱ nꞌa ngu nꞌa, xka ntsꞌoju̱. Yoꞌö hingi tseṯathohu̱ togo bi tsꞌokꞌahu̱.
Xiñho gi ñheṯhu̱ te gatho njaꞌahu̱.

8Ngetho nuꞌahu̱ hingi jahu̱ njapꞌu̱. Gi tsꞌojwu̱ ne gi pëfu̱ ri kuhu̱.
9Ha hingi pöhu̱, nuya tsꞌokte hinda ma da yu̱tꞌa hár tsꞌu̱tꞌwi Jö. Yo gi kase̱ ri mfenihu̱.

Pöhu̱, nuꞌu̱ ꞌbeṉgwi ya jöꞌi, nuꞌu̱ ndönga yá tsita empꞌö, nuya tsinganthöti, nuꞌu̱ togo
ꞌbeṉgwi yá mi ndow̱i,

10 ya bë, nuꞌu̱ togo xa mö ar bojö, ya nti, ya tsꞌone, nuꞌu̱ haṯꞌa yá ñꞌohu̱ da hñömba ár
bojö, gathoyu̱ hinda ma da yu̱tꞌa hár tsꞌu̱tꞌwi Jö.

11 ꞌRa ngi njahu̱pꞌu̱ núꞌmu̱ hinge ngi ñꞌemu̱ithohu̱. Ha nupya xi nsu̱kꞌahu̱, xi thökꞌahu̱

gatho ri tsꞌokihu̱, ne hinte ma tsꞌoki gi tuhu̱, ngetho bi gutꞌa ar tsi Hmu Hesukristo, ne
ár Hñö ma tsi Dadahu̱ oṯꞌa ar ꞌbef̱i ha ri tehu̱.

Ga ndöñhu̱ Jö ha ma ndoꞌyohu̱
12Nuju̱ tsa̱ ga eñhu̱, nzaṯho ga oṯhu̱ gatho nöꞌö di beñhu̱, mödi hinga gatho fax̱kagihu̱

ga tsu̱hu̱ ar ñho. Mödi nzaṯhohmö, hinga ñheẖu̱ da dökagihu̱.
13Majöni nunar ñhuni bi thoki da tsꞌi da ma har mu̱i, ha nu ar mu̱i honga ar ñhuni,

mödi Jö ma da jöꞌsa nꞌa ne manꞌa. Numa ndoꞌyohu̱ himbi thoki da mem̱pa ar tsꞌoki, bi
thoki da mem̱pa ar tsi Hmu, ne ar tsi Hmu nda mꞌu̱ ha ma ndoꞌyohu̱.

14 Ne Jö togo bi koꞌspa ár te ar tsi Hmu Hesukristo, ma da ꞌñu ár tsꞌeḏi da koꞌska ma
tehu̱ nꞌehe.

15Wa hingi pöhu̱, nuna ri ndoꞌyohu̱ gehnu̱ nꞌa xeṉi ár ndoꞌyo ar tsi Hmu Hesukristo.
Hage ma ga hömfu̱ nꞌa xeṉi ár ndoꞌyo, ne ga teṯhwu̱ ár ndoꞌyo nꞌar tsꞌoꞌbeẖñö. Hinꞌö,
hinga jahu̱pꞌu̱.

16Ha hingi pöhu̱, nöꞌö togo da mꞌeṉgwi nꞌar tsꞌoꞌbeẖñö, da nꞌadar ndoꞌyowi. Ngetho
enga har Tꞌofo: Nuya yoho da nꞌadar ndoꞌyo.

17Ha nöꞌö togo da mꞌu̱hwi ar tsi Hmu, da nꞌatꞌwitho ár Hñö.
18 ꞌWehu̱ gi tsohu̱ yapꞌu̱ ar tsꞌoki gi ꞌbeṉgwihu̱ ya jöꞌi. Gatho numaꞌra ya tsꞌoki oṯꞌa nꞌar

jöꞌi, ꞌyoda nthi ár ndoꞌyo, ha nöꞌö ꞌbeṉgwi ya jöꞌi, tsꞌokase̱ ár ndoꞌyo.
19Ha hingi pöhu̱, nuna ri ndoꞌyohu̱ hingo ri meṯihu̱, gehnu̱ ar ngu habu̱ ꞌbu̱ ár Hñö Jö

xi tꞌaꞌahu̱.
20 Jö bi gutꞌa xi mhödi bi daṉgagihu̱. Jange ndöñhu̱ Jö ha ri ndoꞌyohu̱ ne ha ri hñöhu̱,

ngetho gatho go yá meṯiꞌö.
7

Tema tho ha ya nthöti
1Nupyamaga thötꞌaꞌihu̱ nuyantꞌaṉi ga ꞌyaṉgagihu̱ núꞌmu̱ nga ꞌyotkagihu̱, ne di xiꞌahu̱:

Xiñhohmö nuya ñꞌoẖo̱ hinda hyongyá ꞌbeẖñö.
2Hoṉse̱ ngetho jar tsꞌoki ꞌra ꞌbeṉgwi ya jöꞌi, xiñho nꞌa ngu nꞌa da ꞌñese̱ ár ꞌbeẖñö ne ár

döme.
3Ar ñꞌoẖo̱ da umba nöꞌö di ꞌñepi da umba ár ꞌbeẖñö, ha nunar ꞌbeẖñö dá japꞌu̱ ár döme

nꞌehe.
4Nunar ꞌbeẖñöpya, hingo ár meṯise̱ ár ndoꞌyo, gor meṯi ár döme. Njapꞌu̱ nunar ñꞌoẖo,̱

hingo ár meṯise̱ ár ndoꞌyo, gor meṯi ár ꞌbeẖñö nꞌehe.
5Yo gi nkoṉ̃hu̱ nꞌa ngu nꞌa, hoṉse̱ nuꞌmu̱ xka nkohu̱ njapꞌu̱ ne gi umba rimu̱ihu̱ gi ꞌyaf̱u̱

Jö. Mꞌef̱a gi penju̱ gi ꞌbu̱hu̱ mahyeg̱i manꞌagi, yo ma da tsaṯꞌahu̱ ar tsꞌondöhi ne hinda tsa̱
gi tseṯhu̱.

6Gehnu̱ di xiꞌahu̱ da tsa̱ gi ꞌyoṯhu̱, mödi hinge nꞌar ꞌbep̱ate.
7 Nguga di nemhö hinto da nthöti, hoṉse̱ hinge mahyeg̱igihu̱. Jö xi ꞌrakagihu̱ nꞌar

ntꞌuni nꞌañꞌo nꞌa ngu nꞌa. ꞌRa umbi da nthöti, maꞌra hinꞌö.
8 Jange di xiꞌahu̱, nuꞌahu̱ hinxka nthöthu̱ ne nuꞌahu̱ xka nꞌanxuhu̱, xiñhohmö gi kohu̱

njapꞌu̱tho nguga di ꞌbu̱se.̱
9Ha nuꞌmu̱ gi hanthu̱ hinxi ꞌraꞌahu̱ Jö ar ntꞌuni gi ꞌbu̱seẖu̱, xiñho gi nthöthu̱, ne hinge

hyaxꞌmu̱ di oda ri mfenihu̱nu̱.
10 Ha núꞌahu̱ xka nthöthu̱, hingo di ꞌbep̱ꞌahu̱. Njanu̱ ꞌbep̱ꞌahu̱ ar tsi Hmu ne xiꞌahu̱

njawa: Nunar ꞌbeẖñö, yo ma da hye̱ ár döme.
11 Ha nuꞌmu̱ da hyeg̱i, yo ma da mengi da nthöti. Ne nuꞌmu̱ da tsaẖmö da mengi da

mꞌu̱hwi ár döme manꞌagi, dá ꞌyoṯꞌa njapꞌu̱. Njapꞌu̱ nunar ñꞌoẖo,̱ yo ma da hye̱ ár ꞌbeẖñö.
12Di ne ga zoꞌahu̱ nꞌehe, di xiꞌahu̱seg̱a, hinxi mönga ar tsi Hmupyanu̱. Nuꞌmu̱ nꞌar ku

ꞌñe ár ꞌbeẖñö hingar gamfi ne hopi da mꞌu̱hwitho, yo ma da hyeg̱i.
13 Njapꞌu̱tho nꞌar nju nꞌehe, nuꞌmu̱ ꞌñe ár döme hingar gamfi ne hopi da mꞌu̱hwitho,

yo ma da hyep̱ꞌu̱.

14Ngetho nunar döme hingar gamfi, ma da tꞌaxka ár mꞌu̱i hár hogamꞌu̱i ár ꞌbeẖñö. Ha
nunar ꞌbeẖñö hingar gamfi, ma da tꞌaxka ár mꞌu̱i hár hogamꞌu̱i ár döme. Nuꞌmu̱ hindi
njapꞌu̱, nuya ri bötsihu̱ hindar ñhoꞌu̱ ꞌmu̱, ha nuyu̱ xintꞌaxipya.

15 Ha nuꞌmu̱ nöꞌö togo hingar gamfi da ꞌwege, hyeẖu̱pꞌu̱. Nuya ku hingi njapabi da
mꞌu̱hwi, wa ar ndo̱ wa ar ꞌbeẖñö, ngetho Jö xi zokagihu̱ ga ꞌbu̱hu̱ nꞌar hogamꞌu̱i.

16Ngetho te gi pöke tsi nju, xiꞌmu̱ gi japi da ñꞌemu̱i ri döme. Xiꞌge tsi ku, xiꞌmu̱ gi japa
ri ꞌbeẖñö da ñꞌemu̱i.

17Nꞌa ngu nꞌa da ꞌyoṯꞌa ngu xi hwëkwabi Jö, ne da gohi ngu bi dinga ar tsi Hmu. Gehnu̱
di ꞌbep̱abi gatho ya nijö.

18Hage ngi peꞌ̱spa ár nseg̱i ya xodyo núꞌmu̱mi zu̱ꞌa ar tsi Hmu. Kothu̱ njapꞌu̱. Wa hinte
ngi peꞌ̱su̱ ar nseg̱i, yo ma gi tuthu̱.

19 Ngetho nunar nseg̱i hinter meꞌ̱ö, ha nuꞌmu̱ hinte gi peꞌ̱su̱ ar nseg̱i hinte ja. Nöꞌö
xiñho, gi ꞌyoṯhu̱ gatho nöꞌö ꞌbep̱ꞌahu̱ Jö.

20Ngu ngi ꞌbu̱hu̱ nꞌa ngu nꞌa núꞌmu̱ mi zu̱ꞌahu̱ ar tsi Hmu, njapꞌu̱ gi kohu̱.
21 Núꞌmu̱ mi zoꞌa ar tsi Hmu ngi ñꞌemu̱i, hage ngar ꞌbeg̱o ngi ꞌñe ri hmu. Yo gi tu ri

mu̱i, mödi nuꞌmu̱ da tsa̱ gi kꞌotꞌi, hyoni ha gi japi.
22Ngetho nuꞌu̱ togo bi zoꞌahu̱ ar tsi Hmu, ngi mꞌeg̱ohu̱ ngi ꞌñehu̱ ri hmuhu̱, xi xotꞌahu̱

ar tsi Hmu. Ha nuya bi zu̱ꞌahu̱ ngi mhuhu̱, beñhu̱ nupya ár ꞌbeg̱oꞌihu̱ ar tsi Hmu
Hesukristo.

23 Ar tsi Hmu bi gutꞌa nꞌar döta njutꞌi bi xotꞌahu̱, jange yo ma gi ñheẖu̱ da njaꞌahu̱ ár
meṯi nꞌar jöꞌi.

24 Tsi kuhu̱, di xiꞌahu̱ manꞌagi, ngu bi zu̱ꞌahu̱ nꞌa ngu nꞌa ar tsi Hmu, njapꞌu̱ gi ꞌbu̱hu̱
hár nthandi Jö.

25Nuya hingi nthöti, hinte xi ꞌbep̱kagi ar tsi Hmu. Nuga di unga nöꞌö di beni, ngu nꞌar
hoga ꞌbeg̱o xi dimba ár nhwëki Jö.

26Xi ñhembitho nuya pa di ꞌbu̱hu̱pya, jange xiñhohmö da gota njapꞌu̱, hinda nthöti.
27Nuꞌmu̱ xka nthötwi nꞌar ꞌbeẖñö, yo ma gi hyeg̱i. Nuꞌmu̱ hinte xka nthötwi, yo ma gi

hyoni hanja da mhiꞌaꞌi.
28Mödi njapꞌu̱, nuꞌmu̱ gi ne gi nthöti, hingi ntsꞌoki. Ha nuꞌmu̱ nꞌar nxutsi ne da nthöti,

hingi oṯꞌa ar tsꞌoki. Hoṉse̱ nuꞌmu̱ da nthöti, ma da meꞌ̱sa maꞌra ya dumu̱iwa har ximhai̱,
ne nuga di nemhö hingi thohu̱.

29 Tsi kuhu̱, di xiꞌahu̱ txꞌu̱da ya pa pongi. Jange nuꞌu̱ togo ꞌñe yá ꞌbeẖñö, humamu̱ihu̱
hinte gi ꞌñehu̱.

30 Nuꞌu̱ togo gi zoñhu̱, humamu̱ihu̱ ngu hingi zoñhu̱. Ha nuꞌu̱ togo gi johyahu̱,
humamu̱ihu̱ hingi johyahu̱. Ne nuꞌu̱ togo gi ntaṉ̃hu̱, humamu̱ihu̱ hinte gi theẖu̱.

31 Nuꞌu̱ togo tsaṉtꞌö peꞌ̱skwa har ximhai̱, humamu̱ihu̱ hinte gi peꞌ̱su̱, ngetho nöꞌö gi
hanthu̱wa nzaṯho har ximhai̱, ma da thotho.

32 Jange di nemhöga gi ꞌbu̱hu̱ hinte di tupꞌa ri mu̱ihu̱. Nunar ñꞌoẖo̱ ꞌbu̱se,̱ umba ár mu̱i
da mep̱a xiñho ar tsi Hmu, ne honi hanja da numañhobi.

33 Ha nöꞌö xi nthöti, huxa ár mfeni nöꞌö te jawa har ximhai̱, ne honi hanja da
numañhobi ár ꞌbeẖñö.

34Ne njapꞌu̱tho ya ꞌbeẖñö nꞌehe, nuna nxutsitho hingi ñheẖwi nuna xi nthöti. Nunar
nxutsi, umba ár mu̱i da mep̱a ar tsi Hmu, xi ꞌweka ár ndoꞌyo ne ár mfeni da daṯwa
hár ꞌyeꞌ̱ö. Ha nuya xi nthöti, huxa ár mfeni nöꞌö te jawa har ximhai̱, ne honi hanja da
numañhobi ár döme.

35Gathonu̱ di xiꞌahu̱ di ne ri ñhohu̱, hinge di ne ga kꞌasꞌahu̱. Di honi gi ꞌbu̱hu̱ nꞌar mꞌu̱i
xiñho, ne hinte da kꞌasꞌahu̱ gi hyoñhu̱ ar tsi Hmu.

36 Ha nuꞌmu̱ ꞌra gi beñhu̱ hingi ho ár tꞌinxu da tho ya jey̱e̱ ne hinxi nthötatho, ne gi
hanthu̱ di ꞌñepi da nthöti, ꞌyoṯhu̱ ngu gi beñhu̱, hingi oṯhu̱ nꞌar tsꞌoki. Hyeẖu̱ da nthöti.

37Ha nöꞌö togo tse̱ ár mu̱i ne xi beni hindi ꞌñepi da thöta ár tꞌinxu, ne pödi xiñho nöꞌö
te pef̱i, xiñho njapꞌu̱ nꞌehe.

38 Di xiꞌahu̱, nöꞌö togo da unga ár tꞌinxu da nthöti, oṯꞌe xiñho, mödi nöꞌö togo hinda
thöti, töte ár ñho nöꞌö te oṯꞌe.

39Nunar ꞌbeẖñö xi nthöti, ar tꞌofo xipabi da mꞌu̱hwi ár döme núꞌmu̱ tetho. Ha nuꞌmu̱
da du, tsa̱ da mengi da nthötwi togo neꞌö, nuꞌmu̱ da dinga nꞌar gamfi.

40Gehnu̱ di benga, nzaṯho nuꞌmu̱ hinda mengi da nthöta manꞌagi, ne di enga di peꞌ̱spa
ár Hñö Jö.

8
Nuya ntꞌetsꞌi mꞌo̱ꞌspa ya tsita empꞌö

1Nupya ma ga xiꞌahu̱ nöꞌö ngi ne gi pöhu̱: ngi aṉgagihu̱, ha xiñho da tsꞌipa yá ñhuni
ya tsita empꞌö. Gatho di pöhu̱ tema ga peẖu̱. Hoṉse̱ nunar mfödi jakagihu̱ ga ñꞌexu̱, ha
nunar mhöte utkagihu̱ ga fax̱u̱ maꞌra.

2Nuꞌmu̱ ꞌra beni xa pö nzey̱e,̱ hinte pö nöꞌö mahyoni da bödi.
3Ha nuꞌmu̱ ꞌbu̱ nꞌa togo mö Jö, Jö go pöꞌö nꞌehe.
4Ma ga noṉ̃hu̱ nuya ñhuni mꞌoꞌ̱spa ya tsita empꞌö. Di pöhu̱, nuya tsita hinter mꞌep̱iwa

har ximhai̱, ne di pöhu̱ nꞌehe, nꞌadar Jö ꞌbu̱i, hingi ꞌbu̱ nzey̱e.̱
5Mödi enga ꞌra janu̱ nzey̱e̱ ya jö mhetsꞌi ne nuwa har ximhai̱. Hö, ja nzey̱e̱ ya tsita ne

ya tsi hmu empꞌu̱.
6Ha nuju̱ di pöhu̱, hoṉse̱ nꞌar Jö ꞌbu̱i, togo ma Dadahu̱ habu̱ xpa e gatho te ja, ne nuju̱

go yá meṯigihu̱. Ne di ꞌñehu̱ nꞌar tsi Hmu, ar Hesukristo togo bi hyoka gatho ne bi ꞌraju̱
ar te.

7Hinga gatho ya ku handi njapꞌu̱. ꞌRa xki bödi mi pep̱a ya tsita empꞌö, ne nupya núꞌmu̱
tsipa yá ñhuni xi mꞌoꞌ̱spabi, tsu̱pa yá mfeni, ngetho hingi tse̱ yá ñꞌemu̱i.

8 Di pöhu̱, nunar ñhuni hingi kwakagihu̱ Jö. Nuꞌmu̱ ga tsihu̱ wa hinga tsihu̱, hinte
huꞌskagihu̱, ne hinte högagihu̱.

9Hyanthu̱ xiñho, yo ma gi jafu̱ da mfeꞌsa nuꞌu̱ hingi tse̱ yá ñꞌemu̱i, da ꞌyentꞌa nöꞌö gi
beñhu̱ xiñho da tꞌoṯꞌe.

10Ngetho nuꞌmu̱ nuꞌge ja ri mfödi gi huxkwi habu̱ ñunga ya mep̱ate, ne da thopꞌu̱ nꞌa
ri ku hingi tse̱ ár ñꞌemu̱i, beni hingi ho da tsꞌi. Ha da hyantꞌaꞌi gi tsi nuya ñhuniꞌu̱, hage
hinda ne da zi nꞌehe.

11Ne njapꞌu̱ nuna ri mfödi bi japi bi mꞌe̱ nꞌar ku togo hingi tse̱ ár ñꞌemu̱i, nuna nꞌe xki
daṉga ar tsi Hmu Hesukristo núꞌmu̱ mi unga ár te.

12Nuꞌmu̱ gi oṯꞌwa ar tsꞌoki ya ku ne gi tsꞌokwa yá mfeni, poṉtho gi tsꞌokwa ar tsi Hmu
Hesukristo.

13 Jange nuꞌmu̱ nunar ñhuni di tsi, japa ma ku da mfetsꞌe, hinga ma ga tsi, ne hinga
japka ma ku da dag̱i.

9
Njanu̱ gi nuhu̱ yá mpo̱te ar tsi Hmu Hesukristo

1Xiꞌmu̱, hage hindar mpoṯegi ar tsi Hmu. Hage hinda tsa̱ ga oṯka nöꞌö di handi xiñho.
Hage hinxta handga ma tsi Hmuhu̱ Hesukristo. Wa hinxka ñꞌemu̱ihu̱, ne njapꞌu̱ xi nheki
ma ꞌbef̱i ndi pep̱a ar tsi Hmu.

2Mödi ꞌra enö hindar mpoṯe ar tsi Hmu, hoṉse̱ nuꞌahu̱ gi hanthu̱ hö njapꞌu̱. Ngetho
xka ñꞌemu̱ihu̱, ja nhekipꞌu̱ ár mpoṯegi ar tsi Hmu.

3Gehnu̱ di xipabi nuꞌu̱ togo thengagi eñꞌu̱ hindar mpoṯe:
4Hage hindi ꞌñepkagihe ga höñhe te ga tsihe ꞌmu̱.
5Hage hindi ꞌñepkagihe ga tsihe nꞌar nju ngu ma ꞌbeẖñöhe, jangu nu maꞌra ya mpoṯe,

yá jödö ar tsi Hmu ne ar ku Pedro.
6Wa hoṉse̱ nuga ne ar ku Berhnabe, mahyoni ga mpeẖe ga töhe te ga tsihe.
7Hage xka nuhu̱ nꞌar ndogu honse̱ nꞌampꞌu̱ te da zi. Habu̱ xka nuhu̱ nꞌar ñꞌoẖo̱ etꞌa ya

obxi ne hingi ju̱xa ar sofo. Ne nuꞌu̱ togo su ya meṯi, hage hingi tsa̱ da zipa ár ꞌba.
8Hage di mönseg̱a ngu mönga ya jöꞌi. Hage hingi e hár tꞌofo ar Moise nꞌehe.

9Ngetho hár tꞌofo arMoise enö njawa: Yo gi kotwa ár ne ar boi neꞌma ar tꞌei̱ töki. Hage
Jö hoṉse̱ mi benga ya meṯi núꞌmu̱ mi mönga njapꞌu̱.

10Wa mi bengagihu̱ nꞌehe. Hö, bi tꞌotꞌa mi bengagihu̱; ngetho peꞌ̱sa nꞌar ndoꞌ̱mi nöꞌö
togo mpotꞌi, jangu nöꞌö togo töki, toꞌ̱mi da dö nꞌa tu̱i nꞌehe.

11Nuje poṉtho xta pothe ár mhö ar tsi Hmu ha ri mu̱ihu̱, hage di aṯhe nzey̱e̱ nuꞌmu̱ di
aẖe te ga tsihe, poṉtho di xohe.

12Nuꞌmu̱maꞌra xi hñönga nunarmfaṯsꞌinu̱, töte di ꞌñepkagihe ga höñhe nꞌehe. Hinxta
ne xta aẖe, ne di tseṯathohe gatho, di nehe hinte da doꞌ̱spa ár hoga mhö ar tsi Hmu
Hesukristo.

13 Ha hingi pöhu̱, nuꞌu̱ togo mpe̱ har nijö, ka poṉu̱ nöꞌö te da zi. Ha nuꞌu̱ mpe̱ har
mꞌox̱mꞌoṉ̃ho,̱ ka poṉu̱ te da zi nꞌehe.

14 Ar tsi Hmu bi ꞌbep̱kagihu̱ njanu: Nuꞌu̱ togo mönga ar hoga mhö, har ꞌbef̱inu̱ ka da
dimpꞌu̱ te da zi.

15Hinte xta höngaga. Hindi peṉ̃ꞌahu̱ nunar heꞌ̱minu̱ di ne ga jaꞌahu̱ gi ꞌyoṯhu̱ njapꞌu̱.
Di ꞌbu̱i ga tu mꞌeṯꞌo, ne hindi ne da thömga nunar nsu di mpe̱ njapꞌu̱tho.

16 Ngetho nuꞌmu̱ di mönga ar hoga mhö, hinda tsa̱ ga exa ma nsu. Xi njakagi ga
mönganu̱. Hwëkategi nuꞌmu̱ hinga mömba ár hoga mhö ar tsi Hmu.

17 Jange nuꞌmu̱ ga netho ga oṯꞌe, ma ga peꞌ̱sa ma nthöhö. Ha nuꞌmu̱ hindi ne ga oṯꞌe,
mahyoni ga oṯꞌe, ngetho go xi zoga ar tsi Hmu nunar ꞌbef̱inu̱.

18Ndana ma nthöhö ꞌmu̱. Nöꞌö ma nthöhö, gehnu̱ da tsa̱ ga mömba ár hoga mhö ar tsi
Hmu ne hinte ga aḏi, ne njapꞌu̱ hinte ga ju̱ nöꞌö di ꞌñepkagi ga höni.

19Mödi hinto ár ꞌbeg̱ogi, xta mꞌeg̱ose̱ ga pep̱a gatho, di ne ga tö nzey̱e̱ da hñömba ár
hoga mhö ar tsi Hmu.

20Di tem̱ba yá mꞌu̱i ya xodyo, ne njapꞌu̱ da yu̱tꞌu̱ hár ꞌñu ar tsi Hmu nꞌehe. Di feṯa nuꞌu̱
togo tem̱ba ár tꞌofo ar Moise, njapꞌu̱ ga tsiꞌu̱ nꞌehe, mödi nuga hindi tem̱hö.

21 Di feṯa nuꞌu̱ togo hingi tem̱ba yá ꞌbep̱ate ar Moise, ne njapꞌu̱ di ne ga tö nuꞌu̱ hingi
teṉi. Mödi nuga hinge xa majöni hindi tem̱ba yá ꞌbep̱ate Jö, ngetho di tem̱ba yá ꞌbep̱ate
ar tsi Hmu Hesukristo.

22Xta ñheꞌ̱be nuꞌu̱ togo hiñꞌotho yá tsꞌeḏi, di honi ga töhö da e hár ꞌñu ar tsi Hmu. To
gatho di feṯi, ne njapꞌu̱ hagatho da tsa̱ ga tö ꞌraꞌu̱.

23 Gathonu̱ di oṯꞌe di honi da nu̱nga ár hoga mhö ar tsi Hmu, ne ga hönga nuya ñho
nꞌehe.

24 Ha hingi pöhu̱, nuꞌu̱ togo ntö har nhixtꞌi, majöni gatho nixtꞌi, ne nꞌatho nöꞌö togo
ma da hñöxa ar nthöhö. Umba ri mu̱ihu̱ gi hñöñhu̱ nunar nthöhönu̱.

25Nuꞌu̱ togo ñhoki da ntöhö, hingi oṯꞌa nöꞌö te da kꞌaꞌspabi da ntöte. Nuyu̱ xa umba yá
mu̱i da dö nꞌar nthöhö da nhwati, ha nuju̱ di hoñhu̱ nꞌar nthöhö hiñhamꞌu̱ da thege.

26Nuga di honi ga ntöte, hinge njangu nuꞌu̱ togo ñꞌentho, ne nꞌa ngu nuꞌu̱ ntuhni, eṉse̱
ya mpeṯgu har ndöhi.

27Hinꞌö, nuga di fe̱ ma ndoꞌyo da ꞌyoṯꞌa nöꞌö di nega, hinge nöꞌö neꞌö. Ngetho hindi ne
da tꞌeṉgagi, mödi di fax̱a maꞌra da ntöte.

10
Ar ñhumamu̱i hinto da ndönga ya tsita empꞌö

1Tsi kuhu̱, di ne gi pöhu̱ nꞌehe, ma palehu̱ gatho mi hexa ar gui, ne gatho bi ꞌranga ar
ñhoṉthe.

2Gathoyu̱ poṉtho bi nxixthe har gui ne har ñhoṉthe, mi ñꞌowi ar Moise.
3Ne gatho bi zi nꞌadar ñhuni mi peẖna Jö.
4Ne bi zi nꞌadar dehe mi umba Jö, ngetho mi tsithe har do xki meẖna Jö mi ñꞌowiꞌu̱,

ne nunar donu̱, gehnu̱ ar tsi Hmu Hesukristo.
5Ha Jö himbi numañho nzey̱eꞌ̱u̱, jange yá ndoꞌyo bi nxanu̱ ha ya otꞌatꞌoẖo.̱
6Gathoyu̱ bi thogi ne da xo ma daẖu̱, hinga hyoj̱u̱ nöꞌö hingi ho ngu bi hyoḵꞌu̱.

7 Jange yoma ga ndöñhu̱ ya tsita empꞌö, ngu bi ꞌyoṯꞌa ꞌraꞌu̱. Njanu̱ enga har Tꞌofo: Nuya

jöꞌi bi hñu ar ñhuni ne ar tsꞌithe, mꞌef̱a bi nankꞌu̱ bi ñꞌeni.
8 Yo ga ꞌbeṉgwihu̱ maꞌra ya jöꞌi ngu bi ꞌyoṯꞌa ꞌraꞌu̱, ne nꞌapatho bi du yonthebe ya

nthebe.
9Hinga xaꞌsfu̱ ár kwe̱ ar tsi Hmu ngu bi ꞌyoṯꞌa ꞌraꞌu̱, ne bi duꞌu̱ xki mu̱hna ya kꞌeñö.
10Hinga ñömañꞌu̱hu̱ ngu bi ꞌyoṯꞌa ꞌraꞌu̱, ne bi du bi hyo togo ba ꞌbeẖni nda hyoꞌu̱.
11 Gathoyu̱ bi thogi ne da xo ma daẖu̱, ne xi tꞌotꞌi da hñubga ma mu̱ihu̱ togo di ꞌbu̱hu̱

nuya ngöxapayu̱.
12 Jange nöꞌö togo beni xi nze̱ ár jamfi, dá ntsuni, yo ma da mfetsꞌe ne da dag̱i.
13Gathonuya tsꞌaṯi xpa epꞌahu̱, mahyeṯho ngu tsꞌaṯamaꞌra. Ha Jö oṯꞌa ngu ximö, hinda

hyeg̱i da zop̱ꞌahu̱ nꞌar tsꞌaṯi hinda tsa̱ gi tseṯhu̱. Ngu xta nheki ar tsꞌaṯi, dama da nheki
hanja gi poṉ̃hu̱ nꞌehe, ne gi tseṯhu̱.

14 Jange ma tsi hmöka kuhu̱, ꞌwehu̱ tsohu̱ yapꞌu̱ ar mfeni gi nthöskwihu̱ nuꞌu̱ ndönga
ya tsita.

15Di zoꞌahu̱ njapꞌu̱, ngetho di beni gi pöhu̱ tema gi peẖu̱, jange hyanthu̱ di njapꞌu̱ nöꞌö
di mö.

16Núꞌmu̱ di umfu̱ njamödi Jö, ne di tsihu̱ ar ntꞌeṉi njöpi, ne da ꞌñenö di tsifu̱ ár ji ar tsi
Hmu Hesukristo, ne di nꞌatꞌwihu̱ꞌö. Ha nunar thuhme di heju̱, ne da ꞌñenö di nꞌatꞌwihu̱
ár ndoꞌyoꞌö.

17Mödi di nzey̱eẖu̱, nꞌadar thuhme di tsihu̱, jange di nꞌadar ndoꞌyohu̱.
18 Jangu nuya xodyo teṉda yá ntꞌumbi unga yá mꞌoṉ̃ho,̱ ne núꞌmu̱ xta ziꞌu̱, ne da ꞌñenö

nꞌatꞌwi ar mꞌox̱mꞌoṉ̃ho.̱
19Hage gi beñhu̱ di ne ga xiꞌahu̱ nuya tsita ja yá ꞌbef̱iꞌu̱. Wa gi beñhu̱ jár ꞌbef̱i nöꞌö te

tꞌumbabiꞌu̱.
20Hinꞌö. Nuga di beni, nuꞌu̱ togo poꞌ̱spa ar ñhuni ya tsita, go poꞌ̱spa ya tsꞌondöhi, hingo

umba Jö. Ne nuga hindi ne gi ntsixkwihu̱ ya tsꞌondöhi.
21Hingi tsa̱ gi tsifu̱ ár tꞌeṉi ar tsi Hmu Hesukristo ne ár tꞌeṉi ya tsꞌondöhi, ne hinda tsa̱

gi hñuxu̱ hár mexa ar tsi Hmu ne hár mexa ya tsꞌondöhi.
22Wa xiñho ga tsoṯhwu̱ ár mu̱i ar tsi Hmu. Ha gi beñhu̱ töte ma tsꞌeḏihu̱.
Gatho nöꞌö ga o̱thu̱, ga jafu̱ da nheki ár nsunda Jö

23Nuju̱, tsa̱ ga eñhu̱ nzaṯho ga oṯhu̱ gatho nöꞌö di beñhu̱, mödi hinga gatho fax̱kagihu̱
ga tsu̱hu̱ ar ñho. Mödi gatho nzaṯhohmö, hinga gatho fax̱kagihu̱ da te ma ñꞌemu̱ihu̱.

24Hinto gi hyoñhu̱ ri ñhoseẖu̱, umba ri mu̱ihu̱ gi hyomfu̱ ár ñho nu maꞌra.
25 Gatho nöꞌö ꞌba̱ har ꞌbaṉgo,̱ tsihu̱, ne yo gi ñꞌaṉihu̱ tema ngoꞌ̱ö, ne hinte da zu̱ꞌa ri

mfenihu̱.
26Ngetho gor meṯi ar tsi Hmu ar ximhai̱ ne gatho nöꞌö te jawa.
27Nuꞌmu̱ nꞌar jöꞌi hingar gamfi da zixꞌahu̱ hár ngu, ne gi ne gi möhu̱, gatho nöꞌö te da

ꞌbos̱ꞌahu̱ har mexa, tsihu̱, ne yo te gi ñꞌaṉ̃hu̱. Njapꞌu̱ hinte da zu̱ꞌa ri mfenihu̱.
28Ha nuꞌmu̱ nꞌa togo da xiꞌahu̱ xi ꞌboꞌ̱spa ya tsita, yo gi tsihu̱. Hyomfu̱ ár ñho nöꞌö togo

bi xiꞌahu̱, ne hinte da ja ár tsu̱mfeni. Gehnu̱ enga har Tꞌofo: Ár meṯi ar tsi Hmu ar ximhai̱
ne gatho te jawa.

29 Nuꞌmu̱ di xiꞌahu̱ ar tsu̱mfeni, hingo ri mfenihu̱, ár meṯi nöꞌö manꞌa. Da tsa̱ gi
ꞌñeñhu̱hmö, yoꞌö hingi nhumañho ga oṯhe nöꞌö di nehe, hoṉse̱ di hoñhe hinte da zu̱pa
ár mfeni nuꞌu̱ maꞌra.

30Xiꞌmu̱ di umfe njamödi Jö ga ñuñhe, hage ma da nthengagihe hanja di oṯhe ꞌmu̱.
31 Jange nuꞌmu̱ gi ñuñhu̱, gi tsithehu̱, wa te manꞌa gi peẖu̱, gi ꞌyoṯhu̱ gi hyoñhu̱ mꞌeṯꞌo

da tꞌeꞌspa ár nsunda Jö.
32 Yo ma gi jafu̱ da mfeꞌsa ya xodyo, nuꞌu̱ hingya xodyo, wa nuꞌu̱ togo xi ñꞌemu̱i ar tsi

Dada.
33 Jangu nuga di honi hanja da ꞌñetꞌa mañho yá mu̱i gatho. Hindi honse̱ ma ñho, di

homba ár ñho gatho, di ne da mpoꞌ̱u̱ nꞌehe.

11

1Teṉgagihu̱ ma mꞌu̱i ngu di tem̱baga ár mꞌu̱i ar tsi Hmu Hesukristo.
Hanja da ñhoka ya ꞌbeẖñö

2 Tsi kuhu̱, di esꞌa ri nsuhu̱, ngetho hinxka pumhnigihu̱, ne gi teṉthu̱ nuya ntꞌuti da
tsokꞌahu̱.

3 Di ne gi pöhu̱ nꞌehe, ar tsi Hmu Hesukristo gehnu̱ ár ñöxhmu gatho ya ñꞌoẖo,̱ ha
nunar ñꞌoẖo̱ ár ñöxhmu ár ꞌbeẖñö, ngu Jö gehnu̱ ár ñöxhmu ar tsi Hmu Hesukristo.

4 Jange nuꞌmu̱ nꞌar ñꞌoẖo̱ koꞌma ár ñö da matꞌa Jö, wa da mömba ár mhö Jö, hingi
numansu togo ár ñöxhmu.

5 Ha gatho nuya ꞌbeẖñö matꞌa Jö, wa mönga ya mhö umba Jö, ne hingi koꞌma ár ñö,
hingi numansu ár ñöxhmu, jangutho nuꞌmu̱ da ꞌñöxtꞌa ár ñö.

6Ngetho nuꞌmu̱ ar ꞌbeẖñö hingi ne da goꞌma ár ñö, dá ñꞌöxtꞌmu̱. Ha nuꞌmu̱ nꞌar mꞌeṯsa̱
da ñꞌöxi wa da ꞌñöxtꞌa ár ñö, dá goꞌma ꞌmu̱.

7Nu ar ñꞌoẖo̱ hingi ho da goꞌma ár ñö, ngetho di hñöxa Jö, ne ka nhekinu̱ ár nsundaꞌö,
ha nu ar ꞌbeẖñö ka nhekinu̱ ár nsu ar ñꞌoẖo.̱

8Ngetho nunar ñꞌoẖo̱ hinxpa e har ꞌbeẖñö. Nunar ꞌbeẖñö xpa e har ñꞌoẖo.̱
9 Nunar ñꞌoẖo̱ himbi thoki ngetho mi honga ar ꞌbeẖñö, nunar ꞌbeẖñö hö, bi thoki

ngetho mi honga ar ñꞌoẖo.̱
10 Jange ar ꞌbeẖñö mahyoni da goꞌma ár ñö, ne da nheki numansu ár ñöxhmu, ngetho

handa ya eṉxe.̱
11 Ha nuya xta jamfihu̱ ar tsi Hmu, hingi tsa̱ ga eñhu̱, nunar ñꞌoẖo̱ hingi honga ar

ꞌbeẖñö, wa ga eñhu̱ ar ꞌbeẖñö hingi japa ar ꞌbeḏi ar ñꞌoẖo.̱
12 Ngetho jangu ar ꞌbeẖñö ba poṉga har ñꞌoẖo,̱ ar ñꞌoẖo̱ mꞌu̱ har ꞌbeẖñö nuya payu̱.

Mödi Jö go umba ár te gatho.
13 Benseẖu̱, hage xiñho hinda goꞌma ár ñö ar ꞌbeẖñö núꞌmu̱ ñöwi Jö.
14 Gi pöhu̱ xiñho, njanu̱ bi hyogagihu̱ Jö, ngetho nꞌar mꞌeṯsa̱ nꞌar ñꞌoẖo̱ da hye̱ ár xtö

da te xi ma.
15Ha nu ar ꞌbeẖñö nzaṯho nuꞌmu̱ da hyeg̱i da te ár xtö, ngetho xi tꞌumba ár xtö ngu ar

njöxañö.
16Ha nuꞌmu̱ ja togo ne da ntsaṉ̃höki, nuje hindi teṉ̃he manꞌar ntꞌumbi, ne njapꞌu̱ nu

maꞌra ya gamfi.
Nöꞌö hingi ho da tꞌo̱tꞌa hár tꞌoxi ar tsi Hmu

17Nupya ja temaga xiꞌahu̱ nꞌehe, nehingamaga esꞌahu̱ ri nsuhu̱, ngethohingimhunsu̱
gi ꞌyoṯhu̱ nöꞌö xiñho, gi oṯhu̱ nöꞌö hingi ho.

18Mꞌeṯꞌo ma ga xiꞌahu̱, enö núꞌmu̱ gi oṯhu̱ ri mhuntsꞌihu̱ har nijö, di oḏe jar ñhege, ne
di beni hö njapꞌu̱ nꞌa tsi tu̱i.

19Ngethomahyoni da njapꞌu̱, ne da nheki togomajöni ma da dem̱ba ár ꞌñu ar tsi Hmu.
20 Jange núꞌmu̱ gi oṯhu̱ ri mhuntsꞌihu̱, nöꞌö gi tsihu̱ hingár tꞌoxi ar tsi Hmu.
21 Ngetho núꞌmu̱ gi ntꞌoxihu̱, nꞌa ngu nꞌa ꞌbeṯꞌo da zise̱ ár ñhuni. Njapꞌu̱ ꞌra kotho

tunthu, ha maꞌra thotho nöꞌö xi zi.
22Hage hinte gi peꞌ̱su̱ ri nguhu̱ habu̱ gi ñuñhu̱ ne gi ntsithehu̱. Wa hinte gi nuthwu̱ ár

nijö Jö, ne gi ne gi ꞌbeṯhwu̱ yá tsa̱ nuꞌu̱ hinte peṯsꞌi. Te ga xiꞌahu̱. Nuwa hö, hinga esꞌahu̱
ri nsuhu̱.

Ár tꞌoxi ar tsi Hmu
(Mt. 26:26‑29; Mr. 14:22‑25; Lk. 22:14‑20)

23Ngetho nuga xta utꞌahu̱ nöꞌö xi utkagi ar tsi Hmu nꞌehe: Nöꞌö ar pa bi nda̱ ar tsi Hmu
Hesu, nor nxuiꞌö bi gu̱ ar thuhme.

24Nemiwadi bi unga njamödi, bi hyeke ne bi ꞌñenö: Hñöñhu̱ gi tsihu̱, gehnu̱mandoꞌyo
ma da theni da gutꞌa ri tsꞌokihu̱. ꞌYoṯhu̱ njanu̱ gi bengagihu̱.

25Numiwadi bi ntꞌoxi, bi gu̱ ar tꞌeṉi ne bi ꞌñenö: Nunar tꞌeṉinu̱ jangu nꞌar ꞌraꞌyo nkohi
ma da zokꞌahu̱ Jö xta nhöꞌma ma ji. ꞌYoṯhu̱ njanu̱ núꞌmu̱ gi tsihu̱ gi bengagihu̱.

26 Jange núꞌmu̱ gi tsihu̱ ar thuhme ne gi tsihu̱ te po nunar tꞌeṉinu̱, gi daẖu̱ majöni ár

ndöte ar tsi Hmu Hesukristo. Gi jahu̱pꞌu̱ gi toꞌ̱mhu̱ ar pa da zoẖo.̱
Nuꞌu̱ hingi tsipa ár tꞌoxi ar tsi Hmu ngu di ꞌñepi

27Nuꞌmu̱ nꞌa togo da zi nunar thuhmenu̱ ne nunar tꞌeṉinu̱, ne hingi oṯꞌa ngu di ꞌñepi,
ma da thox̱a ár ji bi nhöꞌmbabi ar tsi Hmu, ne ár ndoꞌyo bi tsꞌu̱tꞌwabi.

28 Jange tsas̱eẖu̱ nꞌa ngu nꞌa tengu gi ꞌbu̱hu̱, ne tsihu̱ nunar thuhmenu̱ ne nunar
tꞌeṉinu̱.

29Ngetho nöꞌö togo tsi ar thuhme ne tsi ar tꞌafi po har tꞌeṉi, ne hingi japamasu tema
di boṉga ár ndoꞌyo ar tsi Hmu, ntsꞌokse̱ njapꞌu̱.

30 Jange nzey̱e̱ gi hñeñhu̱, ne xi wentꞌahu̱, maꞌra xi hyoñꞌahu̱ Jö.
31Nuꞌmu̱ ga tsas̱eẖu̱ tengu di ꞌbu̱hu̱, hinte da thox̱kagihu̱.
32Ha nuꞌmu̱ da thimgagihu̱ xta ntsꞌoju̱, ar tsi Hmu ꞌraju̱ ma nju̱tguhu̱, ne njapꞌu̱ hinga

möhu̱ har tsibi mahyeg̱iwi nu maꞌra ya meximhai̱.
33 Jange di xiꞌahu̱ tsi kuhu̱, núꞌmu̱ gi mhunsu̱ gi ntꞌoxihu̱, toꞌ̱mhu̱ nꞌa ngu nꞌa ri ñꞌohu̱.
34Nuꞌmu̱ gi tunthuhu̱, ñuñhu̱ ha ri nguhu̱, hinte di ja te da thox̱ꞌahu̱ núꞌmu̱ gi kwathu̱

har mhuntsꞌi. Nu maꞌra ya ntꞌaṉi ga ꞌyaṉgagihu̱, ga xiꞌahu̱ xka ñöhu̱ mꞌef̱a xka mapꞌu̱.
12

Ya hogantꞌuni unga Jö
1Tsi kuhu̱, di ne gi pöhu̱ xiñho nuya hogantꞌuni unga Jö.
2Ha hingi beñhu̱, núꞌmu̱ hinge ngi pöhu̱ ármhö Jö, ngimꞌeṯhu̱ habu̱ gathomi tsꞌixꞌahu̱

ma ngi ndöñhu̱ ya gone tsita.
3 Jange di ne ga xiꞌahu̱, hinjoꞌo nꞌar jöꞌi da ꞌñenö ñö xi nzimba ár tsꞌeḏi ár Hñö Jö, ne

tsanga ar tsi Hmu Hesu. Ne hinjoꞌo nꞌa da ꞌñemba ar Hesu gehnu̱ ar Hmu, nuꞌmu̱ hingi
peꞌ̱spa ár Hñö Jö.

4Ma ga xiꞌahu̱ hö, ja nzey̱e̱ ya hogantꞌuni, mödi nꞌadár Hñö Jö togo uni.
5Ne ja nzey̱e̱ ya ꞌbef̱i hanja ga mpeẖu̱, mödi nꞌadar tsi Hmu di pef̱u̱.
6 Ja nzey̱e̱ hanja nheki ár tsꞌeḏi Jö, ha geseꞌ̱ö togo ungar tsꞌeḏi ne oṯꞌa gatho.
7Gathogihu̱ xi nheki ha ma tehu̱ ár tsꞌeḏi ár Hñö Jö, ne njapꞌu̱ ga mfax̱u̱ nꞌa ngu nꞌa.
8Ár Hñö Jö xi umba ꞌra da meꞌ̱sa ar hoga mfödi da ñö, maꞌra xi tꞌumba nꞌar hoga mfeni

da uta maꞌra. Gathoyu̱ getꞌár Hñö Jö togo uni.
9Maꞌra xi tꞌumba nꞌar döta ñꞌemu̱i, maꞌra xi tꞌumba ar tsꞌeḏi da oṯhe ya daṯhi. Nuyu̱

nꞌehe getꞌár Hñö Jö togo xi umbi.
10 Maꞌra xi tꞌumba ar tsꞌeḏi da ꞌyoṯꞌa ya ntꞌudi, maꞌra da mönga ya hñö xi umba Jö.

Maꞌra xi tꞌumba ar mfödi da bödi ha hömpa ár Hñö Jö nꞌa togo ñö wa hinꞌö. Maꞌra xi
tꞌumbabi da ñö ya hñö nꞌañꞌo, ne maꞌra xi tꞌumbabi da bödi tema di boṉga nuya hñöꞌu̱.

11Ne gatho nuya ꞌbef̱iyu̱, nꞌase̱ togo oṯꞌe, gehnu̱ ár Hñö Jö togo hemba nꞌa ngu nꞌa ngu
neꞌö da umbabi.

12Ngetho njangu ár ndoꞌyo nꞌar jöꞌi, mödi nzey̱e̱ yá xeṉi, nꞌadar ndoꞌyo. Njapꞌu̱tho ár
nijö ar tsi Hmu Hesukristo nꞌehe.

13Di nꞌadar ndoꞌyohu̱, ngetho nꞌatꞌwu̱ da nxixthehu̱ gatho hár Hñö Jö, wa ya xodyo wa
nuꞌu̱ hingya xodyo, ya ꞌbeg̱o wa ya hmu, gatho bi tꞌakagihu̱ ga höñhu̱ nꞌadár Hñö Jö.

14Nunar ndoꞌyo ꞌmu̱, hingi nꞌadar xeṉi, nzey̱e.̱
15 Nuꞌmu̱ da ꞌñenga ar wa: Nuga hingár meṯigi ar ndoꞌyo ngetho hindar ꞌye.̱ Hage

njapꞌu̱ hingár meṯi ar ndoꞌyo ꞌmu̱.
16Wa nuꞌmu̱ da ꞌñenga ar gu: Hingár meṯigi ar ndoꞌyo ngetho hindar da.̱ Hage hingár

meṯi ar ndoꞌyo njapꞌu̱ ꞌmu̱.
17Nuꞌmu̱ har da̱ da nxog̱epꞌu̱ ar ndoꞌyo, hanja nda tsa̱ nga oẖu̱ ꞌmu̱. Wa nuꞌmu̱ har gu

nda nxog̱epꞌu̱ ar ndoꞌyo, hanja nda tsa̱ nga mpöhu̱ ꞌmu̱.
18Ne Jö go xi tuta nꞌa ngu nꞌa ya xeṉi har ndoꞌyo, ngu xi neꞌö.
19Ngetho nuꞌmu̱ nꞌadar xeṉi di jwata xog̱e ar ndoꞌyo, hage ar ndoꞌyo njapꞌu̱ ꞌmu̱.
20Majöni nzey̱e̱ ya xeṉi, ha nꞌadar ndoꞌyo.

21Nunar da̱ hingi tsa̱ da ꞌñemba ar ꞌye:̱ Hindi hoñꞌi. Nunar ñö hingi tsa̱ da ꞌñemba ar

wa: Hingi jaka ar ꞌbeḏi.
22Hinꞌö, hingi njapꞌu̱. Di xiꞌahu̱, nuꞌu̱ nheki hinte peꞌ̱sa yá tsꞌeḏi, go xa mahyoniꞌu̱.
23Nuya xeṉi hintsꞌu̱ peꞌ̱sa yá nsu, go xa di japamasuhu̱ di hethu̱. Ha nuꞌu̱ ya xeṉi hingi

nzaṯho, go di hethu̱ xiñhoꞌu̱.
24Ngetho nuꞌu̱ ya xeṉi xi nzaṯho, hinga mahyoni da njapamasu. Jö bi toḵa ar ndoꞌyo,

ne bi umba ár nsu nuꞌu̱ mi kꞌatꞌwi.
25Ne njapꞌu̱ hinda nja ar ñhege, ne nꞌa ngu nꞌa da max̱a ár ñꞌohu̱.
26 Njapꞌu̱ nuꞌmu̱ nꞌa xeṉi tho ar u̱gi, gatho ar ndoꞌyo tsam̱añꞌu̱. Ha nuꞌmu̱ nꞌa xeṉi

tꞌeꞌspa ár nsu, gatho ar ndoꞌyo johyawi.
27 Di njahu̱pꞌu̱ nꞌehe. Nguju̱ ár ndoꞌyogihu̱ ar tsi Hmu Hesukristo, ne nꞌa ngu nꞌa, nꞌa

xeṉigihu̱ di jwathwu̱ ár ndoꞌyoꞌö.
28Ne xi ꞌñexkagihu̱ Jö har nijö: Mꞌeṯꞌo xi ꞌñexa yámpoṯe ar tsi Hmu, mꞌef̱a nuꞌu̱ mönga

ya hñö xi umba Jö. Ár hñu ya utate, mꞌef̱a nuꞌu̱ oṯꞌa ya ntꞌudi. Mꞌef̱a nuꞌu̱ togo oṯhe, ne
nuꞌu̱ fax̱te, nuꞌu̱ togo ya ndö, ne nuꞌu̱ ñö ya nꞌañꞌo hñö.

29Hage gatho ya mpoṯe. Wa gatho mönga ya hñö xi umba Jö. Wa gatho ya utate. Wa
gatho oṯꞌa ya ntꞌudi.

30 Hage gatho xi tꞌumbabi ar tsꞌeḏi da oṯhe maꞌra. Hage gatho ñö ya nꞌañꞌo hñö. Wa
gatho pödi te di boṉga nuya hñöyu̱.

31Umba ri mu̱ihu̱ gi peꞌ̱su̱ nuya hogantꞌuni töte yá nsu. Ha nuga ma ga utꞌahu̱ nꞌar ꞌñu
töte ár ñho.

13
Ar mhöte

1Tsi kuhu̱, nuꞌmu̱ gar ñömhömaꞌra yá hñö ya jöꞌi, wa gar ñömhö ngu ya eṉxe,̱ ne hindi
peꞌ̱sa ar mhöte, di ñheꞌ̱betho nꞌar xiujö ngaṉi, wa nꞌar boj̱ö fatꞌi.

2 Nuꞌmu̱ di mömba nöꞌö xika Jö, gar pö gatho nöꞌö hindi födi, di tso ma mfeni gatho
nöꞌö pö ya jöꞌi, ne gar peꞌ̱sa nꞌar ñꞌemu̱i da tsa̱ ga japa ya tꞌoẖo̱ da mponi, ha hindi peꞌ̱sa
ar mhöte, hinter meḵagi.

3Mödi ga umhö gatho ma ñho da themba ya hyoya, ne ga umhö ma ndoꞌyo da tsꞌötꞌi,
ne hindi peꞌ̱sa ar mhöte, hinte da max̱kagiꞌö.

4Nöꞌö togo peꞌ̱sa armhöte, xa ja ár tsꞌeṯi, ar hogajöꞌi, ne hingi hyoḵwa yá ñho numaꞌra.
Hingar ñꞌetsꞌi, hingar gese.̱

5Hingar boḵa, hingi honse̱ ár ñho. Hingi mbo̱ ár kwe,̱ ne hingi kwatatho hár mu̱i.
6Hingi johya handa maꞌra oṯꞌa nöꞌö hingi ho, ngetho nöꞌö togo peꞌ̱sa ar mhöte johya

da hyanda ar ñho.
7Nöꞌö togo peꞌ̱sa ar mhöte, tseṯatho gatho te da ꞌñepabi, ñꞌemu̱itho gatho, hingi tsay̱a̱

toꞌ̱ma ar ñho, hingi ñheg̱i da dö ya thogi.
8Nunar mhöte hiñꞌotho ár ngötsꞌi. Ma da göxa ar tsꞌeḏi xi tꞌumbabi nuꞌu̱ togo mönga

te xipa Jö, ma da göxa ya nꞌañꞌo hñö, ne ma da the ar pa di ja ar hoga mfeni.
9Ngetho nꞌa xeṉitho di pöhu̱, ne manꞌa xeṉi xi utkagihu̱ Jö ga möñhu̱.
10Ha nu xta epꞌu̱ ar pa ga pöhu̱ xiñho, nuna tsi xeṉitho di pöhu̱ da göxꞌö.
11Núꞌmu̱ ndar bötsi ndi ñö ngu nꞌar bötsi, ndi peꞌ̱spa ár mfeni nꞌar bötsi, ne ndi handa

gatho ngu handa nꞌar bötsi. Ha núꞌmu̱ nda te, ne da ñꞌoẖo,̱ da hep̱ꞌu̱ nöꞌö ndi hñöxkagi
nꞌar bötsi.

12Nupya di hanthu̱ ngu nꞌar ñhe xi mboitho; nuya paꞌu̱ ma ga hanthu̱ xiñho. Nupya
di pöhu̱ nꞌa xeṉitho, ha nuꞌmú̱ hö, ma ga pöhu̱ ngu xi bökagihu̱ Jö.

13Nupya di peꞌ̱su̱ ar ñꞌemu̱i, ar ndoꞌ̱mi ne ar mhöte, nuya hñuyu̱, ha nunar mhöte go
töte ár nsuꞌö.

14
Ar hogantꞌuni da ñö ya nꞌañꞌo hñö

1 Umba ri mu̱ihu̱ gi peꞌ̱su̱ ar mhöte. Hyoñhu̱ ya hogantꞌuni unga Jö, ne nuya
hogantꞌuniyu̱, hyoñhu̱ mꞌeṯꞌo gi möñhu̱ nöꞌö xiꞌahu̱ Jö.

2Ngetho nöꞌö togo ñö ya nꞌañꞌo hñö, hingi zo ya jöꞌi, ñöwise̱ Jö. Hinto pödi tema mö,
mödi mönga nöꞌö himi fö mamꞌeṯꞌo ngu umba ár Hñö Jö da mö.

3Ha nöꞌö togo mönga tema xipa Jö, zo ya jöꞌi da te yá ñꞌemu̱i, da humbyá mu̱i, ne da
hotꞌi.

4Nöꞌö togo ñö ya nꞌañꞌo hñö, japase̱ ár ñꞌemu̱i da te. Ha nöꞌö mönga te xipa Jö, fax̱a
gatho ya ku da te yá ñꞌemu̱i.

5 Jange nuga di nemhö gatho gi ñömhöhu̱ ya nꞌañꞌo hñö, mödi toṯe ár ñho gi mömfu̱
te da xiꞌahu̱ Jö. Ngetho nöꞌö togo mönga te xipa Jö, töpa ár nsu togo ñö ya nꞌañꞌo hñö.
Nuyu̱ xiñho, hoṉse̱ nuꞌmu̱ ja togo da mö tema di boṉi, ne da max̱a ar nijö.

6Tsi kuhu̱, xiꞌmu̱ ga mapꞌu̱ di ñö ya nꞌañꞌo hñö, tema ñho di hösꞌahu̱. Gar hösꞌahu̱ nꞌar
ñho nuꞌmu̱ gar xiꞌahu̱ nöꞌö xi utkagi ne xi ꞌraka Jö ga mö, ne di utꞌahu̱ ya hoga mfeni xi
tꞌakagi.

7Njangu nuya nthu̱za ne ya ꞌbida, nuꞌmu̱ hindi nꞌañꞌo yá nzu̱ni, hindi födi tema thuhu
da thutꞌi di zu̱ntꞌa nꞌa wa manꞌa.

8 Ha nuꞌmu̱ nꞌar kꞌaxtꞌathu̱xi hinda unga xiñho ár mꞌei̱, nuya ndogu hinda ñhoki da
ntunmꞌu̱.

9Gi njahu̱pꞌu̱ nꞌehe, nuꞌmu̱ hinto tso yá mfeni nöꞌö te gi möñhu̱, poṉtho gi ñöseẖu̱.
10Xa ja nzey̱e̱ ya hñö har ximhai̱, ne gathoꞌu̱ o yá ꞌñu tema di boṉi.
11 Ha nuꞌmu̱ hindi pöhu̱ tema di boṉga nꞌa ngu nꞌa nuya hñö mönga nöꞌö togo ñö,

handgagihu̱ ngu dar me yapꞌu̱hu̱, ne njapꞌu̱ di hanthu̱ꞌö nꞌehe.
12 Jange nuꞌahu̱, xa gi nehu̱ gi peꞌ̱spabihu̱ ꞌra ya hogantꞌuni unga Jö, umba ri mu̱ihu̱ xa

gi peꞌ̱su̱ nuꞌu̱ da max̱a ya ku da te yá ñꞌemu̱i.
13 Jange nöꞌö togo ñö ya nꞌañꞌo hñö, ꞌyaf̱u̱ Jö da tsa̱ gi pöhu̱ ne gi xifu̱ ya ku tema di

boṉi nꞌehe.
14Ngetho nuꞌmu̱ di ñöwihu̱ Jö ha manꞌar hñö hingi födi, ma hñöhu̱ matꞌajö, ha numa

mfenihu̱ hinte faṯsꞌi.
15 Te ga peẖu̱ ꞌmu̱. Ma ga ñöwihu̱ Jö ha ma hñöhu̱, ga pöhu̱ nꞌehe tema di xipabihu̱.

Ma ga tuthwu̱ Jö ha ma hñöhu̱, ga pöhu̱ tema di tuthwu̱ nꞌehe.
16 Ngetho nuꞌmu̱ di nsundahu̱ Jö di möñhu̱ ya mhö hingi poṉga ma mfenihu̱, hoṉse̱

po̱ ha ma hñöhu̱, nöꞌö togo xi ma da ꞌyox̱tho, hanja tsa̱ da ꞌñenö, hö njapꞌu̱ nöꞌö di umfu̱
njamödi Jö, nuꞌmu̱ hingi pödi tema di möñhu̱.

17Nuju̱ majöni di umfu̱ njamödi Jö, ha nöꞌömanꞌa ox̱kagihu̱, hinte fax̱a nöꞌö di möñhu̱.
18Di umba njamödi Jö di töꞌahu̱ ga ñö ya nꞌañꞌo hñö.
19Mödi har nijö, töte ár ñho gamönga ku̱tꞌa yamhö ne ga pödi tema di boṉi, ne njapꞌu̱

ga uta maꞌra, hinge ga mönga nꞌanthebe ya nthebe ya mhö ha maꞌra ya hñö hingi födi.
20 Tsi kuhu̱, hyeẖu̱pꞌu̱ gi beñhu̱ ngu nꞌar tsi bötsi. Hö, di hñöxꞌahu̱ nꞌar tsi bötsi hingi

pö ar tsꞌoki, ha gi hyanthu̱ xiñho tema gi beñhu̱ ngu nꞌar döta jöꞌi nꞌehe.
21 Jangu xi tꞌotꞌa hár Tꞌofo Jö: Ma ga zo nunar hnininu̱ ha ya nꞌañꞌo hñö ñö ya jöꞌi ꞌbu̱

maꞌra ya hai̱, mödi njapꞌu̱ hinda ma da ꞌyoḏe, njanu̱ enga ar tsi Hmu.
22 Nuya nꞌañꞌo hñö gehnu̱ nꞌar ntꞌudi, hingi tꞌumba ya gamfi, tꞌumba nuꞌu̱ hingya

gamfi. Ha nuꞌu̱ togo mönga te xipa Jö, hingi nsipa nuꞌu̱ hingya gamfi; nuyu̱ hö, nsipabi
nuya gamfi.

23 Nuꞌmu̱ gatho ya ku nꞌatꞌwu̱ da mhuntsꞌi ne gatho di ñö ya nꞌañꞌo hñö, ne da yu̱tꞌa
nꞌar ꞌraꞌyo wa nꞌa hingar gamfi hinte pödi, ha hinda ꞌñenö xka ꞌbe̱ ri mfenihu̱.

24Hingi njapꞌu̱ nuꞌmu̱ gatho gi möñhu̱ nöꞌö te xi ꞌraꞌahu̱ Jö, ne da yu̱tꞌa nꞌar ꞌraꞌyo, wa
nꞌa hingar gamfi, ne da ꞌyox̱ꞌahu̱, ma da zo ár mu̱i nöꞌö te gi xifu̱, ne da zo ár mfeni.

25Ne da nhekitho gatho tema peꞌ̱sa hár mu̱i, jange dama da ndaṉdihmö da nsundabi
Jö, ne da ꞌñenö, majöni gi ꞌbu̱hwihu̱ Jö.

26Tsi kuhu̱, nöꞌö gi peẖu̱ núꞌmu̱ xki mhunsu̱, nꞌa ngu nꞌamöñhu̱ nöꞌö gi höhu̱: gi tuthu̱
ya nsaḏi, gi uthu̱ ya ku. Thokwabihu̱ nöꞌö xi utꞌahu̱ Jö, gi möñhu̱ ya nꞌañꞌo hñö, wa gi
möñhu̱ te di boṉga nuya hñöyu̱. Gathonu̱ ꞌyoṯhu̱, hyoñhu̱ da te yá jamfi ya ku.

27Ha hoṉse̱ ngu yoho hñu, ne ꞌramanꞌa di ñö maꞌra ya nꞌañꞌo hñö, ne di ꞌbu̱ nꞌa togo
da mönga tema di boṉga nöꞌö mö.

28Ha nuꞌmu̱ hinjoꞌo togo da mönga tema di boṉga nuya hñöyu̱, dá ñhe har nijö, ne di
ñöwise̱ Jö.

29 Njapꞌu̱ nuya mönga te xipa Jö da ñö, dá ñö yoho wa hñu, ne nuya maꞌra da nu ha
xiñho te mö wa hinꞌö.

30Ne nuꞌmu̱ nöꞌö to hudi, da tꞌumba ár mhö Jö, dá ñhe nöꞌö manꞌa, ne da ñöꞌö.
31 Ngetho tsa̱ gi möñhu̱ te xi ꞌraꞌahu̱ Jö, ꞌramanꞌa gi ñöhu̱. Njapꞌu̱ da bö gatho nöꞌö

hingi pödi, ne gatho da nhuꞌmba yá mu̱i.
32Nuya togo mönga te xi xipa Jö, dá bödi da zixa nunar ntꞌuninu̱.
33Ngetho Jöhingi numañhoarñöxhnatho, neꞌö ar hogamꞌu̱i. Janguoṯꞌa ha yamhuntsꞌi

gatho nu maꞌra ya nijö, gehnu̱ gi teṉthu̱.
34 Nuya ꞌbeẖñö da ñhetho ha ya mhuntsꞌi, ngetho hingi tꞌumba ar seḵi da ñö. Dá

ꞌyox̱tho nöꞌö nsipabi, ngu mönga har Tꞌofo.
35Ha nuꞌmu̱ ne te da bödi, xta zoṉga hár ngu da ꞌyam̱ba ár döme, ngetho hingi nheki

xiñho da ñö nꞌar ꞌbeẖñö har mhuntsꞌi.
36 Beñhu̱ hinxpa pom̱pꞌu̱ ár mhö Jö, ne hingi hoṉseꞌ̱ihu̱ togo xka ꞌyoẖu̱.
37Ne nuꞌmu̱ nꞌa gi kax̱mbenihu̱ gi möñhu̱ nöꞌö xiꞌahu̱ Jö, wa gi peꞌ̱su̱ maꞌra ya ntꞌuni

unga ár Hñö Jö, pöhu̱ ꞌmu̱ nuya mhöyu̱ di otꞌahu̱, yá ꞌbep̱ate ar tsi Hmu.
38Ha nöꞌö hingi ne da japamasu, yo gi jafu̱masu nꞌehe.
39 Jange tsi kuhu̱, umba ri mu̱ihu̱ gi möñhu̱ te xiꞌahu̱ Jö, ne hingi hñöjwu̱ togo ne da

ñö ya nꞌañꞌo hñö.
40Gatho gi ꞌyoṯhu̱ ngu di ꞌñepi, ne di o ár ꞌñu.

15
Ár menga nte nuꞌu̱ xi du

1 Tsi kuhu̱, di ne gi beñhu̱ nunar hoga mhö da xiꞌahu̱, gehnu̱ xka hñöñhu̱ ne hinxka
hyeẖu̱pꞌu̱.

2 Jange xka mpoẖu̱, nuꞌmu̱ xa gi umba ri mu̱ihu̱ gi teṉ̃hu̱ nunar hoga mhö xta xiꞌahu̱.
Ha nuꞌmu̱ hinꞌö, xi mꞌep̱ꞌu̱tho ri ñꞌemu̱ihu̱.

3Ngetho mꞌeṯꞌo xta utꞌahu̱ nöꞌö xi tꞌutkagi nꞌehe: Nunar tsi Hmu Hesukristo bi unga
ár te bi gutka ma tsꞌokihu̱, ngu enga hár Tꞌofo Jö.

4 Bi tꞌag̱i ne bi mengi bi nte manꞌagi, ngu enga har Tꞌofo nꞌehe.
5Ne bi ñꞌudi bi hyanda ar Pedro, mꞌef̱a bi hyanda nuꞌu̱ maꞌra yá mpoṯe.
6Ne mꞌef̱a bi ñꞌudi bi nꞌamahyanda mi tho ku̱tꞌanthebe ya ku. Nzey̱e̱ ꞌbu̱tho, maꞌra xi

du.
7Ne bi ñꞌudi bi hyanda ar Hakobo, mꞌef̱a bi ñꞌudi bi hyanda gatho ya mpoṯe.
8Ne ár ngötsꞌi bi ñꞌudi da handga, ngu nꞌar tsi ñax̱ki hingi jwata yá pa.
9 Nuga go ár ngötsꞌigi gatho yá mpoṯegihe ar tsi Hmu. Hindi ꞌñepkagi da tꞌengagi ár

mpoṯegi, ngetho ndi kumba ár nijö Jö.
10Ha Jö xi hwëgagi xi ꞌraka nunar nsunu̱. Ne hinximꞌeḏi nöꞌö te xi hwëgagi, ngetho xta

töta gatho nu maꞌra ya mpoṯe xta oṯꞌa nzey̱e̱ ar ꞌbef̱i. Mödi hingo xta pes̱eg̱a, xi max̱kagi
ár nhwëki Jö.

11Ngetho hinte ja nuꞌmu̱ go geke wa go geꞌu̱. Gatho di mömfe ár mhö ar tsi Hmu, ne
go gehnu̱ xka ñꞌemu̱ihu̱.

12Ha nuꞌmu̱ xta xiꞌahe ar tsi Hmu Hesukristo xki du ne bi mengi bi nte manꞌagi, hanja
ꞌra gi eñhu̱ ꞌmu̱ hingi pengi da nte nuꞌu̱ xi du.

13Nuꞌmu̱ gi eñhu̱ hingi pengi da nte nuꞌu̱ xi du, njapꞌu̱ gi koṉ̃hu̱ bi mengi bi nte ar tsi
Hmu Hesukristo.

14Ha nuꞌmu̱ ar tsi Hmu Hesukristo himbi mengi bi nte manꞌagi, xi mꞌep̱ꞌu̱ nöꞌö te xta
xiꞌahe ꞌmu̱, ne hinter meꞌ̱ö ri ñꞌemu̱ihu̱.

15Ne poṉtho yá ꞌbeg̱ogihe Jö di katehe. Ngetho xta daẖe majöni di eñhe, Jö bi koꞌspa
ár te manꞌagi ar tsi Hmu Hesukristo. Ne hindi njapꞌu̱ nuꞌmu̱ majöni nöꞌö gi eñhu̱ hinda
mengi da nte nuꞌu̱ xi du.

16 Ngetho nuꞌmu̱ nuya xi du hingi pengi da nte, njapꞌu̱ ar tsi Hmu Hesukristo hinxi
mengi xi nte ꞌmu̱.

17 Ha nuꞌmu̱ himbi mengi bi nte manꞌagi ar tsi Hmu Hesukristo, hinter mꞌef̱i ri
ñꞌemu̱ihu̱ ꞌmu̱, ne hinxi thökꞌathoꞌihu̱ ri tsꞌokihu̱.

18Ne gatho nuꞌu̱ xi du mi ñꞌemu̱i ar tsi Hmu Hesukristo, hage xi mꞌeꞌ̱u̱ ꞌmu̱.
19Nuꞌmu̱ da göxkwa gatho har ximhai̱ nöꞌö di toꞌ̱mhu̱ da ꞌraju̱ ar tsi Hmu Hesukristo,

hwëkategihu̱, ne di töhu̱ gatho nu maꞌra ñꞌu̱da ma mꞌu̱ihu̱.
20Nunar tsi Hmu Hesukristo, hö, bi mengi bi nte manꞌagi, ne go gehnu̱ ngu ar ꞌbeṯꞌo

sofo. Mꞌeṯꞌo xi mengi xi nte, ne mꞌef̱a gatho nu maꞌra.
21Ngetho nuꞌmu̱ nꞌadar ñꞌoẖo̱ bi ku̱tꞌa ar ndöte har ximhai̱, ma nꞌadar ñꞌoẖo̱ bi ku̱tꞌa

ar menga nte.
22Hö, njangu ar Adan bi ku̱tꞌa ar ndöte ne gatho nda du, ar tsi HmuHesukristo bi ku̱tꞌa

ar menga nte ne gatho nda mengi nda te.
23 Ne gatho o ár ꞌñu nꞌa ngu nꞌa. Mꞌeṯꞌo ar tsi Hmu Hesukristo, gehnu̱ bi xokwa ar

goxthi nu maꞌra. Mꞌef̱a nuꞌu̱ togo xi jamfibi, ma da nangi xta penkꞌö nꞌehe.
24 Ne da e ar ngötsꞌi, nu xta wadi da hyom̱ahai̱ gatho ya nsu, ya ndö, ne gatho nuꞌu̱

peꞌ̱sa yá tsꞌeḏi, ne da daṯwa ár tsꞌu̱tꞌwi Jö ár Dada.
25Ne ma da ndöthoꞌö, ha nu xta wadi da thom̱ahai̱ gatho yá ñꞌu̱ni, da da̱ ar ndö.
26Nunár ñꞌu̱ni ma da hwata ár ngötsꞌi, gehnu̱ ar ndöte.
27 Ngetho gatho te ja, xi thom̱ahai̱ ne xi tsꞌeꞌ̱mba hár wa. Ne nu habu̱ enö, gatho bi

tsꞌeꞌ̱mba hár wa, hingi ne da ꞌñenö xi tsꞌeꞌ̱mba nöꞌö togo bi umba nunar nsunu̱ nꞌehe.
28Ne mꞌef̱a nu xta wadi da tsꞌeꞌ̱mba hár wa, gese̱ ár Tꞌu̱ Jö nꞌehe ma da ñhes̱e̱ da mꞌu̱

hár wa nöꞌö togo bi hyom̱ahai̱ gatho. Njapꞌu̱ Jö di ndö gatho nöꞌö te ja.
29Nuꞌmu̱ hingi pengi da nte nuꞌu̱ xi du, tema ñho ju̱ka nuꞌu̱ togo nxixthe poṯa nuꞌu̱ xi

du. Yoꞌö oṯꞌa njapꞌu̱ ꞌmu̱.
30Yoꞌö di ñꞌeṉthe ma tehe gatho ar pa ꞌmu̱.
31Tsi kuhu̱, majöni di xiꞌahu̱, hyaxꞌmu̱ di eṉtꞌama te. Ne di johya ngetho xka ñꞌemu̱ihu̱

ma tsi Hmuhu̱ Hesukristo.
32Núꞌmu̱ xa da eṉtꞌa ma te núnu̱ Efeso, poṉtho da ntsaꞌ̱be ya ꞌmuhu, hoṉse̱ ndi honi

nga tem̱ba yá mfeni ya jöꞌi, ne nuꞌmu̱ hiñꞌotho ar menga nte, tema ñho ꞌmu̱. Ha hingi
töte ár ñho ga ñuñhu̱, ga tsithehu̱, ngetho xudi ga tuhu̱, ngu mhö.

33 Yo ma gi ñheẖu̱ togo da hyaꞌ̱ahu̱, ngetho nuꞌu̱ togo ñꞌowi ya tsꞌojöꞌi ma da tsꞌomba
yá hogamꞌu̱i.

34Zoṯꞌa ri daẖu̱, ne hyeẖu̱ ar tsꞌoki, ngetho ꞌra hingi pöhu̱ Jö. Di ꞌbeṯꞌa ri tsaẖu̱ di xiꞌahu̱
njapꞌu̱.

35Da tsa̱ gi ꞌñeñhu̱ ꞌra: Hanjama damengi da nte nuya xi du. Tema ndoꞌyoma dameꞌ̱sa
nu xta nanga manꞌagi.

36Xa xka ꞌbe̱ ri mfenihu̱. Gi pöhu̱, nöꞌö te gi pothu̱, mꞌeṯꞌo da du, ne ka da boṯsꞌe.
37Nuna te gi pothu̱, hinga getꞌö ma da box̱a manꞌagi, hoṉse̱ ár mu̱i ar tꞌei̱, wa manꞌar

nda̱ go pox̱ꞌö.
38Ha Jö gehnu̱ umba yá ꞌbai̱ ngu bi neꞌö. Ne nꞌa ngu nꞌa ya nda̱ bi umba ár ꞌbai̱se,̱ hingi

ñheẖwi nu maꞌra.
39 Njapꞌu̱ nuꞌu̱ togo peꞌ̱sa yá ndoꞌyo, hingi ꞌrangutho. Nꞌañꞌo ár ngo̱ ya jöꞌi, manꞌa yá

ngo̱ ya maṉgazuꞌwe; manꞌa yá meṯi ya hwö, ne manꞌa yá meṯi ya tsꞌintsꞌu̱.
40 Ne nꞌañꞌo yá ndoꞌyo nuꞌu̱ ꞌbu̱hnu̱ mhetsꞌi, ne nꞌañꞌo nuꞌu̱ ꞌbu̱kwa har ximhai̱. Ne

hingi ñhe̱ ár nzaṯho nuꞌu̱ ꞌbu̱hnu̱ mhetsꞌi ngu nuꞌu̱ ꞌbu̱kwa har ximhai̱.

41 Nꞌár nzaṯho ar hyadi, manꞌár nzaṯho ar zönö, ne manꞌa ár nzaṯho ya tso.̱ Ne nuya
tsoẖo̱ hingi ñhe̱ ár nzaṯho nꞌa ngu manꞌa.

42Njapꞌu̱ ár menga nte nuꞌu̱ xi du, da tꞌa̱ ár ndoꞌyo tsꞌoni, ne da mengi da nanga nꞌar
ndoꞌyo hinda ma da tsꞌoni.

43Nöꞌö da tꞌag̱i, ꞌbep̱kagihu̱ ma tsaẖu̱, ha nöꞌö da nangi eska ma nsuhu̱. Nöꞌö da tꞌag̱i
wentꞌatho, ha nöꞌö ma da nangi, xa di ja ár tsꞌeḏi.

44Ma da tꞌa̱ nunar ndoꞌyonu̱ xta peꞌ̱su̱wa har hai̱, ne xta mengi da nte di ñheẖwi ár
ndoꞌyo nuya bi ꞌbu̱ mhetsꞌi. Nꞌañꞌo ar ndoꞌyo di peꞌ̱su̱wa har ximhai̱, ne nꞌañꞌo ar ndoꞌyo
ma ga peꞌ̱su̱nu̱.

45Njanu̱ xi ntꞌotꞌa har Tꞌofo: Bi thoka ar mꞌeṯꞌo ñꞌoẖo,̱ gehnu̱ ar Adan te ár hñö. Nöꞌö
ar ꞌbef̱a Adan, gehnu̱ ar Hñö unga ar te.

46 Ne hingi ꞌbeṯꞌo nunar ndoꞌyo ñheẖwi nuꞌu̱ bi ꞌbu̱ mhetsꞌi. ꞌBeṯꞌo nuꞌu̱ peꞌ̱spa yá
ndoꞌyo ya meximhai̱, ne mꞌef̱a nuꞌu̱ peꞌ̱spa yá ndoꞌyo nuꞌu̱ bi ꞌbu̱hnu̱ mhetsꞌi.

47Nunarmꞌeṯꞌo ñꞌoẖo,̱ armeximhai̱ bi nju̱ ar hai̱ bi thoki. Ha nunar ñoho ñꞌoẖo,̱ gehnu̱
ar tsi Hmu ar memhetsꞌi.

48Nuꞌu̱ di hñöxa nöꞌö bi nju̱ ar hai̱ bi thoki, gehya nuya ꞌbu̱kwa har ximhai̱. Ha nuꞌu̱ di
ma mhetsꞌi, di ñheẖwi nöꞌö xpa e mhetsꞌi.

49Ne jangu di hñöxkagihu̱ nöꞌö ꞌbu̱kwa har ximhai̱, nꞌar pa di hñöxkagihu̱ nöꞌö xpa e
mhetsꞌi.

50Ne di xiꞌahu̱ tsi kuhu̱, nunar ndoꞌyonu̱ di peꞌ̱su̱wa har ximhai̱, hinda ma da hñönu̱
ár tsꞌu̱tꞌwi Jö. Hinda yu̱tnu̱ nöꞌö da tsꞌoni, hinda nthöskwi nöꞌö hinda tsꞌoni.

51 ꞌYoẖu̱ ma ga xiꞌahu̱ nꞌar mhö himi födi: Hinga gatho ma ga hwëthu̱, mödi hö, gatho
ma da mpongagihu̱ ma ꞌbai̱hu̱.

52 Ngu ár nihi nꞌar hwei̱ dama da thotho, njapꞌu̱ xta nzu̱nga ar ngöxa kꞌaxtꞌathu̱xi.
Ngetho ma da thu̱xtꞌi, ne nuya xi du ma da nju̱tsꞌi da tꞌumba manꞌar ndoꞌyo hinda ma da
du. Ne nuju̱ gar ꞌbu̱thu̱, ma da ꞌbongagihu̱ ma ndoꞌyohu̱.

53 Ngetho mahyoni nunar ndoꞌyonu̱ thege, da mponi, hinda mengi da du. Nupya tu,
ne nuꞌmú̱, hinda thege.

54Ne nu xta wadi da mponga nuna tu, hinda ma da thege, ne nuna thepya, hinda the
ꞌmu̱. Nuꞌmú̱ hö, da tho nöꞌö enga har Tꞌofo: Xi nhwata ar ndöte, hinda mengi da meꞌ̱sa
ár tsꞌeḏi.

55 Tsi ndöte, habu̱ ba ko ri mꞌite. Tsi ntꞌag̱i, te bi ja nuya pa ngi töte.
56 Ngetho nunár mꞌite ar ndöte, gehnu̱ ar tsꞌoki, ha nunar tsꞌoki ju̱ ár tsꞌeḏi ha ya

ꞌbep̱ate.
57Ma ga umfu̱ njamödi Jö xi jaju̱ xta ntötehu̱ xta ñꞌemu̱ihu̱ ma tsi Hmuhu̱ Hesukristo.
58 Jange ma tsi hmöka kuhu̱, hñuxa xiñho ri ñꞌemu̱ihu̱. Yo ma gi ñheẖu̱ togo da mas̱ꞌa

ri ñöhu̱. Ne xa gi umba ri mu̱ihu̱ gi mpeẖu̱ hár ꞌbef̱i ar tsi Hmu. Gi pöhu̱, gatho nunar
ꞌbef̱i gi pef̱u̱ ar tsi Dada, hinda ma da njapꞌu̱tho.

16
Nꞌar mfa̱tsꞌi ꞌbem̱pa ya ku

1Nupya di xiꞌahu̱, nunar mfaṯsꞌi ꞌbem̱pa ya ku hyoya, teṉthu̱ nunar mhö da ꞌbep̱a ya
nijö ꞌbu̱hnu̱ har hai̱ Ngalasia.

2 Taṯꞌa hñöto har ꞌbeṯꞌo mpa, nꞌa ngu nꞌa gi ꞌweju̱ nꞌa tsi tu̱i tengu ár nzey̱e̱ xka töhu̱.
Nzöñhu̱ gi kwathu̱, ne núꞌmu̱ xka tsom̱pꞌu̱, hinge ka gi ndu̱i gi johu̱.

3 Ne xka tsom̱pꞌu̱, ga peẖna nuꞌu̱ xka hwañhu̱, ne xka umfu̱ nꞌar heꞌ̱mi da hñöxa ar
mfaṯsꞌi ma da umba ya ku me Herusalen.

4Ha nuꞌmu̱ xiñho ga maga nꞌehe, ga meꞌ̱beꞌu̱.
Nuya ꞌbef̱i beni da ꞌyo̱tꞌa ar Pablo

5Ma ga mapꞌu̱ ga kꞌösꞌahu̱ nu xka jwadi ga tho har hai̱ Nmasedonia, ngetho mahyoni
ga thohnu̱tho.

6Di beni ga kohwihu̱ ꞌra ya tsi pa. Nuꞌmu̱ da tsa̱ ga ꞌbu̱hwihu̱ ga toꞌ̱mi da tho ya tse,̱ ne

mꞌef̱a gi ꞌraju̱ nꞌar hoga ntꞌedi, ga ju̱ ma ꞌñu habu̱ gar ma.
7Ngetho nupya hindi ne ga nuꞌahu̱ nhixtꞌitho. Di ne ga ꞌbu̱pꞌu̱ ꞌra ya tsi pa, nuꞌmu̱ da

ꞌraka nseḵi Jö.
8Ma ga ꞌbu̱kwatho Efeso, ga toꞌ̱mi da tho ar daṉgo Pentekoste.
9Ngetho xa xi xo ar goxthi tsa̱ ga pep̱a ar tsi Hmu. Di toꞌ̱mi ga tö nze̱ ya jöꞌi, mödi ja

nzey̱e̱ togo hingi ne da hyeg̱agi.
10Núꞌmu̱ da zom̱pꞌu̱ ar ku Timoteo, hyanthu̱ di ꞌbu̱i xiñho, ngetho nöꞌö, oṯꞌwa ár ꞌbef̱i

Jö nguga nꞌehe.
11 Jange numansuhu̱ ne umfu̱ nꞌar hoga ntꞌedi da pengi da e da kꞌöskagi, ngetho di

toꞌ̱mi da zoẖwi nu maꞌra ya ku.
12Ha nu ar tsi ku Apolo, da ap̱a ar möte nda mew̱i ya ku ma nda kꞌösꞌahu̱. Himbi ne bi

mapya, mödi da mapꞌu̱, nu xta nja ár mpongi.
Ya ngöxanzeṉgwa

13 Zoṯꞌa ri daẖu̱, zeṯa ri ñꞌemu̱ihu̱. Yo gi wenthu̱, ne xa gi nox̱ju̱.
14Gatho nöꞌö te gi ꞌyoṯhu̱, gi peꞌ̱su̱ ar mhöte gi ꞌyoṯhu̱.
15Tsi kuhu̱, gi pöhu̱ ar ku Tefa ne yá mëni. Gehyu̱ ya ꞌbeṯꞌo ku xi jamfi núnu̱ Akaya, ne

xi ꞌyeṉtyá teyu̱ da max̱a ya gamfi.
16Di aꞌ̱ahu̱ ar möte gi ꞌyoṯhu̱ gatho nuya fax̱te nguꞌu̱, ne nuꞌu̱ tsaḇi mpe̱ hár ꞌbef̱i Jö.
17Da njohya bi zo̱ ar ku Tefa, ar Fortunato ne ar Akaiko, gehyu̱ togo poṯꞌahu̱ ꞌbu̱kwa.
18Ngetho bi hubga ma mu̱i ne ri mu̱ihu̱ nꞌehe, jange numañhobihu̱ nuya kuyu̱.
19Zeṉgwaꞌihu̱ ya ku mhuntsꞌa ha ya nijö ꞌbu̱kwa har hai̱ Asia. Ne ar Akila, ar Prisila ne

ya ku mhuntsꞌa ha yá nguꞌu̱, gathoyu̱ zeṉgwaꞌihu̱ har mhöte unga ar tsi Hmu.
20Zeṉgwaꞌihu̱ gatho ya ku ꞌbu̱ ingekwa. Nzeṉgwahu̱ nꞌa ngu nꞌa, ñhu̱hu̱ ngu gar kuhu̱.
21Nuga dar Pablo, di peṉ̃ꞌahu̱ nunar nzeṉgwanu̱ di otꞌase.̱
22Nöꞌö togo hingimö ar tsi HmuHesukristo, dá zu̱twa ár kwe̱ Jö. Ar tsi HmuHesukristo

ꞌbap̱ꞌu̱tho da ehe.
23Dá hyexꞌathoꞌihu̱ ár nhwëki ar tsi Hmu Hesukristo.
24Di möꞌahu̱ gi gathohu̱ har mhöte unga ar tsi Hmu Hesukristo. Dá njapꞌu̱.

ÁR ÑOHO AR KORINTIO
Ár ñoho ar heꞌ̱mi bi ꞌyotꞌa ar Pablo bi mem̱pa ya me Nkorinto
Ar nzeṉgwa

1 Dar Pablo, ár mpoṯegi ar tsi Hmu Hesukristo ngetho njapꞌu̱ bi ne Jö. Nuga ne ar ku
Timoteo, di peṉ̃ꞌahe nunar heꞌ̱minu̱, nuꞌahu̱ gi ꞌbu̱hu̱ Nkorinto, ne gatho ya ku gi ꞌbu̱hu̱
har hai̱ Akaya.

2 Jö ma tsi Dadahu̱ ne ar tsi Hmu Hesukristo da ꞌraꞌahu̱ ár nhwëki ne ar hogamꞌu̱i.
Ya thogi bi tho ar Pablo

3Nsunda Jö ár Dada ma tsi Hmuhu̱ Hesukristo. Gehnu̱ ma Dadahu̱ hwëgagihu̱ ne ma
Jöhu̱ togo hubga ma mu̱ihu̱.

4 Gehnu̱ togo hubga ma mu̱ihu̱ núꞌmu̱ di thohu̱ ya thogi, ne njapꞌu̱ da tsa̱ ga
huꞌmbabihu̱ yá mu̱i togo tho ar thogi ngu xta thohu̱. Di huꞌmbabihu̱ yá mu̱i ngu xi
njakagihu̱ nꞌehe.

5Ngetho jangu xa di thohu̱ ya dumu̱i di teṉ̃hu̱ ar tsi Hmu Hesukristo, njapꞌu̱tho nꞌehe
di ñhehwihu̱ ár humamu̱i.

6Ha nuꞌmu̱ xta thohe ya thogi, di toꞌ̱mhe da nhupꞌa ri mu̱ihu̱ ne da max̱ꞌahu̱ gi kꞌonju̱.
Ha nuꞌmu̱ nhubgagihe ma mu̱ihe, njapꞌu̱tho nꞌehe di toꞌ̱mhe da nhupꞌa ri mu̱ihu̱, ne da
max̱ꞌahu̱ gi tseṯhu̱ ya thogi, di hñöxa nuya di thohe nꞌehe.

7 Ne jangu gi thohu̱ ya thogi nguje, hindi tsay̱aẖe di toꞌ̱mhe njapꞌu̱ da nhupꞌaꞌihu̱ ri
mu̱ihu̱ nguje nꞌehe.

8 Tsi kuhu̱, di nehe gi pöhu̱ nuya ntꞌu̱tsa da thohe núnu̱ Asia. Xa bi tꞌoṯkagihe ar
tsꞌomꞌu̱i ne bi the ma tsꞌeḏihe, ndi beñhe ja nga kohenu̱.

9Da eṉtꞌaseẖe nda thöga ma tehe. Njapꞌu̱ hinge nga jamfihe ma tsꞌeḏiseẖe, hoṉse̱ nga
toꞌ̱mhe ár mfaṯsꞌi Jö togo ju̱xa nuya xi du.

10Gehnu̱ togo bi max̱kagihe, fax̱kagihepya, ne di kax̱mbenihe da max̱kagihe ga kꞌonje
maꞌra ya thogi ngunu̱.

11 Ha nuꞌahu̱, nuꞌmu̱ gi fax̱kagihe gi ꞌyaf̱u̱ Jö, ma da nja nzey̱e̱ nꞌehe togo da umbabi
njamödi xi hwëgagihe nöꞌö xka ꞌyap̱abihu̱.

Yoꞌö ar Pablo himbi ma Nkorinto ngutꞌa
12Di johyahe, ngethomamfenihe xikagihe xta ꞌyohe xiñho ngu utkagihe Jö, ne hinxta

yoꞌthe ma mfenihe. Hinxta ꞌbu̱hewa har ximhai̱ ngu yá mfeniꞌu̱, xta tem̱fe ár nhwëki Jö.
Xta ꞌbu̱he nꞌar hogamꞌu̱i hár nthandi ya meximhai̱, mꞌeṯꞌo ha ri nthandihu̱.

13 Nöꞌö xta otꞌahe, di pöhe gehnu̱ tso ri mfenihu̱, hinge manꞌar mfeni. Ne di
kax̱mbenihe ma gi pöhu̱ xiñho xog̱e.

14 Ngu ya xka pökagihe nꞌa tsi tu̱i, go ma ga jaꞌahe gi njohyahu̱. Ha nuꞌahu̱ go ma gi
jakagihe ga njohyahe nꞌehe, núꞌmu̱ xta menga ar tsi Hmu Hesukristo.

15 Gehnu̱ ar mfeni ndi peṯsꞌi. Jange da bemhö nga thopꞌu̱ mꞌeṯꞌo núꞌmu̱ nda poṉi nga
ekwa Nmasedonia, ne ngi njohyahu̱ ga tsoṉ̃ꞌahu̱ yoꞌgi.

16Hö, njapꞌu̱ ndi beni nga thopꞌu̱tho nga kꞌösꞌahu̱ ne nga ekwa Nmasedonia. Ne mꞌef̱a
nga penkpꞌu̱ manꞌagi, ne ngi fax̱kagihu̱ nga ju̱ ma ꞌñu nga ma har hai̱ Nhudea.

17Núꞌmu̱ nda benga gathoyu̱, hage ndi ñꞌöntꞌu̱tho. Wa ndi ñheꞌ̱be ya meximhai̱ yotꞌa
yá ne nꞌandi mö hö, ne nꞌandi hinꞌö.

18 Jö hingi yotꞌa ár ne, jange nuje nꞌehe hindi möñhe hö ne hinꞌö.
19 Ngetho ár Tꞌu̱ Jö ar tsi Hmu Hesukristo, nöꞌö togo da daṯꞌahe majöni, nuga, ar

ku Silbano ne ar ku Timoteo, nunar tsi Hmunu̱ hingi yotꞌa ár ne. Hár mꞌu̱inu̱, ka
daṯkagihu̱nu̱ nöꞌö majöni.

20Ngetho hár te ar tsi HmuHesukristo, ka bi nhekinu̱ gatho yá ñhötꞌi Jö. Jange di eñhu̱,
hö njapꞌu̱, núꞌmu̱ di eꞌspabihu̱ ár nsu Jö.

21 Jö go bi zeṯkagihu̱ ma ñꞌemu̱ihu̱ hár ꞌñu ar tsi Hmu Hesukristo, ne bi hñuskagihu̱ ár

Hñö.
22 Ne njapꞌu̱ bi ꞌwegagihu̱ ngu yá meṯigihu̱ꞌö. Gehnu̱ ar Hñö da höñhu̱ ha ma mu̱ihu̱

ngu nꞌar ꞌbeṯꞌo ñhötꞌi, ne di toꞌ̱mhu̱ ga höñhu̱ xog̱e mꞌef̱a.
23Ha nuga hinxta thopꞌu̱tho Nkorinto, ngetho di tsu ga zoꞌahu̱ ntsꞌeḏi, ne ga tsoṯꞌa ri

mu̱ihu̱. Jö pödi di mönga majöni, ne di etꞌa made ma te hindi kate.
24Hindi nehe ga jaꞌahe gi ñꞌemu̱ihu̱ ngu di neje. Nöꞌö di nehe, ga fax̱ꞌahe gi peꞌ̱su̱ ar

johya, ngetho di pöhe xi nzeḏi ri ñꞌemu̱ihu̱.
2

1 Jange nupya xta beni hinga pengi ga mapꞌu̱ ga jaꞌahu̱ da zoṯꞌa ri mu̱ihu̱.
2Ngetho nuꞌmu̱ da zoṯꞌa ri mu̱ihu̱, togo da hubga ma mu̱i ꞌmu̱. Hage hingo nuꞌu̱ togo

xta tsoṯꞌwa yá mu̱i.
3Núꞌmu̱ nda otꞌahu̱, da japꞌu̱ ndi honi gi jaju̱ ga njohya xka tsom̱pꞌu̱, hinge gi jaju̱ da

du ma mu̱i. Di kax̱mbeni, nuꞌmu̱ di johya, gi johyahu̱ nꞌehe.
4 Ngetho xa mi tuka ma mu̱i ne ndi zoni núꞌmu̱ da otꞌahu̱ mꞌeṯꞌo. Hinge ndi ne nga

tsoṯꞌa ri mu̱ihu̱, ndi ne ngi pöhu̱ xa di pes̱ꞌahu̱ nꞌar döta mhöte.
Ar Pablo pumbabi nöꞌö togo xki ntsꞌoki

5 Ha nuꞌmu̱ ja nꞌa togo xi jakagi xi du ma mu̱i, hinge xi jakaseg̱a. Tsa̱ ga möñhu̱ xi
zu̱ꞌahu̱ nꞌa tsi tu̱i nꞌehe, hindi ne ga eñhu̱ thota ár nzey̱e.̱

6Hñöjwu̱, di za̱ ár mfei̱ nöꞌö togo nzey̱eꞌ̱ihu̱ ga kuhu̱.
7Ha nupya mahyoni gi pumbabihu̱ ne hñuꞌmbabi ár mu̱i, yo ma da du ar tsꞌoni.
8 Jange di aꞌ̱ahu̱ gi uthwu̱ manꞌagi da hyandi gi peꞌ̱sfu̱ ar mhöte.
9Da otꞌahu̱ nor heꞌ̱mi nꞌehe, ndi ne nga pödi ha gi oẖu̱ gatho nöꞌö di xiꞌahu̱, wa hinꞌö.
10Ne nöꞌö togo gi pumbabihu̱, nuga nꞌehe. Hö, nuga xta pumbabi nuꞌmu̱ di jamhö te

ga pumbabi. Xta japꞌu̱ di honga ri ñhohu̱ hár nthandi ar tsi Hmu Hesukristo.
11 Ne njapꞌu̱ hinga xojwu̱ ar ꞌñu ar tsꞌondöhi. Di pöhu̱ honga hanja da ku̱tꞌa ya

tsꞌomfeni.
Ar Pablo xa mi tupa ár mu̱i mi ꞌbu̱hnu̱ Ntroa

12Núꞌmu̱ nda tsoṉu̱ Ntroa nga mömbahmö ár hoga mhö ar tsi Hmu Hesukristo, da nu
xki xogagi ar goxthi.

13Mödi xa mi tuka ma mu̱i, ngetho hinda ntheꞌ̱benu̱ ma tsi ku Tito. Jange da ñꞌeꞌbe ya
ku, ne da ju̱ ar ꞌñu da ekwa har hai̱ Nmasedonia.

Nuꞌmu̱ di ꞌbu̱hwihu̱ ar tsi Hmu Hesukristo, hyaxꞌmu̱ di tötehu̱
14 Jamödi Jö jakagihu̱ hyaxꞌmu̱ ga ntötehu̱, ngetho di ꞌbu̱hwihu̱ ar tsi Hmu Hesukristo.

Ne hagatho di ñꞌuhu̱ nunar hoga mfödi, ngu nꞌar hogañu̱ni habu̱ gatho tsoṉi.
15 Jö nugagihu̱ di peꞌ̱sfu̱ ár hogañu̱ni ar tsi HmuHesu, di nxañhu̱madedanuꞌu̱ ximpoẖo̱

ne nuꞌu̱ hinxi mpoẖo.̱
16Nuya xi mꞌeḏi tsaꞌ̱u̱ ngu nꞌar ñu̱ni hote, ha nuya xi mpoẖo,̱ ngu nꞌar ñu̱ni umba ar

te. Togo tsaẖmö da ꞌyoṯꞌa nuya ꞌbef̱iyu̱.
17 Nuje hindi paṯhwe ár mhö Jö, ngu oṯꞌa nzey̱e̱ honi da dö ar bojö. Nuje xintꞌaxi

ma mfenihe di möñhe nöꞌö ꞌrakagihe Jö, ngetho di pöhe di ꞌbu̱he hár nthandiꞌö, ne di
ꞌbu̱ꞌbehe ar tsi Hmu Hesukristo.

3
Yá ꞌbeg̱ogihe Jö di möñhe ar ꞌraꞌyo nkohi

1 Hage di hoñhe manꞌagi gi numañhogihe. Wa di hoñhe ga hösꞌahe nꞌar heꞌ̱mi di
ñömañhogihe, ne xka poṉ̃he gi ꞌrakagihe nꞌa ngu oṯꞌa nu maꞌra.

2 Geseꞌ̱ihu̱ ngu ma heꞌ̱miꞌihe xi thuska ha ma mu̱ihe, gehnu̱ to gatho pödi ne gatho
nehe.

3Njapꞌu̱ nheki ngu yá heꞌ̱miꞌihu̱ ar tsi Hmu Hesukristo, xi tꞌeṉkꞌa ha ma ꞌyeẖe. Hinge
hoṉse̱ xi tꞌotꞌi, pew̱i ár Hñö Jö. Hinge ha ya nxindo, ha yá mu̱i ya jöꞌi.

4Xta möñhe njapꞌu̱ ngetho di kax̱mbenihe di ꞌbu̱ꞌbehe xiñho Jö, fax̱kagihe ar tsi Hmu
Hesukristo.

5Hinge di beñhe xa di peꞌ̱se ar tsꞌeḏi te gatho ga oṯhe. Jö go ꞌrakagihe ar tsꞌeḏi ga peẖe
nunar ꞌbef̱inu̱.

6 Geꞌö togo bi hñuxkagihe, ne bi ꞌrakagihe ar tsꞌeḏi ga mpeẖe har ꞌraꞌyo nkohi. Hinge
di teṉ̃he ya ꞌbep̱ate xi tꞌotꞌi, gese̱ ár Hñö Jö otkagihe ar ꞌñu. Ngetho ya ꞌbep̱ate tsixkagihu̱
har ndöte, ha nunár Hñö Jö ꞌrakagihu̱ ar te.

7Ha nuꞌmu̱ nuya ꞌbep̱ate bi tꞌuni xki tꞌotꞌa ha ya nxindo, xami peꞌ̱sa ár nsu, jange nuya
me Israel himi tsa̱ nda hyandwa ár hmi ar Moise xa mi hyatsꞌi, mödi mꞌef̱a ma nda the
xog̱e,

8 tenguhmö ár döta ár nsu ar ꞌraꞌyo nkohi pep̱ya ár Hñö Jö.
9Ngetho nuꞌmu̱ nuya ꞌbep̱ate tsixa har ꞌbex̱ui ya jöꞌi, bi tꞌunga mi nhekiwi ar nsunda,

xa töte ár nsunda ar ꞌraꞌyo nkohi, japi da mꞌu̱ xiñho ya jöꞌi hár nthandi Jö.
10Nuya ꞌbep̱ate mi peꞌ̱shmö ár nsu, hingi tsa̱ da ñhuxkwi ár nsu nunar ꞌraꞌyo nkohi.
11Ngetho nuꞌmu̱ nöꞌö thege bi meꞌ̱sa ár nsu, tenguhmö ár nsu nöꞌö hindama da thege.
12Ngetho di peꞌ̱se nꞌar döta ndoꞌ̱mi, jange hindi ntsuhe ga möñhe ar hoga mhö.
13Hindi ñheꞌ̱behe ar Moise togo mi koꞌma ár hmi, ne njapꞌu̱ nuya me Israel hinge nda

hyanda hanja nda the nunar hyatsꞌi xki thutsꞌi nda thege.
14Ha nuyá mfeniꞌu̱ bi jotꞌi, ne nuya payu̱ núꞌmu̱ néꞌu̱ ar nkohi mi ja mamꞌeṯꞌo, jotꞌatho

yá da.̱ Ngetho hoṉse̱ ar tsi Hmu Hesukristo tsa̱ da hñökwabiꞌu̱ ar dutu kotwabi yá hmi.
15Njapꞌu̱tho nuya payu̱, núꞌmu̱ néꞌu̱ ár tꞌofo ar Moise, wande nunar dutunu̱ kotwa yá

mfeni.
16Ha nu xta ñꞌemu̱i ar tsi Hmu, da da̱ ar dutu kotwa yá da.̱
17Ngetho ar tsi Hmu geꞌö ar Hñö, ne nuꞌu̱ togo peꞌ̱spa ár Hñö Jö, hinte ja te kotꞌi.
18 Nuju̱ hinte kobgagihu̱ ma daẖu̱. Di hanthwu̱ ár nsunda ar tsi Dada ngu ha nꞌar

ñhe. Ne ár Hñö Jö ꞌyo di paṯkagihu̱ di hñuxa ár nsunda ha ma mꞌu̱ihu̱, ne ga tsoṉ̃hu̱
di hñöxkagihu̱ ar tsi Hmu.

4
1 Jange nuje hindi wenthe di peẖe nunar ꞌbef̱i xi hwëgagihe Jö.
2Hindi mpej̱e ntꞌögitho, hindi ntsaj̱e. Hindi oṯhe xi ntsꞌogagihe, hindi paṯhwe ár mhö

Jö. Nöꞌö di peẖe, di uhe ár mhö Jö majöni ha ma mꞌu̱ihe, gehnu̱ numañho ya jöꞌi di oṯhe
hár nthandi Jö.

3 Ha nuꞌmu̱ ꞌra xi tꞌökwabi, hingi tsa̱ da bö ar hoga mhö di möñhe, gehyu̱ di ma da
mꞌeḏi.

4Ar tsꞌondöhi togo ar ndö nuya ngöxapayu̱, xi gotꞌwa yá da̱ nuꞌu̱ hingi ne da gamfi. Ne
njapꞌu̱ hinda zu̱twa ár hyatsꞌi ar hoga mhö utwa ár nsunda ar tsi Hmu Hesukristo, togo
di hñöxa Jö ar tsi Dada.

5 Nuje hindi noṉ̃hese̱ ma mꞌu̱ihe. Nöꞌö di peẖe, di ꞌyoñhe ar mhö, di eñhe nunar tsi
Hmu Hesukristo gehnu̱ ar Hmu, ne nuje ngu ri ꞌbeg̱ogihe. Di oṯhe njapꞌu̱ ngetho di pef̱e
ar tsi Hmu Hesukristo.

6Ngetho Jö togo bi japa ar ñotꞌi nda hyaꞌsa madedar ꞌbex̱ui, go bi xoga ma mfenihu̱ ga
hanthwu̱ ár nsunda Jö nheki hár hmi ar tsi Hmu Hesukristo.

Hyaxꞌmu̱ ga ꞌbu̱hu̱ har ñꞌemu̱i
7Nunar döta mꞌeṯsꞌinu̱ xi ꞌrakagihu̱ Jö, jwata ha ma ndoꞌyohu̱ ngu nꞌar tsi tsꞌoi̱boẖai̱.

Ne njapꞌu̱ da nheki nunar döta tsꞌeḏinu̱ go unga Jö, hingo ma tsꞌeḏiseẖu̱.
8Nuje di pef̱e ar tsi Hmu, xa xi ntsꞌibgagihe, mödi tsaḏa ga ꞌñöñhe. Nꞌandi hindi pöhe

te ga peẖe, ne hindi ꞌbeẖe ar tsꞌeṯi.
9Njukagihe, ha hingi kꞌatꞌa togo da max̱kagihe. Tꞌeṉtkꞌathogihe, mödi hinxi nhwatk-

agihe.
10Habu̱ gatho di ꞌyohe, di ñꞌeṉthe ár ndöte ar tsi Hmu Hesukristo, di hoñhe da nheki

ha ma ndoꞌyohe ár teꞌö.

11 Nuya di ꞌbu̱he, hyaxꞌmu̱ di eṉthe ma tehe da tho, ngetho di teṉ̃he ar tsi Hmu
Hesukristo. Ne nunár te ar tsi Hmu da nheki ha ma ngöxandoꞌyohe.

12Nuje di ntox̱e ar ndöte di hösꞌahe ar hogamhö, ha nuꞌahu̱ gi höñhu̱ ar te hinda götsꞌi.
13 Ngu enga har Tꞌofo: Da ñꞌemu̱i, jange da ñö. Nuje nꞌehe di peꞌ̱se nunar mfeninu̱,

jange di möñhe nunar mhönu̱, ngetho di ñꞌemu̱ihe.
14Di pöhe, nuna togo bi gu̱xa har ndöte ar tsi HmuHesukristo, ma da gu̱xkagihu̱ nꞌehe

mahyeg̱i ngu bi gu̱xa ar tsi Hmu, ne da ꞌbaḇgagihu̱ mahyeg̱i habu̱ bi ꞌbaꞌ̱ö.
15Ngetho nuya thogiyu̱ di thohe, da thohe di hoñhe ri ñhohu̱, ne da zu̱ma nzey̱e̱ nunár

nhwëki Jö. Njapꞌu̱ di nzey̱e̱ togo di umba njamödi Jö, ne di nsundabi nꞌehe.
16 Jange hingi wentꞌa ma ñꞌemu̱ihu̱. Mödi nunar ndoꞌyonu̱ di hanthu̱ thege, ha nunu̱

mbo ha ma mu̱ihu̱, ꞌyo di nꞌaꞌyo hyaxꞌmu̱.
17Ngetho nuna nꞌa tsi tu̱i ya ntꞌu̱tsa di thohu̱, fax̱kagihu̱ da hñuxa nunar döta nsunda

toḇgagihu̱.
18 Hindi huxa ma daẖu̱ nuya te tsa̱ ga hanthu̱wa, ngetho nuyu̱ ma da thege. Nuju̱ di

huxa ma daẖu̱ nuꞌu̱ hingi nheki ne hiñhamꞌu̱ ma da thege.
5

1 Di pöhu̱, nu xta nhwata nunar ndoꞌyonu̱ ngu nꞌar ngu di ꞌbu̱hu̱wa har ximhai̱, ma
da tꞌakagihu̱ manꞌar ngunu̱ mhetsꞌi, hinxi hoka nꞌar ñꞌoẖo,̱ xi hokase̱ Jö, ne hiñhamꞌu̱ da
thege.

2 Jange nuya payu̱ di ꞌbu̱thu̱ har ngunu̱, di göꞌsu̱ di toꞌ̱mhu̱ da thetkagihu̱ ar ꞌraꞌyo ngu
bi janu̱ mhetsꞌi.

3Njapꞌu̱ ma da thetkagihu̱ nꞌar ꞌraꞌyo he, hinge ga ꞌbu̱hu̱ tsi nthem̱fotho.
4 Ngetho nuꞌu̱ di ꞌbu̱hu̱ ha nunar ngunu̱, tupka ma mu̱ihu̱ di zoñhu̱. Hindi nehu̱ da

thömgagihu̱ ma dutuhu̱. Nöꞌö di nehu̱, da thetkagihu̱ nꞌar ꞌraꞌyo. Ne nunar ꞌraꞌyo ndoꞌyo
ngu nꞌar dutu hiñhamꞌu̱ da thege, da goꞌma nöꞌö manꞌa thege.

5 Nöꞌö togo bi hyógagihu̱ nga thohu̱ njanu̱, gehnu̱ Jö. Ne xi ꞌrakagihu̱ ár Hñö, xi
ꞌbeṯꞌogihu̱, ne njapꞌu̱ di pöhu̱ ga höñhu̱ xog̱e mꞌef̱a.

6 Jange hyaxꞌmu̱ di johya di ndoꞌ̱mhu̱. Ne di pöhu̱, nuꞌmu̱ di ꞌbu̱thu̱ ha ma ndoꞌyohu̱,
hindi ꞌbu̱hwithohu̱ ar tsi Hmu.

7Nuju̱ hindi teṉ̃hu̱ nöꞌö di hanthu̱, di teṉ̃hu̱ nöꞌö hindi hanthu̱, hoṉse̱ di ñꞌemu̱ihu̱.
8Nuju̱ di ndoꞌ̱mhu̱, jange xa di nemhöhu̱ ga heẖu̱ nunar ndoꞌyonu̱, ne ga ꞌbu̱hwihu̱ ar

tsi Hmu.
9 Jange ma ga umba ma mu̱ihu̱ ga oṯhu̱ nöꞌö neꞌö, wa hindi ꞌbu̱hwithohu̱, wa gar

ꞌbu̱hwihu̱nu̱.
10 Ngetho mahyoni gatho ma ga ꞌbaẖu̱ da hñöskagihu̱ majöni ar tsi Hmu Hesukristo.

Ne ga höñhu̱ ma nthöhöhu̱ nꞌa ngu nꞌa tengu xta mpeẖu̱ núꞌmu̱ ndi ꞌbu̱thu̱ har ndoꞌyo.
Ar ꞌbef̱i ñhogamu̱i

11 Nuje di tsufe Jö, jange di umba ma mu̱ihe ga pomfe yá mu̱i ya jöꞌi. Jö pödi xiñho
tema di peꞌ̱se ha ma mu̱ihe, ne di kax̱mbenihe njapꞌu̱ gi pökagihe nꞌehe.

12Hindi hoñhe gi numañhogihe manꞌagi. Nöꞌö di nehe, gi ꞌñeskagihe ma nsuhe. Ne gi
peꞌ̱su̱ tema gi thöthwu̱ nuꞌu̱ exase̱ yá nsu, nete nöꞌö oxta mañö, hingi japamasu nöꞌö di
ꞌñe mbo.

13Nuꞌmu̱ xta ꞌbe̱ ma mfenihe, di oṯhe di nsundahe Jö. Ha nuꞌmu̱ di benthe, di pep̱ꞌahe
di hoñhe ri ñhohu̱.

14Gatho nöꞌö di oṯhe, di jahepꞌu̱ ngetho ár mhöte ar tsi Hmu tökagihe. Di pöhe, nuꞌmu̱
bi du nꞌa poṯa gatho, poṉtho bi du gatho nꞌehe.

15Nöꞌö bi du bi poṯa gatho, ne nuꞌu̱ togo tetho, hinda mꞌu̱i da ꞌyoṯꞌa nöꞌö neꞌu̱. Da mꞌu̱i
da mep̱a nöꞌö togo bi du, ne bi mengi bi nte bi döpa ár ñhoꞌu̱.

16 Jange nupya dimapꞌu̱, hinga ma ga hanthu̱ maꞌra ngu bense̱ ya jöꞌi. Hinga hanthu̱
njapꞌu̱ ar tsi Hmu Hesukristo, mödi xta pöhmöhu̱ ngu benga ya jöꞌi.

17Nöꞌö togo ꞌbu̱hwi ar tsi HmuHesukristo, xi nꞌaꞌyo ár te. Nunarmꞌu̱i mi ꞌbu̱mahamꞌu̱,

xi thogi, ne xi meꞌ̱sa nꞌa maꞌraꞌyo.
18Gathoyu̱ xi ꞌraju̱ Jö, togo ba tsigagihu̱ nga ñhogamu̱iwihu̱ꞌö hár te bi unga ar tsi Hmu

Hesukristo. Ne xi ꞌrakagihu̱ ar ꞌbef̱i ga xifu̱ maꞌra da ñhogamu̱iwi Jö nꞌehe.
19 Ga möñhu̱, Jö xi ñhogamu̱iwi ya jöꞌi hár te bi unga ar tsi Hmu Hesukristo, ne hingi

tsꞌiꞌspa ntꞌofo yá tsꞌoki. Ne xi zogagihu̱ ar ꞌbef̱i ga jafu̱ da nu̱nga nunarmhönu̱ ñhogamu̱i.
20Nuje dar mꞌeẖnihe di poṯhe ar tsi Hmu Hesukristo, ne poṉtho Jö go zoꞌahu̱. Jange di

xiꞌahu̱ hár thuhu ar tsi Hmu Hesukristo: Ñhogamu̱iwihu̱ Jö.
21Nöꞌö togo himbi ꞌyoṯꞌa ar tsꞌoki, bi thandi ngu ar tsꞌokte, njapꞌu̱ bi poḵagihu̱. Ne nuju̱

ndar tsꞌoktehu̱, bi thangagihu̱ hintema tsꞌoki di tuhu̱ hár nthandi Jö, ngetho di ꞌbu̱hwihu̱
ar tsi Hmu Hesukristo.

6
1Nuje ngu yá max̱tegihe ar tsi Hmu, di xiꞌahe hingi fes̱fu̱ ya ñho xi hwëkꞌahu̱ Jö.
2Ngetho ngu enga har Tꞌofo:

Ha ya hoga pa xta ox̱ꞌaꞌi,
ne xta fax̱ꞌaꞌi har pa mpoẖo.̱

Ha gi oẖu̱, gehnu̱ ar hoga papya, ne ar pania ar pa mpoẖo.̱
3 Di ntsuñhe hinto di nehe ga jafe da mfetsꞌe, ne njapꞌu̱ hinto di peꞌ̱sa te da ñömañꞌu̱

ma ꞌbef̱ihe.
4Nöꞌö di peẖe, di umba ma mu̱ihe da nheki yá ꞌbeg̱ogihe Jö. Di peꞌ̱se ar tsꞌeṯi di thohe

ya thogi. Te gatho di kꞌathe, di thohe ya dumu̱i.
5Di thohe yamfei̱, njokagihe ha ya faḏi. Hexkathogihe ya jöꞌi ꞌbu̱tho da hyogagihe. Xa

di thohe ar ꞌbef̱i, di a̱ ma tꞌöhöhe, di thohe ar thuhu.
6Nhekitho yá ꞌbeg̱ogihe Jö ngetho di ꞌbu̱he nꞌarmꞌu̱i xintꞌaxi. Xta ꞌñuhe ar hogamfödi

xi tꞌaje, xta peꞌ̱sfe ar tsꞌeṯi maꞌra, ne di ꞌbu̱he ga fax̱e togo honi. Tsixkagihe ma mfenihe
ár Hñö Jö, ne di peꞌ̱se nꞌar mhöte hingi oxta mañö.

7Di möñhe ar mhömajöni. Jö ꞌrakagihe ar tsꞌeḏi ne ar hogamu̱i, fax̱kagihe habu̱ gatho
ga ntötehe.

8 ꞌRa eskagihe ma nsuhe, maꞌra nugagihe hinter mꞌeḵagihe. Ñhömañꞌu̱gihe ne
ñhömañhogihe. Nhugagihe ngu dar nemhñöhe, ha di möñhe nöꞌö majöni.

9Nhugagihe ngu ya nꞌañꞌo, mödi fökagihe. Nꞌandi ya ꞌbu̱tho da thoje, ha di ꞌbu̱the. Xa
di thohe ya mfei̱, ne hinxi thogathogihe.

10Di thohe ar dumu̱i, ha hingi tsay̱a̱ ma johyahe. Di ꞌbu̱he ngu nꞌar tsi hyoya, mödi di
hemfe ya ñho maꞌra. Wande hinte di peꞌ̱se, ha go ma meṯihe gatho.

11 Tsi kuhu̱ me Nkorinto, xta xiꞌahe xiñho gatho, ne xta kwatꞌahe ha ma mu̱ihe.
12 Nuje hindi kothe ma mu̱ihe ga möꞌahe, ha nuꞌahu̱ hö, xka kothu̱ ri mu̱ihu̱ gi

mökagihe.
13Njanu̱ gi koꞌskagihe, xoju̱ ri mu̱ihu̱ gi mökagihe. Di xiꞌahu̱ njapꞌu̱ ngu ma bötsiꞌihu̱.
Ár ngugihu̱ Jö togo hö ar te

14Yo gi nthöskwihu̱ ya jöꞌi hingi ñꞌemu̱i. Ngetho, hage ntsixkwi ar ñho nöꞌö hingi ho.
Wa tsa̱ da mꞌu̱ nꞌatꞌwu̱ ar ꞌbex̱ui ne ar hyatsꞌi.

15Hage ja te ntsixkwi ar tsi Hmu ne ar tsꞌondöhi. Wa tema di hñöxkwi nꞌar gamfi ne
nöꞌö hingi ñꞌemu̱i.

16Ár nijö Jö hingi tsa̱ da nthöskwi yá nijö ya tsita empꞌö. Ha nuju̱ yá nijögihu̱ Jö togo
hö ar te. Ngu bi ꞌñenö:
Ma ga ꞌbu̱ꞌbe, ne ma ga ꞌyoꞌbegaꞌu̱.
Ne da hyandgagi yá Jögi,
ne nuga ma ga nu ngu ma bötsi.

17 Jange enga ar tsi Hmu:
Poṉ̃hu̱ hyeẖu̱pꞌu̱,
yo gi thaṉ̃hu̱ nöꞌö hingi ho,

ne ga tsiꞌahu̱ manꞌagi.
18Ne gi ꞌñengagihu̱ ri Dadagihu̱,
ne nuꞌahu̱ ga eñꞌahu̱ ma tꞌu̱ꞌihu̱ ne ma tꞌinxuꞌihu̱,
enga njapꞌu̱ ar tsi Hmu togo peꞌ̱sa gatho ar tsꞌeḏi.

7
1Tsi kuhu̱, ngetho Jö xi ꞌrakagihu̱ nuya ñhötꞌiyu̱, ma ga heẖu̱ gatho nöꞌö japa da tsꞌoka

ma ndoꞌyohu̱ ne ma mfenihu̱, ne ga ꞌbu̱hu̱ nꞌar hogamꞌu̱i ngetho di tsufu̱ Jö.
Ar Pablo bi njohya mi bödi xki ꞌyo̱tꞌwa yá ntso̱ꞌmi ya me Nkorinto

2Peꞌ̱skagihe ar mhöte. Hinto xta oṯꞌwabihe ar tsꞌomꞌu̱i, hinto xta tsꞌokwa ár mfeni, ne
hinto xta kahe.

3 Hindi xiꞌahe njapꞌu̱ ngetho di ne ga tsu̱ꞌahe. Ngu xta xiꞌahe mꞌeṯꞌo, xa di möꞌahe.
Nuꞌmu̱ di ꞌbu̱he wa ga tuhe, hinga heḵꞌahe di möꞌahe.

4 Nuga hinte di peṯsꞌi te ga koṉ̃ꞌahu̱, di esꞌa ri nsuhu̱, gehnu̱ hubga ma mu̱i, ne xa di
johya madeda ya thogi di thohe.

5Ngetho xa majöni núꞌmu̱ nda tsoẖewa Nmasedonia, hinte da peꞌ̱se ar tsay̱a,̱ ngetho
habu̱ gatho ndi thohe ya dumu̱i. Nuya himi jamfimi ju̱sje ar hñö, ha nu har nijö mi tuka
ma mu̱ihe ya ku.

6Hoṉse̱ Jö togo huꞌmba yá mu̱i nuꞌu̱ ja te tupa yá mu̱i, bi hñubga ma mu̱ihe mi zo̱ ar
ku Tito.

7Hinge hoṉse̱ da njohyahe mi zoẖo.̱ Bi jakagihe da njohyahe, bi metkagihe hanja ga
jafu̱ bi njohya. Ne bi xikagihe hangu gi mökagihu̱ ngi zoñhu̱ ngi hongagihu̱, ne njapꞌu̱ bi
jakagi bi hñuxa ma johya.

8 Ngetho mödi da tsoṯꞌahu̱ ri mu̱ihu̱ har heꞌ̱mi da peṉ̃ꞌahu̱, hinte tuka ma mu̱ipya,
ngetho da pödi da tsoṯꞌa ri mu̱ihu̱ ꞌra ya tsi pa.

9 Ha nupya di johya, hinge núꞌmu̱ da pödi bi zoṯꞌa ri mu̱ihu̱. Di johya ngetho nunar
nzoṯꞌamu̱i bi jaꞌahu̱ ga ꞌyoṯhwu̱ ár ntsoꞌ̱mi. Bi du ri mu̱ihu̱ ngu numañho Jö, ne njapꞌu̱
hinto da tsꞌokꞌahe.

10Ngetho nunar dumu̱i numañho Jö, tsixkagihu̱ ga oṯhwu̱ ár ntsoꞌ̱mi ne ga mpoẖu̱, ne
hinga möñhu̱ mꞌef̱a hinda oṯhu̱ xiñho. Nunar dumu̱i tsas̱e̱ ya jöꞌi, hoṉse̱ tsixa har ndöte.

11 Ha nuꞌahu̱ xi zoṯꞌa ri mu̱ihu̱ ngu ne Jö. Njanu̱ xi max̱ꞌahu̱ ga umba ri mu̱ihu̱ nöꞌö
ngi oṯhu̱, ne ga ñöngagihu̱. Bi jaꞌahu̱ bi mbo̱ ri kweẖu̱ ne ga peꞌ̱su̱ ar ntsu. Mꞌef̱a ngi ne
ngi hyandgagihu̱, ne ga umfu̱ ár mfei̱ togo xki ꞌyoṯꞌa ar tsꞌoki. Gathoyu̱ nheki ga umba ri
mu̱ihu̱ ga ꞌyoṯhu̱ xiñho.

12 Núꞌmu̱ da peṉ̃ꞌahu̱ nunar heꞌ̱minu̱, hinge hoṉse̱ ndi benga nöꞌö togo bi ꞌyoṯꞌa ar
tsꞌoki, ne nöꞌö togo bi ntsꞌokwabi. Ndi ne ngi pöhu̱ hangu tupꞌa ri mu̱ihu̱ gi bengagihe
hár nthandi Jö.

13 Jange nu nda pöhe ga njohyahu̱, bi hñubga ma mu̱ihe. Ne xa da njohyahe nda
hanthwe ár johya ar ku Tito. Núꞌmu̱ mi zoṉ̃ꞌahu̱ bi hñuxa ár tsꞌeḏi.

14 Núꞌmu̱ nda esꞌahu̱ ri nsuhu̱ ndi petwa ar Tito ri mꞌu̱ihu̱, hinxta ꞌbe̱ ma tsa.̱ Gatho
nheki majöni, njangu majöni gatho nöꞌö xta xiꞌahu̱. Bi njapꞌu̱ nöꞌö da xipa ar ku Tito
nꞌehe.

15Ne hyaxꞌmu̱ huxa nunar mhöte pes̱ꞌahu̱, núꞌmu̱ benga hanja ga ꞌyoꞌ̱thu̱ ne hanja xa
ga numansuhu̱.

16Di johya ngetho di kax̱mbeni gi oṯhu̱ xiñho gatho.
8

Ar mfa̱tsꞌi mꞌem̱pa ya ku
1Tsi kuhu̱, di ne gi pöhu̱ nuya ñho xi hwëkwa Jö nuya nijö ꞌbu̱kwa Nmasedonia.
2Mödi xi thohyu̱ nzey̱e̱ ya ntꞌu̱tsa, xa xi meꞌ̱sa nzey̱e̱ ar johya. Nemödi xa ya tsi hyoya,

xa xi unga yá mfaṯsꞌi.

3 Di dam̱ajöni go bi neseꞌ̱u̱ nda unga yá mfaṯsꞌi ngu bi max̱a yá tsꞌeḏi, ne xi unga xa

nzey̱e̱ ngu xi zu̱ yá tsꞌeḏi.
4 Xa bi ꞌyaḵagihe ar möte nga umfe ar seḵi nda mfax̱te ha nunar ñhonu̱ tꞌoṯꞌwa ya

gamfi.
5Hinge ndi toꞌ̱mhe njapꞌu̱. Mꞌeṯꞌo bi ꞌyeṉtꞌa xog̱e yá te nda mep̱a ar tsi Hmu, ne mꞌef̱a

bi ꞌyeṉtꞌa yá ꞌbef̱i ha ma ꞌyeẖe, ngetho njapꞌu̱ mi ne Jö.
6 Jange xta af̱e ar ku Tito, da mapꞌu̱ da xiꞌahu̱ gi jwathu̱ gi munsu̱ nunar mfaṯsꞌinu̱

nhwëkwabi ya tsi ku, gehnu̱ ma yapa xki du̱mꞌö.
7Ngetho gatho gi ꞌbu̱hu̱ xiñho: xa gi peꞌ̱su̱ ri jamfihu̱, gi pöhu̱ te gi möñhu̱, gi pöthwu̱

ár mhö ar tsi Hmu, xa gi ne gi pef̱u̱ Jö, ne xa gi mökagihe. Umba ri mu̱ihu̱ gi hwëkwabihu̱
maꞌra.

8 Hindi ꞌbep̱ꞌahu̱. Hoṉse̱ di xiꞌahu̱ nuyá hogamu̱i maꞌra, ne ga nu ha majöni tsitꞌa ri
mu̱ihu̱ gi möhu̱ maꞌra.

9 Ngetho gi pöhu̱ te xi hwëgagihu̱ ma tsi Hmuhu̱ Hesukristo. Mödi mi peꞌ̱sa xog̱e, bi
ñhoya, ha nuju̱ ndi ñhoyahu̱, dá peꞌ̱su̱ xog̱epya.

10Di ne ga xiꞌahu̱, xiñho gi jwathu̱ nunar ꞌbef̱i ga du̱ꞌmhu̱ ma jey̱e.̱ Nuꞌahu̱ hinge hoṉse̱
ga beñhu̱, ga njohya ga du̱ꞌmhu̱ ga ꞌyoṯhu̱.

11 Jange jwathu̱ nunar ꞌbef̱i. Njangu ngi nehu̱ ngi ꞌyoṯhu̱, njapꞌu̱ gi nehu̱ gi jwathu̱
nꞌehe, ngu nda zu̱ꞌahu̱ ri tsꞌeḏihu̱.

12Nuꞌmu̱ xa majöni gi nehu̱ te gi uñhu̱, Jö numañho gi uñhu̱ nöꞌö gi peꞌ̱su̱. Hingi aꞌ̱ahu̱
nöꞌö hingi tsu̱ ri tsꞌeḏi gi uñhu̱.

13Yo ma gi beñhu̱ di japꞌu̱ di honi da mꞌu̱ xiñho ꞌra, ne nuꞌahu̱ gi thohu̱ ar kꞌatꞌi.
14Di nega, nuya gi peꞌ̱su̱ ya ñho nuya payu̱, da tsa̱ gi fax̱u̱ nuya hinte peṯsꞌi. Ne mꞌef̱a

di peꞌ̱syu̱, ne da tsa̱ da max̱ꞌahu̱ habu̱ gi kꞌathu̱ nꞌehe, ne gatho gi ꞌbu̱hu̱ mahyeg̱i.
15 Jangu enga har Tꞌofo: Nöꞌö togo bi go nzey̱e,̱ himbi bongwabi, ha nöꞌö bi go txꞌu̱tho,

himbi kꞌatꞌwi.
16 Jamödi Jö bi umba ar ku Tito ar mhöte mahyeg̱i ngu nöꞌö di pes̱ꞌahu̱.
17Majöni da af̱e armötema nda kꞌösꞌahu̱, mödi mi nese̱ ndamapꞌu̱, ngetho xamöꞌahu̱.
18Ne di peṉ̃he da mew̱i ar Tito nꞌar ku togo eꞌspa ár nsu gatho ya nijö habu̱ xa mönga

ar hoga mhö.
19Hinge hoṉse̱ ar ꞌbef̱inu̱ xi tꞌumbabi. Nuya nijö bi hñutsꞌi ga meꞌ̱behe ga ꞌyohe ar ꞌñu,

gar möhe ma ga tsohe nunar mfaṯsꞌinu̱. Nuna di heñhe di nsundahe ar tsi Hmu, ne da
nheki ma hogamu̱ihu̱.

20Njapꞌu̱ hinda tsa̱ togo da ñömañꞌu̱gihe nunar döta mfaṯsꞌinu̱ o ha ma ꞌyeẖe.
21Di umfe ma mu̱ihe ga oṯhe xiñho ar ꞌbef̱i hár nthandi Jö ne ha yá nthandi ya jöꞌi.
22Di peṉ̃ꞌahe ñꞌowiꞌu̱ manꞌar ku, xta hanthe ha ya ꞌbef̱i xta umfe xi umbármu̱i xi mep̱a

Jö. Ne nupya xi hñuxa ár tsꞌeḏi, ngetho kax̱mbeni gi fax̱tehu̱.
23Nor ku Tito gehnu̱ma ñꞌohu̱ nemamax̱te di pep̱ꞌahe. Ha numaꞌra ya ku go ximeẖna

ya nijö da hñösꞌahu̱ ar nzeṉgwa, ne njapꞌu̱ da ꞌñeꞌspa ár nsu ar tsi Hmu Hesukristo.
24Utwabihu̱yu̱ ri mhotehu̱, ne njapꞌu̱ da hyanda ya nijömajöni nöꞌö di esꞌahu̱ ri nsuhu̱.

9
1Hingamahyoni ga pengi ga otꞌahu̱ ga bempꞌahu̱ nunarmfaṯsꞌi di pem̱pabihu̱ ya gamfi.
2Ngetho di pöhe xa gi ne gi mfax̱tehu̱, ne xta xipabihe ya ku me Nmasedonia. Jange

nuꞌu̱ xi njohya da uñꞌu̱ nꞌehe, ngetho da xife nuꞌahu̱ gar menguhu̱ Akaya, peꞌ̱sa nꞌa njey̱e̱
xa xka nehu̱ gi uñhu̱ ri mfaṯsꞌihu̱.

3 Nuꞌmu̱ xta peẖna ya ku da mꞌeṯꞌo, di ne ga tsu̱ꞌahe ngu xta esꞌahe ri nsuhu̱. Xka
möhepꞌu̱, xka ñhoju̱ ngu xta mö.

4 Ngetho nuꞌmu̱ ga meꞌ̱be ꞌra ya me Nmasedonia ne da diñꞌahu̱ hinxka ñhoju̱, ga ꞌbe̱
ma tsaẖe, ngetho xta möñhe xka ñhoju̱. Nuꞌmu̱ da njapꞌu̱ gi ꞌbeẖu̱ ri tsaẖu̱ nꞌehe.

5 Da beni mi mahyoni nga peṉ̃ꞌahu̱ xi mꞌeṯꞌo nuya kuyu̱, ma da nu ha xka jwathu̱ xka
johu̱ nunar mfaṯsꞌi xka ñöthu̱ ngi uñhu̱. Ne ngi ñhoju̱ gi uñhu̱ ngu nꞌar mfaṯsꞌitho, hinge
gi uñhu̱ ngetho di aꞌ̱ahe.

6 Getꞌö di xiꞌahu̱ ngu enö: Nöꞌö togo txꞌu̱tho potꞌi, txꞌu̱tho xofo nꞌehe. Ha nöꞌö potꞌa
nzey̱e,̱ nzey̱e̱ xofo nꞌehe.

7Nꞌa ngu nꞌa da unga ngu xi beni, hinto da hyoḵa nöꞌö uni, ne hinda uni ngetho njapi.
Jö mödi nuꞌu̱ togo johya uni.

8 Jö peꞌ̱sa ar tsꞌeḏi da hwëkꞌahu̱ gatho nöꞌö gi kꞌathu̱, ne da bonkꞌaꞌihu̱ gi ꞌyoṯhwu̱ ar
ñho maꞌra.

9Ngu enga har Tꞌofo:
Bi hyeni ne bi umba ya hyoya.
Nunár ñhogajöꞌi hiñhamꞌu̱ da thege.

10 Jö togo umba te da motꞌa ar motꞌi ne ꞌwinga togo ñuni, dá max̱ꞌahu̱ gi peꞌ̱su̱ nzey̱e̱
ar sofo, ne gi ñhogajöꞌihu̱ xa gi fax̱u̱ maꞌra.

11Nehinte gi kꞌathu̱, xa gi johyahu̱ gi uñhu̱ armfaṯsꞌi, nenjapꞌu̱maꞌra daumbanjamödi
Jö nunar mfaṯsꞌi di höꞌsfe.

12Ngetho nunar mfaṯsꞌinu̱ hinge hoṉse̱ fax̱a nuya gamfi tho ar kꞌatꞌi, njapꞌu̱ nzey̱e̱ ya
njamödi tꞌumba Jö.

13 Ha nunar ꞌbef̱inu̱, nzey̱e̱ da ꞌñeꞌspa ár nsu Jö núꞌmu̱ hantꞌaꞌihu̱ tengu gi oṯhwu̱ ár
hoga mhö ar tsi Hmu Hesukristo, ne hanja gi johyahu̱ gi fax̱u̱ꞌu̱ ne gatho nuꞌu̱ tho ar
kꞌatꞌi.

14Ne xa di möꞌahu̱ da ꞌyap̱a Jö da max̱ꞌahu̱, ngetho Jö xa xi hwëkꞌahu̱ nꞌar hogamu̱i.
15 Jamödi Jö, togo xi ꞌrakagihu̱ nꞌar ntꞌuni hingi tsa̱ ga möñhu̱ tengu ár döta.

10
Ar Pablo ñönga ár ꞌbef̱i

1Nuga dar Pablo, ne di aꞌ̱ahu̱ hár hogajöꞌi ne hár mhöte ar tsi Hmu Hesukristo, mödi
enga ꞌra núꞌmu̱ di ꞌbu̱pꞌu̱, di tseṯꞌathohu̱, ha núꞌmu̱ di ꞌbu̱ yapꞌu̱, xa tse̱ ma ne ga ñö.

2 Jange di aꞌ̱ahu̱ ar möte, yo ma gi jaju̱ ga ñö ntsꞌeḏi xka mapꞌu̱. Ngetho xta eḵwatho
nuꞌu̱ togo enö di oṯꞌathohe ngu benga ya meximhai̱.

3Mödi di ꞌbu̱hewa har ximhai̱, hindi peẖe ngu oṯꞌa ya meximhai̱.
4Ngetho ngu nꞌar ndogu di ntuñhe. Ha numa boj̱öhe hinge yá meṯi ya jöꞌi, peꞌ̱spa ár

tsꞌeḏi Jö da hwatwa yá tsꞌeḏi ya ñꞌu̱ni.
5Ne da jöꞌsa gatho ya mfeni oṯꞌa ñꞌetsꞌi, ntox̱kwi ya jöꞌi hingi heg̱i da bö Jö, ne da gu̱

da zitsꞌi da ꞌyoṯa ar tsi Hmu Hesukristo.
6 Ne di ꞌbu̱he ga umfe nꞌar mfei̱ nuꞌu̱ togo hingi oṯꞌa nöꞌö nsipabi, di toꞌ̱mthohe gi

tsoṉ̃hu̱ gi ꞌyoṯhu̱ gatho nöꞌö di xiꞌahe.
7Nuꞌahu̱ gi hanthu̱ nöꞌö oxta mañö. Nuꞌmu̱ nꞌa ñꞌemu̱i ár meṯi ar tsi Hmu Hesukristo,

dá beñꞌö di njahepꞌu̱, ár meṯigihe ar tsi Hmu nꞌehe.
8Mödi da tsaẖmö xa ga exa ma nsuhe, hinga ꞌbeẖe ma tsaẖe. Ngetho ar tsi Hmu xi

ꞌrakagihe ar tsꞌeḏi ga hoñꞌahe ri ñhohu̱, hinge ga tsꞌokꞌahe ri mfenihu̱.
9Di xiꞌahu̱ njanu̱, hindi ne gi ꞌñeñhu̱ di ne ga piꞌahu̱ ha ya heꞌ̱mi di peṉ̃ꞌahu̱.
10Ngethomajöni ꞌbu̱ ꞌra togo enö: Nuyá heꞌ̱mi xa ñöntsꞌeḏi ne peꞌ̱sa ar tsꞌeḏi, ha núꞌmu̱

ꞌbu̱kwa hinte peꞌ̱sa ár tsꞌeḏi, ne hinto tsupa ár mhö.
11 Nuꞌu̱ togo mönga njapꞌu̱, dá bödi nꞌehe, ngúr ntsꞌeḏi di ñöhe ha ya heꞌ̱mi hindi

ꞌbu̱hepꞌu̱, tsa̱ ga njahepꞌu̱ nꞌehe núꞌmu̱ di ꞌbu̱hepꞌu̱.
12Ngetho hindi ne ga ñheꞌ̱behe ꞌra nuꞌu̱ ꞌyopꞌu̱ ñꞌexase,̱ ne ñheḵse̱ nꞌa ngu nꞌa. Xa xi

ꞌbe̱ yá mfeni.
13Nuje hindi thothe di exe ma nsuhe. Hoṉse̱ da tsa̱ ga eꞌsfe ár nsu ár ntꞌeṉi ar ꞌbef̱i xi

ꞌraje Jö. Njapꞌu̱ xta tsoṉ̃he habu̱ gi ꞌbu̱hu̱.
14Nuje hinge xa di exema nsuhe, ngu ga oṯhe nuꞌmu̱ hinxta tsoṉ̃he xta hösꞌahemꞌeṯꞌo

ár hoga mhö ar tsi Hmu Hesukristo.
15Hindi nehe ga exe ma nsuhe ha yá ꞌbef̱i maꞌra. Mödi hö, di toꞌ̱mhe da te ri jamfihu̱,

ne da tsa̱ da nu̱nga ma ꞌbef̱ihe habu̱ gi ꞌbu̱hu̱, di zoṉga habu̱ xi benga Jö.

16Ne ga möñhe ar hoga mhö di manu̱ habu̱ gi ꞌbu̱hu̱. Ne hindi nehe ga ku̱the habu̱ xi

mpe̱ maꞌra, yo ma ga exa ma nsuhe ha yá ꞌbef̱i xi ꞌyoṯꞌu̱.
17Ha nöꞌö togo ne da ꞌñexa ár nsu, dá ꞌñeꞌspa ár nsu ar tsi HmuHesukristo togo ármeṯi

ar ꞌbef̱i.
18Ngethohingi nhumañhonöꞌö exase̱ ár nsu. Nhumañhonöꞌö togo numañho Jö nꞌehe.

11
1 Xömhö gi peꞌ̱skagihu̱ ar tsꞌeṯi nuꞌmu̱ ga mönga ꞌra ya mhö di beni, mödi wande xta

ꞌbe̱ ma mfeni. Hö, di ne gi tseṯkagihu̱.
2 Ngetho xa di tuse̱ di möꞌahu̱, ngu möꞌahu̱ Jö. Xta ꞌwekꞌahu̱ ngu nꞌar nxutsi ꞌbu̱i

xintꞌaxi, poṉtho gi nthötwihu̱ nꞌadar döme, gehnu̱ ar tsi Hmu Hesukristo.
3 Ha di tsu da mponga ri mfenihu̱, ngu bi pomba ár mfeni ar Eba bi ka ar kꞌeñö ma

ntsꞌo, ne hingi umba ri mu̱ihu̱ gi teṉ̃hu̱ ar tsi Hmu Hesukristo.
4 Ngetho gi numañhohu̱ togo tsoẖo̱ utꞌahu̱ manꞌar mhö noṉgar Hesu, hingi ñheẖwi

nöꞌö xta utꞌahe. Ne gi höñhu̱ nuꞌmu̱ xiꞌahu̱manꞌar hñö nꞌañꞌo hingár Hñö Jö xka hñöñhu̱,
ne togo mönga manꞌar mhö hinge ngu ar hoga mhö xka pöhu̱. Gatho gi tseṯathohu̱.

5Di beni hinte tökagi nuya döta mpoṯe ngu eñꞌu̱.
6Ngetho mödi hindi pödi ga ñö xiñho, di pödi te di mö. Go xka hyandaseẖu̱.
7 Hage hinda oṯꞌe xiñho núꞌmu̱ hinda exka ma nsu ne go da esꞌahu̱, ngetho hinte da

aꞌ̱ahu̱ núꞌmu̱ nda hösꞌahe ár hoga mhö Jö.
8Xta hömba maꞌra ya nijö xi ꞌraka ma njutꞌi ne da tsa̱ ga pep̱ꞌahu̱.
9 Ne núꞌmu̱ ndi ꞌbu̱pꞌu̱ ne ndi thohmö ar kꞌatꞌi, hinte da aꞌ̱ahu̱. Nuya ku ba e

Nmasedonia bi ꞌrakagi nöꞌö ndi honi. Hinte xta aꞌ̱ahu̱, ne hinte ma ga aꞌ̱ahu̱.
10 Di mönga nunar majöninu̱, ngetho ar tsi Hmu Hesukristo ꞌbu̱ ha ma mu̱i. Gatho ar

hai̱ Akaya hinto ma da hñögagi ga exa ma nsu ga petwabi nuna di oṯꞌe.
11Yoꞌö. Hage hindi möꞌahu̱. Jö pödi hö, di möꞌahu̱.
12 Ne ma ga japꞌu̱tho. Hinga heg̱i nuꞌu̱ togo honi hanja da ꞌñexa yá nsu, enö mpeꞌ̱u̱

mahyeg̱i nguje nꞌehe.
13 Ngetho nuyu̱ ya kate mpoṯe, ya hyaṯe ꞌbeg̱o, oṯꞌe ngu yá mpoṯehmö ar tsi Hmu

Hesukristo.
14Hinto da ꞌyoṯho, ngetho gese̱ ar tsꞌondöhi oṯꞌe ngu nꞌár eṉxe̱ Jö nꞌehe.
15 Jange hinga ꞌyoṯhu̱ nuꞌmu̱ nuyá ꞌbeg̱o ar tsꞌondöhi oṯꞌe ngu ya hoga ꞌbeg̱o empꞌö.

Katetho, ha mꞌef̱a ma da tꞌumba ár njutꞌi yá tsꞌoꞌbef̱i.
Ya u̱gi bi tho ar Pablo ngu ár mpo̱te ar tsi Hmu

16Manꞌagi di xiꞌahu̱, hingi nugagihu̱ ngu nꞌar jöꞌi xi ꞌbe̱ ár mfeni. Ha nuꞌmu̱ gi ne gi
nugagihu̱ njapꞌu̱, nugagihu̱, ne da tsa̱ ga exa nꞌa tsi tu̱i ma nsu.

17Nuna di xiꞌahu̱ hinxi ꞌraka Jö, go di exase̱ ma nsu ngu nꞌa xi ꞌbe̱ ár mfeni.
18Ngetho nzey̱e̱ exase̱ yá nsu ngu yá mfeniseꞌ̱u̱, ma ga exka ma nsu nꞌehe ꞌmu̱.
19Nuꞌahu̱ gi peꞌ̱su̱ nꞌar hoga mfeni, hanja gi johyahu̱ gi ox̱u̱ nuꞌu̱ xi ꞌbe̱ yá mfeni.
20Gi tseṯathohu̱ nuꞌu̱ togo jaꞌahu̱ ngu neꞌu̱. Ju̱kꞌahu̱ nöꞌö neꞌu̱, ne hömpꞌaẖu̱ nöꞌö te gi

peꞌ̱su̱. O̱tꞌa ndöta, ne gi numañhohu̱ nuꞌmu̱ wande ꞌraꞌahu̱ ya mpeṯgu.
21 Gehnu̱ ma mꞌeṯsaẖe, hinda ju̱he ar tsꞌeḏi ne nga jaꞌahu̱ ngu bi jaꞌahu̱ꞌu̱. Nuꞌmu̱ nu

maꞌra exa yá nsu, nuga ma ga exa ma nsu nꞌehe, mödi di ñö ngu nꞌa xi ꞌbe̱ ár mfeni.
22 Hage exa yá nsu gehyu̱ ya ebreo. Dar ebreoga nꞌehe. Wa eñꞌu̱ xpa e ha yá mꞌu̱i ar

hnini Israel. Ja xta ekanu̱ nꞌehe. Hage yá ꞌbeṯo ar Abra. Ár ꞌbeṯogi nꞌehe.
23Hage yá ꞌbeg̱o ar tsi Hmu Hesukristo. Di töta gathoꞌu̱. Di ñö ngu nꞌa xi ꞌbe̱ ár mfeni.

Nuga xa xta mpef̱i. Hingi tsa̱ ga pede hangu ya mfei̱ xi tꞌakagi. Habu̱ gatho xi jokagi, ne
ꞌbu̱tho xi thogagi.

24Ku̱tꞌa mpengi xi meḇgagi ya xodyo, ꞌbe̱ nꞌar mfei̱ da zu̱ yonꞌaṯe mfei̱ nꞌa ngu nꞌa.
25Hñuꞌgi xi nꞌweḇgagi ya tꞌo. Nꞌagi bi thox̱kagi ya nkꞌahni. Hñuꞌgi xi yu̱ ar motsa habu̱

ndi ꞌyo har dehe. Xta mꞌe̱ nꞌapa ne nꞌaxui har ñhoṉthe.

26 Xa xta ꞌyo ya ꞌñu. Xta kꞌontꞌi nga jötꞌa ha ya döthe. Xta kꞌotꞌa ha yá ꞌye̱ ya bë. Xta
kꞌontꞌa hayá ꞌye̱ ma mixodyoꞌbe ne nuꞌu̱ hingya xodyo. ꞌBu̱tho nga tu har hnini, ha ya
otꞌatꞌoẖo,̱ har ñhoṉthe ne hayá ꞌye̱ nuꞌu̱ ya ku empꞌö.

27 Xa xta tho ar ꞌbef̱i ne ar nzaḇi. Xta a̱ ma tꞌöhö. Xta tho ar thuhu ner duthe, himi
otho te nga tsi. Xta tho ar tse.̱ Xi kꞌatꞌa ma dutu.

28Mödi njapꞌu̱, nöꞌö töte tuka ma mu̱i, hyaxꞌmu̱ di beni tengu ꞌbu̱ ya ku.
29Togo thor hñeni ne nuga hindi tsam̱añꞌu̱. Wa togo njapabi da mfetsꞌe, ne nuga hingi

tsoṯꞌa ma mu̱i.
30Nuꞌmu̱ mahyoni ar ntꞌetsꞌi, ma ga exka ma nsu hinte ja ma tsꞌeḏi.
31 Jö togo ár Dada ar tsi Hmu Hesukristo, ne ár meṯi ar nsunda, pödi hindi mönga ar

nhemhñö.
32Núnu̱ Ndamasko nunar tsꞌu̱tꞌwimi fax̱a ar ndö Aretas, bi gotꞌatho gatho ar hnini nda

mhikagihmö.
33Ha bi tꞌetkagi ha nꞌar ꞌboṯsꞌe, ne bi jöbgagi ha nꞌár oki nꞌar ngumi ꞌbu̱ har jödo. Njanu̱

da kꞌotꞌa ha yá ꞌyeꞌ̱u̱.
12

Ar mꞌite mi foxa hár ndoꞌyo ar Pablo
1Majöni hinte fax̱kagi ga exa ma nsu. Hoṉse̱ ma ga xiꞌahu̱ nuya ngu ya tꞌi ne ya ntꞌudi

xi ꞌraka ar tsi Hmu.
2Di pö nꞌar ñꞌoẖo̱ mi ꞌbu̱hwi ar tsi HmuHesukristo, xi tho ꞌreṯꞌamagoho njey̱e̱ bi nju̱tsꞌi

ba tsoṉga har hñu mhetsꞌi. Hage mi oda hár ndoꞌyo wa xki boṉi, hindi pödi. Jö go pödi.
3Hö, di pö nor ñꞌoẖoꞌ̱ö. Hage mi oda hár ndoꞌyo wa xki boṉi, hindi pödi. Jö go pödi.
4 Ne bi tsꞌixa har nzaṯhomꞌu̱i habu̱ bi ꞌyo̱ ꞌra ya mhö hiñꞌothowa hanja da ꞌñenö, ne

hinxi tꞌumba ar seḵi ar meximhai̱ da mö.
5Nunar ñꞌoẖoṉu̱ tsa̱ ga eꞌspa ár nsu. Ha nuga hinga ma ga exa ma nsu, hoṉse̱ ga exa

ma nsu hindi tseḏi.
6Nuꞌmu̱ ga nemhö ga exa ma nsu, hinxta ꞌbe̱ ma mfeni, ngetho majöni. Di thoḵꞌatho

njapꞌu̱, ne gatho da bökagi hoṉse̱ ngu handgagi di ꞌbu̱i, ne ox̱kagi di mö.
7Ne hinda thotho ga exa ma nsu da handa nuꞌu̱ ngu ya tꞌi, bi tꞌakagi nꞌar mꞌite foxa ha

ma ndoꞌyo. Gehnu̱ nꞌár ꞌbeg̱o ar tsꞌondöhi feḇgagi, hingi heg̱agi da thota ma ñꞌetsꞌi.
8Hñuꞌgi xta ap̱a ar tsi Hmu da hñögagi.
9Ne xi ꞌñengagi: Ñhogamu̱i nöꞌö xta hwëkꞌaꞌi, hoṉseṉu̱ gi honi. Ngetho ma tsꞌeḏi da

nheki xiñho ha ri ngwentꞌi. Jange ma ga ñhogamu̱i ga exa ma nsu ha ma ngwentꞌi, ne
njapꞌu̱ da nheki ha ma mꞌu̱i ár tsꞌeḏi ar tsi Hmu.

10 Jange ngetho di teṉga ar tsi Hmu Hesukristo, di johya hama ngwentꞌi, ha ya ntsꞌani,
ha ya kꞌatꞌi, ha ya ntꞌu̱tsa, ha ya dumu̱i. Ngetho núꞌmu̱ xi wentkꞌagi, töte di peꞌ̱sa ar tsꞌeḏi
ꞌmu̱.

11Xta exa ma nsu ngu nꞌa xi ꞌbe̱ ár mfeni. Ha nuꞌahu̱ go ga jakagihu̱, ndi ꞌñepꞌahmöhu̱
ngi ñömañhogihu̱. Ngetho hinte tökagi nuya döta mpoṯe eñꞌu̱, mödi nuga hinter
mꞌeḵagi.

12Núꞌmu̱ nda ꞌbu̱hwihu̱pꞌu̱, xa da tseṯi ndi oṯkꞌa ya döta ntꞌudi, ne nuꞌu̱ ya ꞌbef̱i hingi
tsa̱ da ꞌyoṯꞌase̱ nꞌar jöꞌi. Njapꞌu̱ nheki ár mpoṯegi ar tsi Hmu.

13Tema hingi ñheẖwihu̱ numaꞌra ya nijö ꞌmu̱. Hoṉse̱ nuꞌahu̱ hinda aꞌ̱ahu̱ gi fax̱kagihu̱.
Di xiꞌahu̱ gi pumgagihu̱.

Ar Pablo mö ma da kꞌöꞌsa ár hñuꞌgi
14Xta ñhoki ga tsoṉ̃ꞌahu̱ ár hñuꞌgi. Ne di xiꞌahu̱ hinga oṯꞌahu̱ ar xuhña, ngetho hindi

hompꞌa nöꞌö te gi peꞌ̱su̱, go di hoñꞌaꞌihu̱. Hinge ya bötsi kwata ya mꞌeṯsꞌi da zokwa yá
dada, nuyá dada kwata te da zokwa yá bötsi.

15 Ne nuga xa ga njohya ga te gatho ya ñho di peṯsꞌi, ne ga tese̱ ma tsꞌeḏi di hoñꞌa ri
ñhohu̱. Núꞌmu̱ hyaxꞌmu̱ huxa ma mhöte di pes̱ꞌahu̱, hage ma gi hyeẖu̱ gi mökagihu̱.

16Nuga hinte ma mfaṯsꞌi xta hömpꞌahu̱, mödi ꞌra enö xi ntsꞌogi, jange xta haꞌ̱ahu̱.

17Hage xta ju̱kꞌahu̱ ar bojö xi ꞌyaꞌ̱ahu̱ nuya xta peẖni xpa tsoṉ̃ꞌahu̱.
18Núꞌmu̱ nda ap̱a ar möte ar ku Tito ne nöꞌö manꞌar ku ma ba tsoṉ̃ꞌahu̱, hage ja te bi

hñöñꞌahu̱ ar Tito. Hinꞌö. Ngetho nꞌadar mfeni di peꞌ̱se, getꞌö ar ꞌñu di teṉ̃he.
19 Ha gi beñhu̱ di hoñhe hanja gi numañhogihe. Hinꞌö. Di ꞌbu̱he hár nthandi Jö, di

ꞌbu̱ꞌbehe ar tsi Hmu Hesukristo di möñhe nöꞌö xta ñöhe. Hoṉse̱ di hoñhe ri ñhohu̱ ne da
te ri ñꞌemu̱ihu̱.

20Tuka ma mu̱i núꞌmu̱ xka tsom̱pꞌu̱, hinga ma ga tiñꞌahu̱ ngu di nega, ne nuꞌahu̱ hingi
ma gi hyandagihu̱ ngu gi nehu̱. Nuꞌmu̱ gi peꞌ̱su̱ ya tuhni, gi hyoj̱wu̱ yá ñho ri ñꞌohu̱, gi
po̱ ri kweẖu̱, gi ñhehu̱, gi ju̱xu̱ ya nhemhñö, gi thentehu̱, hingi ne gi nuhu̱ ri ñꞌohu̱, ne
hingi mpeẖu̱ mahyeg̱i, gehnu̱ tuka ma mu̱i.

21Tukamamu̱i nꞌehe, nu xkamapꞌu̱, Jö da jakagi ga ꞌbe̱ma tsa̱ ga nzoni. Ga ꞌba̱made ga
ap̱abi da max̱a nuꞌu̱ togo xi ꞌyoṯꞌa ya tsꞌoki mamꞌeṯꞌo, ne hinxi ꞌyoṯꞌwa yá ntsoꞌ̱mi. Nuyá
tsꞌoki xi ntsꞌotho, ꞌbeṉgwi ya jöꞌi hinxi nthötwi, ne yá tsꞌonhe.

13
1Nunar hñuꞌginu̱ xka mapꞌu̱. Gatho nuya tsꞌoki ma da thuxa ar mfei̱, da mö hö njapꞌu̱,

hoṉse̱ nuꞌmu̱ yoho wa hñu da dam̱ajöni.
2Ha nuga da xiꞌahu̱ nu nda ꞌbu̱pꞌu̱, ne nupya di ꞌyo yapꞌu̱ di xiꞌahu̱, gatho nuꞌu̱ xi ꞌyoṯꞌa

ya tsꞌoki ne gatho numaꞌra, núꞌmu̱ xka mapꞌu̱, hinto ma ga etꞌatho ma xu̱tha nöꞌö xi
ꞌyoṯꞌe.

3Nuꞌmu̱ gi ne gi pöhu̱ xiñho, hage ar tsi HmuHesukristo xiꞌahu̱ nöꞌö dimönga ne hindi
mönseg̱a, pöhu̱ ar tsi Hmu hingi kꞌatꞌa ár tsꞌeḏi da zoꞌahu̱. Nunu̱ xa pongwatho ár tsꞌeḏi.

4Ngetho mödi bi tho bi tsꞌu̱ta har pontꞌi hinte mi peꞌ̱sa ar tsꞌeḏi, nupya ꞌbu̱i peꞌ̱spabi
ár tsꞌeḏi Jö. Di njahepꞌu̱ nꞌehe, di ꞌbu̱ꞌbehe hinte di peꞌ̱se ma tsꞌeḏihe. Nuje di peꞌ̱sfe ár
tsꞌeḏi Jö nꞌehe ga zoꞌahe.

5 Benseẖu̱, ha gi peꞌ̱su̱ ar ñꞌemu̱i. Tsas̱eẖu̱ nꞌa ngu nꞌa, wa hinxka ꞌñethu̱ ha ri mu̱ihu̱
ar tsi Hmu Hesukristo. Wa hinxka thohu̱ xiñho nga tsas̱eẖu̱.

6Mödi di kax̱mbenihe gi beñhu̱ xta thohe xiñho nunar tsaṯinu̱.
7Ne di af̱e Jö da max̱ꞌahu̱ hingi ꞌyoṯhu̱ nöꞌö hingi ho. Hindi hoñhe da nheki xta thohe

xiñho ar tsaṯi. Di nehe gi ꞌyoṯhu̱ nöꞌö xiñho, mödi da thandgagihe hinxta thohe xiñho
nunar tsaṯinu̱.

8Ngetho hinte tsa̱ ga peẖe di nemhö ga koꞌmhe nöꞌö majöni. Hoṉse̱ tsa̱ ga mpeẖe ga
jafe da nu̱ngi.

9 Jange di johyahe hindi peꞌ̱se ar tsꞌeḏi, ha nuꞌahu̱ hö. Ne xa di af̱e Jö da max̱ꞌahu̱ gi
ꞌbu̱hu̱ nꞌar mꞌu̱i xintꞌaxi.

10 Jange di otꞌahu̱ nunar heꞌ̱minu̱ hindi ꞌbu̱pꞌu̱tho, di ne xka mapꞌu̱ hinga zoꞌahu̱
ntsꞌeḏi. Ga ju̱ka nunar tsꞌeḏi xi ꞌraka ar tsi Hmu ga fax̱ꞌahu̱ da te ri jamfihu̱, ne hinge
ga tsꞌompꞌa ri mꞌu̱ihu̱.

Ar Pablo pem̱pa nzeṉgwa ya ku ne teṯwa Jö
11 Jange tsi kuhu̱, njohyahu̱, umba ri mu̱ihu̱ gi peꞌ̱su̱ nꞌar mꞌu̱i xintꞌaxi, hñuꞌmfu̱ ár mu̱i

ri ñꞌowihu̱ nꞌa ngu nꞌa, peꞌ̱su̱ nꞌadar mfeni ne ar hogamꞌu̱i. Ne gi ꞌbu̱hwihu̱ Jö togo unga
ar hogamꞌu̱i ne ar mhöte.

12Nzeṉgwahu̱ nꞌa ngu nꞌa di ꞌbeṉga ar tꞌekꞌei.
13Gatho ya ku di ꞌbu̱hewa, di peṉ̃ꞌahe ar nzeṉgwa.
14Dá hwëkꞌahu̱ ár ntꞌuni ar tsi HmuHesukristo, dá ꞌraꞌahu̱ ár mhöte Jö, ne gi ꞌbu̱hwihu̱

ár Hñö Jö. Dá njapꞌu̱.

AR GALATAAr heꞌ̱mi bi ꞌyotꞌa ar Pablo bi mem̱pa ya me Galasia
Ar nzeṉgwa

1 Nuga dar Pablo, ár mpoṯegi ar tsi Hmu Hesukristo. Hinxi hñuxkagi ar jöꞌi, hinxi
meṉkagi nꞌar meximhai̱. Gese̱ ar tsi Hmu Hesukristo bi zokagi, ne geseꞌ̱ö Jö ma Dadahu̱,
gehnu̱ bi koꞌspa ár te manꞌagi.

2Nuga ne gatho ya ku di ꞌbu̱ꞌbewa, di peṉ̃ꞌahe nunar heꞌ̱minu̱, gatho nuꞌahu̱ gi mhunsu̱
ha ya nijö hár hai̱ Galasia.

3 Jö ma Dadahu̱ ne ma tsi Hmuhu̱ Hesukristo da ꞌraꞌahu̱ nꞌar hogamꞌu̱i ne da hwëkꞌahu̱
yá ñho.

4 Jö ma Dadahu̱ bi nese̱ nda meẖna ma tsi Hmuhu̱ Hesukristo nda unse̱ ár te, ne njapꞌu̱
nda hñögagihu̱ ma tsꞌokihu̱. Ha nupya ñöngagihu̱ hinte da jakagihu̱ nunar tsꞌoximhai̱
nuya payu̱.

5 Jö di ꞌñepabi da tꞌeꞌspa ár nsu hiñhamꞌu̱ da götsꞌi. Dá njapꞌu̱.
Hiñꞌotho manꞌar hoga mhö utkagihu̱ hanja ga mpo̱hu̱

6Xadi ꞌyoṯhohanja ngutꞌa xkahyeẖu̱ Jö, togo bi zoñꞌahu̱ gi hñöñhu̱ nöꞌö te xi hwëkꞌahu̱
ar tsi Hmu Hesukristo. Ne gi ne gi ꞌweñhu̱ gi teṉ̃hu̱ manꞌar mhö nöꞌö hinxi xikagihu̱ ar
tsi Hmu.

7 Xa majöni, hiñꞌotho manꞌar hoga mhö, mödi xi zo̱ ꞌra nuꞌu̱ togo ne da pompꞌa ri
mfenihu̱, ne da tsꞌokwahmö ár hoga mhö ar tsi Hmu Hesukristo.

8 Nuꞌu̱ togo oṯꞌa njapꞌu̱, hinda ma da kꞌontꞌi da hñömba ár kwe̱ Jö. Mödi nꞌaje, wa
nꞌar eṉxe̱ di ꞌñe mhetsꞌi, ne da paṯa nöꞌö ar hoga mhö xta utꞌahe, hinda ma da kꞌontꞌi da
hñömba ár kwe̱ Jö.

9 Xta xiꞌahe, ne di xiꞌahu̱ manꞌagi, nuꞌmu̱ nꞌar jöꞌi da e da xiꞌahu̱ manꞌar mhö nꞌañꞌo,
hingi ñheẖwi nuna xka ñꞌemu̱ihu̱, nor jöꞌiꞌö hinda ma da kꞌontꞌi da hñömba ár kwe̱ Jö.

10 Ngu gi pöhu̱ xiñho, hindi mönga njapꞌu̱ di honi da numañhogi ya jöꞌi. Di honi da
numañhogi Jö. Hindi umba ma mu̱i ga koꞌbe xiñho ya jöꞌi, ngetho nuꞌmu̱ ga oṯꞌa njapꞌu̱,
hindi pep̱a ar tsi Hmu Hesukristo.

Jö bi zohna ar Pablo nda mep̱abi
11Ma tsi kuhu̱, di ne gi pöhu̱, nunar hoga mhö di mönga, hingo di mönseg̱a, ne hinxi

xikagi ya jöꞌi.
12Nunar hoga mhö di mö, gese̱ ar tsi Hmu Hesukristo bi utkagi. Hinxi utkagi ya jöꞌi,

hinxta höni xi ꞌrakagiꞌu̱.
13 Nuꞌahu̱ xka pöhu̱ hanja ndi ꞌbu̱ mamꞌeṯꞌo núꞌmu̱ ndi tem̱ba yá ntꞌumbi ma

mixodyoꞌbe. Nuga xa ndi e ar mꞌu̱i yá gamfi Jö, xa ndi nemhö nga ho gathoꞌu̱.
14Ndi töta nzey̱e̱ ma mixodyoꞌbe mi ꞌbu̱ nuya paꞌu̱. Xa ndi umba ma mu̱i ndi teṉga ya

ntꞌumbi xki zogagihe ma palehe.
15Ha núꞌmu̱ hinge ndi mꞌu̱tho, Jö xki ꞌwegagi nga pep̱abi, ne bi hwëgagi bi zonkagi. Ne

nu mi zo̱ ar pa xki beñꞌö,
16 bi utkagi togo ár Tꞌu̱, ne nga xipa ár thuhu nuꞌu̱ hingya xodyo. Núꞌmu̱ nda ndu̱i da

mpef̱i, hinda am̱ba mꞌeṯꞌo nꞌar jöꞌi.
17Hinda ma Herusalen ma da ap̱ar seḵi nuꞌu̱ ma yá mpoṯe mꞌeṯꞌo. Nöꞌö da oṯꞌe, da ju̱

ar ꞌñu da ma har hai̱ Arabia. Mꞌef̱a da penga har hnini Ndamasko.
18Mi tho hñu njey̱e̱ da ndu̱i da ñꞌemu̱i, nuꞌmú̱ hö, da ma Herusalen ma da kꞌöꞌsa ar

Pedro, ne da ꞌbu̱ꞌbenu̱ nꞌeṯku̱tꞌa.
19Hinto maꞌra ya mpoṯe da ntheꞌ̱benu̱, hoṉse̱ ar Hakobo nöꞌö ár jödö ar tsi Hmu go da

ntheꞌ̱benu̱ꞌö.
20 Jö pödi nöꞌö di xiꞌahu̱ majöni, hindi kaꞌahu̱.
21Mꞌef̱a da ma har hai̱ Nsiria ne Nsilisia.

22Nuya paꞌu̱ himi pökagi nuya ku me Nhudea xki ñꞌemu̱i ar tsi Hmu Hesukristo nguga

nꞌehe.
23Nuyu̱ hoṉse̱ xki ꞌyoḏe mamꞌeṯꞌo ndi e ar mꞌu̱i ya ku. Ha nupya di xipa maꞌra xiñho

nöꞌö ar jamfi mamꞌeṯꞌo ndi ne nga hwati.
24 Jange ya ku xa mi nsunda Jö, ngetho xki bödi xta ñꞌemu̱iga nꞌehe.

2
1Mi tho ꞌreṯꞌamagoho njey̱e,̱ da penga ár yoꞌgi manꞌagi har hnini Herusalen. Da meꞌ̱be

ꞌmu̱ ar ku Berhnabe, ne da tsixa ar ku Tito nꞌehe.
2Da manu̱ ngetho Jö bi utkagi nga ma. Ne da ñöꞌbeseṉu̱ nuꞌu̱ ma ya ndö har nijö, ndi

ne nda böꞌu̱ ar hoga mhö di xipabi ya jöꞌi hingya xodyo. Da japꞌu̱ ndi honi hinge nda mꞌe̱
ma ꞌbef̱i.

3Nunar ku Tito ndi ñꞌoꞌbe, mödi mar me Gresia, himbi njapi bi nthuspa ar nseg̱i hár
ndoꞌyo ngu oṯꞌa ya xodyo.

4 Himbi njapi nda japꞌu̱, mödi nuya hyaṯe gamfi mi ku̱tꞌa mi ꞌñöxte ha ya mhuntsꞌi.
Mi ne nda böꞌu̱ yoꞌö hinge ndi tem̱fe yá ꞌbep̱ate ar Moise, hoṉse̱ ndi teṉ̃he ar tsi Hmu
Hesukristo, togo bi gu̱gagihe ha ya ꞌbep̱ateyu̱. Mi ne nda jajeyu̱ nga teṉ̃he ya ꞌbep̱ate
manꞌagi.

5Ha nuje hinda oṯhe nöꞌö mi möñꞌu̱, ne njapꞌu̱ hingi ꞌbeẖu̱ nöꞌö majöni mönga ar hoga
mhö xta hösꞌahe.

6 Nuꞌu̱ ma ya ndö har nijö hinte bi hñuꞌsa nöꞌö ndi mönga. Nuga hindi jamasu tema
nsu xi meṯsꞌi, ngetho hár nthandi Jö gatho ya jöꞌi mahyeṯho.

7Nuya ndö bi böꞌu̱ xiñho, xki meṉkagi Jö ga zo nuꞌu̱ hingya xodyo, ngu xki meẖna ar
ku Pedro nda zohna ya xodyo.

8 Nunar tsi Hmu bi max̱a ar ku Pedro bi zohna ya xodyo, getnu̱ ar tsi Hmu togo xi
max̱kagi ga zohna nuꞌu̱ hingya xodyo nꞌehe.

9 Núꞌmu̱ mi bö ya ndö xki hwëgagi Jö nunar ꞌbef̱inu̱ ga zo nuꞌu̱ hingya xodyo, nuꞌmú̱
ar ku Hakobo, ar ku Pedro ne ar ku Xuwa nuꞌu̱ ma ya ñöxhmu, bi ꞌraje yá ꞌye,̱ nuga ne ar
ku Berhnabe. Da mhiꞌyeẖe ngu nꞌar nkohi ga zoje nuꞌu̱ hingya xodyo, ne nuꞌu̱ da zo ya
xodyo.

10Hoṉse̱ bi xikagihe hinga pumhnihe ya hyoya, ne nuga ndi umba ma mu̱i ndi fax̱ꞌu̱.
Ar Pablo bi zu̱i ar Pedro núꞌmu̱ bi ꞌbu̱ꞌu̱ Antiokia

11Mꞌef̱a ar Pedro ba e har hnini Antiokia. Da ñhantꞌbe ne da tsu̱i, ngetho himi ho nöꞌö
mi oṯꞌe.

12 Ja mi zoṉtho hö, mi oṯꞌe xiñho, mi ñungwi mahyeg̱i ya ku himya xodyo. Ha mi zo̱
maꞌra ya ku xki meẖna ar Hakobo, nuꞌmú̱ ar Pedro bi ndu̱i bi ꞌwege, bi hye̱ ya ku himi ne
nda ñungwi. Mi japꞌu̱ ngetho mi tsu te nda mönga nuꞌu̱ ya ku mi tem̱ba ár ntꞌumbi ya
xodyo, thutwa ar nseg̱i ha yá ndoꞌyo.

13 Maꞌra ya ku nuꞌu̱ ma ya xodyo nꞌehe, bi deṉga ar Pedro, ne bi pongyá hmi. Har
Berhnabe himbi bongi, bi nkadi bi deṉ̃ꞌu̱ nꞌehe.

14 Jange núꞌmu̱ nda pödi himi teṉga xiñho nöꞌö majöni mönga ar hoga mhö, da zofo
ar Pedro ha yá nthandi ya ku, ne da embabi: Nuꞌge gar xodyo, ne ga hyep̱ꞌu̱ ya ꞌbep̱ate,
ngi ñheẖwitho nuꞌu̱ hingya xodyo. Xiꞌmu̱, hanja gi ne gi japi da deṉga ya ꞌbep̱ate nuya
ku hingya xodyo.

15 Nuju̱ dar xodyohu̱ ngu nda mꞌu̱thu̱, ne ndi tem̱fu̱ yá ꞌbep̱ate ar Moise, hinge ngu
nuꞌu̱ hingya xodyo hingi teṉga nuya ꞌbep̱ateyu̱, jange nhu ngu ya ꞌyoṯꞌatsꞌoki.

16Ha nupya di pöhu̱, nöꞌö togo da ñꞌemu̱i ar tsi Hmu Hesukristo, nhu hinte ma tsꞌoki
tu, hinge núꞌmu̱ da ꞌyoṯwa gatho yá ꞌbep̱ate ar Moise. Nuju̱ nꞌehe xta ñꞌemu̱ihu̱ ar tsi
Hmu Hesukristo, hinga tuxu̱ ma tsꞌokihu̱ ngetho xta jamfihu̱, hinge xi max̱kagihu̱ nöꞌö
di teṉ̃hu̱ nuya ꞌbep̱ateyu̱. Ngetho di pöhu̱, gatho nuꞌu̱ teṉga ya ꞌbep̱ate, hinto ma da
nsipabi hinte ma tsꞌoki tu.

17 Núꞌmu̱ nda ñꞌemu̱ihu̱ ar tsi Hmu Hesukristo ne bi nhugagihu̱ hinte ma tsꞌoki ndi

tuhu̱, hage da oṯhu̱ nꞌar tsꞌoki njapꞌu̱ ꞌmu̱. Wa ar tsi Hmu Hesukristo uta ar tsꞌoki ya jöꞌi.
Hinꞌö hingi njapꞌu̱.

18 Ha nuꞌmu̱ ga penju̱ ga teṉ̃hu̱ manꞌagi ya ꞌbep̱ate xta thoẖu̱pꞌu̱, njapꞌu̱ hö, dar
tsꞌoktehu̱.

19Gese̱ ya ꞌbep̱ate poṉtho bi hyogagi, ne nupya xta pengi ga ꞌbu̱i ga pep̱abi Jö.
20Núꞌmu̱ mi mpontꞌa ar tsi Hmu Hesukristo, wande bi mpontkꞌagi nꞌehe. Jange hindi

ꞌbu̱i ga oṯꞌa nöꞌö di bense.̱ Nupya ar tsi Hmu Hesukristo ꞌbu̱ ha ma mu̱i. Ne nöꞌö di oṯꞌa
hyaxꞌmu̱, di oṯꞌe di ñꞌemu̱ibi ár Tꞌu̱ Jö, togo bi mökagi ne bi unga ár te bi poḵagi.

21Nuga hindi u̱tsabi nöꞌö xi hwëgagi Jö. Ngetho nuꞌmu̱ di möñhu̱ xi zam̱hö ga mpoẖu̱
di tem̱fu̱ yá ꞌbep̱ate ar Moise, njapꞌu̱ di möñhu̱ hinter meꞌ̱ö ár te ar tsi Hmu Hesukristo
bi umꞌu̱.

3
Ár Hñö Jö di höñhu̱ núꞌmu̱ di ñꞌemu̱ihu̱

1Nuꞌahu̱ garmenguhu̱ Galasia, xa xka ꞌbe̱ ri mfenihu̱. Togo xi pompꞌa ri mfenihu̱ hingi
ne gi teṉ̃hu̱ nöꞌömajöni. Ngetho dá otꞌahe xiñho ar ꞌñu hanja bi du ar tsi HmuHesukristo
har pontꞌi.

2Di ne gi xikagihu̱: Hage ga hñöñhu̱ ár Hñö Jö ngetho ngi tem̱fu̱ yá ꞌbep̱ate ar Moise.
Hage hinga hñöñhu̱ ngetho ga ñꞌemu̱ibihu̱ ár mhö Jö ga ꞌyoẖu̱.

3Xiꞌmu̱, hanja xka ꞌbe̱ ri mfenihu̱. Nuꞌahu̱ ga ku̱thu̱ hár ꞌñu Jö ngi hömpabihu̱ ár tsꞌeḏi
ár Hñö Jö, xipya, hage gi beñhu̱ da tsa̱ gi nehu̱ nunar ꞌñunu̱ ha ri tsꞌeḏiseẖu̱.

4Hage ma da mꞌep̱ꞌu̱tho gatho nöꞌö xka thohu̱. Hinꞌö, hinda ma da njapꞌu̱tho.
5 Jö xi ꞌraꞌahu̱ ár Hñö, ne xi utꞌahu̱ nzey̱e̱ ya döta ñho. Hage xi ꞌyoṯꞌa njapꞌu̱ ngetho gi

umba ri mu̱ihu̱ gi tem̱fu̱ yá ꞌbep̱ate ar Moise. Hinꞌö. Nunu̱ xi ꞌyoṯꞌa njapꞌu̱ ngetho xka
ñꞌemu̱ihu̱ ar hoga mhö.

Ar nkohi bi gohwi Jö ar Abra
6Njapꞌu̱ nꞌehe ar Abra, har Tꞌofo enö bi ñꞌemu̱ibi Jö, ne bi nhu hinte ma tsꞌoki mi tu.
7 Jange pöhu̱, nuꞌu̱ togo ñꞌemu̱i, gehyu̱ yá bötsi ar Abra.
8Mahaꞌmu̱ Jö xki beni, nuꞌahu̱ hingya xodyohu̱, nda nhuꞌahu̱ hinte ma tsꞌoki gi tuhu̱

nuꞌmu̱ gi jamfihu̱. Jange mamꞌeṯꞌo bi xipa ar Abra ar hoga mhö, ngu mönga hár Tꞌofo Jö
habu̱ enö: Ngetho xka ñꞌemu̱igi, jange ma ga jöpꞌaꞌi, ne nunar jöpinu̱ ma da zu̱ gatho ya
jöꞌi ꞌbu̱ hár nxidi ar ximhai̱.

9 Jange nuꞌu̱ togo peꞌ̱sa ar jamfi, gehyu̱ njöpi mahyeg̱iwi ar Abra togo mꞌeṯꞌo bi jamfi.
10 Ha nuꞌu̱ hu yá mu̱i ma da mpoẖo̱ oṯꞌwa yá ꞌbep̱ate ar Moise, hinda ma da kꞌontꞌi

da zu̱pa ár kwe̱ Jö. Ngetho har Tꞌofo enö: Nöꞌö togo hinda ꞌyoṯꞌa gatho ngu mönga ya
ꞌbep̱ate, hinda ma da kꞌontꞌi da zu̱pa ár kwe̱ Jö.

11 Di pöhu̱ nuꞌmu̱ di ñꞌemu̱ihu̱, nhugagihu̱ hinte ma tsꞌoki di tuhu̱, hinge nuꞌmu̱ di
teṉ̃hu̱ ya ꞌbep̱ate. Ngetho enga har Tꞌofo: Nöꞌö togo ñꞌemu̱i, ꞌbu̱i xiñho hár nthandi Jö,
ne peꞌ̱sa ar te hiñhamꞌu̱ da götsꞌi.

12Nöꞌö togo teṉga ya ꞌbep̱ate, hingi ꞌbu̱ har jamfi. Ngetho hár Tꞌofo Jö enö njawa: Nöꞌö
togo teṉga ya ꞌbep̱ate, gehnu̱ ár mꞌu̱iꞌö.

13Ha nunar tsi Hmu Hesukristo, bi ñöngagihu̱ hinda zu̱ju̱ ár kwe̱ Jö huxa har Tꞌofo. Bi
hñönse̱ ár kwe̱ Jö ndi ꞌñepkagihu̱hmö núꞌmu̱ mi du har pontꞌi. Ngetho enga hár Tꞌofo Jö:
Nöꞌö togo zu̱ har za, gehnu̱ xi zu̱twa ár kwe̱ Jö.

14 Bi japꞌu̱, ne nuꞌahu̱ hingya xodyohu̱ bi tsa̱ ga hñöñhu̱ ar njöpi xki ñhötꞌwa ar Abra,
ngetho xka ñꞌemu̱ihu̱ ar tsi Hmu Hesukristo. Ne nuꞌahu̱ nguje, xka hñömfu̱ ár Hñö Jö
ngetho xka ñꞌemu̱ihu̱.

15Ma tsi kuꞌahu̱, ma ga hej̱u̱ ár nkohi Jö ne ár nkohi ar jöꞌi. Nuꞌmu̱ yoho ya jöꞌi da ꞌyoṯꞌa
nꞌar nkohi, ne da ñöꞌu̱ xiñho da ꞌyoṯꞌu̱, hinto tsa̱ togo da hñöki wa da paṯa nuna nkohiꞌö,
mödi bi nko ya jöꞌitho.

16 Jö bi umba nꞌar ñhötꞌi ar Abra ne ár nꞌogi. Himbi ꞌñembabi: Nuꞌu̱ ri nꞌogi. Himbi

nom̱ba yá ꞌbeṯo ne yá maṉgaꞌbeṯo. Bi noṉga nꞌadar nꞌogi, ne bi ꞌñembabi: Nuna ri nꞌogi.
Ne nupya di pöhu̱ togo nunar nꞌoginu̱, gehnu̱ ar tsi Hmu Hesukristo.

17 Nupya ma ga xiꞌahu̱ ꞌmu̱: Nöꞌö ar nkohi Jö bi nkohwi ar Abra ne bi ñöwi xiñho,
noṉga ar tsi Hmu Hesukristo. Bi tho gohonthebe ne nꞌaṯemaꞌreṯꞌa njey̱e,̱ ne ka bi tꞌunga
ya ꞌbep̱ate. Nuya ꞌbep̱ateyu̱ himbi tsa̱ bi hñökwa ár tsꞌeḏi nunar nkohi ne damꞌe̱ ar ñhötꞌi.

18 Nuꞌmu̱ Jö xi ꞌrakagihu̱hmö ya njöpi ngetho di teṉ̃hu̱ ya ꞌbep̱ate, hingi ꞌrakagihu̱ xi
ñötkagihu̱ ꞌmu̱. Ha nunar Abra bi hñönga ar njöpi ngetho xki ñhötwabi nda tꞌumbabi.

Yoꞌö bi tꞌunga yá ꞌbep̱ate ar Moise
19 Nuꞌmú̱, yoꞌö bi tꞌunga ya ꞌbep̱ate. Bi tꞌuni bi utkagihu̱ tengu ar tsꞌoki. Bi meꞌ̱sa ár

tsꞌeḏi ne bi göxa núꞌmu̱ mi zo̱ ar tsi Hmu Hesukristo, gehnu̱ ar nꞌogi xki tꞌumbabi ar
ñhötꞌi. Nuya ꞌbep̱ate bi tꞌumba ya eṉxe,̱ ne nuꞌu̱ bi umba nꞌa togo bi thokwabi gatho nuꞌu̱
maꞌra ya jöꞌi.

20Gese̱ Jö togo unga nunar ñhötꞌinu̱, himi njoꞌo manꞌa to bi thoki.
21 Xiꞌmu̱, hage yá ꞌbep̱ate ar Moise ntox̱kwi ár ñhötꞌi Jö. Hinꞌö. Ngetho nuꞌmu̱ ya

ꞌbep̱ate xi zaẖmö xi ꞌrakagihu̱ nꞌar ꞌraꞌyo te, nuꞌmú̱ xi za̱ xi nhugagihu̱ hinte ma tsꞌoki
di tuhu̱ ndi teṉ̃hu̱ ya ꞌbep̱ate.

22Ha nu hár Tꞌofo Jö, xikagihu̱ gatho xki jokagihu̱ har tsꞌoki, ne nuꞌmu̱ nga ñꞌemu̱ihu̱
ar tsi Hmu Hesukristo, nda tsa̱ nga höñhu̱ nunar ñhötꞌinu̱.

23 Bi ñötkagihu̱ núꞌmu̱ hinxki zoṯa ar tsi Hmu Hesukristo ne nda tsa̱ nga ñꞌemu̱ihu̱.
Geꞌmu̱ xki gokagihu̱ ya ꞌbep̱ate, ne xki tꞌeṉtkagihu̱ nga jamfihu̱ nunar jamfimanda ñꞌudi.

24 Jange ya ꞌbep̱ate bi njangu nꞌar ꞌbeg̱o su ya bötsi. Bi utkagihu̱ hanja nga ꞌbu̱hu̱, ne
nga ñꞌemu̱ihu̱ ar tsi HmuHesukristo núꞌmu̱ mi ñꞌudi. Ne njapꞌu̱ nda nhugagihu̱ hinte ma
tsꞌoki di tuhu̱.

25Ha núꞌmu̱ dá ñꞌemu̱ihu̱, bi wadi mi sugagihu̱pya ar ꞌbeg̱o.
26Nupya gatho yá bötsigihu̱ Jö, ngetho xta ñꞌemu̱ihu̱ ar tsi Hmu Hesukristo.
27Nuju̱ xta höñhu̱ ar xixthe ngetho xta ñꞌemu̱ihu̱ ar tsi HmuHesukristo. Ne ar tsi Hmu

kobgathogihu̱ ngu nꞌar ꞌraꞌyo he nzaṯho.
28 Nupya hingi nthahni togo ya xodyo togo hingya xodyo, togo ya ꞌbeg̱o togo hingya

ꞌbeg̱o, togo ar ñꞌoẖo̱ togo ar ꞌbeẖñö. Gathogihu̱ di nꞌaseẖu̱ ngetho xta ñꞌemu̱ihu̱ ar tsi
Hmu Hesukristo.

29 Nuꞌmu̱ yá meṯigihu̱ ar tsi Hmu Hesukristo, yá nꞌogigihu̱ ar Abra ꞌmu̱, ne go ma
meṯihu̱ nunar njöpi bi ñhötꞌa ar Abra.

4
1 Beñhu̱ nꞌehe, nuꞌmu̱ nꞌar bötsi xi tsꞌokwabi gatho nöꞌö mi peꞌ̱sa ár dada, mödi gor

meṯi gatho nöꞌö xi tsꞌokwabi, hinda tsa̱ da ꞌyeṉse̱ nuꞌmu̱ hinxi zoṉdyá jey̱e.̱ Njapꞌu̱ di
hñöxkwitho nꞌar ꞌbeg̱o.

2 Nunar bötsiꞌö o hár ꞌye̱ nuꞌu̱ togo su, ne togo supabi gatho nöꞌö teme bi tsꞌokwabi.
Ma da ꞌyeṉse̱ núꞌmu̱ xta jwata yá jey̱e̱ bi mönga ár dada.

3 Nuju̱ nꞌehe, mamꞌeṯꞌo ndi ñheẖwihu̱ ngu nöꞌö ar bötsi himi jwata yá jey̱e,̱ hyaxꞌmu̱
ndi pep̱abihu̱ yá ntꞌumbi ar ximhai̱.

4Mꞌef̱a bi zo̱ ar pa xki benga Jö, ba peẖna ár Tꞌu̱, bi ꞌyoṉga nꞌar ꞌbeẖñö, ne bimꞌu̱ núꞌmu̱
mi jár tsꞌeḏi yá ꞌbep̱ate ar Moise.

5 Bi japꞌu̱ nda zimgagihu̱ xki gokagihu̱ ya ꞌbep̱ate, ne nda tekagihu̱.
6 Ne nupya nuju̱ yá bötsigihu̱ Jö. Jange xpa peṉkagihu̱ ár Hñö ár Tꞌu̱ da mꞌu̱ ha ma

mu̱ihu̱, ne xta nziñhu̱ ár tsꞌeḏiꞌö di emfu̱: Ma tsi Dadaꞌihe.
7 Jange nupya, hindi njanguhu̱ nꞌar ꞌbeg̱o. Yá bötsigihu̱ Jö, ne go ma meṯihu̱ gatho ya

ñho ma da ꞌrakagihu̱ ngetho xta ñꞌemu̱ihu̱ ar tsi Hmu Hesukristo.
Ar Pablo huꞌmba yá mu̱i hinto da mengi da mep̱a ya ꞌbep̱ate

8Nuꞌahu̱ mamꞌeṯꞌo núꞌmu̱ hinge ngi pöhu̱ Jö, ngi pep̱abihu̱ nuꞌu̱ ya tsita ngi hokaseẖu̱,
ne hinga geꞌu̱ ar Jö majöni.

9 Ha nupya hö, gi pöhu̱ Jö, tsa̱ ga möñhu̱ go bi böꞌahu̱ mꞌeṯꞌoꞌö. Xiꞌmu̱, yoꞌö gi ne gi

penju̱ manꞌagi gi tem̱fu̱ yá ntꞌumbi ar ximhai̱ nuꞌu̱ hinte peꞌ̱sa ar tsꞌeḏi, ne hinter meꞌ̱u̱.
Yoꞌö gi nehu̱ da mengi da goꞌahu̱ manꞌagi.

10Xa gi jamasuhu̱ ya pa, ya zönö ne ya jey̱e,̱ ne gi oṯhu̱ maꞌra ya daṉgo.
11 Jange nuga di tsu da mꞌe̱ gatho nunar ꞌbef̱i xta utꞌahu̱.
12 Tsi kuhu̱, di aꞌ̱ahu̱ gi teṉgagihu̱ ma mꞌu̱i, ngu nuga xta teṉ̃ꞌa ri mꞌu̱ihu̱ hinge ngi

tem̱fu̱ yá ꞌbep̱ate ar Moise. Núꞌmu̱ da jwadi nda tsom̱pꞌu̱, hinga u̱tsagihu̱.
13Gi pöhu̱, hár ndu̱i da zoꞌahu̱ ár mhö Jö ngetho ndi tho nꞌar hñeni.
14Hinga kotꞌa ri mu̱ihu̱, ne hinga u̱tsagihu̱, mödi mar ñhembiꞌihu̱, ngetho ndi tho nöꞌö

ar hñeniꞌö. Mödi njapꞌu̱, ga ꞌrakagihu̱ ar seḵi, ne ngi nugagihu̱ ngu nꞌár eṉxe̱ Jö, ngu gi
nuseẖu̱ ar tsi Hmu Hesukristo.

15Habu̱ima ri johyahu̱ ngi peꞌ̱su̱ núꞌmu̱ ndi ꞌbu̱pꞌu̱. Nuga di dam̱ajöni xa ngi mökagihu̱.
Nuꞌmu̱ xi tsaẖmö, xka hñöhu̱ ri daẖu̱ ne xka ꞌrakagihu̱.

16Xiꞌmu̱, hage gi u̱tsagihu̱pya ngetho da xiꞌahu̱ nöꞌö majöni.
17 ꞌYopꞌu̱ ꞌra togo ꞌbu̱tho da du hoñꞌahu̱, mödi hingi honga ri ñhohu̱. Nuyu̱ ne da

ꞌwekꞌahu̱ hingi jajemasu gi teṉ̃hu̱ꞌu̱.
18 Xiñhoꞌö nuꞌmu̱ togo ꞌbu̱tho da du da ꞌyoṯꞌa nöꞌö xiñho. Di ne gi ꞌbu̱hu̱ njapꞌu̱

hyaxꞌmu̱, hinge hoṉse̱ núꞌmu̱ di ꞌbu̱pꞌu̱.
19 Ma tsi bötsiꞌihu̱, di tho ya u̱gi manꞌagi ngu nꞌar ꞌbeẖñö ñꞌoṉte, di hantꞌahu̱ hindi

hñöxꞌathoꞌihu̱ ar tsi Hmu Hesukristo.
20Di nemhö ga ꞌbu̱hwihu̱pya, ne ga honi hanja ga zoꞌahu̱. Xa gi tubgagihu̱ ma mu̱i, te

ga pep̱ya.
Ar Sara ne ar Agar di hñöxa nuꞌu̱ yoho ya nkohi

21Nuꞌahu̱ gi ne gi teṉ̃hu̱ yá ꞌbep̱ate ar Moise, xikagihu̱: Hage hinxka ꞌyoẖu̱ nöꞌö mönga
nuya ꞌbep̱ate.

22Hár Tꞌofo Jö enö njawa: Ar Abra bi dinga yoho yá tꞌu̱. Nꞌár tꞌu̱ ar ꞌbeẖñö mi mꞌeg̱o,
ha nöꞌö manꞌa, ár tꞌu̱ ar ꞌbeẖñö himi mꞌeg̱o.

23Nu ár bötsi ar ꞌbeẖñö mi mꞌeg̱o, bi mꞌu̱i ngu mꞌu̱ gatho numaꞌra ya bötsi. Ha nöꞌö ár
bötsi ar ꞌbeẖñö himi mꞌeg̱o, bi mꞌu̱i ngetho Jö xki ñötꞌwa ar Abra.

24Nuyayohoyanönö,magahej̱u̱ nuꞌu̱ yohoyankohi bi nkohwi Jö ya jöꞌi. Nunar ꞌbeẖñö
mar thuhu ar Agar mi mꞌeg̱o, ñheẖwi nunar nkohi bi tꞌunga har tꞌoẖo̱ Sinai. Jange nuya
xodyo teṉga nunar nkohiꞌö, mꞌeg̱o ngu mi mꞌeg̱o ar Agar.

25 Ar Agar ngu ar tꞌoẖo̱ Sinai núnu̱ Arabia, ñheẖwi ar Herusalen nuya payu̱. Ngetho
ngu nꞌar nönö mꞌeg̱owi yá bötsi, di hñöxa nuya mengunu̱ pep̱atho yá ꞌbep̱ate ar Moise.

26Ha nöꞌö ar Herusalen ꞌbu̱ mañö mhetsꞌi, ngu ma nönöhu̱ hinto pep̱abi.
27Nu hár Tꞌofo Jö bi mönga njawa mahamꞌu̱:

Njohya, nuꞌge hingi tsa̱ gi tinga ya bötsi, ne hinxka ñꞌoṉte.
Hyex̱a ar mhafi gi njohya, nuꞌge hinxka ntsaw̱i ar u̱gi xi mꞌu̱i ri bötsi.
Ngetho nuꞌge xi hyeḵꞌa ri dömebya, ma gi ꞌñe nzey̱e̱ ya bötsi,
ne gi töta togo ꞌñe ár döme.

28 Tsi kuhu̱, nuju̱ yá bötsigihu̱ Jö xki ñhötkagihu̱, jangu ar Isa bi mꞌu̱i xki ñhötꞌa Jö.
29Nöꞌö ár tꞌu̱ ar ꞌbeẖñö mi mꞌeg̱o, bi mꞌu̱i ngu mꞌu̱ gatho nuꞌu̱ maꞌra ya bötsi, ne xa bi

u̱tsa nöꞌö ar tꞌu̱ togo bi mꞌu̱i ngu xki ñhötꞌi. Njapꞌu̱ nuya payu̱ nꞌehe. Nuju̱ xta mꞌu̱hu̱ hár
tsꞌeḏi ár Hñö Jö, tꞌu̱tsagihu̱ nꞌehe.

30Ha te mönga ár Tꞌofo Jö. Ar Abra bi nsipabi nda gu ar ꞌbeẖñö mi mꞌeg̱o, nda mew̱i
ár bötsi. Ngetho nöꞌö ár tꞌu̱pꞌu̱ꞌö, hinda ñhehwi ar hño bi tsꞌokwabi ár tꞌu̱ ar ꞌbeẖñö himi
mꞌeg̱o.

31 Jange tsi kuhu̱, di njanguhu̱ ár bötsi ar ꞌbeẖñö himi mꞌeg̱o, hinge ngu ár bötsi ar
ꞌbeẖñö mꞌeg̱o.

5
Ar Pablo xipa ya ku hinda mengi di ꞌbu̱i xi zeꞌ̱ma ya ꞌbep̱ate mi ja mamꞌeṯꞌo

1 Ar tsi Hmu Hesukristo bi gu̱gagihu̱ ha ya ꞌbep̱ate mi ja mamꞌeṯꞌo, ne njapꞌu̱ hinga

ꞌbu̱hu̱ xi zeḇgathogihu̱. Jange ma ga umba ma mu̱ihu̱ hinga penju̱ manꞌagi da zeḇgagihu̱
nuya ꞌbep̱ateyu̱.

2 Nuga dar Pablo, ꞌyox̱u̱ nöꞌö di xiꞌahu̱: Nuꞌmu̱ gi nehu̱ da thusꞌahu̱ ar nseg̱i tuta yá
ndoꞌyo ya xodyo, hinte gi nuhu̱ ꞌmu̱ ár ꞌbef̱i ar tsi Hmu Hesukristo.

3Di xiꞌahu̱manꞌagi, nuꞌmu̱ togo da hñuxa ar nseg̱i hár ndoꞌyo, mahyoni da ꞌyoṯꞌa gatho
nuꞌu̱ ya ꞌbep̱ate bi zo ar Moise.

4 Nuꞌahu̱ gi hurimu̱ihu̱ hingi ma gi tuxu̱ ri tsꞌokihu̱ ngetho gi teṉ̃hu̱ ya ꞌbep̱ate bi zo
ar Moise. Nuꞌmu̱ gi beñhu̱ njapꞌu̱, xka ꞌwehu̱ xka hyeẖu̱ ar tsi Hmu Hesukristo, ne hinte
xka nuhu̱ teme xi hwëgagihu̱.

5Ha nuju̱, di toꞌ̱mhu̱ da tꞌengagihu̱ hinte ma tsꞌoki di tuhu̱ ngetho xta nzimfu̱ ár Hñö
Jö, ne di ñꞌemu̱ihu̱.

6Nuꞌu̱ xta jamfihu̱ ar tsi Hmu Hesukristo, hinter meꞌ̱ö nuꞌmu̱ ga huxu̱ ar nseg̱i ha ma
ndoꞌyohu̱ wa hinꞌö. Nöꞌö xiñhohmö, da nheki ma jamfihu̱ ga oṯhu̱ ya hoga ꞌbef̱i di pew̱i
ar mhöte.

7Ngi paẖu̱ xiñho. Togo bi kꞌasꞌahu̱ hingi teṉ̃hu̱ nöꞌö majöni.
8Nunar nkꞌatsꞌinu̱, hinxpa peẖna Jö togo bi zoñꞌahu̱.
9Nuꞌu̱ togo kꞌasꞌahu̱, ñheẖwi ngu ar njoxthuhme, mödi nꞌar tsi tu̱i japi da foṉsa gatho

ar ju̱ni.
10Nuga di kax̱mbeni Jö, hinxka paṯhu̱ ri mfenihu̱. Ha nöꞌö togo kꞌasꞌahu̱, hinda ma da

kꞌontꞌi da hñönga ár mfei̱ Jö, ne hinda ma da thantho togoꞌö.
11 Tsi kuhu̱, nuꞌmu̱ di mömbatho ar nseg̱i tuta hár ndoꞌyo ya xodyo, hinjoꞌo togo di

kukagi. Nuꞌmu̱ di njapꞌu̱hmö, hinto da kꞌaꞌspa ár pontꞌi ar tsi Hmu.
12Nuꞌu̱ togo kꞌasꞌahu̱, di nehmö da ñheṉi nꞌagitho.
13 Tsi kuhu̱, xi tsꞌonkagihu̱ ga poṉ̃hu̱ xki zeḇgagihu̱ yá ꞌbep̱ate ar Moise. Mödi hinxi

theg̱agihu̱ ga oṯhu̱ gatho nöꞌö di nehu̱. Nöꞌö ga oṯhu̱, ga mhöhu̱ ne ga mfax̱tehu̱ nꞌa ngu
nꞌa.

14Da tsa̱ ga oṯhu̱ gatho nuya ꞌbep̱ate xi zogagihu̱ ar Moise nuꞌmu̱ hoṉse̱ ga oṯhu̱ nuna
enö njawa: Mö ri ñꞌohu̱ ngu gi mhöseẖu̱.

15Ha nuꞌmu̱ gi ntox̱u̱ ne gi ntsothu̱ nꞌa ngu nꞌa, pöhu̱ ꞌmu̱, ma gi teseẖu̱ ri ñꞌohu̱.
Yá ꞌbef̱i nuya o̱tꞌa gatho nöꞌö tema ne yá ndoꞌyo, ne nuꞌu̱ pep̱a ár Hñö Jö

16Di xiꞌahu̱, ga ꞌbu̱hu̱ ngu utgagihu̱ ár Hñö Jö, hinga oṯhu̱ gatho nöꞌö di neseẖu̱.
17 Ngetho nöꞌö di nehu̱, hingi ne ár Hñö Jö, ha nöꞌö ne ár Hñö Jö, hindi nehu̱. Nuya

yohoyu̱ ntuhna ha ma mfenihu̱, jange hingi tsa ga oṯhu̱ xiñho nꞌa wa manꞌa.
18Ha nuꞌmu̱ tsixkagihu̱ ár Hñö Jö, hingi ꞌbep̱kagihu̱ yá ꞌbep̱ate ar Moise ꞌmu̱.
19Nuꞌu̱ togo oṯꞌa gatho nöꞌö neꞌu̱, fötwatho yá tsꞌoꞌbef̱i peꞌ̱u̱: Ya tsinganthöti, ꞌbeṉgwi

ya jöꞌi, oṯꞌa nöꞌö xintsꞌotho, ne bendar tsꞌoki.
20Nuya jöꞌiꞌu̱ xaṯa yá tsita hokse,̱ ya ñꞌete, ya ñꞌu̱tsate, ya ꞌyoṯꞌatuhni, ya gese,̱ ya kwe,̱

ya nemhñö, ya ntsaẖñöki, ne ꞌweka ya jöꞌi.
21 Ya ꞌñöxte, ya hyote, ya mihni, ne te gatho oṯꞌe ha ya tsꞌodaṉgo, ne oṯꞌa maꞌra ya

tsꞌoki njanu̱. Xta xiꞌahu̱, ne di xiꞌahu̱ manꞌagi, nuꞌu̱ togo oṯꞌa nuya tsꞌoꞌbef̱iyu̱, hinda ma
da yu̱tꞌa hár tsꞌu̱tꞌwi Jö.

22Ha nuꞌmu̱ ga ꞌbu̱hu̱ ngu utkagihu̱ ár Hñö Jö, nuꞌmú̱ ga peꞌ̱su̱ ar mhöte, ar johya, ar
hogamu̱i, ar tsꞌeṯi, ar hogajöꞌi, ar nhwëki, ne ar ñꞌemu̱i,

23 ar ntsꞌaꞌ̱mi, ar ntsuni. Gehyu̱ ꞌraju̱ ár Hñö Jö, ne hiñꞌotho ꞌra ya ꞌbep̱ate habu̱ di
högagihu̱ ga oṯhu̱.

24Nuꞌu̱ togo xi jamfi ar tsi Hmu Hesukristo, wande xi tsꞌu̱twi har pontꞌi gatho nöꞌö ne
ár ndoꞌyo.

25Ha nupya ár Hñö Jö xi ꞌrakagihu̱ nꞌar ꞌraꞌyo te, ma ga ꞌbu̱hu̱ ngu utkagihu̱ꞌö.
26Hingama ga ñꞌetsꞌihu̱, hinga nxaxtehu̱ nꞌa ngu nꞌa, hinga ñöꞌsfu̱ nöꞌö te peꞌ̱sa maꞌra.

6

1 Tsi kuhu̱, nuꞌahu̱ gi ꞌbu̱hu̱ ngu utkagihu̱ ár Hñö Jö, nuꞌmu̱ xka pöhu̱ nꞌar ku xi ꞌyoṯꞌa
nꞌar tsꞌoki, fax̱u̱ da menga har ꞌñu. Ne hingi ñꞌexu̱, beñhu̱ xiꞌmu̱ da zop̱ꞌahu̱ gi ꞌyoṯhu̱
njapꞌu̱ nꞌehe.

2Ma ga mfax̱tehu̱ nꞌa ngu nꞌa, ne njapꞌu̱ ga oṯhu̱ nöꞌö xikagihu̱ ar tsi Hmu Hesukristo.
3Ha nuꞌmu̱ nꞌar ku oṯꞌa ndöta ne hingi njapꞌu̱, nkase.̱
4 Jange mahyoni ga hanthu̱ xiñho nöꞌö di peẖu̱, ne njapꞌu̱ da tsa̱ ga njohyaseẖu̱, hinga

ñöꞌsfu̱ nöꞌö pe̱ manꞌa.
5Ngetho gathogihu̱ ma ga das̱eẖu̱ ma ꞌbef̱ihu̱.
6Nöꞌö togo tꞌutwabi ár mhö Jö, dá umba nꞌar hoga mfaṯsꞌi nöꞌö togo uti.
7 Yo gi nkaseẖu̱. Jö hinto tsa̱ da hyaṯꞌi. Nöꞌö te da motꞌa nꞌar jöꞌi, go gehnu̱ da xofo

nꞌehe.
8Nuꞌmu̱ ga oṯhu̱ gatho nöꞌö di nehu̱, ma ga xohu̱ nöꞌö xintsꞌotho. Ha nuꞌmu̱ ga oṯhu̱

gatho nöꞌö ne ár Hñö Jö, ma ga xohu̱ ar te hiñhamꞌu̱ da götsꞌi.
9Yo ma da zaj̱u̱ ga oṯhu̱ nöꞌö xiñho, ngetho xta zoṉga ar pa, ma ga nxohu̱ nuꞌmu̱ hinxi

wentkathogihu̱.
10 Jange nuꞌmu̱ tsa̱ ga fax̱u̱ maꞌra, ga oṯhu̱ njapꞌu̱, ne ga hoñhu̱ mꞌeṯꞌo ga fax̱u̱ ya gamfi.
Ar Pablo eꞌspa ár nsu ár pontꞌi ar tsi Hmu

11Hyanthu̱ tengu ár döta ya tꞌofo di ja ma ꞌyes̱e̱ di otꞌi.
12Nuꞌu̱ togo jaꞌahu̱ gi hñuxu̱ ar nseg̱i ngu tuta ha yá ndoꞌyo ya xodyo, oṯꞌa njapꞌu̱ honi

da gohwi xiñho ya jöꞌi, ne hinda ntꞌu̱tsa di daṯa majöni ár ndöte ar tsi Hmu Hesukristo
bi unga har pontꞌi.

13Ha nuꞌu̱ togo huxa ar nseg̱i hár ndoꞌyo, hingi oṯꞌa gatho ya ꞌbep̱ate. Nuꞌu̱ ne da jaꞌahu̱
gi nxeṉ̃hu̱, hoṉse̱ honi da ꞌñexyá nsu.

14Hinda ne Jö ga exa ma nsu. Ha nuꞌmu̱ ga oṯꞌa njapꞌu̱, hoṉse̱ ga eꞌspár nsu ár pontꞌi ar
tsi Hmu Hesukristo. Núꞌmu̱ mi duꞌö har pontꞌi, poṉtho da tuga nꞌehe ndi teṉgar ximhai̱,
ne ar ximhai̱ di handi hinter meꞌ̱ö.

15 Nuya xta jamfihu̱ ar tsi Hmu Hesukristo, hinter meꞌ̱ö nuꞌmu̱ xta huxu̱ ar nseg̱i ha
ma ndoꞌyohu̱ wa hinꞌö. Nöꞌö di pöhu̱ hö xiñho, xi ꞌraju̱ nꞌar ꞌraꞌyo te.

16 Nuꞌahu̱ ne gatho nuꞌu̱ teṉga nöꞌö xta möngwa, Jö da ꞌraju̱ ar hogamꞌu̱i, ne da
mes̱kagihu̱ ar nhwëki, go geju̱ ár hninigihu̱ Jö.

17Nuya pa di ꞌñepꞌu̱, hinto di ne da tsoṯka ma mu̱i, ngetho nuga di peꞌ̱sa ha ma ndoꞌyo
ya mfei̱ xi tꞌakagi ngetho di mömba ár mhö ar tsi Hmu Hesukristo.

Har ngötsꞌi ar Pablo a̱pa Jö da ma̱tsꞌi
18 Tsi kuhu̱, da hwëkꞌahu̱ ar tsi Hmu Hesukristo nꞌar hogamꞌu̱i. Dá njapꞌu̱.

AR EFESIOAr heꞌ̱mi bi ꞌyotꞌa ar Pablo bi mem̱pa ya me Efeso
Ar nzeṉgwa

1 Nuga dar Pablo ár mpoṯegi ar tsi Hmu Hesukristo, ngetho njapꞌu̱ xki ko ár mu̱i Jö
bi ꞌñexkagi nga pep̱abi. Di peṉ̃ꞌahu̱ nunar heꞌ̱minu̱ gar menguhu̱ Efeso, gi nkuhu̱ ne gi
teṉ̃hu̱ ar tsi Hmu.

2 Jö ma Dadahu̱ ne ma tsi Hmuhu̱ Hesukristo da ꞌraꞌahu̱ nꞌar hogamꞌu̱i ne da hwëkꞌahu̱
yá ñho.

Jö xa jöpa nuꞌu̱ togo ñꞌemu̱i ar tsi Hmu Hesukristo
3 Ga ndöñhu̱ Jö ár Dada ar tsi Hmu Hesukristo, togo xi ꞌrakagihu̱ gatho ya jöpi xi

ꞌwegagihu̱nu̱ mhetsꞌi, ngetho di nꞌatꞌwihu̱ ar tsi Hmu Hesukristo.
4 Núꞌmu̱ hinxki hoktho ar ximhai̱, Jö xki hwankagihu̱ nga nꞌatꞌwihu̱ ar tsi Hmu, ne

njapꞌu̱ nda tꞌaxkagihu̱, ne hinte ma tsꞌoki nga peꞌ̱su̱ hár nthandiꞌö.
5 Jö peꞌ̱sa nꞌar dötamhöte, ne xki hñutsꞌi nda tedegihu̱ hár ndöte ar tsi HmuHesukristo,

ngetho njapꞌu̱ xki beñꞌö.
6 Nöꞌö bi ko ár mu̱i ba peẖna ár hmöka Tꞌu̱ bi tedegihu̱, ne njapꞌu̱ xa ga ndömfu̱ ár

thuhu ga beñhu̱ ár nhwëki bi ꞌrakagihu̱.
7 Bi meẖna ár Tꞌu̱, bi nöꞌma ár ji bi pumga ma tsꞌokihu̱, ne bi gutka ma thai̱hu̱. Njapꞌu̱

bi zimgagihu̱ hár ꞌye̱ ar tsꞌoki, ngetho xa döta ár nhwëki Jö.
8Xa bi hwëgagihu̱ nꞌar hoga mfeni ne nꞌar döta mfödi.
9 Ne bi za̱ da pöhu̱ nöꞌö himi tsa̱ nda fö mamꞌeṯꞌo, tema xki ko ár mu̱i Jö nda ꞌyoṯꞌe.

Gese̱ xki benga njapꞌu̱,
10 nda njapa ar tsi Hmu Hesukristo nda ndö, di huxa mañö gatho nuꞌu̱ bi ꞌbu̱ mhetsꞌi

ne gatho nuꞌu̱ ꞌbu̱kwa har ximhai̱. Njapꞌu̱ ma da thogi nu xta zoṉga ar pa xi hñuxa Jö.
11 Jö xki beñꞌö nda hñuxkagihu̱ nga höñhu̱ yá ñho, ngetho di nꞌatꞌwihu̱ ar tsi Hmu. Ha

Jö oṯꞌa gatho nöꞌö xi benga hár mu̱i.
12 Jö bi hwankagihe mꞌeṯꞌo nga jamfihe ar tsi Hmu Hesukristo ne njapꞌu̱ nga ndömfe

ár thuhu.
13 Ne nuꞌahu̱ xka ꞌyox̱u̱ ar mhö majöni, nunar mhönu̱ noṉga ri mpoẖoẖu̱. Ne nga

jamfihu̱ ga nꞌatꞌwihu̱ ar tsi Hmu Hesukristo, bi thusꞌahu̱ ár Hñö Jö ha ri mu̱ihu̱ ngu nꞌar
nthixtꞌi yá meṯiꞌihu̱ Jö, ngu xki ñötkagihu̱.

14Ár Hñö Jö gehnu̱ ngu nꞌar ñho xi mꞌeṯꞌogihu̱ yá bötsigihu̱ Jö, hoṉse̱ ga toꞌ̱mhu̱ da zo̱
ar pa da zixkagihu̱ nꞌagitho ma ga ꞌbu̱hwihu̱. Gatho xi ꞌyoṯꞌa Jö, ne njapꞌu̱ nda tꞌeꞌspabi
ár nsu.

Ar Pablo a̱di da tꞌumba ar hoga mfödi ne da sokwa yá da̱ ya gamfi
15 Jange nuga núꞌmu̱ nda oḏe xka jamfihu̱ ar tsi Hmu Hesukristo, ne xi zo ma gu xa gi

möhu̱ nuꞌu̱ maꞌra ya gamfi,
16hindi tsay̱a̱ di umba njamödi Jö, ne di ap̱i da max̱ꞌahu̱,
17 da ꞌraꞌahu̱ ar hoga mfödi, ne da xokꞌa ri daẖu̱ gi pöthwu̱ ár mꞌu̱i ár Dada ma tsi

Hmuhu̱ Hesukristo ꞌbu̱ hár nsunda.
18 Di ap̱a Jö nꞌehe da yotꞌa ri mfenihu̱ gi pöhu̱ xiñho te gatho di toꞌ̱mhu̱ ngetho xi

zonkagihu̱, ne gi pöhu̱ tengu ár nzaṯho ne ár döta ya ñho da ꞌraju̱ xka mꞌu̱hwihu̱, nuya
xta ñꞌemu̱ihu̱.

19Ne di ap̱abi gi pöhu̱ tengu ár döta ár tsꞌeḏi mpe̱ ha ri mfenihu̱. Getnu̱ ar döta tsꞌeḏi
xi utkagihu̱,

20núꞌmu̱ bi japi bi nte manꞌagi ar tsi Hmu Hesukristo, ne bi gu̱xa habu̱ xki tꞌaẖwi nuꞌu̱
xi du, ne bi ꞌñexa hár ñꞌei̱ núnu̱ mhetsꞌi habu̱ bi ꞌbu̱hwiꞌö.

21 Ne bi umba nꞌar döta nsu töta gatho ya ndö, nuꞌu̱ hö yá tsꞌu̱tꞌwi, nuꞌu̱ ja yá tsꞌeḏi,

nuꞌu̱ ja yá nsu, ne gatho nuꞌu̱ nhom̱ba yá thuhu har ximhai̱, töte ár nsu nuya payu̱ ne
hiñhamꞌu̱ da götsꞌi.

22Ne bi hñuxa da ndö gatho nöꞌö te jawa ne ꞌbu̱i, ne bi ꞌñexꞌö ngu ár ñöxhmu ar nijö.
23 Ha nu ar nijö jwatwabi da nxog̱e ár ndoꞌyo, ha nunar tsi Hmu jwatwabi da nxog̱e

gatho nöꞌö te ja ne te ꞌbu̱i.
2

1Nuꞌahu̱ xkamꞌeẖmöhu̱mamꞌeṯꞌo ha ya tsꞌoki, ne ngi ꞌbu̱hu̱ har tsꞌomꞌu̱i, poṉthohinge
ngi tehu̱, ha nupya Jö xi ꞌraꞌahu̱ nꞌar ꞌraꞌyo te.

2 Ngi ꞌbu̱hu̱ njapꞌu̱ ngetho ngi tem̱fu̱ ár mꞌu̱i ar ximhai̱. Ne ngi pep̱abihu̱ ár ndö ya
tsꞌondöhi, peꞌ̱sa ár tsꞌeḏi har ndöhi, ne pumbyá mfeni ya meꞌ̱sku.

3Mamꞌeṯꞌo gathogihu̱ ngu ꞌbu̱ꞌu̱ nꞌehe, ndi umbabihu̱ gatho nöꞌö mi ne ma ndoꞌyohu̱,
ne ndi oṯhu̱ gatho nöꞌö mi benga ma mfenihu̱. Jange nuju̱ hoṉse̱ ár kwe̱ Jö ndi toꞌ̱mhu̱,
ngu toꞌ̱ma nuꞌu̱ hinxi ñꞌemu̱i.

4Ha Jö xa döta ár nhwëki ne xa bi mökagihu̱.
5 Jange ngu bi japi bi nte manꞌagi ar tsi Hmu Hesukristo, njapꞌu̱ nuju̱ nꞌehe, bi ꞌraju̱

nꞌar ꞌraꞌyo te, ngetho xki mꞌe̱ ma tehu̱ har tsꞌoki, poṉtho ngu xta tumhöhu̱, ne Jö bi
hwëgagihu̱, bi ꞌraju̱ ar mpoẖo.̱

6Ne ngu bi gu̱xa ar tsi Hmu Hesukristo, njapꞌu̱ bi gu̱xkagihu̱ nꞌehe, ne bi ꞌñexkagihu̱
ga ꞌbu̱hwihu̱nu̱ mhetsꞌi.

7Bi ꞌyoṯkagihu̱ njapꞌu̱, mi honga nuya pa di ꞌñepꞌu̱ da födi hangu ar ñho xi hwëgagihu̱,
bi ko ár mu̱i ba peṉkagihu̱ ar tsi Hmu Hesukristo.

8 Ngetho Jö bi hwëgagihu̱ ar mpoẖo̱ núꞌmu̱ nda ñꞌemu̱ihu̱. Himbi poḵagihu̱ ma
tsꞌeḏiseẖu̱, gehnu̱ nꞌár ntꞌuni Jö.

9Hinto xi pos̱e̱ yá hoga ꞌbef̱i. Nuꞌmu̱ bi njapꞌu̱, tsa̱ da ꞌñexhmö ár nsu ꞌmu̱.
10 Jö go bi mengi bi hyógagihu̱ maꞌraꞌyo ngetho di nꞌatꞌwihu̱ ar tsi Hmu Hesukristo, ne

njapꞌu̱ nga oṯhu̱ nöꞌö ar ñho xki ꞌyeg̱agihu̱ Jö nga oṯhu̱.
Nunár ndöte ar tsi Hmu Hesukristo bi ꞌyo̱tꞌa ar ñhogamu̱i

11 Jange nuꞌahu̱ hingar xodyohu̱, beñhu̱ mamꞌeṯꞌo hinge xki thusꞌahu̱ ar nseg̱i ha ri
ndoꞌyohu̱ ngu peꞌ̱sa ya xodyo. Jange mi eñꞌahu̱ ngar tsꞌoktehu̱, mödi nunar nseg̱inu̱ mi
huxase̱ ya jöꞌi.

12Mamꞌeṯꞌo hinge ngi ꞌbu̱hwihu̱ ar tsi Hmu Hesukristo, ngi ꞌbu̱hu̱ yapꞌu̱. Hinge ngar
menguhu̱ Israel, ne hinge ndi ꞌñepꞌahu̱ nuya ñhötꞌi xki nkohwiꞌu̱. Hinte ngi toꞌ̱mhu̱,
hinge ngi pöhu̱ Jö, ngi ꞌbu̱seẖu̱ har ximhai̱.

13Mapaꞌö ngi ꞌbu̱hu̱ yapꞌu̱ xkahyeẖu̱ Jö. Hanupya xkañꞌemu̱ihu̱ ar tsi HmuHesukristo,
xi jaꞌahu̱ xka kwathu̱, ngetho bi nöꞌma ár ji har pontꞌi.

14 Nuje dar xodyohe ne nuꞌahu̱ hingar xodyohu̱, núꞌmu̱ mi du ar tsi Hmu Hesukristo
bi textꞌa ar jödo ntꞌu̱tsa xki ꞌwegagihu̱. Njapꞌu̱ nda za̱ ngar nꞌada ar hninihu̱ ne nga
ñhogamu̱ihu̱ nꞌa ngu nꞌa.

15Núꞌmu̱mi tsꞌu̱twa ár ndoꞌyo har pontꞌi, geꞌmu̱ bi hwata ar ntꞌu̱tsa, ngetho bi hñökwa
ár tsꞌeḏi ya ꞌbep̱ate ne gatho yá ntꞌumbi. Mi yoho ya hnini bi hyoka nꞌase,̱ ngetho nꞌatꞌwu̱
teṉ̃ꞌö ba e ar hogamꞌu̱i.

16Gehnu̱ har pontꞌi bi hwata ar ntꞌu̱tsa mi peꞌ̱sa nuꞌu̱ yoho ya hniniyu̱, bi mhödi ne bi
ñhogamu̱iwi Jö, ngetho bi nꞌatwi ndoꞌyoꞌu̱ ar tsi Hmu Hesukristo.

17 Jange ar tsi Hmu Hesukristo ba hönkagihu̱ ar hoga mhö xta ñhogamu̱iwihu̱ Jö,
nuꞌahu̱ ngi ꞌbu̱hu̱ yapꞌu̱, ne nuje ya xodyo ndi ꞌbu̱he getꞌu̱tho.

18 Ngetho bi ungár te ma tsi Hmuhu̱ Hesukristo, gathogihu̱ ngu ya xodyo ne nuꞌu̱
hingya xodyo, da tsa̱ ga ku̱thu̱ habu̱ bi ꞌbu̱ Jö ma Dadahu̱, ngetho di ꞌbu̱hwihu̱ ár Hñö
Jö mahyeg̱i xi tꞌakagihu̱.

19 Jange nupya hingar nꞌañꞌohu̱, ne hingar nzoẖoẖu̱. Gar menguhu̱ ár hnini Jö ngu
gatho nu maꞌra ya gamfi, ne yá bötsiꞌihu̱ nꞌehe.

20Ne mahyeg̱i di ꞌbu̱hu̱ hár nijö Jö ꞌyo di thoki. Numa tsi Hmuhu̱ Hesukristo ñheẖwi
ar mu̱dido. Nuje yá mpoṯegihe ne nu maꞌra yá mꞌeẖni Jö, di janguhe ár wa ar jödo.

21Gathogihu̱ ya gamfi di njanguhu̱ nꞌar ngu thoki, ꞌyo di hetsꞌi mahyeṯho ya do, ne da
ho nꞌar nijö xintꞌaxi ngetho nꞌatꞌwi di ꞌbu̱hwihu̱ ar tsi Hmu.

22 Nguꞌahu̱ ne nguje di nꞌatꞌwihu̱ ar tsi Hmu Hesukristo, ne di ꞌyo di tehu̱ mahyeg̱i
gatho maꞌra ya gamfi, ga tsoṉ̃hu̱ ngu ár nijögihu̱ Jö habu̱ ꞌbu̱ ár Hñö.

3
Ar ꞌbef̱i bi tꞌumba ar Pablo da hñöꞌspa ar hoga mhö nuꞌu̱ hingya xodyo

1Nuga ar Pablo, di owa har faḏi ngetho di zoꞌahu̱ ár hoga mhö ar tsi Hmu Hesukristo
nuꞌahu̱ hingar xodyohu̱.

2 Zage gi pöhu̱ bi hwëgagi Jö ar ꞌbef̱i ga hösꞌahu̱ ar hoga mhö.
3 Jö bi utkagi nöꞌö hinxki fö mamꞌeṯꞌo, ngu xta otꞌahu̱ nꞌa tsi tu̱i.
4Nu xki néhu̱ ma gi pöhu̱ tengu dí pödi nöꞌö himi fö mamꞌeṯꞌo, tema nda ꞌyoṯꞌa ma tsi

Hmuhu̱ Hesukristo.
5 Nunar mfeninu̱ xki jwatatho, hinte ma jöꞌi xki tꞌuti, ngu xi utwabipya ár Hñö Jö yá

hoga mpoṯe ne yá mꞌeẖni Jö.
6Xi tꞌutkagihe, nuꞌu̱ hingya xodyo mahyeg̱iwi nu maꞌra, ma da hñönga ya ñho nꞌehe,

ne da nꞌadar ndoꞌyowi ya xodyo. Ne da ñhehwi yá ñhötꞌi pes̱ꞌu̱, ngetho mi ꞌyo̱ ar hoga
mhö mi mhö, bi jamfi ar tsi Hmu Hesukristo.

7Nunar mhöꞌö Jö bi hñuxkagi ga mö. Bi njapꞌu̱ ngetho bi hwëgagi ár ntꞌuni, ne nunár
döta tsꞌeḏi bi mpe̱ ha ma mu̱i.

8 Xi tꞌaka nunar ꞌbef̱inu̱, mödi hinda tsa̱ ga ñhuxꞌbe nu maꞌra ya gamfi, di ko ya hai̱.
Xi nhwëgagi nunar ꞌbef̱inu̱, ga höꞌspabi nuꞌu̱ hingya xodyo ya hoga mhö noṉga gatho ya
ñho peꞌ̱sa ar tsi Hmu Hesukristo, hingi tso xog̱e ma mfenihu̱.

9Ne ga otꞌwa ar ꞌñu gatho nöꞌö tema xki benga Jö nda ꞌyoṯꞌe ne xki ꞌñögi, núꞌmu̱ hinxki
hoktho gatho nöꞌö te japya.

10Ne njapꞌu̱ da nheki hár nijö nuya ár nzey̱e̱ ár mfödi Jö, ne da bö nuꞌu̱ togo bi the̱ yá
nsu ne nuꞌu̱ togo bi the̱ yá tsꞌeḏinu̱ mhetsꞌi.

11Gehnu̱ armfeni xki benga Jömamꞌeṯꞌo, mꞌef̱a bi ꞌñu hár tema tsi Hmuhu̱ Hesukristo.
12Ngetho di ñꞌemu̱ihu̱ ar tsi HmuHesukristo, hinga ntsuhu̱ ne hinga ntsaẖu̱ ga kwathu̱

ga ñöwihu̱ Jö.
13 Jange di aꞌ̱ahu̱, hingi tu ri mu̱ihu̱ gi hanthu̱ di tho ya ntꞌu̱tsa ngetho di hösꞌahu̱ ar

hoga mhö. Njohyahu̱, gehnu̱ esꞌahu̱ ri nsuhu̱.
Nunar döta mhöte hingi tsa̱ da zo ma mfenihu̱

14 Jange di ndaṉdihmö hár nthandi ár Dada ma tsi Hmuhu̱ Hesukristo.
15Gehnu̱ ár Dada togo bi umba yá te gatho ya mꞌu̱i ꞌbu̱kwa har ximhai̱, ne gatho nuꞌu̱

ꞌbu̱hnu̱ mhetsꞌi.
16 Di ap̱abi ngu ár ntꞌeṉi yá ñho peꞌ̱sa hár nsunda, da zeṯꞌa ri mu̱ihu̱ hár Hñö Jö gi

ꞌbu̱hwihu̱.
17 Di ap̱abi nꞌehe da mꞌu̱ ha ri mu̱ihu̱ ar tsi Hmu Hesukristo, ngetho gi jamfihu̱, ne

njapꞌu̱ gi mꞌaṯhu̱ xiñho hár mhöte.
18 Ne gatho nuꞌahu̱, ngu nu maꞌra ya gamfi, da tsa̱ gi pöhu̱ tengu ár nxidi, ár ma, ár

ñhe ne ár ñhetsꞌi ár mhöte ar tsi Hmu Hesukristo.
19Ne gi pöthwu̱ nunar dötamhötenu̱ hinto tsa̱ da zo xiñho hármfeni, ne xa da ziñꞌahu̱

ár mꞌu̱i Jö.
20Nsunda Jö togo peꞌ̱sa ar tsꞌeḏi da ꞌyoṯꞌa gatho nöꞌö neꞌö, töta ár nzey̱e̱ nöꞌö tsa̱ da zo

ma mfenihu̱ ga af̱u̱. Gathonu̱ oṯꞌa ár tsꞌeḏi mpe̱ ha ma mu̱ihu̱.
21 Dá nsundabi ar nijö ꞌbu̱hwi ar tsi Hmu Hesukristo hyaxꞌmu̱ ne hiñhamꞌu̱ da götsꞌi.

Dá njapꞌu̱.

4
Di nꞌatꞌwihu̱ ár Hñö Jö

1Nuga di owa har faḏi ngetho di mömba ár mhö ma tsi Hmuhu̱, di aꞌ̱ahu̱ gi ꞌbu̱hu̱ ngu
di ꞌñepi da mꞌu̱ nuꞌu̱ togo xi tsꞌohni da mbötsi Jö.

2Yo gi ñꞌexu̱, ntsꞌaꞌ̱mthohu̱. Peꞌ̱su̱ nꞌar hogamu̱i ne ar tsꞌeṯi, ne gi mhöhu̱ nꞌa ngu nꞌa.
3Nuꞌahu̱ gi nꞌaseẖu̱ ngetho nꞌada ár Hñö Jö ꞌbu̱ ha ri mu̱ihu̱. Jange umba ri mu̱ihu̱ gi

peꞌ̱su̱ nꞌadar mfeni, ne gi ꞌbu̱hu̱ nꞌar hogamꞌu̱i.
4 Ngetho di nꞌadar ndoꞌyohu̱, nꞌadár Hñö Jö ꞌbu̱ ha ma mu̱ihu̱, jangu xi tsꞌonkagihu̱

nꞌehe ga peꞌ̱su̱ nꞌadar ndoꞌ̱mi.
5Nꞌadar tsi Hmu di zohu̱, nꞌada ma ñꞌemu̱ihu̱, ne nꞌadar xixthe xta höñhu̱.
6Nꞌadar Jö togo ma Dadahu̱ gatho nuꞌu̱ di ꞌbu̱hu̱. Ár tsꞌeḏi hexkagihu̱, ne ꞌrakagihu̱ ár

mfaṯsꞌi di gathohu̱, ne ꞌbu̱ ha ma mu̱ihu̱.
7Nꞌa ngu nꞌa bi hwëgagihu̱ ar tsi Hmu Hesukristo nꞌar hogantꞌuni ngu ár ntꞌeṉiꞌö.
8 Jange bi thogi ngu mönga ár Tꞌofo Jö habu̱ enö:

Ar tsi Hmu bi ntöte ne bi box̱a mhetsꞌi, bi zixa nuꞌu̱ xki döhö,
ne bi hyemba ya ntꞌuni ya jöꞌi.

9 Te di boṉga nöꞌö enö bi box̱a mañö mhetsꞌi. Ne da ꞌñenö, nöꞌö mi ꞌbu̱ mhetsꞌi ba
kökwa har ximhai̱.

10Nöꞌö togo ba e har ximhai̱ bi mengi bi box̱a manꞌagi har ngöxa mhetsꞌi, ne njapꞌu̱ bi
hyexta ár nsunda xog̱e nöꞌö xi thoki.

11 Gese̱ bi ꞌñexꞌö ꞌra ngu yá mpoṯe, maꞌra yá mꞌeẖni, maꞌra nda mömba ár hoga mhö,
maꞌra da mfaꞌ̱yo ha yá nijö, maꞌra da utwa ár mhö Jö.

12 Gathoyu̱ fax̱te da ñöxa ár ñꞌemu̱i ya ku, ne da mep̱a Jöꞌu̱ nꞌehe. Ne njapꞌu̱ da te ar
nijö, gehnu̱ ár ndoꞌyo ar tsi Hmu Hesukristo.

13Njapꞌu̱ ga jwahu̱ gatho ga peꞌ̱su̱ nꞌadar ñꞌemu̱i, ne ga pötwabihu̱ xiñho ár Tꞌu̱ Jö. Ga
tsoṉ̃hu̱ ga ñhogajöꞌihu̱, ne gatho ga ñheẖwihu̱ ár mꞌu̱i ar tsi Hmu Hesukristo.

14Hindi hñöxkagihu̱ ya tꞌu̱lo bötsi hingi pötetho, to gatho tsa̱ da kadi da mew̱i tem̱ba
yá jamfi. Nuya jöꞌiyu̱ ju̱ ar nhemhñö ne ya tsꞌomfeni japa ya ku da deṉga nöꞌö hingi ho.

15 Nöꞌö ma ga oṯhu̱, ga teṉ̃hu̱ nöꞌö majöni ne ga peꞌ̱su̱ ar mhöte. Njapꞌu̱ da ñöxa ma
jamfihu̱, ne ga ñheẖwihu̱ ar tsi Hmu Hesukristo togo ár ñöxhmu ar nijö.

16Nunar nijö hömba ár tsꞌeḏi ar tsi Hmu, ne njapꞌu̱ nꞌa ngu nꞌa ya ku ꞌyo dimax̱amaꞌra,
ngu ar ꞌbef̱i xi tꞌumbabi. Ne ꞌyo di te, ne da meꞌ̱sa yá tsꞌeḏi teṉga ar mhöte.

Ar ꞌraꞌyo mꞌu̱i tꞌakagihu̱ ngetho di ꞌbu̱hwihu̱ ar tsi Hmu Hesukristo
17 Di ꞌbep̱ꞌahu̱ hár thuhu ma tsi Hmuhu̱, gi hyeẖu̱ gi tem̱bathohu̱ yá mꞌu̱i nuꞌu̱ hinxi

ñꞌemu̱i, ngetho hinte mañho beñꞌu̱.
18Xi me yá ñö, hingi ne da hñöñꞌu̱ ar te unga Jö, ngetho hinte pöꞌu̱ ne xi gotꞌa yá mu̱i.
19Bi ꞌbe̱ yá mfeni, bi ñꞌeṉtꞌathoꞌu̱ bi ꞌyoṯꞌa gatho nuꞌu̱ ya tsꞌoki mi neꞌu̱, ne gor johyaꞌu̱

da ꞌyoṯꞌa nöꞌö xintsꞌotho.
20Ha nuꞌahu̱ hinxi utꞌahu̱ njapꞌu̱ ar tsi Hmu Hesukristo,
21nuꞌmu̱ xa majöni xka ꞌyoẖu̱ nöꞌö xi möñꞌö, ne xka ꞌyox̱u̱ nöꞌö xa majöni utꞌö.
22 Nöꞌö ar mꞌu̱i ngi peꞌ̱su̱ mahamꞌu̱, hyeẖu̱pꞌu̱ nꞌagitho. Ngu nꞌar ze̱ dutu kꞌothu̱

ꞌyeṉ̃hu̱pꞌu̱, xi zu̱ ar tsꞌoꞌyo, kate oṯꞌa ar tsꞌoki.
23Hyeẖu̱ da nꞌaꞌyo ri mu̱ihu̱ ne ri mfenihu̱.
24Ne ꞌbu̱hu̱ nunar ꞌraꞌyo mꞌu̱i xi tꞌaꞌahu̱, ngu nꞌar ꞌraꞌyo he gi hyehu̱ xi thoki di hñöxa

Jö, xa majöni ar hogajöꞌi ne xintꞌaxi.
25 Jange hyeẖupꞌu̱ ar nhemhñö. Möñhu̱ nöꞌö majöni núꞌmu̱ gi ñöwi ri ñꞌowihu̱, ngetho

di nꞌadar ndoꞌyohu̱ nꞌa ngu nꞌa.
26 Nuꞌmu̱ da mbo̱ ri kweẖu̱, yo ma da hyaꞌ̱ahu̱ ri mfenihu̱ gi ꞌyoṯhu̱ nꞌar tsꞌoki.

Ñhogamu̱ihu̱, yo gi toꞌ̱mhu̱ da tho ar pa.
27Yo gi hofu̱ da hyaꞌ̱ahu̱ ar tsꞌondöhi.

28Nöꞌö togo mar bë, dá hyep̱ꞌu̱ ar mfë. Dá hyonga nꞌar hoga ꞌbef̱i, ne njapꞌu̱ da meꞌ̱sa
teme da mfax̱kwi nöꞌö togo hinte peṯsꞌi.

29 Yogar tsꞌonehu̱, hyoñhu̱ hanja gi ñöhu̱ xiñho, ne njapꞌu̱ nuꞌu̱ togo da ꞌyox̱ꞌahu̱ da
maṯsꞌi ne da numañho.

30Ne yo gi tsoṯhwu̱ ár mu̱i ár Hñö Jö. Xi thusꞌahu̱ ngu nꞌar nkohi, ne xta zoṉga ar pa
da tsꞌiñꞌahu̱, da fötho yá bötsiꞌihu̱ Jö.

31 Hyeẖu̱pꞌu̱ gatho ar ntsoṯmu̱i, ar kwe,̱ ar ntꞌu̱tsa, ya mhafi, ya tsꞌate, ne gatho ya
tsꞌomfeni.

32Nöꞌö xiñho gi ꞌyoṯhu̱, ñhogajöꞌihu̱ nꞌa ngu nꞌa, mpeꞌ̱su̱ ar nhwëki mpuñhu̱ nꞌa ngu
nꞌa, ngu ar tsi Dada bi pumgagihu̱ mi unga ár te ar tsi Hmu Hesukristo.

5
ꞌBu̱hu̱ xiñho ngetho yotꞌahu̱ Jö

1Umba ri mu̱ihu̱ gi tem̱fu̱ ár mꞌu̱i Jö, ngetho go yá hmöka bötsiꞌihu̱.
2 ꞌBu̱hu̱ gi mhöhu̱ nꞌa ngu nꞌa ngu bi mökagihu̱ ar tsi Hmu Hesukristo. Bi gutka ma

thai̱hu̱ núꞌmu̱ mi unga ár te har pontꞌi, ngu nꞌar mꞌoṉ̃ho̱ yu̱ni xiñho mꞌoꞌ̱spa Jö.
3Nuꞌu̱ xka jamfihu̱, yo gi ꞌbeṉgwihu̱ nꞌar jöꞌi nöꞌö hingo ri nthötihu̱, yo gi benthu̱ nöꞌö

xintsꞌotho, yo xa gi möhu̱ ar bojö, hingi noṉ̃hu̱ nuya tsꞌokiyu̱. ꞌBu̱hu̱ ngu di ꞌñepi da mꞌu̱
nꞌar gamfi.

4Yo gar tsꞌonehu̱, yo gi ñöhu̱ ñꞌentho, yo gi ñꞌöntꞌu̱hu̱, ngetho hingi ho da ꞌyoṯꞌa njapꞌu̱
ya gamfi. Nöꞌö xiñho gi ꞌyoṯhu̱, umfu̱ njamödi Jö.

5 Pöhu̱ xiñho hinda ma da yu̱tꞌa da ndöwi ar tsi Hmu Hesukristo bi ꞌbu̱hwi Jö, gatho
nuꞌu̱ ꞌbeṉgwi ya jöꞌi, nuꞌu̱ teṉga ar tsꞌoki, ne nuꞌu̱ xa mö ar bojö, poṉtho ndöñꞌu̱.

6 Yo ma gi ñheẖu̱ togo da hyaꞌ̱ahu̱ ya nemhñö, ngetho nuya tsꞌokiyu̱ japi da e ár kwe̱
Jö da zu̱ nuya meꞌ̱sku.

7 Jange yo gi ñꞌowihu̱ nuꞌu̱ togo oṯꞌa nuya tsꞌoꞌbef̱iyu̱.
8Mamꞌeṯꞌo ngi ꞌbu̱hu̱ har ꞌbex̱ui, ha nupya gi ꞌbu̱hwihu̱ ar tsi Hmu har hyatsꞌi. ꞌBu̱hu̱

ngu nuꞌu̱ ꞌyo hár hyatsꞌi Jö.
9Ngetho nuya ꞌbu̱ har hyatsꞌi, ár Hñö Jö faṯsꞌi da ñhogajöꞌi, da meꞌ̱sa ar hogamꞌu̱i, ne

di mönga nöꞌö majöni.
10Umba ri mu̱ihu̱ gi ꞌyoṯhu̱ nöꞌö numañho ar tsi Hmu.
11 Ne yo gi tem̱fu̱ yá ꞌbef̱i nuꞌu̱ togo ꞌbu̱ har ꞌbex̱ui, hinte ár ñho. Nöꞌö gi ꞌyoṯhu̱,

xipabihu̱ hingi ho nöꞌö peꞌ̱u̱.
12Ngetho nꞌar mꞌeṯsa̱ ga noṉ̃hu̱ nöꞌö oṯꞌu̱ ñꞌöntho.
13 Ha nuꞌmu̱ da tꞌeꞌspa ar ñotꞌi nuya tsꞌoꞌbef̱i peꞌ̱u̱, nuꞌmú̱ hö, da födi tema di boṉga

nuya te peꞌ̱u̱, ngetho har ñotꞌi ka nhekinu̱ xog̱e.
14 Jange xi tꞌenö njawa:

Nuꞌge gi öhö, nuhu,
poṉga nupꞌu̱ hár tꞌag̱i nuꞌu̱ xi du,
ne ar tsi Hmu Hesukristo da yotꞌaꞌi.

15 Pöhu̱ xiñho hanja gi ꞌbu̱hu̱. ꞌBu̱hu̱ ngu nuꞌu̱ peꞌ̱sa yá mfödi, hingi ꞌbu̱hu̱ ngu nuꞌu̱
hinte pödi.

16 Yo gi huhu̱, umba ri mu̱ihu̱ gi ꞌyoṯhu̱ nöꞌö xiñho, ngetho nuya payu̱ di ꞌbu̱hu̱
xintsꞌotho.

17Yo gi ñheẖu̱tho, umba ri mu̱ihu̱ gi pöhu̱ nöꞌö ne Jö gi ꞌyoṯhu̱.
18Yo gi ntihu̱, ngetho ar mihni ma da jaꞌahu̱ gi ntsꞌoju̱. Nöꞌö xiñho gi ꞌyoṯhu̱, hyoñhu̱

xa di ziñꞌahu̱ ár Hñö Jö.
19 Núꞌmu̱ gi ñöhu̱, noṉ̃hu̱ ya hoga nsaḏi, ya jöhñö ne ya hoga thuhu. Tuthwu̱ ne gi

ꞌyeṉtꞌa ri mu̱ihu̱ gi xaṯhu̱ Jö.
20 Gatho nöꞌö di ꞌñepꞌahu̱, umfu̱ njamödi Jö ar Dada hár thuhu ma tsi Hmuhu̱

Hesukristo.
Ñꞌo̱thu̱ nꞌa ngu nꞌa ri kuhu̱

21Ngetho gi tsufu̱ ar tsi Hmu, ñꞌoṯhu̱ nꞌa ngu nꞌa.
22 ꞌBeẖñöhu̱ xka nthöthu̱, ꞌyoṯhu̱ ri dömeseẖu̱ ngu gi oṯhu̱ ar tsi Hmu Hesukristo.
23Ngetho ar döme gehnu̱ ár ñöxhmu ar ꞌbeẖñö, ngu ar tsi Hmu Hesukristo ár ñöxhmu

ar nijö, ne ar nijö gehnu̱ ár ndoꞌyo ar tsi Hmu togo ár Poẖoṯe.
24 Jange ngu ar nijö oṯa ar tsi Hmu Hesukristo, njapꞌu̱ nuya ꞌbeẖñö da ꞌyoṯꞌa gatho nöꞌö

te da xipa yá döme.
25 Dömehu̱, mö ri ꞌbeẖñöhu̱ ngu ar tsi Hmu Hesukristo bi mö ár nijö, ne bi unse̱ ár te

bi poẖo.̱
26Bi du, ne njapꞌu̱ bi hñögagihu̱ma tsꞌokihu̱, mi xu̱gamamu̱ihu̱ ndi oꞌ̱sfu̱ ne ndi oṯhwu̱

ár mhö.
27 Bi xu̱gagihu̱ ne nda ꞌbaḇgagihu̱ hár nthandise̱ ngu ár nijö xa nzaṯho, hinte xi jax̱tꞌi

ne hinxi gu̱xtꞌi, da thandi dar ntꞌaxi ne xa ꞌbu̱i xiñho.
28 Njahu̱pꞌu̱ nuꞌahu̱ gar dömehu̱ nꞌehe, möhu̱ ri ꞌbeẖñöhu̱ ngu gi möse̱ ri ndoꞌyohu̱.

Nöꞌö to mö ár ꞌbeẖñö, mhöse̱ nꞌehe.
29Ngetho hinto u̱tsase̱ ár ndoꞌyo, gi pöhu̱ ꞌwini ne su, jangu ar tsi Hmu Hesukristo su

ar nijö.
30 Geju̱ ár ndoꞌyogihu̱ ar tsi Hmu Hesukristo, ne nꞌa ngu nꞌa dar nꞌa xeṉigihu̱ ár

ndoꞌyoꞌö.
31 Jange enga hár Tꞌofo Jö, ar ñꞌoẖo̱ da zopꞌu̱ ár dada ne ár nönö, ne da mꞌu̱hwi ár

ꞌbeẖñö, ne nuya yohoyu̱ ma da nꞌatho.
32Xa xi ñhembi nunar ntꞌutinu̱, mödi nuga di heḵa ar tsi Hmu Hesukristo ne ár nijö.
33 Jange ma ga xiꞌahu̱: Nꞌa ngu nꞌa möhu̱ ri ꞌbeẖñöhu̱ ngu gi mhöseẖu̱, ne nuya ꞌbeẖñö

dá ꞌyoṯa yá döme.
6

1 Bötsihu̱, ꞌyoṯhu̱ ri menguhu̱ ngetho gi ꞌbu̱hwihu̱ ar tsi Hmu. Gehnu̱ xiñhoꞌö.
2 ꞌYoṯhu̱ ngu mönga ár mhö Jö habu̱ enö: ꞌÑeꞌsfu̱ ár nsu ri dada ne ri nönö, gehnu̱ ar

ꞌbeṯꞌo ꞌbep̱ate ñötꞌahu̱ ar ñhötꞌi.
3Nunar ñhötꞌinu̱ mö gi peꞌ̱sa nꞌar hogamꞌu̱i ne gi ꞌbu̱kwa nzey̱e̱ ya pa har ximhai̱.
4Ha nuꞌahu̱ gar dadahu̱ ne nuꞌahu̱ gar nönöhu̱, yo gi pom̱fu̱ ár kwe̱ ri bötsihu̱. Hñöjwu̱

nöꞌö hingi ho ne uthwu̱ ár ꞌñu ar tsi Hmu.
5Nuꞌahu̱ gi mꞌeg̱ohu̱, ꞌyoṯhu̱ ri hmuhu̱wa har ximhai̱. ꞌÑeꞌsfu̱ ár nsu, ne tsitꞌa ri mu̱i gi

pef̱u̱, to da ꞌñenö gi pef̱u̱ ar tsi Hmu Hesukristo.
6Mpeẖu̱ xiñho, hinge hoṉse̱ núꞌmu̱ hantꞌahu̱ ri hmuhu̱ gi ne gi kohu̱ xiñho. Ngu yá

ꞌbeg̱oꞌihu̱ ar tsi Hmu Hesukristo, di tsitꞌa ri mu̱ihu̱ gi ꞌyoṯhu̱ Jö.
7Xa gi neseẖu̱ gi mpeẖu̱, hinge jangu gi pef̱u̱ nꞌar jöꞌi, ꞌyoṯhu̱ wande gi pep̱abihu̱ ar tsi

Hmu.
8 Beñhu̱, nunar tsi Hmu ma da ꞌraꞌahu̱ ar njutꞌi, ngu nöꞌö ar ñho xka ꞌyoṯhu̱ nꞌa ngu

nꞌa, wa gi ꞌñehu̱ ri hmuhu̱, wa gar hmuhu̱.
9Nuꞌahu̱ gar hmuhu̱, ꞌyoṯꞌwabihu̱ ar ñho ri ꞌbeg̱ohu̱, yo gi pihu̱. Beñhu̱, nuꞌahu̱ nguꞌu̱

bi ꞌbu̱ nꞌa ri Hmuhu̱ mañö mhetsꞌi, ne nöꞌö hingi hwanta ya jöꞌi.
Ga hehu̱ ar he xi ꞌraju̱ Jö ngu nꞌar ndogu

10Nupya tsi kuhu̱, gi hömfu̱ ár döta tsꞌeḏi ar tsi Hmu, gehnu̱ da zeṯꞌa ri mu̱ihu̱.
11Ngu ñhoka nꞌar ndogu di ma har tuhni, njapꞌu̱ nuꞌahu̱ nꞌehe, hyehu̱ ar he xi ꞌraꞌahu̱

Jö, da max̱ꞌahu̱ gi tseṯhwu̱ yá nhemhñö ar tsꞌondöhi.
12 Ngetho hindi ntunkwihu̱ ma mijöꞌihu̱. Di ntox̱kwihu̱ nuꞌu̱ peꞌ̱sa yá nsu, ne peꞌ̱sa

yá tsꞌeḏi, ne ya ndö har ꞌbex̱ui nuya payu̱, ne gatho nuya tsꞌondöhi bi nsaṉga mañö har
ndöhi.

13 Jange hyehu̱ xiñho nöꞌö ar he tuhni xi ꞌraꞌahu̱ Jö, ne gi tseṯhu̱ nuya pa gi thohu̱ ya
thogi. Ne xki ntötehu̱, yo ma gi ñheẖu̱ da hyom̱ꞌahu̱ hai̱.

14 Jange umba ri mu̱ihu̱ gi tseṯhu̱, ne gi peꞌ̱su̱ nöꞌö majöni ngu nꞌar bötꞌi xka ngu̱thu̱
xiñho, ne ar hogajöꞌi ngu nꞌar heboj̱ö taḵꞌahu̱.

15Ngu su yá wa nꞌar ndogu da za̱ da ñꞌo xiñho har tuhni, njapꞌu̱ nuꞌahu̱ nꞌehe, ñhoju̱

habu̱ gatho gi möhu̱ gi mömfu̱ ár mhö Jö unga ar hogamꞌu̱i.
16Negi peꞌ̱su̱ ar jamfi, ngunꞌar nthaḵi gi taj̱wu̱ gatho yánkꞌahni nguya tsibi bi em̱pꞌahu̱

ar tsꞌondöhi.
17Gi suhu̱ ar mpoẖo,̱ ngu nꞌar fu̱iboj̱ö da daḵꞌahu̱ ri ñöhu̱. Ne gi hñöhu̱ ár mhö Jö, ngu

nꞌar ndoj̱wai ꞌraꞌahu̱ ár Hñö Jö.
18 Ne hyaxꞌmu̱ hinda zaꞌ̱ahu̱ gi ꞌyaf̱u̱ Jö gi hömfu̱ ár tsꞌeḏi ár Hñö. Hingi tsay̱a̱ gi

toꞌ̱mthohu̱ da max̱ꞌahu̱. Hinge hoṉse̱ nuꞌahu̱, ꞌyaf̱u̱ da max̱a gatho nu maꞌra ya gamfi
nꞌehe.

19 ꞌYap̱abihu̱ Jö da max̱kagiga nꞌehe. Núꞌmu̱ xka ñö, da tꞌaka tema ga mö. Ne hinga
ntsu ga zo ya jöꞌi, ne da zo yá mfeni nunar hoga mhö hinxki fö mamꞌeṯꞌo.

20 Jange nuga dar mꞌeẖni di mönga ar hoga mhö, ne xi thutka nuya boj̱öyu̱. ꞌYaf̱u̱ Jö da
max̱kagi hinga ntsu ga mönga nunar hoga mhönu̱, ngu xiñho ga ñö.

Ya ngöxanzeṉgwa
21 Di peṉ̃ꞌahu̱ ma hmöka ku Tikiko, gehnu̱ da xiꞌahu̱ tema di pef̱i ne tengu di thokwa.

Nu xta zom̱pꞌu̱, nuhu̱ ngu nꞌár hoga ꞌbeg̱o ar tsi Hmu.
22 Jange di peṉ̃ꞌaꞌihu̱pꞌu̱ da metꞌahu̱ tengu di ꞌbu̱hewa, ne da hupꞌa ri mu̱ihu̱.
23 Jö ar Dada ne ar tsi Hmu Hesukristo da jöpꞌahu̱ mahyeg̱i gatho nu maꞌra ya ku, gi

ꞌbu̱hu̱ ter entho, gi mhöhu̱ nꞌa ngu nꞌa, di pew̱i ar jamfi.
24 Jö da hwëkꞌahu̱ yá ñho, gatho nuꞌahu̱ gi möhu̱ ar tsi Hmu Hesukristo ha nꞌar mhöte

hingi thege. Dá njapꞌu̱.

AR FILIPENSEAr heꞌ̱mi bi ꞌyotꞌa ar Pablo bi mem̱pa ya me Filipo
Ar nzeṉgwa

1Nuga dar Pablo ne ar ku Timoteo, yá ꞌbeg̱ogihe ar tsi HmuHesukristo, di otꞌahe nunar
heꞌ̱minu̱, tsi kuhu̱ gi ꞌbu̱hu̱ har hnini Filipo, ne xka ñꞌemu̱ihu̱ ar tsi Hmu Hesukristo. Di
zeṉgwaꞌihe mahyeg̱iwi ri ndöhu̱ har nijö ne yá max̱te.

2 Jö ma tsi Dadahu̱ ne ma tsi Hmuhu̱ Hesukristo da ꞌraꞌahu̱ nꞌar hogamꞌu̱i ne da
hwëkꞌahu̱ yá ñho.

Ar Pablo a̱pa Jö da ma̱xa ya gamfi
3Núꞌmu̱ di beñꞌahu̱ di umba njamödi Jö.
4Hyaxꞌmu̱ xa di johya hindi pumhni ga ap̱abi da max̱ꞌa gi gathohu̱.
5Ngetho núꞌmu̱ ga ndu̱i ga ñꞌemu̱ihu̱ dinjawa, xa xkamfax̱tehu̱ da nu̱nga ar hogamhö.
6Di kax̱mbeni Jö togo bi du̱ꞌmi bi paṯa ri mꞌu̱ihu̱, ꞌyo di jwata ar ꞌbef̱i, ne di wa núꞌmu̱

xta menga ar tsi Hmu Hesukristo.
7Di beñꞌahu̱ xiñho ngetho xa di pes̱ꞌahu̱ nꞌar döta mhöte. Jö xi hwëgagi ga ñöni ne ga

dam̱ajöni ar hoga mhö. Ha nuꞌahu̱ xka fax̱kagihu̱, hinxka hyeg̱aseg̱ihu̱ mödi núꞌmu̱ di
owa har faḏi.

8 Jö pödi xa ntsꞌeḏi di beñꞌahu̱, ngetho ar tsi Hmu Hesukristo xi ꞌraka nꞌar döta mhöte.
9 Di ap̱a Jö da hñuxa ár nzitꞌi ri mhötehu̱, ne xa gi peꞌ̱su̱ ar hoga mfeni, ne njapꞌu̱ gi

pöhu̱ tema xiñho gi ꞌyoṯhu̱.
10Njapꞌu̱ da tsa̱ gi pöhu̱ gi hwañhu̱ nöꞌö xiñho, ne gi ꞌbu̱hu̱ nꞌar te xintꞌaxi, ne hinte da

kꞌasꞌahu̱ núꞌmu̱ xta penga ar tsi Hmu Hesukristo.
11 Di toꞌ̱mi xa gi ꞌbu̱hu̱ nꞌar hogamꞌu̱i gi ꞌbu̱hwihu̱ ar tsi Hmu Hesukristo, ne njapꞌu̱ gi

nsundabihu̱ Jö.
Nuga xta eṉtꞌa ma te ga pep̱a ar tsi Hmu Hesukristo

12 Tsi kuhu̱, di ne gi pöhu̱, gatho nöꞌö xta thogi umba ar tsꞌeḏi ár hoga mhö Jö.
13Gatho nuya ndogu ꞌbu̱kwa ne nuꞌu̱ maꞌra ya jöꞌi, pöꞌu̱ di o har faḏi ngetho di mömba

ár mhö ar tsi Hmu Hesukristo.
14 Nuya thogiyu̱ di thoka, nzey̱e̱ ya ku xi maṯsꞌi xi zeṯa yá ñꞌemu̱i, ne hingi ntsu da

mömba ár mhö ar tsi Hmu.
15Di pöka xiñho ja ꞌraꞌu̱ mömba ár mhö ar tsi Hmu Hesukristo, ngetho ñöska ma ꞌbef̱i

ne honga ar hñö, mödi maꞌra tsitꞌa yá mu̱i oṯꞌa nꞌar hoga ꞌbef̱i.
16Nuꞌu̱ togo hingi tsitꞌa yá mu̱i mömba ár mhö ar tsi Hmu, hoṉse̱ honga ar hñö, beñꞌu̱

njapꞌu̱ da tsoṯka ma mu̱i, ne da hñuxhmö empꞌö ma u̱giwa har faḏi.
17Ha maꞌra peꞌ̱sa nꞌar döta mhöte mömba ár mhö Jö, pöꞌu̱ xi jokagi har faḏi ngetho di

ñönga nunar hoga mhönu̱.
18 Mödi hingi tuka ma mu̱i hanja ñöꞌu̱, nuꞌmu̱ tsitꞌa yá mu̱i oṯꞌe wa hinꞌö. Di johya

ngetho nsipa ya jöꞌi togo ar tsi Hmu, ne hinga tsay̱a̱ ga njohya di mapꞌu̱.
19 Di pödi, gatho nöꞌö di thopya ma ga poṉi xiñho, ngetho gi fax̱kagihu̱ gi af̱u̱ Jö, ne

ꞌrakagi ar tsꞌeḏi ár Hñö ar tsi Hmu Hesukristo.
20Nöꞌö di toꞌ̱mga, hinga ma ga ꞌbe̱ ma tsa.̱ Nupya ngu mahamꞌu̱ di toꞌ̱mi da tꞌeꞌspa ár

nsu ar tsi Hmu Hesukristo ha ma te, wa da thogagi wa da theg̱agi.
21Ngetho nuꞌmu̱ di ꞌbu̱i, di eṉtꞌa ma te ga pep̱a ar tsi Hmu Hesukristo, ha nuꞌmu̱ ga tu,

ma ga ntheꞌ̱beꞌö, gehnu̱ ma nthöhö.
22Ha nuꞌmu̱ di tetho, xiñho ga pep̱a ar tsi Hmu. Jange hindi pödi ndana ga hwahni.
23Ngetho nuya yohoyu̱ di ꞌbu̱madetho. Di nema ga tsu̱ ar tsi HmuHesukristo, di handi

xiñhoꞌö.
24Ha nuꞌmu̱ ga kokwa di tetho, töte ár ñho ngetho gi hongagihu̱.

25Di kax̱mbeni da njapꞌu̱, ma ga kohwihu̱ har ximhai̱, ne ga fax̱ꞌahu̱ da te ri ñꞌemu̱ihu̱

ne gi njohyahu̱.
26 Jange núꞌmu̱ xka ꞌbu̱pꞌu̱, xa ma gi nsundahu̱ ar tsi Hmu Hesukristo, ngetho ma gi

penju̱ gi hyandju̱ manꞌagi.
27Hoṉse̱ di aꞌ̱ahu̱ gi ꞌbu̱hu̱ ngumönga ár hogamhö ar tsi HmuHesukristo. Ne núꞌmu̱ ga

mapꞌu̱ ma ga kꞌösꞌahu̱, wa di ꞌbu̱ yapꞌu̱, ga oḏe da nsikagi gi ꞌbu̱hu̱ xiñho, gi peꞌ̱su̱ nꞌadar
mfeni, ne gi umba ri mu̱ihu̱ xa gi mpeẖu̱, gi ñöñhu̱ ar jamfi xta pöhu̱ har hoga mhö.

28 Yo ma gi ñheẖu̱ da piꞌahu̱ nuꞌu̱ togo u̱tsaꞌihu̱. Njapꞌu̱ födi ma da mꞌeꞌ̱u̱, ha nuꞌahu̱
nheki gi peꞌ̱su̱ ar mpoẖo,̱ ne nunu̱ go bi peẖna Jö.

29 Ngetho xka ñꞌemu̱ihu̱ ar tsi Hmu Hesukristo, hinge hoṉse̱ xi tꞌaꞌahu̱ ar seḵi gi
jamfihu̱. Mahyoni gi thohu̱ ar ntꞌu̱tsa nꞌehe, ngetho gi daẖu̱ majöni xka ñꞌemu̱ihu̱.

30 Nuꞌahu̱ gi ñömfu̱ ár mhö Jö, gi thohu̱ ngu ga hyanthu̱ ndi thoka, ne gi oẖu̱pya di
thogi ngetho di ñömba ár mhö Jö nꞌehe.

2
Ar tsi Hmu Hesukristo ba e bi njöꞌi, mꞌef̱a Jö bi umba nꞌa ra döta nsu

1Nuꞌmu̱ xa majöni xi hñupꞌa ri mu̱ihu̱ ar tsi Hmu Hesukristo, ne xi max̱ꞌahu̱ ár mhöte,
gi ꞌbu̱hwihu̱ ár Hñö Jö, xa xka tsaẖu̱ ha ri mu̱ihu̱ ár mhöte ne ár nhwëki,

2 jaju̱ ga njohya ꞌmu̱, ga pödi gi mhöhu̱ nꞌa ngu nꞌa, gi ñhex̱u̱ gi peꞌ̱su̱ nꞌadar mfeni ne
nꞌadar mhöte.

3 Yo te gi oṯhu̱ gi hoñhu̱ ar hñö, hingi ꞌñexa ri nsuhu̱, yo gi geseẖu̱. Nöꞌö gi ꞌyoṯhu̱,
ꞌñeꞌspabihu̱ ár nsu maꞌra.

4Yo gi hoñhu̱ ri ñhoseẖu̱. Hyomfu̱ mꞌeṯꞌo ár ñho maꞌra.
5Teṉ̃hu̱ nunar mfeni bi meꞌ̱sa ar tsi Hmu Hesukristo.
6Ngetho mödi mar Jöseꞌ̱ö, himbi ꞌyoṯꞌa ár ꞌñöngi bi hyep̱ꞌu̱ mi nꞌatꞌwi Jö ár Dada.
7 Ba tsopꞌu̱ ár nsu, ba ekwa har ximhai̱, bi njöꞌi ne bi njangu nꞌar ꞌbeg̱o.
8Ne núꞌmu̱ mi mꞌu̱kwa ngu nꞌar jöꞌi, himbi ꞌyoṯꞌa ndöta. Bi ꞌyoṯa ár Dada bi unga ár te,

bi tsꞌu̱ta har pontꞌi.
9 Jange Jö bi umba nꞌa ra döta nsu, ne bi hñuꞌspa nꞌar thuhu töpa ár nsu gatho numaꞌra.
10Nenjapꞌu̱ma da ndaṉdihmöne da ndönga ar tsi HmuHesu gatho nuꞌu̱ bi ꞌbu̱mhetsꞌi,

nuꞌu̱ ꞌbu̱kwa har ximhai̱, ne nuꞌu̱ ꞌbu̱ mbor hai̱.
11Ne gathoꞌu̱ ma da ꞌñenö, nunar tsi Hmu Hesukristo gehnu̱ ar Hmu, ne njapꞌu̱ xa da

nsundabi Jö ár Dada.
Nuya gamfi ñheẖwi ya tso̱ yotꞌwa ar ximha̱i

12 Tsi kuhu̱, ngu xka ꞌyoṯhu̱ gatho nöꞌö xta xiꞌahu̱, hinge hoṉse̱ núꞌmu̱ ndi ꞌbu̱pꞌu̱,
ꞌyoṯhu̱ njapꞌu̱ nupya hindi ꞌbu̱pꞌu̱. Umba ri mu̱ihu̱ gi jafu̱ da mpe̱ ri mpoẖoẖu̱, ntsuñhu̱
gi ꞌyoṯhu̱.

13Ngetho Jö go ko ár mu̱i, jaju̱ da bo̱ ha ma mu̱ihu̱ ga nethohu̱ ga oṯhu̱ nöꞌö möñꞌö, ne
fax̱kagihu̱ da tsa̱ ga oṯhu̱.

14Gatho nöꞌö gi ꞌyoṯhu̱, yo gi hoñhu̱ gi nthentehu̱, hingi hyoñhu̱ ar hñö.
15Njapꞌu̱ hinto da diñꞌahu̱ nꞌar tsꞌoki, ne hindi oxtamañö nöꞌö gi peẖu̱. Ne ꞌbu̱hu̱ xiñho

ngu yá bötsiꞌihu̱ Jö nheki ri hogamꞌu̱ihu̱, jangu ya tso̱ yotꞌa madeda ar ꞌbex̱ui, mödi gi
ꞌbu̱hu̱ madeda ya jöꞌi oṯꞌa ya tsꞌoki.

16 ꞌYeṉtꞌa ri tehu̱ gimöñhu̱ ar hogamhöunga ar te hiñhamꞌu̱ da götsꞌi. Nuꞌmu̱ hyaxꞌmu̱
gi ꞌbu̱hu̱ njapꞌu̱, xa ma ga njohya xta epꞌu̱ manꞌagi ar tsi Hmu Hesukristo. Ne ga pödi
numa ꞌbef̱i hinxi mꞌeḏi, ne hinxi njapꞌu̱tho nöꞌö xta pef̱i.

17Ha nuꞌmu̱mahyoni ga ungama te ngu nꞌarmꞌoṉ̃ho̱ mahyeg̱iwi ri ñꞌemu̱ihu̱, di johya
ne di handi xiñho ga njohyawihu̱ nꞌehe.

18 Jange njohyahu̱, ne ga peꞌ̱su̱ nꞌadar johya.
Ar Timoteo ne ar Epafrodito

19 Di beni ga peṉ̃ꞌahu̱ ngutꞌa ar ku Timoteo ma da kꞌösꞌahu̱, nuꞌmu̱ njapꞌu̱ ne ma tsi
Hmuhu̱ Hesu. Nu xta penga nunar kunu̱, da xikagi tengu gi ꞌbu̱hu̱, ne njapꞌu̱ da zeṯka ma
mu̱i.

20Ngetho hinjoꞌo manꞌa togo gar pes̱ꞌbe nꞌadar mfeni, ne majöni xa möꞌahu̱.
21 Gatho nu maꞌra mpef̱i honga yá ñhose,̱ hinxi ꞌyeṉtꞌa yá te da mep̱a ar tsi Hmu

Hesukristo.
22Ha nuꞌahu̱ xka pötwabihu̱ ár mꞌu̱i ar ku Timoteo. Gehnu̱ fax̱kagi di mömba ár mhö

Jö, ngu nꞌar bötsi fax̱a ár dada har ꞌbef̱i.
23 Jange di beni ga peẖni damapꞌu̱ ma da kꞌösꞌahu̱, hoṉse̱ di toꞌ̱mi ga pödi tema di göxa

nunar thoginu̱.
24Di ñꞌemu̱i Jö da max̱kagi ngutꞌa ga mapꞌu̱ ma ga kꞌösꞌahu̱ nꞌehe.
25Xta beni mahyoni ga peẖna ar ku Epafrodito da mengi di mapꞌu̱, gehnu̱ ga peṉ̃hu̱ xi

max̱kagi. Ma hoga ku di ñꞌoꞌbe har ꞌbef̱i, ne di ñꞌeṉthe ga ñömbabihe ár mhö Jö.
26Nunu̱ xa beñꞌahu̱, hingi nu ar pa ma da kꞌösꞌahu̱, ne xa tu ár mu̱i ngetho xka ꞌyoẖu̱

xi ñheni.
27 Xa majöni mi hñeni ꞌbu̱tho nda du, mödi Jö bi meꞌ̱spa ar nhwëki. Hinge hoṉseꞌ̱ö,

nuga nꞌehe, ngetho himbi ne bi hñuska ma dumu̱i.
28 Jange ngutꞌa di peṉ̃ꞌaꞌihu̱ injapꞌu̱, ne gi njohyahu̱ núꞌmu̱ xki pengi gi hyanthu̱

manꞌagi, ne ga njohyaga nꞌehe.
29 Núꞌmu̱ xta zom̱pꞌu̱ ꞌmu̱, gi njohyahu̱ gi hyanthu̱, ngetho nꞌár ꞌbeg̱o Jö. Hinge

hoṉseṉu̱, möhu̱ gatho nuꞌu̱ maꞌra di hñöxꞌö.
30 Ngetho núꞌmu̱ ma nda du mi pep̱a ar tsi Hmu Hesukristo, bi ꞌyeṉtꞌa ár te bi ꞌyoṯꞌa

nöꞌö mi ꞌbeḏi ngi ꞌyoṯkagihu̱.
3

Yo ma ga ꞌwenju̱ ga umba ma mu̱ihu̱ ga tso̱ñhu̱ ar ñöni
1Nupya tsi kuhu̱, njohyahu̱ hár thuhu ar tsi Hmu. Hinxi zaḵagi ga pengi ga xiꞌahu̱ nöꞌö

xta otꞌi, ngetho di ne da zeṯa ri jamfihu̱.
2 Jamasuhu̱ ya tsꞌojöꞌi di hñöxa ya ꞌyo, hingya hoga ꞌbeg̱o, ne heḵwa yá ndoꞌyo yá ñꞌohu̱.
3 Ngetho nuju̱ go di peꞌ̱su̱ ar nseg̱i majöni ha ma mu̱ihu̱, ne tsixkagihu̱ ár Hñö Jö di

pep̱abihu̱. Di johyahu̱ ngetho yá meṯigihu̱ ar tsi Hmu Hesukristo. Hindi ñꞌemu̱ihu̱ ma ga
mpoẖu̱ di huxa ma mfenihu̱ ar nseg̱i thuska ha ma ndoꞌyohu̱ ngu yá ntꞌumbi ya xodyo.

4Nuꞌmu̱ di peꞌ̱shmö ár nsu nöꞌö di thohu̱wa, di töka gatho numaꞌra ꞌmu̱, ja te ga exa
ma nsu nꞌehe.

5 Ngetho ár hñöto mpa nda mꞌu̱i, bi thuska ar nseg̱i ha ma ndoꞌyo. Dar me Israel, ár
ꞌbeṯogi ar Benjamin. Dar ebreo, ngetho ma dada ne ma nönö njapꞌu̱ nꞌehe. Ha nuꞌmu̱ gi
ne gi pöhu̱ ha ndi oṯa yá ꞌbep̱ate ar Moise, di xiꞌahu̱ ndar deṉgaꞌbep̱ate.

6 Nuꞌmu̱ ga nuhu̱ togo xa umba ár mu̱i nda ꞌyoṯa nuya ꞌbep̱ateyu̱, hinjoꞌo togo da
ꞌñengagi hindi oṯꞌa gathoyu̱. Nuga hinge hoṉse̱ ndi umba ma mu̱i nga oṯe, ndi ju̱ nuꞌu̱
xki hyep̱ꞌu̱ ne mi teṉga ar tsi Hmu Hesukristo.

7Gathoyu̱ mamꞌeṯꞌo ndi beni xami peꞌ̱sa nzey̱e̱ ar nsu. Ha nupya di handi hinter meꞌ̱u̱,
ngetho di tem̱ba ár ꞌñu ar tsi Hmu Hesukristo.

8Xa majöni gatho nöꞌö te jawa har ximhai̱, nuga di handi hinter meꞌ̱ö, ngetho xa töte
ár nsu da pö ar tsi Hmu Hesukristo. Xta em̱pꞌu̱ gatho ngu nꞌar paxi, ne njapꞌu̱ xta tsu̱ ar
tsi Hmu.

9 Ne bi tsa̱ da nꞌatꞌbe, njapꞌu̱ bi hyandgagi xiñho Jö. Hinge xi njapꞌu̱ ngetho di oṯa
ya ꞌbep̱ate, xi njapꞌu̱ ngetho di jamfi. Hoṉse̱ da ñꞌemu̱i ar tsi Hmu Hesukristo, Jö xi
hyandgagi hinte ma tsꞌoki di tu.

10 Nöꞌö di ne, ga pödi togo ar tsi Hmu, ne ga pö tengu ár döta ár tsꞌeḏi nöꞌö togo bi
koꞌspa ár te manꞌagi. Ga ñꞌeṉtꞌi ga tho ya thogi bi thoꞌö, hinge xa ga mö ma te. Ngu bi
ñꞌeṉtꞌö bi unga ár te, ga jagapꞌu̱ nꞌehe.

11Di toꞌ̱mi xka tu, ga pengi ga nte nꞌehe ngu bi mengi bi nteꞌö.



AR FILIPENSE 3:12 281 AR FILIPENSE 4:11
12Hindi enö xta tsoṉga har ñöni, hindi enö di ꞌbu̱i xiñho ngu di ꞌñepkagi. Nöꞌö di pef̱i,

di umba ma mu̱i ga oṯꞌa nöꞌö mi ne ma tsi Hmu Hesukristo núꞌmu̱ mi zu̱kagi.
13Tsi kuhu̱, nuga hindi enö xta tsu̱ nunar hogamꞌu̱iꞌö. Nöꞌö di oṯꞌe, hindi jamasu teme

xi thogi, ne di umba ma mu̱i ga tsu̱ nöꞌö xi ꞌñepꞌu̱.
14Ne di oṯꞌa ar tsꞌeḏi ga tsoṉga ár ñöni nunar ꞌñunu̱ di nehe. Xka tsoṉi ma ga hönga

ma nthöhö xi ñötkagi Jö da ꞌrakagi ngetho xta ñꞌemu̱i ar tsi Hmu Hesukristo.
15 Jange gatho nuꞌu̱ xi ntꞌaxka ma mfenihu̱, gehnu̱ ga tsaẖu̱ gatho ngu xta jwadi xta

mö. Ha nuꞌmu̱ manꞌar mfeni gi beñhu̱, Jö go da xokꞌa ri daẖu̱.
16Nöꞌö mahyoni ga oṯhu̱, nꞌatꞌwu̱ ga teṉ̃hu̱ nöꞌö xta pöhu̱.
17Tsi kuhu̱, ꞌyoṯhu̱ ngu xka hyandgagihu̱ di oṯꞌe, ne hyanthu̱ togo maꞌra teṉda ngu xta

uthe.
18Ngethongu xa xta xiꞌahu̱ ne nupya xa dötamadumu̱i di xiꞌahu̱manꞌagi, ꞌyopꞌu̱ nzey̱e̱

togo u̱tsabi ár te ar tsi Hmu Hesukristo bi unga har pontꞌi.
19 Nuya jöꞌiꞌu̱ ma da hñömba ár mfei̱ Jö ngu nꞌar njutꞌi, ngetho nuyá mu̱iꞌu̱, poṉtho

gehnu̱ yá jö. Ne nꞌatꞌwu̱ oṯꞌu̱ honi da ꞌñexyá nsumhö. Hoṉse̱ ꞌbe̱ yá tsa,̱ hingi ju̱xyá da,̱
hyoḵa nöꞌö te jawa har ximhai̱.

20 Ha nuju̱ hindar menguhu̱wa. Bi ꞌbu̱ ma nguhu̱ mañö mhetsꞌi, habu̱ di toꞌ̱mhu̱ di
ꞌñehnu̱ ma Poẖoṯehu̱ ar tsi Hmu Hesukristo.

21Ne xta zoẖo̱ ma da paṯkama ndoꞌyohu̱ di peꞌ̱su̱pya, ne da ꞌrakagihu̱ manꞌa di ñheẖwi
ár nsunda peꞌ̱sa ár ndoꞌyoꞌö. Da ꞌyoṯꞌa njapꞌu̱ ngetho peꞌ̱sa ar tsꞌeḏi da japa nguneꞌö gatho
nöꞌö te ja.

4
Njohyahu̱ hyaxꞌmu̱ ngetho gi ñꞌemu̱ihu̱ ar tsi Hmu

1 Jange ma tsi hmöka kuhu̱, xa gi umba ri mu̱ihu̱ gi zeṯa ri ñꞌemu̱ihu̱ gi ꞌbu̱hwihu̱ ar
tsi Hmu Hesukristo. Nuga xa di möꞌahu̱ ne di ne ga hantꞌahu̱ manꞌagi, ngetho go ma
johyaꞌihu̱, ne nuna ri ñꞌemu̱ihu̱ gehnu̱ ma nthöhö.

2 Di ap̱a ar möte ar ku Ebodia ne ar ku Sintike da meꞌ̱sa nꞌadar mfeni, ngetho nꞌatꞌwu̱
teṉga ar tsi Hmu.

3Ne nuꞌge, ma hogamax̱teꞌi hár ꞌbef̱i Jö, di aꞌ̱a ar möte gi fax̱a nuya kuyu̱. Xa bi umbyá
mu̱i ndi möñhe ar hogamhö núꞌmu̱ ndi ꞌbu̱pꞌu̱ mahyeg̱iwi ar ku Klemente, ne gatho nuꞌu̱
maꞌra ya ku mi fax̱kagi har ꞌbef̱i. Nuꞌu̱ xi thuꞌspa yá thuhunu̱ mhetsꞌi har heꞌ̱mi huxa yá
thuhu nuꞌu̱ peꞌ̱sa ar te.

4Njohyahu̱ hyaxꞌmu̱ gi ꞌbu̱hwihu̱ ar tsi Hmu. Di bempꞌahu̱ manꞌagi xa gi njohyahu̱.
5 ꞌBu̱hu̱ xiñho da hyanda gatho ya jöꞌi gar hogajöꞌihu̱. Ma tsi Hmuhu̱ ꞌbap̱ꞌu̱tho da

pengi.
6 Yo gi tu ri mu̱ihu̱, xipabihu̱ gatho Jö. Petwabihu̱ te gatho gi kꞌathu̱, ne di pew̱i ar

njamödi nꞌagitho.
7 Nuꞌmu̱ gi ꞌyoṯhu̱ njapꞌu̱, Jö da ꞌraꞌahu̱ nꞌar hogamꞌu̱i töta ár döta nöꞌö tsa̱ da zo ma

mfenihu̱. Ne nunar hogamꞌu̱inu̱ da supꞌa ri mu̱ihu̱ ne ri mfenihu̱, ngetho gi ꞌbu̱hwihu̱ ar
tsi Hmu Hesukristo.

Gehnu̱ gi benthu̱
8Nupya tsi kuhu̱, gehnu̱ gi benthu̱: nöꞌö majöni, nöꞌö ꞌbeṉga ntꞌekꞌei, nöꞌö ar hogajöꞌi,

gatho nöꞌö xintꞌaxi, ar hogamꞌu̱i ne gatho nöꞌö nhoṉi xiñho. Nuꞌmu̱ di jahmö nöꞌö xiñho
ne di ꞌñepi da tꞌeꞌspa ár nsu, gehnu̱ di oda ri mfenihu̱.

9 ꞌYoṯhu̱ nöꞌö ga pöhu̱ ndi utꞌahu̱, nöꞌö ga ꞌyoẖu̱ ne ga hyanthu̱ ndi pef̱i. ꞌYoṯhu̱ njapꞌu̱,
ne Jö togo unga ar hogamꞌu̱i gi ꞌbu̱hwihu̱.

Ar mfa̱tsꞌi bi thöꞌspa ar Pablo bi mem̱pa ya me Filipo
10 Xa di johya har tsi Hmu, ngetho nupya xka benju̱ manꞌagi. Di pödi hinxka

pumhnigihu̱, hoṉse̱ himi tsa̱ hanja ngi fax̱ju̱.
11Hindi mönga njapꞌu̱ ngetho te oṯkar ꞌbeḏi. Nuga xta pödi ga ñhogamu̱i nöꞌö tema di

peṯsꞌi.

12Xta pödi ga tseṯa ar hyoya ne xta pödi ga peꞌ̱sa ya ñho, wa ga niñö ne ga tho ar thuhu,

nuꞌmu̱ ga tho ar kꞌatꞌi wa hinꞌö. Gatho xta thohyu̱, jange di pödi.
13Gatho tsa̱ ga oṯꞌe ngetho xi ꞌraka ar tsꞌeḏi ar tsi Hmu Hesukristo.
14Mödi xka ꞌyoṯhu̱ nꞌar ñho, ngetho xka fax̱kagihu̱ ha ma thogi.
15Nuꞌahu̱ gar me Filipohu̱, ngu gi pöhu̱ núꞌmu̱ nda du̱ꞌmi da mönga ar hoga mhö nda

pom̱pꞌu̱ Nmasedonia, hinjoꞌo maꞌra togo xi ꞌrakagi nꞌar mfaṯsꞌi, hoṉse̱ ri nijöhu̱, ngu nꞌar
nkotsꞌi da hösꞌahu̱ ár hoga mhö Jö.

16Núꞌmu̱ ndi ꞌbu̱hnu̱ har hnini Ntesalonika, hinge hoṉse̱ nꞌagi ga peṉkagihu̱ ar mfaṯsꞌi
habu̱ ndi honi.

17Nuga hindi honga ya mfaṯsꞌi gi ꞌraju̱. Di honi da hñuxa ri nthöhöhu̱.
18Núꞌmu̱ nda hönga ri mfaṯsꞌihu̱ ba hönka ar ku Epafrodito, mi töpa ár nzey̱e̱ nöꞌö ndi

kꞌatꞌi. Xa pongtho nöꞌö ga peṉkagihu̱, ngu nꞌar mꞌoṉ̃ho̱ nthöskwi ar hogañu̱ni xka umfu̱
Jö xa numañho.

19 Jö da ꞌraꞌahu̱ gatho nöꞌö gi kꞌathu̱, jangu ár ntꞌeṉi yá ñho peꞌ̱sa hár nsunda. Gathonu̱
da ꞌraꞌahu̱ ngetho gi ꞌbu̱hwihu̱ ar tsi Hmu Hesukristo.

20 Jö ma Dadahu̱ dá hñönga ar nsunda hiñhamꞌu̱ da götsꞌi. Dá njapꞌu̱.
Ya ngöxanzeṉgwa

21 Zeṉgwagihu̱pꞌu̱ gatho nuꞌu̱ xi ñꞌemu̱i ar tsi Hmu Hesukristo. Peṉ̃ꞌaꞌihu̱ nzeṉgwa
gatho ya ku di ꞌbu̱ꞌbewa.

22 Peṉ̃ꞌahu̱ nzeṉgwa gatho ya gamfi, mꞌeṯꞌo nuꞌu̱ pep̱abi ar Sesar.
23Ar tsi Hmu Hesukristo dá hwëkꞌahu̱ yá ñho gathoꞌihu̱. Dá njapꞌu̱.

AR KOLOSENSEAr heꞌ̱mi bi ꞌyotꞌa ar Pablo bi mem̱pa ya me Kolosa
Ar nzeṉgwa

1 Nuga dar Pablo, ár mpoṯegi ar tsi Hmu Hesukristo ngetho njapꞌu̱ xi ne Jö. Di
zeṉgwaꞌihe, nuga ne ar ku Timoteo.

2 Di peṉ̃ꞌahe nunar heꞌ̱minu̱ nuꞌahu̱ gar gamfihu̱ me Kolosa, gi teṉ̃hu̱ ar tsi Hmu
Hesukristo. Jö ma Dadahu̱ ne ma tsi Hmuhu̱ Hesukristo da ꞌraꞌahu̱ nꞌar hogamꞌu̱i ne da
hwëkꞌahu̱ yá ñho.

Ar Pablo a̱pa Jö da umba ya gamfi nꞌar hoga mfödi di ꞌñe mhetsꞌi
3Hyaxꞌmu̱ di af̱e da max̱ꞌahu̱ Jö ár Dada ma tsi Hmuhu̱ Hesukristo, ne hindi tsay̱aẖe di

umfe njamödi.
4Xta oẖe tengu ri jamfihu̱ gi peꞌ̱spabihu̱ ar tsi Hmu Hesukristo, ne ar mhöte gi peꞌ̱sfu̱

nꞌa ngu nꞌa ya gamfi,
5 ngetho gi ndoꞌ̱mhu̱ ma gi hñöñhu̱ nöꞌö xi tꞌeḵꞌahu̱nu̱ mhetsꞌi, habu̱ xpa hokꞌahu̱ Jö,

gatho nuꞌahu̱ xka ꞌyoẖu̱ noṉgar hoga mhö majöni.
6Nunar hoga mhö xka ꞌyoẖu̱ xi nu̱nga gatho ár nxidi ar ximhai̱, ñheẖwi nꞌar ꞌbai̱za te

ne unga ar sofo. Xka njahu̱pꞌu̱ núꞌmu̱ mi zo ri guhu̱ ne ga pötwabihu̱ nöꞌömajöni ár hoga
nhwëki Jö,

7ngu xi utꞌahu̱ ma hmöka kuhu̱ ar Epafra, mamiꞌbeg̱ohe. Gehnu̱ nꞌár hoga ꞌbeg̱o ar tsi
Hmu Hesukristo ꞌbu̱i da max̱ꞌahu̱.

8Xi xikagihe nꞌehe, nuna ri döta mhöte gi peꞌ̱su̱ xi ꞌraꞌahu̱ ár Hñö Jö.
9Nu nda jwadi da oẖe, hindi tsay̱aẖe di af̱e Jö da yotꞌa ri mfenihu̱ gi pöhu̱ te neꞌö, ne

da ꞌraꞌahu̱ ar hoga mfeni ne ar hoga mfödi di ꞌñe mhetsꞌi.
10Di aꞌ̱ahu̱ gi ꞌbu̱hu̱ ngu di ꞌñepi da mꞌu̱ nꞌár bötsi Jö, ne xa da numañhoꞌihu̱. Da nheki

ri hogamꞌu̱ihu̱, ne hyaxꞌmu̱ ꞌyo gi pöhu̱ togo Jö.
11 Ne di ap̱abihe Jö da zeṯꞌa ri mu̱ihu̱ ngu ár ntꞌeṉi bi e hár nsunda. Njapꞌu̱ gi tseṯhu̱

gatho nöꞌö gi thohu̱, ne gi peꞌ̱su̱ ar tsꞌeṯi nꞌa ngu nꞌa.
12 Ga njohyahu̱ ga umfu̱ njamödi Jö, ngetho bi ꞌraju̱ ar seḵi ne ar tsꞌeḏi ga höñhu̱ ya

ñho ma da hyengagihu̱, nuju̱ ne gatho nu maꞌra yá bötsi.
13 Jö xi zimgagihu̱ hár tsꞌeḏi ar ꞌbex̱ui ndi ꞌbu̱hu̱, ne bi thógagihu̱ di ꞌbu̱hu̱pya hár

tsꞌu̱tꞌwi ár hmöka Tꞌu̱.
14Gehnu̱ bi nöꞌma ár ji bi zimgagihu̱ har tsꞌoki, ne bi pumgagihu̱.
Nunár ndöte ar tsi Hmu Hesukristo bi jakagihu̱ da ñhogamu̱iwihu̱ ar Dada

15Ma tsi Hmuhu̱ Hesu togo di hñöxa Jö hingi nheki, mi ꞌbu̱ꞌö núꞌmu̱ hinxki thoktho
gatho nöꞌö te japya, ne xa töpa ár nsu gathoyu̱.

16 Jö bi ꞌyeṉtꞌwa hár ꞌye̱ bi hyoka gatho nöꞌö te janu̱ mañö mhetsꞌi, gatho nöꞌö te jawa
har ximhai̱, gatho nöꞌö nheki ne nöꞌö hingi nheki, gatho nuꞌu̱ ya ndö, nuya tsꞌu̱tꞌwi, nuꞌu̱
ja yá tsꞌeḏi ne nuꞌu̱ ja yá nsu. Gatho go bi hyokꞌö nda nsundabi.

17Núꞌmu̱ hinxki thoktho gatho nöꞌö teme japya, mi ꞌbu̱ꞌö, ne gatho o hár ꞌyeꞌ̱ö.
18 Gehnu̱ ár ñöxhmu ar nijö, togo ár ndu̱i gatho te ja, ne ar ꞌbeṯꞌo gatho nöꞌö te ꞌbu̱i.

Mꞌeṯꞌo bi mengi bi nteꞌö xki du, ne njapꞌu̱ gatho di ꞌbeṯꞌoꞌö.
19 Jö ar Dada go bi neꞌö nda hñömpa ár Tꞌu̱ gatho ár nsunda.
20Ne nunár ndöte ár Tꞌu̱ꞌö, bi japi bi ñhogamu̱iwi gatho nuꞌu̱ ꞌbu̱hnu̱ mhetsꞌi ne nuꞌu̱

ꞌbu̱kwa har ximhai̱. Ne núꞌmu̱mi nöꞌma ár ji ár Tꞌu̱ har pontꞌi, bi jakagihu̱ da ntsixkwihu̱.
21Nuꞌahu̱mamꞌeṯꞌo ngi ꞌbu̱hu̱ yapꞌu̱, hingengimpöhwihu̱ Jö. Ngi u̱tsahu̱ ha rimfenihu̱,

ngi oṯhu̱ nöꞌö hingi ho. Ha nupya ár Tꞌu̱ꞌö xi jaꞌahu̱ xka ñhogamu̱iwihu̱.
22 Bi njapꞌu̱ núꞌmu̱ mi njöꞌi ne bi unga ár te har pontꞌi. Njapꞌu̱ nda tsa̱ nda ꞌbap̱ꞌahu̱

xintꞌaxi hár nthandi Jö, hinte ma tsꞌoki ngi peꞌ̱su̱ ne hinto nda kꞌasꞌahu̱.



AR KOLOSENSE 1:23 284 AR KOLOSENSE 2:15

23 Jange mahyoni hingi hyeẖu̱ ar ñꞌemu̱i, ne xa gi zeṯa ri mu̱ihu̱ gi toꞌ̱mhu̱ hyaxꞌmu̱
nunar ndoꞌ̱mi xka ꞌyox̱u̱ har hoga mhö. Ne nunar mhönu̱ xi mhömba gatho ár nxidi ar
ximhai̱, ha nuga ar Pablo xi thuxkagi ga xani.

Ar Pablo pep̱a nuꞌu̱ hingya xodyo
24 Xa di johya ngetho di tho ya thogi, di honga ri ñhohu̱. Ne njapꞌu̱ ꞌyo di jwatwa yá

u̱gi ma tsi Hmuhu̱ Hesukristo, di homba ár ñho ar nijö nꞌehe, gehnu̱ ár ndoꞌyose.̱
25Ne nuga bi thuxkagi ngu ár ꞌbeg̱o hár nijö. Jö xi ꞌraka nunar ꞌbef̱inu̱ honga ri ñhohu̱.

Xi thuxkagi ga xiꞌahu̱ gatho ngu mönga hár mhöꞌö.
26 Nunar mhönu̱ xki tꞌögi, hoṉse̱ mi pöse̱ Jö. Bi njapꞌu̱ gatho nuya jey̱e̱ bi thogi, ha

nupya hö, xi utwa yá bötsi Jö.
27 Jö go bi ne njapꞌu̱, nda utꞌahu̱ hingya xodyohu̱ nöꞌö hinxki fö mamꞌeṯꞌo: nunar tsi

Hmu Hesukristo tsa̱ da mꞌu̱ ha ri mu̱ihu̱. Gehnu̱ ar ndoꞌ̱mi ma gi ꞌbu̱hwihu̱ hár nsunda.
28Nuje yá ꞌbeg̱ogihe Jö, habu̱ gatho di mömfe ár thuhu, di höhe ar hogamfödi. Di uthe

ne di huꞌmbabihe yá mu̱i gatho ya jöꞌi, di hoñhe ga ꞌbaꞌ̱mhe nꞌa ngu nꞌa hár nthandi Jö,
di nxog̱e ngetho ꞌbu̱hwi ar tsi Hmu Hesukristo.

29 Jange gehnu̱ di umba ma mu̱i di pef̱i, di hömpa ár tsꞌeḏi mpe̱ ha ma mu̱i.
2

1 Di ne gi pöhu̱, nuga xa di umba ma mu̱i di ap̱a Jö da max̱ꞌahu̱, da max̱a nuꞌu̱ ya me
Laodisea ne gatho nuꞌu̱ hinxta mpöꞌbe.

2 Di ap̱a Jö da hupꞌa ri mu̱ihu̱ gi peꞌ̱su̱ nꞌadar mhöte. Ne da ꞌraꞌahu̱ nꞌar hoga mfeni
gi pöhu̱ nöꞌö hinxki fötwahmö mamꞌeṯꞌo, tema mi benga Jö ma Dadahu̱ ne ar tsi Hmu
Hesukristo.

3 Ngetho ha ma tsi Hmuhu̱ Hesukristo, ka ꞌbes̱hnu̱ gatho ar hoga mfödi ne ar hoga
mfeni.

4Di xiꞌahu̱ njapꞌu̱, hinto gi hofu̱ da kaꞌahu̱ di honga ya nzaṯho ne.
5Mödi hindi ꞌbu̱hwihu̱, wande di ꞌbu̱pꞌu̱, ngetho hyaxꞌmu̱ di beñꞌahu̱. Di johya ngetho

xta oḏe xa gi oṯhu̱ xiñho, ne döta ri ñꞌemu̱ihu̱ gi peꞌ̱sfu̱ ar tsi Hmu Hesukristo.
6 Jange ꞌbu̱hu̱ xiñho ngu di ꞌñepi da mꞌu̱ nuꞌu̱ yá meṯi ar tsi Hmu Hesukristo. Teṉ̃hu̱

nöꞌö bi tꞌutꞌahu̱ núꞌmu̱ nga ñꞌemu̱ihu̱.
7 Jahu̱ ngu ya ꞌyu̱za foxa har hai̱, ngu nꞌar ngu huxa har medo, dá ñöxa ri ñꞌemu̱ihu̱

ngu xi tꞌutꞌahu̱, ne hingi tsay̱aẖu̱ gi umfu̱ njamödi Jö.
Di peꞌ̱su̱ nꞌar hoga te ngetho di ꞌbu̱hwihu̱ ar tsi Hmu Hesukristo

8 Ntsuñhu̱, yo ma gi ñheẖu̱ togo da hyaꞌ̱ahu̱. Nuꞌu̱ ya nemhñö jöꞌi ꞌyopꞌu̱ xiꞌahu̱
nöꞌö bense,̱ ne ngu nöꞌö xi mönga yá mijöꞌiwi teṉtꞌu̱, hinge ngu xi mönga ar tsi Hmu
Hesukristo.

9Ngetho hár mꞌu̱i ma tsi Hmuhu̱ Hesukristo, ka nhekipꞌu̱ ár mꞌu̱i Jö.
10Ne nuꞌahu̱ xka nxog̱ehu̱, ngetho gi nꞌatꞌwihu̱ ar tsi HmuHesukristo, togo ár ñöxhmu

gatho nuꞌu̱ peꞌ̱sa ar tsꞌeḏi ne ar tsꞌu̱tꞌwi.
11Núꞌmu̱ nga ehu̱ ga tsu̱hu̱ ar tsi Hmu Hesukristo, bi thökꞌahu̱ nöꞌö mar ntsꞌotho ha ri

mu̱ihu̱, poṉtho bi nseḵꞌahu̱; hinge ngu ar nseṉi hoka ya jöꞌi. Nunar nseṉinu̱ bi ꞌraꞌahu̱ ar
tsi Hmu Hesukristo.

12Nunar xixthe xka hñöhu̱, poṉtho bi tꞌaḵꞌahu̱ mahyeg̱iwi ar tsi Hmu Hesukristo. Ne
ga penju̱ ga ntehu̱manꞌagi núꞌmu̱ ga ñꞌemu̱ihu̱ ár tsꞌeḏi Jö, togo bi koꞌspa ár te ar tsi Hmu.

13 Mamꞌeṯꞌo xki hyoꞌahu̱ ar tsꞌoki, ne hinge ngi peꞌ̱su̱ ar nseṉi thuxa har ndoꞌyo. Bi
tꞌaꞌahu̱ ar te mahyeg̱iwi ar tsi Hmu, ne njapꞌu̱ bi pumpꞌahu̱ ri tsꞌokihu̱.

14Bi nhwata nuya ꞌbep̱ate mi hox̱ꞌahu̱ ngar tsꞌoktehu̱, ne bi jötsꞌi bi foꞌsa hár pontꞌi ar
tsi Hmu Hesukristo.

15Geꞌmu̱ bi hñömba gatho yá tsꞌeḏi yá ñöxhmu ya tsꞌondöhi, ne bi ꞌbeṯwa ár tsa̱ ha yá
nthandi ya jöꞌi. Ka bi döhnu̱ núꞌmu̱ mi tsꞌu̱ta har pontꞌi.

16 Jange hinto da deñꞌahu̱ nuꞌmu̱ hingi oṯhu̱ ngu yá ntꞌumbiꞌu̱, wa hingi tsifu̱ yá ñhuni

ne yá tsꞌithe, hingi oṯhwu̱ ár daṉgo ar ꞌraꞌyo zönö ne maꞌra ya daṉgo, wa hingi tsufu̱ ya
pa ntsay̱a.̱

17Ngetho gatho nuꞌu̱ mi tꞌoṯꞌa mamꞌeṯꞌo, ngu ár xuditho nöꞌö togo ma nda e mꞌef̱a, ne
nupya di pöhu̱ gehnu̱ ar tsi Hmu Hesukristo.

18 Yo gi hofu̱ togo da xiꞌahu̱ hinte ma nthöhö gi toꞌ̱mhu̱ ngetho hingi oṯhu̱ ngu oṯꞌu̱.
Nuꞌu̱ oṯꞌe xa ya hogajöꞌi, ne ndönga ya eṉxe.̱ Hinte ju̱kꞌu̱ pep̱a nuꞌu̱ hingi pödi, ne da
ꞌñexyá nsu teṉga nöꞌö benseꞌ̱u̱.

19 Nuꞌu̱ hingi miꞌyew̱i ma tsi Hmuhu̱ Hesukristo togo ár ñöxhmu ar nijö. Nunar nijö
ngu nꞌar ndoꞌyo hönga ár ñhuni ne nju̱ngwi ya ntotꞌi ne ya dex̱i, ꞌyo di te hömba ár tsꞌeḏi
Jö.

20Nuꞌmu̱ majöni ga tuwihu̱ mahyeg̱i ar tsi Hmu Hesukristo, ne ga tsohu̱pꞌu̱ yá ntꞌumbi
ya meximhai̱, yoꞌö gi tem̱bathohu̱ yá mfeni ya jöꞌi ꞌmu̱, to da ꞌñenö gi pep̱athohu̱ ar
ximhai̱.

21 Jangu nuꞌu̱ eñꞌu̱: Yo gi xaxthu̱ nuna, yo gi tsihu̱ nöꞌö, yo ma gi thaṉ̃hu̱.
22Gatho nuya ntꞌutiyu̱ xi bense̱ ya jöꞌi, noṉga nöꞌö te da thege xta ꞌyoṯꞌe, hinter meꞌ̱u̱.
23Nuya ntꞌutiyu̱ xa majöni nheki xiñho, wande xi thoka ha nꞌar döta mfödi ne hinxi

thoki har ñꞌetsꞌi. Ngetho ne da zönthmö ar ndoꞌyo, mödi hingi tsa̱ da hñöka ya tsꞌomfeni
ne ar tsꞌoki ha ma mu̱ihu̱.

3
1Nuꞌmu̱ majöni ga penju̱ ga ntehu̱ mahyeg̱iwi ar tsi Hmu Hesukristo, hyoñhu̱ mꞌeṯꞌo

nuya ñho bi ja mañö mhetsꞌi, habu̱ bi huxa ar tsi Hmu hár ñꞌei̱ ár Dada.
2Hñuxu̱ ri mfenihu̱ nuya ñho bi ja mhetsꞌi, hinge nuꞌu̱ jawa har ximhai̱.
3 Ngetho xka tuwihu̱ mahyeg̱i ar tsi Hmu Hesukristo, ne ri tehu̱ juta Jö, ngetho gi

ꞌbu̱hwihu̱ ar tsi Hmu.
4 Ne núꞌmu̱ xta penga manꞌagi, ma da thantꞌahu̱ mahyeg̱iwi hár nsunda, ngetho gi

nꞌatꞌwihu̱ ri tehu̱.
Nunar mꞌu̱i da heẖu̱pꞌu̱ ne nunar ꞌraꞌyo di peꞌ̱su̱pya

5 Jange hyeẖu̱ gatho nuya tsꞌoki jawa har ximhai̱: yo gi tsimfu̱ yá nthöti maꞌra, yo gi
oṯhu̱ ya tsꞌoki xi ntsꞌotho, yo gi oṯhu̱ nuya tsꞌoki ne ri ndoꞌyohu̱, hingi ñheẖu̱ da döꞌahu̱
ar tsꞌomfeni. Yo xa gi möhu̱ ar bojö, ngetho nuꞌmu̱ gi jahu̱pꞌu̱, poṉtho gi ndöñhu̱ ar bojö,
hingi ndöñhu̱ Jö.

6Ngetho nuya tsꞌoꞌbef̱iyu̱ tsixa ya meꞌ̱sku da zu̱twa ár kwe̱ Jö.
7Nuꞌahu̱ mahamꞌu̱ ngi ꞌbu̱hu̱nu̱ ha ya tsꞌoꞌbef̱iyu̱ nꞌehe.
8Hinge hoṉseꞌ̱u̱, di xiꞌahu̱ gi hyeẖu̱ gatho nu maꞌra ya tsꞌoki nꞌehe, ngu ar ntꞌu̱tsa, ar

kwe,̱ ar tsꞌomꞌu̱i, ar tsꞌate ne maꞌra ya tsꞌone.
9Yo gi mpehu̱ ar nhemhñö nꞌa ngu nꞌa, ngetho nöꞌö armꞌeṯꞌo mꞌu̱i ngi peꞌ̱su̱ mahamꞌu̱,

xka ꞌyeṉ̃hu̱pꞌu̱ ngu nꞌar ze̱ dutu.
10 Ha nupya ngu nꞌar ꞌraꞌyo he, gi peꞌ̱su̱ nꞌar ꞌraꞌyo te di hñöxa nöꞌö togo bi hyoki.

Hyaxꞌmu̱ di hogi da ñheẖwi xiñho ár mꞌu̱iꞌö.
11Ne har ꞌraꞌyo mꞌu̱i gi ꞌbu̱hu̱, hindi nhekinu̱ togo ar xodyo togo hingar xodyo, togo xi

nsem̱ba ár ndoꞌyo togo hinꞌö, togo hinte pödi ne togo xa jár mfödi, togo mꞌeg̱o ne togo
hinte ꞌñe ar hmu. Ngetho gatho gi ohu̱ hár ꞌye̱ ar tsi HmuHesukristo, ne nöꞌömahyeg̱itho
ꞌbu̱hwi gatho.

12 Dá nheki ri ꞌraꞌyo mꞌu̱ihu̱ ngu nꞌar ꞌraꞌyo he, ngetho Jö xi möꞌahu̱ ne xi hwañꞌahu̱
ngu ármeṯiꞌö. Jange nupya ꞌbu̱hu̱ gi peꞌ̱su̱ nꞌar döta nhwëki, ne ar ñhogajöꞌi, hingi ñꞌexu̱,
peꞌ̱su̱ nꞌar hogamu̱i ne ar tsꞌeṯi.

13 Peꞌ̱sfu̱ ar tsꞌeṯi nꞌa ngu nꞌa ri ñꞌohu̱, mpuñhu̱ nꞌa ngu nꞌa, ha nuꞌmu̱ nꞌar ku xi tsoṯꞌa
ri mu̱ihu̱, pumbabihu̱. Mahyeg̱i ngu xi pumpꞌahu̱ ar tsi Hmu Hesukristo, jahu̱pꞌu̱ nꞌehe.

14 Jange mahyoni da gopꞌathoꞌihu̱ ar mhöte. Njapꞌu̱ gi nꞌathohu̱, ne da tsa̱ gi ꞌbu̱hu̱
nꞌadar mfeni gi peꞌ̱su̱.

15 Ar hogamꞌu̱i ꞌraꞌahu̱ ar tsi Hmu Hesukristo da zisꞌa ri mu̱ihu̱, ngetho xi zoñꞌahu̱ gi
nꞌadar ndoꞌyohu̱ gi ꞌbu̱hwihu̱ xiñho maꞌra ya ku. Ne hyaxꞌmu̱ umfu̱ njamödi Jö.

16Di oda ri mfenihu̱ ár mhö ar tsi HmuHesukristo. Ngetho xka hñöñhu̱ ar hogamfödi,
ñꞌuthu̱ ne huꞌma ri mu̱ihu̱ nꞌa ngu nꞌa. Ndöñhu̱ ar tsi Dada gi tuthu̱ ya nsaḏi ne ya thuhu
noṉga Jö. Umfu̱ njamödi ha ri mu̱ihu̱.

17 Gatho nöꞌö gi ꞌyoṯhu̱ wa gi möñhu̱, ꞌyoṯhu̱ gi nsundahu̱ ar tsi Hmu Hesukristo, ne
hár thuhuꞌö umfu̱ njamödi Jö ar Dada.

Nöꞌö mahyoni da ꞌyo̱tꞌa ya gamfi ne njapꞌu̱ da gohwi xiñho nu maꞌra
18 ꞌBeẖñöhu̱, ꞌyoṯhu̱ ri dömehu̱ ngu di ꞌñepi da ꞌyoṯꞌa nuꞌu̱ xi jamfi ar tsi Hmu.
19Ñꞌoẖoẖu̱, möhu̱ ri ꞌbeẖñöhu̱, ne yo gi oṯhu̱ ndöta.
20 Bötsihu̱, ꞌyoṯhu̱ gatho nöꞌö da xiꞌahu̱ ri dadahu̱, ngetho ar tsi Hmu go ne njapꞌu̱.
21Dadahu̱, yo gi tsu̱hu̱ ntsꞌeḏi ri bötsihu̱, xiꞌmu̱ da zoṯꞌa yá mu̱i.
22 ꞌBeg̱ohu̱, pef̱u̱ gatho nöꞌö da ꞌbep̱ꞌahu̱ ri hmuhu̱. Hinge hoṉse̱ núꞌmu̱ hantꞌahu̱ gi ne

gi kohwihu̱ xiñho. Pef̱u̱ xiñho di poṉga ri mu̱ihu̱, ngetho gi tsufu̱ Jö.
23 Ne gatho nöꞌö gi peẖu̱, umba ri mu̱ihu̱ gi ꞌyoṯhu̱, wande gi oṯꞌwabihu̱ ar tsi Hmu,

hinge gi oṯhwu̱ ya jöꞌi.
24 Gi pöhu̱, nunar tsi Hmu Hesukristo go ma da ꞌraꞌahu̱ ar nthöhö, ngetho gi

pep̱abihu̱ꞌö.
25 Ha nöꞌö togo oṯꞌa ar tsꞌomꞌu̱i, ar tsi Dada ma da gutꞌwa ngu xi ꞌyoṯꞌe, ngetho nöꞌö

hingi hwanta ya jöꞌi.
4

1Hmuhu̱, peꞌ̱su̱ nꞌar hogamu̱i gi ꞌbef̱u̱ ri ꞌbeg̱ohu̱. Beñhu̱ gi ꞌñehu̱ nꞌa ri Hmuhu̱ nꞌehe
bi ꞌbu̱ mañö mhetsꞌi.

2Umba ri mu̱ihu̱ gi ꞌyaf̱u̱ Jö, ne hingi tsay̱aẖu̱ gi umfu̱ njamödi nöꞌö ꞌraꞌahu̱.
3 ꞌYap̱abihu̱ Jö da max̱je da xoka ya goxthi ga mömfe ár mhö, ne maꞌra da bö nöꞌö himi

fötwa mamꞌeṯꞌo ar tsi Hmu Hesukristo. Ngetho di pe̱ nunar ꞌbef̱inu̱, jange xi joka har
faḏi.

4 ꞌYaf̱u̱ Jö da tsa̱ ga mönga xiñho nöꞌö mahyoni ga mö.
5 Jamasuhu̱ hanja gi ꞌyohu̱. ꞌYohu̱ gi peꞌ̱su̱ nꞌar döta mfödi ha yá nthandi nuꞌu̱ hingya

gamfi. Yo gi tsay̱aẖu̱ mömfu̱ ár mhö Jö.
6Núꞌmu̱ gi ñöhu̱, möñhu̱ ya hoga mhö ne di ꞌbeṉga ntꞌekꞌei. Beñhu̱ xiñho nöꞌö ma gi

thöthu̱ togo gi ñöwihu̱.
Ya ngöxanzeṉgwa

7 Nuna ma hmöka ku Tikiko, gehnu̱ nꞌár hoga ꞌbeg̱o Jö xta mpeẖe mahyeg̱i. Nu xta
zom̱pꞌu̱nu̱, da xiꞌahu̱ hanja di ꞌbu̱kwa.

8 Jange di peṉ̃ꞌaꞌihu̱pꞌu̱ da xiꞌahu̱ tema di thohe, ne da hñupꞌa ri mu̱ihu̱.
9 Xi mew̱i nꞌehe ma tsi hmöka hoga ku Onesimo, ngu gi pöhu̱ ar mengupꞌu̱. Xta

zom̱pꞌu̱yu̱ ma da xiꞌahu̱ gatho nöꞌö di thokwa.
10 Peṉ̃ꞌaꞌihu̱ nzeṉgwa ar ku Aristarko di oꞌbewa har faḏi. Zeṉgwaꞌihu̱ ar ku Mörko ár

mëni ar ku Berhnabe. Gehnu̱ xi nsiꞌahu̱; núꞌmu̱ xta zom̱pꞌu̱, nuhu̱ xiñho.
11 Peṉ̃ꞌaꞌihu̱ nzeṉgwa ar ku Hesu tꞌembabi ar Hogajöꞌi. Gatho ya xodyo xi jamfi,

hoṉsey̱u̱ xi max̱kagi xta mömfe ár hoga tsꞌu̱tꞌwi Jö, ne njapꞌu̱ xi hubga ma mu̱i.
12 Zeṉgwaꞌihu̱ ar ku Epafra nꞌár ꞌbeg̱o ar tsi Hmu Hesukristo. Gehnu̱ nꞌar mengupꞌu̱

nꞌehe. Hyaxꞌmu̱ umba ár mu̱i ap̱a Jö da zeṯꞌa ri jamfihu̱, gi ꞌbu̱hu̱ xiñho, ne hinte da ꞌbeḏi
gi ꞌyoṯhu̱ gatho nöꞌö ne Jö.

13Nuga di dam̱ajöni ꞌbu̱tho da du hompꞌa ri ñhohu̱. Hinge hoṉseꞌ̱ihu̱, benga ya ku me
Laodisea ne ya me Yerapolis nꞌehe.

14 Peṉ̃ꞌaꞌihu̱ nzeṉgwa ar hmöka ku Luka togo ar unga ñꞌethi, ne ar ku Dema.
15 Zeṉgwagihu̱pꞌu̱ ya ku ꞌbu̱hnu̱ Laodisea, ne ar ku Nimfa ne gatho ya ku mhunsa hár

ngu.

16 Núꞌmu̱ xki jwahu̱ gi nehu̱ nunar heꞌ̱minu̱, thokwabihu̱ ar nijö ꞌbu̱hnu̱ Laodisea, ne

nunár heꞌ̱miꞌu̱ ꞌyaf̱u̱ gi nehu̱.
17 ꞌÑembabihu̱ ar ku Arkipo: Jwata xiñho nunar ꞌbef̱i xi ꞌraꞌa ar tsi Hmu.
18Nuga dar Pablo, xta ja ma ꞌye̱ xta otꞌase̱ nunar nzeṉgwanu̱. Yo ma gi pumhnihu̱ di

owa har faḏi. Jö da hwëkꞌahu̱ yá ñho. Dá njapꞌu̱.

ÁR NDU̱I AR TESALONISENSE
Ar ꞌbeṯꞌo heꞌ̱mi bi ꞌyotꞌa ar Pablo bi mem̱pa ya me Ntesalonika
Ar nzeṉgwa

1 Nuga dar Pablo, ar ku Silbano ne ar ku Timoteo, di peṉ̃ꞌahe nunar heꞌ̱minu̱ nuꞌahu̱
gar gamfihu̱meNtesalonika, gi ꞌbu̱hwihu̱ Jö ar tsi Dadamhetsꞌi ne ar tsi HmuHesukristo.
Jö ma Dadahu̱ da ꞌraꞌahu̱ nꞌar hogamꞌu̱i ne da hwëkꞌahu̱ yá ñho.

Yá hogamꞌu̱i ya gamfi me Ntesalonika
2 Hyaxꞌmu̱ di umfe njamödi Jö xka jamfihu̱ gi gathohu̱, ne hindi tsay̱aẖe di af̱e Jö da

max̱ꞌahu̱.
3Núꞌmu̱ di af̱e Jö ma Dadahu̱, di beñhe hangu xka mpeẖu̱, ne tengu ar tsꞌeḏi xi ꞌraꞌahu̱

ri jamfihu̱ ne ri mhötehu̱, ne hanja gi peꞌ̱su̱ ar tsꞌeṯi gi toꞌ̱mhu̱ da penga ar tsi Hmu
Hesukristo.

4Tsi kuhu̱ xa möꞌahu̱ Jö, di pöhe xi hwañꞌaꞌihu̱ꞌö.
5Núꞌmu̱ nda hösꞌahe ar hogamhö, hinge hoṉse̱ ya mhö da xiꞌahe. Damöñhe hár tsꞌeḏi

ár Hñö Jö, ne ndi pöhe xiñho majöni nöꞌö da xiꞌahe. Ga hyandaseẖu̱ ma mꞌu̱ihe núꞌmu̱
ndi ꞌbu̱hwihu̱pꞌu̱ ndi hoñhe ngi ꞌbu̱hu̱ xiñho.

6 Nuꞌahu̱ ga teṉ̃hu̱ ma mꞌu̱ihe ne ár mꞌu̱i ar tsi Hmu Hesukristo. Ga hñömfu̱ ár mhö,
mödi ga thohu̱ nzey̱e̱ ya ntꞌu̱tsa. Ne ngi johyahu̱ ngetho ngi peꞌ̱sfu̱ ár mfaṯsꞌi ár Hñö Jö.

7 Jange gatho ya ku me Nmasedonia ne Akaya tem̱pꞌatho ri mꞌu̱ihu̱.
8Xka jafu̱ xi nxanga ár mhö Jö, hinge hoṉse̱ Nmasedonia ne Akaya, hagatho födi xka

jamfibihu̱ ár mhö Jö. Jange nuje ꞌmu̱, hinge mahyoni te ga möñhe, gatho födi.
9Ngetho geseꞌ̱u̱ mpede benga núꞌmu̱ nda tsoṉ̃ꞌahe, ne hanja ga ꞌyox̱u̱ nöꞌö ndi möñhe.

Ne hanja ga hyeẖu̱pꞌu̱ ngi ndöñhu̱ ri tsitahu̱ empꞌö, ne gi pef̱u̱ Jö togomajöni ne hö ar te.
10 Ne peꞌu̱ hanja gi toꞌ̱mhu̱ ár Tꞌu̱ Jö xta ꞌñe mhetsꞌi nöꞌö bi mengi bi nte. Gehnu̱ ar

Hesu poḵagihu̱ hinda zu̱kagihu̱ ar döta mfei̱ ba epꞌu̱.
2

Nunar ꞌbef̱i bi meẖnu̱ Ntesalonika ar Pablo
1Tsi kuhu̱, gi pöseẖu̱ himbi mꞌe̱ ma ꞌbef̱ihe núꞌmu̱ nda hösꞌahe ár mhö Jö.
2Mödi mꞌeṯꞌo xa da thohe nzey̱e̱ ya mfei̱ ne ya ntsꞌani núnu̱ Nfilipo, ngu xka ꞌyoẖu̱, Jö

bi ꞌraje ar tsꞌeḏi, ne bi tsa̱ da hösꞌahe ár hogamhö. Mödi da thohe ya thogi, hinda ntsuhe.
3Da zoꞌahe nöꞌö majöni. Ma mhöhe hinge hongar hñö, wa ar hyaṯe.
4 Ngu bi numañhogihe Jö nda zokagihe nga möñhe ar hoga mhö, jange go geꞌö di

möñhe, hinge njangu nuꞌu̱ ne da gohwi xiñho yá mijöꞌiwi. Ngetho nöꞌö di neje, ga
koꞌbehe xiñho Jö ma Dadahu̱ togo pötka ma mfenihu̱.

5 Hinxta kaꞌahe xta xiꞌahe ya nzaṯho mhö. Hinxta ne xta haꞌ̱ahe nga hömpꞌahe ri
bojöhu̱. Ar tsi Dada pödi njapꞌu̱ ngu di möñhe.

6Hinxta hoñhe da ꞌñeska ma nsuhe ya jöꞌi, nguꞌahu̱ wa maꞌra, mödi mi tsa̱ nga aꞌ̱ahe,
ngetho yá mpoṯegihe ar tsi Hmu Hesukristo.

7Nöꞌö da peẖe, da möꞌahe ngu nꞌar nönö mödi ne su ár bötsi.
8Xa da möꞌahe. Ne hinge hoṉtꞌa ndi ꞌbu̱he nga ꞌraꞌahe ár hoga mhö Jö; ndi ꞌbu̱he nga

ꞌraꞌahe ma tehe nuꞌmu̱ mahyoni nga oṯhe, ngetho xa xta möꞌahe.
9Tsi kuhu̱, gi pöseẖu̱ parxui mi tsaj̱e ndi mpeẖe, ne njapꞌu̱ nda tsa̱ nga taṉ̃he nöꞌö ndi

kꞌathe. Ne hinge nga oṯꞌahe ar xuhña núꞌmu̱ ndi hösꞌahe ár hoga mhö Jö.
10 Ngu pö Jö ne nuꞌahu̱ nꞌehe, núꞌmu̱ nda ꞌbu̱hepꞌu̱, da ꞌyohe xiñho ha ri nthandihu̱

nuꞌahu̱ xka jamfihu̱. Ne da ꞌbu̱he nꞌar hogamꞌu̱i, hinte da oṯhe nda kꞌasꞌahu̱ mꞌef̱a.
11 Gi pöhu̱ hanja ndi zoꞌahe, ne ndi hupꞌa ri mu̱ihu̱ nꞌa ngu nꞌa, ngu nꞌar dada zo yá

bötsi.

12Ndi ꞌbep̱ꞌahengi ꞌbu̱hu̱ ngumahyoni damꞌu̱ nuꞌu̱ togo xi zohna Jö damꞌu̱ hár tsꞌu̱tꞌwi,
ne da hyandwa ár nsunda.

13 Nuje nꞌehe hindi tsay̱aẖe di umfe njamödi Jö, ngetho núꞌmu̱ nga ꞌyox̱u̱ ar mhö da
xiꞌahe, ga nuhu̱ hinge ngu ár mhö nꞌar ñꞌoẖoṯho. Ga nuhu̱ ngu ar mhömajöni ár meṯi Jö,
mpe̱ ha ri mu̱ihu̱, nuꞌahu̱ xka daṯhwu̱ ri tehu̱.

14 Tsi kuhu̱, xka thohu̱ ya ntꞌu̱tsa mahyeg̱i ngu xi tho nuꞌu̱ ya ku ꞌbu̱ ha yá nijö ar tsi
Hmu Hesukristo ꞌbu̱hnu̱ har hai̱ Nhudea. Gi njahu̱pꞌu̱ xi u̱tsaseꞌ̱ihu̱ ya mengu ri hai̱hu̱,
njangu xi u̱tsaseꞌ̱u̱ yá mixodyowi.

15Nuya xodyo go bi hyoꞌu̱ ar tsi HmuHesukristo, ne geseꞌ̱u̱ bi hyo yámꞌeẖni Jö, ha nuje
bi gukagihe. Hingi ne da mep̱a Jöꞌu̱, ne u̱tsa gatho ya jöꞌi.

16Ngetho hingi heg̱agihe ga zohe nuꞌu̱ hingya xodyo da mpoꞌ̱u̱. Xa xi ntꞌaṯa yá tsꞌoki,
jange Jö xi ꞌyeḵwatho ár döta mfei̱.

Ar Pablo ne da mengi ma da kꞌöꞌsa ar nijö ꞌbu̱ Ntesalonika
17Ma tsi kuhu̱, ꞌra ya tsi pa hinxta ꞌbu̱hu̱ mahyeg̱i. Mödi hinxta ñhanthu̱, hamamu̱ihe

mi oda ar mfeni ga hantꞌahe, jange xa di nehe ga ntheẖu̱ manꞌagi.
18 Ndi nehe nga möhe ma nga kꞌösꞌahe, mödi ar Tsꞌondöhi xi kꞌaskagihe. Geseg̱i ar

Pablo ri kuhu̱, xa xta nemhö ga mapꞌu̱, ne hinxi tsa.̱
19Ngetho teme nöꞌö di toꞌ̱mhe, teme ma johyahe, ne hanja ga tsu̱he ma nthöhöhe nu

xta e ar tsi Hmu Hesukristo. Ha hinge ga höñhe ngetho xka jamfihu̱.
20Hö, ngetho xka ñꞌemu̱ihu̱ ma da tꞌeska ma nsuhe ne ma ga njohyahe.

3
1Himbi tsa̱ da toꞌ̱mhe nga pöhe tengu xka ꞌbu̱hu̱, jange da beñhe nga koseẖenu̱ Atena.
2 Ne da peṉ̃he ma tsi kuhu̱ Timoteo ár ꞌbeg̱o Jö, ne ma max̱tehe hár ꞌbef̱i ar tsi Hmu

Hesukristo. Da peṉ̃he ma nda kꞌösꞌahu̱ nda hñupꞌa ri mu̱ihu̱, ne nda max̱ꞌahu̱ nda te ri
jamfihu̱.

3Njapꞌu̱ hinto di tupa yámu̱i ya ntꞌu̱tsa gi thohu̱. Gi pöseẖu̱ xi tsꞌonkagihu̱ ga thohu̱yu̱.
4 Núꞌmu̱ ndi ꞌbu̱hwihu̱, da xiꞌahe mi mahyoni nga thohu̱ nzey̱e̱ ya ntꞌu̱tsa ngu gi

thohu̱pya.
5 Jange himbi tsa̱ da toꞌ̱mamaꞌra ya pa. Dama da peẖna togo nda ñꞌaṉi tengu xka ꞌbu̱hu̱,

xömhö hinxi hyaꞌ̱ahu̱ ar tsꞌohyaṯe, ne nunar ꞌbef̱i xta peẖe da mꞌeḏi.
6Ha núꞌmu̱ mba penkpꞌu̱ ar ku Timoteo, ba hönkagihe ar hoga mhö tengu ri jamfihu̱

ne ri mhötehu̱. Bi xije xa gi bengagihe, ne gi ne gi hyandgagihe, nguje di nehe ga nuꞌahe
nꞌehe.

7 Jange tsi kuhu̱, núꞌmu̱ nda oẖe nunar mhönu̱, xa da njohyahe, mödi ndi thohe nzey̱e̱
ya thogi ne ya ntꞌu̱tsa, ngetho da pöhe mi tse̱ ri jamfihu̱.

8Nu nda pöhe ngi umba ri mu̱ihu̱ ngi teṉ̃hu̱ ar tsi Hmu, da hñöhñöhe.
9 Xiꞌmu̱, hanja hinga umfe njamödi Jö di beñꞌahe. Ngetho xa di peꞌ̱se nꞌar döta johya

hár nthandi ar tsi Dada.
10 Parxui di af̱e Jö da ꞌraje ar seḵi ma ga kꞌösꞌahe ga fax̱ꞌahe da nxog̱e ri jamfihu̱ habu̱

ꞌbeḏi.
11 Jö ma Dadahu̱ ne ma tsi Hmuhu̱ Hesukristo da zixkagihe ma ga kꞌösꞌahe.
12Ma tsi Hmuhu̱ da max̱ꞌahu̱ da te ri mhötehu̱ nꞌa ngu nꞌa, ne gi möhu̱ gatho nu maꞌra

ngu di möꞌahe nꞌehe.
13Ne damax̱ꞌahu̱ dar nzeḏi ri mu̱ihu̱, ne gi hyeẖu̱ gatho ya tsꞌoki. Gi ꞌbu̱hu̱ xintꞌaxi hár

nthandi Jö ma Dadahu̱, ne gi toꞌ̱mhu̱ xta penga ma tsi Hmuhu̱ Hesukristo di ñꞌowi gatho
nuꞌu̱ xi ñꞌemu̱i.

4
Nöꞌö ar mꞌu̱i numañho Jö ga ꞌbu̱hu̱

1 Nupya tsi kuhu̱, di aꞌ̱ahe ar möte hár thuhu ar tsi Hmu Hesukristo, ne di xiꞌahe xa
gi umba ri mu̱ihu̱ gi ꞌbu̱hu̱ xiñho, ngu da utꞌahe gi pef̱u̱ Jö, ne hingi tsay̱aẖu̱ gi ꞌyoṯhu̱
njapꞌu̱.

2Ngu xka pöhu̱, nunar tsi Hmu Hesukristo xi utkagihe nöꞌö xta thokꞌahe nꞌehe.
3 Ngetho nöꞌö ne Jö, gi ꞌbu̱hu̱ xintꞌaxi. Jange yo ma gi ꞌbeṉgwihu̱ ar ꞌbeẖñö hingo ri

nthötihu̱.
4Mahyoni nꞌa ngu nꞌa gi pöhu̱ gi suhu̱ ri ꞌbeẖñöhu̱, gi ꞌbu̱hu̱ nꞌar mꞌu̱i xintꞌaxi ne xi

ntsꞌuni.
5Yo gi ñheẖu̱ da hyaꞌ̱ahu̱ ar mfeni, ngu nuꞌu̱ hingi pötwa ár ꞌñu Jö.
6Hinto ma gi hyaṯhu̱ ri kuhu̱ gi ꞌyoṯhu̱ nuya tsꞌokiyu̱, ngetho ngu xta xiꞌahe ne xa xta

thöthe, ar tsi Hmu ma da koꞌspa ár ñöni.
7Ngetho Jö hinxi zokagihu̱ ga oṯhu̱ ar tsꞌoki, xi zokagihu̱ ga ꞌbu̱hu̱ nꞌar mꞌu̱i xintꞌaxi.
8Nöꞌö to hingi ne da ꞌyox̱a nöꞌö di möñhe, hingi u̱tsa ar ñꞌoẖo,̱ u̱tsa Jö togo xi ꞌraju̱ ár

Hñö.
9Hinga mahyoni ga otꞌahu̱ gi mö ri kuhu̱, ngetho gese̱ Jö xi utꞌahu̱ gi mhöhu̱ nꞌa ngu

nꞌa.
10 Ne gi ñꞌuhu̱ njapꞌu̱ hantꞌahu̱ gatho ya ku ꞌbu̱ har hai̱ Nmasedonia. Hoṉse̱ di aꞌ̱ahe,

tsi kuhu̱, da hñuxa ri mhötehu̱.
11Umba ri mu̱ihu̱ gi ꞌbu̱hu̱ nꞌar hogamꞌu̱i. Yo gi hes̱eẖu̱ ri ꞌbef̱ihu̱, ne ja ri ꞌye̱ gi mpeẖu̱,

ngu da xiꞌahe gi ꞌyoṯhu̱.
12 ꞌBu̱hu̱ xiñho, ne da ñömañho nuꞌu̱ hinxi jamfi, ne hinte gi kꞌathu̱.
Nu xta penga ar tsi Hmu

13Di nehe da zo xiñho ri mfenihu̱ tsi kuhu̱, tema da ja nuꞌu̱ xi du, ne hinda du ri mu̱ihu̱,
ngu nu maꞌra ya jöꞌi hinte ndoꞌ̱mi.

14Ngetho nuꞌmu̱ di ñꞌemu̱ihu̱ ar tsi Hmu Hesu bi du ne bi mengi bi nte, di ñꞌemu̱ihu̱
nꞌehe, Jö ma da koꞌspa yá te nuꞌu̱ xi du mi jamfi ar tsi Hmu.

15 Jange di ne ga xiꞌahu̱ ár mhö ar tsi Dada: Nuju̱ gar ꞌbu̱hu̱wa har hai̱ nu xta penga ar
tsi Hmu, hinga ma ga ꞌbeṯꞌohu̱ ga töhu̱ nuꞌu̱ xi du.

16Ngetho gese̱ ar tsi Hmuma da e mhetsꞌi di ñö ngu ar ndö, ne ma da ntꞌo̱ ár mhö nꞌar
ndö eṉxe,̱ ne ma da ntꞌo̱ ár ñheti ár kꞌaxtꞌathu̱xi Jö. Ne nuꞌu̱ xi du mi jamfi ar tsi Hmu
Hesukristo ma da nankꞌu̱ mꞌeṯꞌo.

17Nepꞌu̱ nuju̱ gar tethu̱ nuya paꞌu̱, dama da gu̱xkagihu̱ ha ya gui mahyeg̱iwi nuꞌu̱ xki
du, ga ntheẖu̱ ar tsi Hmu har ndöhi, ne njapꞌu̱ ga ꞌbu̱hwihu̱ꞌö gatho ya pa.

18 Jange hñuꞌma ri mu̱ihu̱ nꞌa ngu nꞌa, möñhu̱ nuya mhöyu̱.
5

1Ma tsi kuhu̱, hinga mahyoni ga otꞌahu̱ ar ꞌñu hamꞌu̱ da tho gathoyu̱.
2Ngetho gi pöhu̱ xiñho, núꞌmu̱ xta epꞌu̱ ar tsi Hmu, ma da njangu nꞌar bë tso̱ ꞌbu̱ nxui,

hinto toꞌ̱mi.
3Nu xta ꞌñenga ya jöꞌi: Ra entho di ꞌbu̱hu̱ ne di peꞌ̱su̱ nꞌar hogamꞌu̱i, nꞌa nda daṉthoma

da ꞌñepabiꞌu̱ ar nhwati, jangu yá u̱gi di ꞌñepabi nꞌar ꞌbeẖñö ma da mꞌu̱ ár bötsi, ne hinto
ma da kꞌontꞌi.

4Ha nuꞌahu̱ ma tsi kuhu̱, hingi ꞌbu̱hu̱ har ꞌbex̱ui, jange nunar paꞌö hinda ma da zu̱ꞌahu̱
ngu nꞌar bë.

5Gathoꞌihu̱ yá bötsiꞌihu̱ ar hyatsꞌi ne ar pa. Hingyá bötsiꞌihu̱ ar xui wa ar ꞌbex̱ui.
6 Jange hinga öhu̱ ngu nu maꞌra. Ma ga ndöꞌmhu̱ ne ga pöhu̱ xiñho nöꞌö di oṯhu̱.
7Nuꞌu̱ togo öhö, ö ꞌbu̱ nxui, ha nuꞌu̱ togo nti, ꞌbu̱ nxui nti nꞌehe.
8Hindi njahu̱pꞌu̱, di ꞌbu̱hu̱mpa, ne di pöhu̱ nöꞌö di peẖu̱. Ga peꞌ̱su̱ ar jamfri ne armhöte

ngu ma hehu̱. Ne ga toꞌ̱mhu̱ ma mpoẖoẖu̱, gehnu̱ di koꞌma ma ñöhu̱, ngu ár ntꞌoñö nꞌar
ndogu.

9 Ngetho Jö hinxi zonkagihu̱ da zu̱ju̱ ár kwe.̱ Xi hwankagihu̱ ga mpoẖu̱ di ñꞌemu̱ihu̱
ma tsi Hmuhu̱ Hesukristo,

10 gehnu̱ bi ꞌyeṉtꞌa ár te bi poḵagihu̱. Jange ma ga ꞌbu̱hwihu̱ nu xta ꞌñepꞌu̱, mödi ga

tethu̱ wa xta tuhu̱.
11 Jange hñuꞌma ri mu̱ihu̱ nꞌa ngu nꞌa, ne mfax̱u̱ da te ri jamfihu̱, ngu xka nzöihu̱ gi

oṯhu̱.
Ar Pablo huꞌmba yá mu̱i ya gamfi

12Ma tsi kuhu̱, di aꞌ̱ahu̱ ar möte gi peꞌ̱sfu̱ ar nsu nuꞌu̱ mpep̱ꞌu̱ hár ꞌbef̱i Jö, nuꞌu̱ tsixꞌahu̱
ne zoꞌahu̱.

13Möhu̱ ne numañhohu̱, ngetho oṯꞌu̱ nꞌar hoga ꞌbef̱i pep̱a Jö. Ne ꞌbu̱hu̱ nꞌar hogamꞌu̱i
nꞌa ngu nꞌa.

14 Di aꞌ̱ahe nꞌehe tsi kuhu̱, gi tsú̱hu̱ nuꞌu̱ ya döhñe, gi humfu̱ yá mu̱i nuꞌu̱ hingi tse̱ yá
pa, fax̱u̱ nuꞌu̱ hingi tseḏi, peꞌ̱spabihu̱ ar tsꞌeṯi gatho.

15Hyanthu̱ xiñho, yo ma gi koꞌsthu̱ ar tsꞌoki tꞌoṯꞌahu̱. Mahyoni gi peẖu̱ nöꞌö xiñho nꞌa
ngu nꞌa, ne gi japabihu̱ njapꞌu̱ gatho nu maꞌra.

16Xa gi johyahu̱ hyaxꞌmu̱.
17Yo gi tsay̱aẖu̱ gi ꞌyaf̱u̱ Jö.
18 Umfu̱ njamödi Jö gatho nöꞌö gi thohu̱, ngetho njapꞌu̱ ne gi ꞌyoṯhu̱ gatho nuꞌu̱ xka

jamfihu̱ ar tsi Hmu Hesukristo.
19Hyeẖu̱ ár Hñö Jö da mpe̱ ha ri mu̱ihu̱.
20Yo gi u̱tsahu̱ nöꞌö mönga yá mꞌeẖni Jö.
21 ꞌYox̱u̱ xiñho gatho, tsömhu̱ nöꞌö xiñho.
22Hyeẖu̱pꞌu̱ gatho nöꞌö hingi ho.
23Negese̱ Jö togo unga ar hogamꞌu̱i da tꞌaxkꞌahu̱ xog̱e, ne gatho rimfenihu̱, ri hñöhu̱, ri

pahu̱ ne ri ndoꞌyohu̱ di ꞌbu̱ xiñho, ne hinte da kꞌasꞌahu̱ xta epꞌu̱ma tsi Hmuhu̱ Hesukristo.
24Nöꞌö togo xi zoꞌahu̱ hingi paṯa ár mfeni, jange nöꞌö xi möñꞌö da ꞌyoṯꞌe.
Ar Pablo har ngötsꞌi ñꞌedi ne a̱pa Jö da ma̱xꞌu̱

25Ma tsi kuhu̱, ꞌyaf̱u̱ Jö da max̱je.
26 Zeṉgwagihepꞌu̱ gatho ya ku, di pem̱fe nꞌar ñhu̱fi mhöte.
27 Di aꞌ̱ahu̱ hár thuhu ar tsi Hmu gi néhu̱ mahyeg̱iwi gatho nu maꞌra ya ku nunar

heꞌ̱minu̱.
28Gi nthex̱kwihu̱ ár nhwëki ar tsi Hmu Hesukristo. Dá njapꞌu̱.

ÁR ÑOHO AR TESALONISENSE
Ár ñoho ar heꞌ̱mi bi ꞌyotꞌa ar Pablo bi mem̱pa ya me Ntesalonika

Ar nzeṉgwa
1 Nuga dar Pablo, ar ku Silbano ne ar ku Timoteo di peṉ̃ꞌahe nunar heꞌ̱minu̱ nuꞌahu̱

gar gamfihu̱ me Ntesalonika, gi ꞌbu̱hwihu̱ Jö ma Dadahu̱ ne ma tsi Hmuhu̱ Hesukristo.
2 Jö ma Dadahu̱ ne ar tsi Hmu Hesukristo da ꞌraꞌahu̱ nꞌar hogamꞌu̱i ne da hwëkꞌahu̱ yá

ñho.
Jö ma da umba yá njutꞌi ya ꞌyo̱tꞌatsꞌoki núꞌmu̱ xta e ar tsi Hmu Hesukristo

3Ma tsi kuhu̱,mahyoni ga umfe njamödi Jö ngudi ꞌñepi ga oṯhe, ngetho xi te ri jamfihu̱.
Gathoꞌihu̱ tsitꞌa ri mu̱ihu̱ gi mhöhu̱ nꞌa ngu nꞌa, ne nunar mhötenu̱ hyaxꞌmu̱ ꞌyo di te.

4Nuje di esꞌahe ri nsuhu̱, di xife maꞌra yá nijö Jö, gi peꞌ̱su̱ ar tsꞌeṯi ne ar jamfi, mödi gi
thohu̱ nzey̱e̱ ya thogi ne ya ntꞌu̱tsa.

5Ha núꞌmu̱ gi thohu̱ gatho nuya thogiyu̱, ka nhekipꞌu̱ ar hoga tsꞌu̱tꞌwi oṯꞌa Jö. Ne tsa̱
da tꞌeñꞌahu̱ majöni di ꞌñepꞌahu̱ gi ꞌbu̱hu̱ hár tsꞌu̱tꞌwi, jange gi thohu̱ njapꞌu̱.

6Xiñho nuꞌmu̱ Jö da koꞌspa yá ñöni nuꞌu̱ togo xi u̱tsaꞌihu̱.
7 Ne nuꞌahu̱ xka thohu̱ ar ntꞌu̱tsa, da ꞌraꞌahu̱ ar tsay̱a̱ mahyeg̱i nguje, nu xta penga

mhetsꞌi ar tsi Hmu Hesu, di ñꞌowi ya eṉxe̱ di höpa ár tsꞌeḏi.
8Nu xta ekwa di e ha nꞌar döta faspi da umbyá njutꞌi nuꞌu̱ himbi ne bi bö Jö, ne himbi

ꞌyoṯwa ár hoga mhö ar tsi Hmu Hesukristo.
9Nuꞌu̱ ma da tho ya mfei̱ hiñhamꞌu̱ da götsꞌi. Ma da tꞌeṉi hinda ma da ꞌmu̱hwi ar tsi

Dada, hinda ma da hyandwa ár nsunda ne ár tsꞌeḏi.
10Nunar pa xta epꞌu̱, gatho nuꞌu̱ xi jamfima da nsundabi ne da ꞌñeꞌspa ár nsu. Nuꞌahu̱

ma gi ꞌyohu̱nu̱ nꞌehe, ngetho xka jamfihu̱ nöꞌö xta daẖe majöni.
11 Jange hyaxꞌmu̱ di af̱e Jö damax̱ꞌahu̱ gi ꞌbu̱hu̱ xiñho, ngu ndi ꞌñepꞌahu̱ xi zoñꞌahu̱. Ne

da jwata gatho ar ñho xi hñuxꞌö gi peẖu̱, ne da ꞌraꞌahu̱ ár tsꞌeḏi gi ꞌyoṯhu̱ nöꞌö gi jamfihu̱.
12 Ne njapꞌu̱ da nheki ár nsunda ar tsi Hmu Hesukristo ha ri mꞌu̱ihu̱, ne da tꞌesꞌa ri

nsuhu̱ xka nthex̱kwihu̱ ár nhwëki Jö ne ar tsi Hmu Hesukristo.
2

Ma da ñꞌudi ar tsꞌojöꞌi
1Nupya tsi kuhu̱, di ne ga xiꞌahe tema da thogi xta penga ar tsi Hmu Hesu, ne hanja

ma ga nthew̱ihu̱.
2Di aꞌ̱ahe, yo ma gi paṯa ri mfenihu̱, yo ma gi tsuhu̱ togo ñöwi Jö empꞌö, wa utꞌahu̱, wa

haꞌ̱ahu̱ eñꞌu̱ xta peṉ̃ꞌahe nꞌar heꞌ̱mi habu̱ di xiꞌahe, nunar pa xta ñꞌu ar tsi Hmu xi zoẖo.̱
3 Yo ma gi ñheẖu̱ ne hingi jafu̱masu nuꞌu̱ togo ne da ꞌwekꞌahu̱ mönga nuya mhöyu̱.

Ngetho ma da nheki mꞌeṯꞌo ya jöꞌi ma da dox̱a Jö, ne ma da ñꞌudi ar tsꞌojöꞌi togo xi tꞌeṉtꞌi
da mꞌe̱ har ꞌbex̱ui.

4 Nöꞌö ar tsojoꞌiꞌö hinda ma da mep̱a Jö, hinda ma da hye̱ togo ne da mep̱i, hinto da
hyeg̱i da hyoni ne da noṉga Jö. Hinge hoṉseꞌ̱ö, da yu̱tꞌa hár dönganijö Jö, ne da ꞌñense̱
gehnu̱ Jö empꞌö.

5Ha hingi beñhu̱ ndi xiꞌahu̱ núꞌmu̱ ndi ꞌbu̱pꞌu̱.
6Gi pöhu̱ teme kꞌaꞌspa ár ꞌbef̱ipya, toꞌ̱mtho da zo̱ ar pa da ñꞌudi xiñho.
7Nöꞌö ar tsꞌoki ñꞌöntho mpef̱i, hoṉse̱ toꞌ̱mi da thöka togo hingi heg̱i.
8Nuꞌmú̱ hö, ma da nheki nunar tsꞌojöꞌiꞌö, togo ar tsi Hmu ma da hyo hoṉse̱ da hwifi,

ne da hwati xta nheki ár nsunda xta zoẖo.̱
9Nunar tsꞌojöꞌinu̱ hömpa ár tsꞌeḏi ar Tsꞌondöhi. Tsa̱ da ꞌyoṯꞌa ya döta ntꞌudi da ka ya

jöꞌi.



2 Ts. 2:10 293 2 Ts. 3:16

10Nuyá nhemhñöyu̱ma da ka ya jöꞌi xi mꞌeḏi, ngetho himbi ne bi hñöni ne himbimödi
ar mhö majöni bi nsipabi, ne njapꞌu̱ xi mpoẖmöꞌu̱.

11 Jange Jö xi pumbyá mfeni da jamfi nuya nhemhñöyu̱.
12 Nuꞌmú̱, ma da tꞌetꞌa har tsibi gatho nuꞌu̱ himbi ne bi jamfi ar mhö majöni, ngetho

mi johyathoꞌu̱ mi oṯꞌa ar tsꞌoki.
Jö xi hwankagihu̱ ga mpo̱hu̱

13Ha nuje mahyoni hyaxꞌmu̱ ga umfe njamödi Jö tsi kuhu̱, xa möꞌahu̱ ne bi hwañꞌahu̱
ngi mpoẖu̱, núꞌmu̱ mi ndu̱ ar ximhai̱. Ne núꞌmu̱ nga ñꞌemu̱ihu̱ nöꞌö majöni, ár Hñö Jö bi
tꞌaxkꞌahu̱.

14 Jö bi ꞌyoṯꞌa njapꞌu̱ ne nda tsa̱ ngi ꞌbu̱hwihu̱ hár nsunda ma tsi Hmuhu̱ Hesukristo,
ngetho ga hñöñhu̱ ar hoga mhö da xiꞌahe, gehnu̱ ar ntsꞌohni bi ꞌyoṯꞌaꞌihu̱ Jö.

15 Jange tsi kuhu̱, tseṯa ri ñꞌemu̱ihu̱. Yo ma gi hyeẖu̱ nöꞌö xta utꞌahe netho, wa ha ya
heꞌ̱mi xta peṉ̃ꞌahe.

16Ne gese̱ ma tsi Hmuhu̱ Hesukristo ne Jö ma tsi Dadahu̱, togo bi mökagihu̱ ne bi ꞌraju̱
nꞌar humamu̱i hiñhamꞌu̱ da götsꞌi, ne bi hwëgagihu̱ nꞌar hoga ndoꞌ̱mi,

17 dá hñupꞌa ri mu̱ihu̱, ne da ꞌraꞌahu̱ ar tsꞌeḏi te gi möñhu̱ ne te gi ꞌyoṯhu̱.
3

Ar Pablo xipa ya ku da ꞌya̱pa Jö da nu̱nga ár mhö ne da nhumansu
1 Nupya tsi kuhu̱, di aꞌ̱ahu̱ gi ꞌyaf̱u̱ Jö da max̱kagihe, ngutꞌa habu̱ gatho da nu̱nga ár

mhö, ne da nhumansu ngu xka numansuhu̱.
2Ne ꞌyaf̱u̱ da ñöngagihe, hinte da jaje ya tsꞌojöꞌi ne nuꞌu̱ oṯꞌa ya tsꞌomꞌu̱i, ngetho hinga

gatho xi ñꞌemu̱i Jö.
3Mödi di pöhu̱ Jö hinda tsa̱ da paṯa ár mfeni, jange da max̱kagihu̱ ne da ñöngagihu̱

hinga oṯhu̱ nöꞌö hingi ho.
4Di kax̱mbenihe gi ꞌbu̱hwihu̱ ar tsi Hmu, hingima gi hyeẖu̱ gi ꞌyoṯhu̱ nöꞌö xta ꞌbep̱ꞌahe.
5Ne ar tsi Hmu da hokꞌa ri mu̱ihu̱, ꞌyo di hñöxkwi ár mhöte Jö, ne di ñheẖwi ár tsꞌeṯi

ar tsi Hmu Hesukristo.
Gatho ya ku mahyoni da mpef̱i

6Ma tsi kuhu̱, di ꞌbep̱ꞌahe hár thuhu ar tsi Hmu Hesukristo, gi ꞌwehu̱ gi hyeẖu̱ gatho
nuya ku ꞌyo döhñe, ne hingi ne da ꞌmu̱ ngu xta utꞌahe.

7 Nuꞌahu̱ gi pöhu̱ hanja da tsa̱ gi teṉgagihe, ngetho gi pöseẖu̱ núꞌmu̱ ndi ꞌbu̱hepꞌu̱,
hinge ndi ꞌbu̱the ndöhñetho.

8 Hinto bi ꞌwingathogihe. Parxui ndi mpeẖe, hinte nda kꞌatꞌi te nga tsihe, ne njapꞌu̱
hinge nga oṯꞌahe ar xuhña.

9 Nuje ndi ꞌñepkagihe ngi ꞌraje te nga tsihe, ha nöꞌö ndi nehe, nga utꞌahe hanja ngi
teṉgagihe.

10 Ngetho da ꞌbep̱ꞌahe nꞌehe núꞌmu̱ ndi ꞌbu̱hepꞌu̱, nuꞌu̱ togo hingi mpef̱i, yo di ñuni
nꞌehe.

11 Di xiꞌahe njapꞌu̱ ngetho xta oẖe ꞌra gi ꞌbu̱hu̱ ndöhñetho, hinte gi peẖu̱, hoṉse̱ gi
ñꞌöxtehu̱.

12 Nuya ku ꞌbu̱ njapꞌu̱, di zohe ne di ꞌbep̱abihe hár thuhu ar tsi Hmu Hesukristo, da
umbyá mu̱i da mpef̱i, ne njapꞌu̱ da döꞌu̱ te da zi.

13 Tsi kuhu̱, yo ma da zaꞌ̱ahu̱ gi ꞌyoṯhu̱ nöꞌö xiñho.
14 Nöꞌö togo hingi ne da ꞌyoṯa nöꞌö mönga nunar heꞌ̱minu̱, möñhu̱ togoꞌö, ne yo gi

ntsixkwihu̱, ne njapꞌu̱ da ntsa.̱
15Hoṉse̱ yo gi emfu̱ ri ñꞌu̱nihu̱, zohu̱ ngu nꞌar ku.
Ar Pablo har ngötsꞌi a̱pa Jö da ma̱xa ya ku

16 Nupya nöꞌö ar tsi Dada togo unga ar hogaꞌmu̱i, hagatho da ꞌraꞌahu̱ nunar hogaꞌ-
mu̱inu̱. Ar tsi Dada gi ꞌbu̱hwihu̱.

17Nunar nzeṉgwa xta ja ma ꞌye̱ xta otꞌase.̱ Njapꞌu̱ nheki gatho ma heꞌ̱mi, go geke togo

di peẖni, ri kuhu̱ Pablo.
18Dá hyexꞌathoꞌihu̱ ár nhwëki ar tsi Hmu Hesukristo gi gathoꞌihu̱. Dá njapꞌu̱.



1 Ti. 1:1 295 1 Ti. 1:20

ÁR NDU̱I AR TIMOTEO
Ar ꞌbeṯꞌo heꞌ̱mi bi ꞌyotꞌa ar Pablo bi mem̱pa ar Timoteo

Ar nzeṉgwa
1Nuga dar Pablo, ár mpoṯegi ar tsi HmuHesukristo, ngu xki hñuxkagi Jö ma Poẖoṯehu̱

ne ma tsi Hmuhu̱ Hesukristo, gehnu̱ ma ndoꞌ̱mihu̱.
2Di otꞌa nunar heꞌ̱minu̱, Timoteo, nguma tꞌu̱ꞌi, ngetho da zoꞌaꞌi ármhö Jö ne ga ñꞌemu̱i.

Jö ma Dadahu̱ ne ma tsi Hmuhu̱ Hesukristo da hwëkꞌa yá ñho, ne da ko ár mu̱i da max̱ꞌi
gi ꞌbu̱ nꞌar hogamꞌu̱i.

Nsipabi ya gamfi da jamasu ya tsꞌontꞌuti xi ꞌñepꞌu̱
3Ngu da aꞌ̱anu̱ Efeso ngi kohnu̱, ne ngi hñökwa nuꞌu̱ togo utwa ya ku maꞌra ya ntꞌuti

himbi zogagihu̱ ar tsi Hmu. Da xiꞌa njapꞌu̱ núꞌmu̱ ndi ꞌba̱ ar ꞌñu ngar ma Nmasedonia.
4Da aꞌ̱i nꞌehe ngi xipa ya ku hinge nda japamasu nuya ꞌbede hinte o yá ꞌñu, ne hiñꞌotho

ár ngötsꞌi. Möñꞌu̱ hoṉse̱ da ntsam̱födi, hinte faꞌ̱spa ár ꞌbef̱i Jö habu̱ mpe̱ ar ñꞌemu̱i.
5Da aꞌ̱aꞌi ngi xipa ya ku njapꞌu̱, ndamhö nꞌa ngu nꞌa, ndi peꞌ̱sa nꞌar hogamu̱i, nꞌarmfeni

xintꞌaxi, ne nꞌar ñꞌemu̱i hindi ñꞌentho.
6Ngetho ꞌra xi hyeẖyu̱, ne nupya hinte mañho möñꞌu̱.
7Xa oṯꞌu̱ pömpa ár tꞌofo ar Moise empꞌö, hingi pöhmö tema di boṉga nöꞌö möñꞌu̱.
8Di pöhu̱ ár tꞌofo ar Moise xiñho, nuꞌmu̱ da tꞌuta ngu möñꞌö.
9 Di pöhu̱ nꞌe, ya ꞌbep̱ate hinge mahyonibi ya hogajöꞌi. Go honga nuya tsꞌoka tꞌofo,

nuꞌu̱ hingi oṯꞌa nöꞌö nsipabi, nuya ꞌyoṯꞌatsꞌoki ne ya tsꞌojöꞌi, nuya hingi honga Jö ne hingi
nsundabi, nuꞌu̱ ho yá dada, yá nönö, ne gatho numaꞌra ya hyote.

10 Bi tꞌuni honi nuꞌu̱ ꞌbeṉgwi hingyá nthöti, nuꞌu̱ ꞌbeṉgwi yá mindow̱i, nuꞌu̱ pë yá
mijöꞌiwi, nuꞌu̱ mönga ya nhemhñö, ne nuꞌu̱ etꞌa Jö made kate, ne gatho nuꞌu̱ toꞌ̱sa ar
hoga ntꞌuti.

11 Jangu mönga ár hoga mhö Jö xa nsunda, bi zogagi ga mö.
Ár ꞌbef̱i ar Pablo

12Di umba njamödi ma tsi Hmuhu̱ Hesukristo, togo bi ꞌraka ar tsꞌeḏi, ne bi nugagi ngu
nꞌar hoga ꞌbeg̱o, bi ꞌyeṉtkꞌa ha ma ꞌye̱ ár ꞌbef̱iꞌö.

13Mödi mamꞌeṯꞌo ndi tsanga ar tsi Hmu Hesukristo, ne xa ndi u̱tsa gatho nuꞌu̱ mi teṉi,
ne ndi nkuꞌbe, te gatho ndi japabiꞌu̱. Ha nunar tsi Dada bi hwëgagi, ngetho hinge ndi
pöka tema ndi oṯꞌe, ne hinge ndi ñꞌemu̱i.

14Ne bi gobgatho ár nhwëki, ne njapꞌu̱ bi tsa̱ da ñꞌemu̱i ar tsi Hmu Hesukristo, ne bi
tsa̱ da hönga nunar mhöte uñꞌö.

15 Nunar mhönu̱ majöni ne mahyoni gatho da ñꞌemu̱i: Nunar tsi Hmu Hesukristo ba
ekwa har ximhai̱ da po̱ gatho ya ꞌyoṯꞌatsꞌoki, ha nuga ndi töka gatho.

16Ar tsi Dada bi hwëgagi togo ndi töpa ár ntsꞌo gatho numaꞌra, ne njapꞌu̱ nda nheki ár
tsꞌeṯi ar tsi Hmu Hesukristo. Gehnu̱ nꞌar ntꞌudi da hyanda nuꞌu̱ nda jamfi, ne nda meꞌ̱sa
ar te hiñhamꞌu̱ da götsꞌi.

17 Jange nunar Ndö hiñhamꞌu̱ da göxa ár tsꞌu̱tꞌwi, dá hñönga ar nsunda ne da tꞌeꞌspa
ár nsu. Gehnu̱ hingi tu ne hingi nheki, hoṉseṉu̱ ar Jö ne töte ár mfödi. Dá njapꞌu̱.

18Ma tsi tꞌu̱ꞌi Timoteo, di tsokꞌaꞌi gi umba ri mu̱i gi mpe̱ hár ꞌbef̱i ar tsi Dada, ngu xki
xiꞌa Jö ngi ꞌyoṯꞌe, ne gi mpe̱ ngu nꞌár hoga ndogu ar tsi Hmu.

19 Su ri ñꞌemu̱i, ne gi peꞌ̱sa nꞌar mfeni xintꞌaxi, ngetho ꞌra bi hyep̱ꞌu̱ ne bi ꞌbe̱ yá jamfi,
hingi pödi te da mep̱ya.

20 ꞌRayu̱, ar Imeneo ne ar Handro nuꞌu̱ togo xta eṉtꞌwa hár ꞌye̱ ar Tsꞌondöhi, njapꞌu̱ da
ditsꞌi ne hinda mengi da zanga Jö.

2

Hanja da tsa̱ ga a̱fu̱ Jö
1Mꞌeṯꞌo di ꞌbep̱ꞌahu̱ gi matꞌwabihu̱ Jö gatho ya jöꞌi, ne gi teṯwabihu̱ da maṯsꞌi, hingi

tsay̱aẖu̱ gi umfu̱ njamödi.
2 ꞌYaf̱u̱ Jö da max̱a nuya ndö ne gatho ya tsꞌu̱tꞌwi, njapꞌu̱ ga ꞌbu̱hu̱ nꞌar mꞌu̱i ter entho,

ne ga ꞌyohu̱ xiñho di numañhogihu̱ ya jöꞌi.
3Ngetho gehnu̱ xiñho, ne numañho Jö ma Poẖoṯehu̱,
4 togo ne da mpo̱ gatho ya jöꞌi, ne da bö nöꞌö majöni.
5Nꞌadar Jö ꞌbu̱i, ne nꞌatho togo ꞌba̱ made ñönga ya jöꞌi. Gehnu̱ ar tsi Hmu Hesukristo,

togo ba ekwa har ximhai̱ bi njöꞌi.
6 Bi unse̱ ár te bi gutꞌa ar thai̱ mi tu gatho ya meximhai̱, ne bi mhönga gathoyu̱ mi

zoṉga ar pa nda mhö.
7 Jange bi thuxkagiga ngu ár mpoṯe ar tsi Hmu gamömba ár hogamhö. Di mönga nöꞌö

majöni, hindi kate, ngetho dá jamfi ar tsi Hmu Hesukristo. Bi thuxkagi ngu ár utate nuꞌu̱
hingya xodyo, ga utwabi ar ñꞌemu̱i ne nöꞌö majöni.

8 Di ne habu̱ gatho di ꞌbu̱ ya ñꞌoẖo,̱ dá gu̱xa yá ꞌye̱ mhetsꞌi, da matꞌa Jö dar ntꞌaxi yá
mfeni, hindi po̱ yá kwe,̱ ne hindi nemahñö.

9Di ne nꞌehe, gatho ya ꞌbeẖñö da beni xiñho hanja da ñhe, hinda ñꞌetsꞌi, ne di peꞌ̱sa yá
tsa.̱ Hinda ꞌyeka yá ñö exa yá nsu, xa di tuta nzey̱e̱ ya hwex̱kaboj̱ö, ya tꞌaxdo, wa ya he
ximhödi.

10Nöꞌö xiñho da mef̱i, dá me̱ ya hoga ꞌbef̱i ngu nꞌar ꞌbeẖñö tsupa Jö.
11Ar ꞌbeẖñö dá ꞌyox̱ta ármhö Jömhönga har nijö, ne da bödi temansipabi, ne da ꞌyoṯꞌe.
12 Hindi etꞌa ma xu̱tha ar ꞌbeẖñö da uta maꞌra ha ya mhuntsꞌi, ne hinda mꞌu̱i ngu ár

ñöxhmu ar ndo.̱ Nöꞌö da meꞌ̱ö, da ꞌyox̱tho.
13Ngetho Jö bi hyoka mꞌeṯꞌo ar Adan, ne ka bi hyoka ar Eba.
14Ar Adan hinto bi hyaṯꞌi, ha nunar ꞌbeẖñö hö, ne mi nkadi bi tsꞌokwa Jö.
15 Jange xa tho ya u̱gi ya ꞌbeẖñö núꞌmu̱ mꞌu̱ yá bötsi. Mödi nuya ꞌbeẖñö ma da mpoẖo̱

nuꞌmu̱ hinda hyep̱ꞌu̱ yá ñꞌemu̱i, da meꞌ̱sa ar mhöte, ne da mꞌu̱ nꞌar mꞌu̱i xintꞌaxi di tsupa
Jö.

3
Njanu̱ da mꞌu̱ nꞌár ꞌbeg̱o Jö

1Majöni nunar mhönu̱: Nuꞌmu̱ togo ne da nmaꞌ̱yo, nꞌar hoga ꞌbef̱i neꞌö.
2Nemahyoni dameꞌ̱sa nꞌar hogamꞌu̱i, hinte di ja te da nkꞌaꞌspabi. Di ꞌñe nꞌadar ꞌbeẖñö,

di pödi xiñho nöꞌö pef̱i, di peꞌ̱sa ar hoga mfödi. Di pödi da ꞌyoṯꞌwa ar ñho maꞌra, di ungar
seḵi hár ngu, ne di pödi da uta maꞌra.

3Hindi nti, hindi honga ya tuhni, hindar ntsꞌo da dö ar bojö. Ar hogajöꞌi, hindar kwe,̱
hindi ne da meꞌ̱sa nzey̱e̱ ya bojö.

4Di pödi hanja da zixa xiñho ár ngu, ne nuyá bötsi di oṯꞌa nöꞌö ne Jö.
5Ngetho nöꞌö hingi pödi da zixa ár ngu, hanja da tsa̱ da ziꞌspa ár nijö Jö ꞌmu̱.
6Hinda tsa̱ da nmaꞌ̱yo nꞌar ꞌraꞌyo gamfi, ngetho yo ma da ñꞌetsꞌi, ne njapꞌu̱ da hñönga

ar mfei̱ bi hñönga ar tsꞌondöhi.
7Mahyoni di numañho nuꞌu̱ hingya gamfi. Njapꞌu̱ hinda ꞌbe̱ ár tsa,̱ ne hinda zo hár ꞌye̱

ar tsꞌondöhi.
Hanja da mꞌu̱ nuꞌu̱ fa̱xte har nijö

8Nꞌarmax̱te har nijömahyoni di nhumañho, hindi yotꞌa ár ne, hindi nti, hindar nzibjö.
9Di su xiñho nuna ñꞌemu̱i xi tꞌuti, ne di ñꞌu nꞌar mfeni xintꞌaxi.
10Mahyoni da ntsꞌaṯi mꞌeṯꞌo ha hinte peꞌ̱sa te da kꞌatsꞌi, ne nuꞌmú̱ hö, da tsa̱ da tꞌetsꞌi.
11 Njapꞌu̱ nuya ꞌbeẖñö nꞌehe di mpe̱ har nijö, mahyoni di nhumañho, hindi ju̱xya

nhemhñö, di pödi xiñho nöꞌö pef̱i, ne di oṯꞌa xiñho gatho.
12Nuya max̱te di ꞌñe nꞌadar ꞌbeẖñö, di pödi hanja da zixa xiñho ár ngu ne yá bötsi.

13 Nöꞌö togo fax̱te xiñho hár ꞌbef̱i Jö, dá tꞌeꞌspa ár nsu, ne njapꞌu̱ hinda ntsu da xipa
maꞌra ar ñꞌemu̱i peꞌ̱spabi ar tsi Hmu Hesukristo.

Ar jamfi xi tꞌutkagihu̱ himi fö mamꞌeṯꞌo
14Di peṉ̃ꞌa nunar heꞌ̱minu̱, mödi di beni ngutꞌa ga mapꞌu̱ ma ga kꞌösꞌaꞌi.
15Ha nuꞌmu̱ da tho ꞌra ya pa hindi tsom̱pꞌu̱tho, gi pödi hanja gi ꞌyoṯꞌa ar ꞌbef̱i hár ngu

Jö. Getnu̱ ár nijö Jö togo te, ne nunar nijönu̱ su ne ñönga nöꞌö majöni.
16Xa döta nunar ñꞌemu̱i xi tꞌutkagihu̱. Nunar mhönu̱ hinjoꞌo togo da kꞌatsꞌi:

Jö ba e bi njöꞌi.
Ár Hñö Jö bi dam̱ajöni bi ꞌyoṯꞌa xiñho.
Bi hyanda yá eṉxe̱ Jö.
Bi mhömba ár ꞌbede gatho ya hai̱ ja har ximhai̱.
Gatho ár nxidi ar ximhai̱ bi ñꞌemu̱ibi
ne bi tsꞌixa mhetsꞌi hár nsunda.

4
Mhö, mꞌef̱a ꞌra ma da hye̱ yá ñꞌemu̱i

1Ár Hñö Jö xi ꞌyotkagihu̱ xiñho ar ꞌñu, ne enö hár ngötsꞌi ya pa, ꞌra ya ku ma da hye̱ ar
ñꞌemu̱i, da ꞌyoꞌ̱spa yá nhemhñö ntꞌuti ya jöꞌi tem̱ba yá ntꞌuti ya tsꞌondöhi.

2Nuya kate jöꞌi ma da mönga ya nhemhñö, ngetho xi tsꞌoka yá mfeni.
3Ma da hñökwa ya jöꞌi da nthöti. Ne hinda hyeg̱i da zi ꞌra ya ñhuni xi ꞌrakagihu̱ Jö ga

tsihu̱ di umfu̱ njamödi, nuju̱ dar gamfihu̱ ne xta pöhu̱ nöꞌö majöni.
4 Gatho nöꞌö bi hyoka Jö xiñho, hinte ga tsanthu̱, hoṉse̱ núꞌmu̱ xka tsihu̱ ga umfu̱

njamödi.
5Ngetho ár mhö Jö ne núꞌmu̱ di af̱u̱, japi da tꞌaxki.
Nꞌár hoga ꞌbeg̱o ar tsi Hmu Hesukristo

6Nuꞌmu̱ gi uta ya ku gatho nöꞌö xta xiꞌaꞌi, ne nuꞌmu̱ gi ꞌñetꞌa ri mu̱i gatho nuya mhö
noṉga ma jamfihu̱, ne ar hoga ntꞌuti xka teṉi, njapꞌu̱ hö, gár hoga ꞌbeg̱o ar tsi Hmu
Hesukristo.

7 Yo gi japamasu nuya tsꞌoꞌbede hinte o yá ꞌñu noṉga ya meximhai̱. Nöꞌö gi ꞌyoṯꞌe,
hyonga hanja gi ꞌbu̱i xiñho.

8Ngetho nöꞌö togo japi da ꞌñönga ár ndoꞌyo ne da meꞌ̱sa ar tsꞌeḏi, hintsꞌu̱ ju̱kwa nzey̱e̱
ar ñho. Ha nöꞌö umbár mu̱i da mꞌu̱i xiñho, ju̱kwa nzey̱ew̱a, ne har te xi ꞌñepꞌu̱ nꞌehe.

9Nunar mhönu̱ xta xiꞌahu̱ majöni, ne mahyoni gatho ya jöꞌi da ñꞌemu̱i.
10 Jange xa di umba ma mu̱ihu̱ di mpeẖu̱, ne di thohu̱ ya thogi, ngetho di ñꞌemu̱ihu̱ Jö

togo te. Gehnu̱ ár ñönte gatho ya meximhai̱, ꞌbeṯꞌogihu̱ nuya xta jamfihu̱.
11Gehnu̱ gi xipabi ne gi uta maꞌra.
12Yo gi ñheg̱i da nhuꞌaꞌi ngu hinte gi pödi ngetho gi bötsitho. Nöꞌö gi pef̱i: Gi ñö xiñho,

gi ꞌyomañho, gi peꞌ̱sa ar mhöte, umba ri mu̱i gi mpef̱i, tseṯa ri ñꞌemu̱i, gi ꞌbu̱ nꞌar mꞌu̱i
xintꞌaxi, ne njapꞌu̱ da deṉ̃ꞌa ya ku.

13Nuya pa hindi tsom̱pꞌu̱tho, gi népa ya ku ár mhö Jö, hñuꞌmba yá mu̱i, ne gi utwabi.
14 Jamasu nunar hogantꞌuni xi ꞌraꞌa Jö, ne bi xiꞌaꞌi núꞌmu̱ bi hñusꞌa yá ꞌye̱ yá ndö ar

nijö.
15Umba ri mu̱i gi pe̱ nuya ꞌbef̱iyu̱, ne yo ma gi hyeg̱i. Njapꞌu̱ gatho da hyandi ꞌyo di xu

nuya ñho xi ꞌraꞌa Jö.
16Nsuseg̱e ne jamasu ar ntꞌuti. Yo gi tsay̱a̱ gi ꞌyoṯꞌa njapꞌu̱, ngetho gi mpos̱eg̱e, ne da

mpo̱ gatho nuꞌu̱ da ꞌyox̱ꞌaꞌi.
5

Hanja gi ntsixkwi nꞌa ngu nꞌa ya gamfi
1Yo gi tsu̱ ar tsi dönzia, zofo ngu ri dada empꞌö, ha nuꞌu̱ bötsitho, ngu ri jödö.

2Nuya tsi txu, zofo ngu ri nönö, nuꞌu̱ nxutsitho ngu ri nju, gi peꞌ̱sa nꞌar mfeni xintꞌaxi
núꞌmu̱ gi xipa hanja da mꞌu̱i.

3Xipa ar nijö da max̱a nuya nꞌanxu hinto ꞌñehe togo da maṯsꞌi.
4 Ha nuꞌmu̱ ꞌñe yá bötsi wa yá ꞌbeṯo, dá böhyu̱ da su, ne da ꞌyoṯꞌwa ar ñho mꞌeṯꞌo yá

mëni. Ne njapꞌu̱ da koꞌspa nꞌa tu̱i nunar ñho xi hñöñꞌu̱, ngetho gehnu̱ xiñho ne numañho
Jö.

5 Nöꞌö majöni ar ꞌranxu, ꞌbu̱se̱ ne hinjoꞌo togo da su, hoṉse̱ toꞌ̱mba ár mfaṯsꞌi Jö, ne
parxui matꞌi ne ap̱abi da maṯsꞌi.

6Ha nöꞌö ar ꞌranxu oṯꞌa gatho nöꞌö ne, ha hingi ꞌyomañho ár mꞌu̱i, hinga mahyoni da
max̱a ar nijö, ngetho nuya ꞌranxuꞌu̱ mödi te, poṉtho xi du.

7Xipa ya ku nöꞌö di xiꞌaꞌi, ne njapꞌu̱ hinte di ja te da nkꞌaꞌspabi.
8 Ngetho nuꞌmu̱ nꞌar ku hingi japamasu nuꞌu̱ te yá njawi ne nuyu̱ ꞌbu̱ hár nguse,̱ xi

tsꞌoka ár jamfi ne töta nꞌa nöꞌö hinxi ñꞌemu̱i.
9Nu habu̱ di huxa yá thuhu ya ꞌranxu tꞌumba ar mfaṯsꞌi, hindi huxpꞌu̱ nuꞌu̱ hinxi thota

hñunꞌaṯe njey̱e,̱ ne hinxi ꞌñe hoṉse̱ nꞌár döme.
10Ne di födi bi mꞌu̱ nꞌar hogamꞌu̱i, bi te xiñho yá bötsi. Xi umba ar seḵi gatho nuꞌu̱ mi

tso̱ hár ngu, ne xi xu̱kwa yá wa ya gamfi. Bi max̱a nuꞌu̱ mi tho ar thogi, ne xi bödi xi me̱
xiñho gatho ya hoga ꞌbef̱i.

11Yo gi huxa nuꞌu̱ tseṯho, ngetho zoṯa ar pa da ne da mengi da nthöti, ne hinda jwata
ar ꞌbef̱i bi ndu̱i bi mep̱a ar tsi Hmu.

12Ne da duxa ar tsꞌoki, ngetho himbi ꞌyoṯꞌa ngu xki mönga mꞌeṯꞌo.
13Danzöñꞌu̱ hinte pef̱i, hoṉse̱ ꞌyo ne yangu. Hingehoṉse̱ da bö yadöhñe, te yánemhñö

ꞌyo pede ñoꞌö hindi ꞌñepi da möñꞌu̱.
14 Jange di ꞌbep̱ꞌaꞌi, nuya ꞌranxu di tseṯho, dá nthöti, dá te yá bötsi ne da su xiñho ár

ngu. Njapꞌu̱ hinte da za̱ te da mönga nuꞌu̱ togo hingi ne da nugagihu̱.
15Ngetho ꞌra xi ꞌwege xi deṉga ar Tsꞌondöhi.
16Nuꞌmu̱ nꞌar ku ar ñꞌoẖo̱ wa ar ꞌbeẖñö ꞌñe nꞌár mëni hár ngu di ꞌranxu, mahyoni da

umba nöꞌö te kꞌatꞌi, ne hindar ñhembibi ar nijö da su, ne da tsa̱ da max̱a maꞌra nuꞌu̱
majöni hinto ꞌñehe to da maṯsꞌi.

17Nuya maꞌ̱yo tsixa xiñho ár nijö ar tsi Hmu, mahyoni xa da nhumansu, ne töte nuꞌu̱
mpef̱i mömba ár mhö Jö ne uta maꞌra.

18Ngetho hár Tꞌofo Jö enö njawa: Yo gi tutꞌwa ár ne ar boi neꞌmi töka ar tꞌei̱. Ne enö
nꞌehe: Nöꞌö togo mpef̱i, di ꞌñepi da tꞌumba ár nthöhö.

19Nuꞌmu̱ togo ne te da hyox̱a nꞌar maꞌ̱yo, mahyoni di ꞌbu̱ yoho wa hñu togo da tsa̱ da
dam̱ajöni.

20Nuya maꞌ̱yo hingi heg̱i oṯꞌa ar tsꞌoki, tsu̱i habu̱ da hyanda gatho ya ku, ne njapꞌu̱ da
zu nu maꞌra nꞌehe.

21Di ꞌbep̱ꞌaꞌi hár nthandi Jö, ar tsi Hmu Hesukristo ne yá eṉxe̱ xi hwañꞌö, ꞌyoṯꞌa ngu di
xiꞌaꞌi, yo ma gi fax̱a nꞌa wa manꞌa.

22Yo gi huꞌspa ri ꞌye̱ gi ꞌñexa ngutꞌa nuꞌu̱ togo ne da mep̱a Jö. Ngetho nuꞌmu̱ hingi ꞌyo
xiñho, da mhö gi etꞌatho ri xu̱tha. Peꞌ̱ske nꞌar hogamꞌu̱i hinxi jax̱tꞌi.

23Yo gi tsi hoṉse̱ ar dehe, tsi nꞌa tsi tu̱i ar tꞌafiꞌobxi, da hñökꞌa nöꞌö ar u̱mu̱i gi ntsaw̱i
hingi ne da hyeḵꞌaꞌi.

24 ꞌRa dama nhekitho yá tsꞌoki mödi hinxi thöꞌspatho majöni, maꞌra da fö mꞌef̱a.
25Njapꞌu̱tho nuꞌu̱ to oṯꞌa ar ñho nꞌehe, ꞌra ya hoga ꞌbef̱i ngutꞌa da nheki, ha maꞌra da

nheki mꞌef̱a, ngetho hingi tsa̱ da tsꞌeꞌ̱ma nꞌar hoga ꞌbef̱i.
6

1Gatho nuꞌu̱ togo mꞌeg̱o, mahyoni da numañho yá hmu, ne njapꞌu̱ hinda ñhömañꞌu̱ ár
thuhu Jö, ne hinda ñhömañꞌu̱ ar hoga ntꞌuti di ñꞌemu̱ihu̱.

2Nuꞌu̱ togo ꞌñe yáhmuya gamfi, xa daumbayámu̱i damep̱abi xiñho, yomadahyeg̱i da
ꞌyoṯe. Ngetho nuꞌu̱ togo hönga nunar hoga ꞌbef̱inu̱, gehyu̱ yá hmöka ku. Utwabi gathoyu̱
ya ku, ne hñuꞌmba yá mu̱i da ꞌyoṯꞌe.

Ga ꞌbu̱hu̱ ngu ne Jö, ne ga umfu̱ njamödi nöꞌö ꞌraju̱

3Nuꞌmu̱ nꞌa togo te gatho utatho, ne hingi uta ngu mönga ár hoga mhöma tsi Hmuhu̱
Hesukristo, ne hingi ne da deṉga ar hoga ntꞌuti otkagihu̱ ar ꞌñu hanja ga ꞌbu̱hu̱ ngu ne
Jö,

4nöꞌö ar jöꞌiꞌö ar ñꞌetsꞌi ne hinte pödi, xi ꞌbe̱ ár mfeni, honi togo da ntsaẖñökiwi. Ka di
boẖnu̱ hyoḵwa yá ñho maꞌra, ya tuhni, ya ntsꞌani, ne hinto ne da ntsixkwi.

5Bi ehnu̱ nꞌehe ya ntsaẖñöki, hinte mañho nju̱ki nöꞌö mönga nuya jöꞌiyu̱. Xi tsꞌoka yá
mfeni ne xi tꞌökwa nöꞌö majöni. Hoṉse̱ honga ar ñꞌemu̱i, ne njapꞌu̱ da gu̱ka ar bojö. Hye̱
nuya jöꞌiyu̱.

6Majöni, döta ár njutꞌi nunar hogamꞌu̱inu̱, nuꞌmu̱ ga ñhogamu̱ihu̱ nöꞌö di peꞌ̱su̱.
7Ngetho hinte xta höhu̱wa har ximhai̱, ne hinte ga höxu̱.
8Nuꞌmu̱ di peꞌ̱su̱ te ga tsihu̱ ne te ga hehu̱, gar ñhogamu̱ihu̱.
9 Ngetho gatho nuꞌu̱ togo ne da meꞌ̱sa nzey̱e̱ ya mꞌeṯsꞌi, töta yá tsꞌomfeni ne yá

tsꞌohyoḵe. Hinte mañho ju̱ki, ne njapabi da nhwati ne da mꞌeḏi.
10Nuꞌu̱ togo xa mö ar bojö, ka bi pop̱ꞌu̱ gatho ya tsꞌoki. ꞌRa ya ku xi deṉga ar bojö, xi

hyep̱ꞌu̱ yá ñꞌemu̱i ne xi tho nzey̱e̱ ya dumu̱i.
Umba ri mu̱i gi ñöngar ñꞌemu̱i

11Ha nuꞌge Timoteo, ár ꞌbeg̱oꞌi Jö, ꞌwege hye̱ gatho nuya tsꞌokiyu̱. Ne umba ri mu̱i gi
ꞌbu̱i xiñho, gi ꞌyo ngu ne Jö, gi peꞌ̱sa ar ñꞌemu̱i, ar mhöte, ar tsꞌeṯi, ne ntsꞌaꞌ̱mtho.

12Tho ar xaṉthe, xa gi umba ri mu̱i gi ñönga ar ñꞌemu̱i. ꞌYoṯꞌa ar tsꞌeḏi gi teṉga xiñho
ar te hinda thege xi ꞌraꞌa Jö núꞌmu̱ mi zoñꞌaꞌi, ne ga dam̱ajöni ha yá nthandi nzey̱e̱ ya jöꞌi.

13 Di ꞌbep̱ꞌaꞌi hár nthandi Jö nöꞌö to umba yá te gatho nöꞌö te ꞌbu̱i, ne hár nthandi ar
tsi Hmu Hesukristo togo bi daṯwa majöni ar Pilato ár hoga ꞌbef̱i,

14 gi ꞌyoṯꞌa nöꞌö di ꞌbep̱ꞌaꞌi, gi ꞌbu̱ nꞌar mꞌu̱i hinxi jax̱tꞌi ne hinto da kꞌasꞌaꞌi, toꞌ̱ma ar pa
da penga ar tsi Hmu Hesukristo.

15 Ngetho nu xta zo̱ ar pa, da ñꞌu Jö nunar mpenginu̱, gehnu̱ togo nꞌase̱ ꞌbu̱i, döta ár
nsunda ne peꞌ̱sa gatho ar tsꞌeḏi, ár Ndö ya ndö ne ár Hmu ya hmu.

16Nuna höse̱ ár te hiñhamꞌu̱ da thege, ne ꞌbu̱ ha nꞌar hyatsꞌi hinto tsa̱ da zoṉi. Hinto
xi hyandi, ne hingi tsa̱ da thandi. Gehnu̱ di ꞌñepabi ar nsunda ne ar tsꞌeḏi hiñhamꞌu̱ da
götsꞌi. Dá njapꞌu̱.

17 ꞌBep̱a nuꞌu̱ peꞌ̱sa yá mꞌeṯsꞌiwa har ximhai̱, yo ma da ñꞌetsꞌi. Hinda hñuxyá da̱ har
hyaṯe bojö. Dá hñuxyá da̱ Jö togo hö ar te, ne xi ꞌrakagihu̱ töte nöꞌö di kꞌathu̱, ne njapꞌu̱
ga ꞌbu̱hu̱ ter entho.

18 Xipabi da ꞌyoṯꞌa nöꞌö xiñho, ne da me̱ ya hoga ꞌbef̱i, gehyu̱ yá mꞌeṯsꞌi. Di pödi da
ꞌyoṯꞌa nꞌar ñho, ha nuꞌmu̱ te da uni, di poṉga ha yá mu̱i.

19 Njapꞌu̱ toꞌ̱ma nꞌar hoga mꞌeṯsꞌi, gehnu̱ umbabi nꞌar ndoꞌ̱mi nuya pa di ꞌñepꞌu̱, ne
zeṯwa yá mu̱i honga ar te hiñhamꞌu̱ da götsꞌi.

Ár ngötsꞌi nöꞌö bi mꞌem̱pa ar Timoteo
20Nupya tsi Timu, su ar ꞌbef̱i bi tꞌeṉtꞌa ha ri ꞌye.̱ Yo gi japamasu nuya tsꞌoꞌbede hinter

meꞌ̱u̱. Hingi ꞌyoꞌ̱spa yá mhö xi hñuxase̱ nuꞌu̱ enö xa peꞌ̱sa nꞌar hoga mfödi empꞌö.
21Nuꞌu̱ togo xi deṉga nuya mfödiyu̱, xi hyep̱ꞌu̱ yá ñꞌemu̱i.
Jö da hwëkꞌaꞌi ár mfaṯsꞌi. Dá njapꞌu̱.

ÁR ÑOHO AR TIMOTEO
Ár ñoho ar heꞌ̱mi bi ꞌyotꞌa ar Pablo bi mem̱pa ar Timoteo

Ar nzeṉgwa
1 Nuga dar Pablo, ár mpoṯegi ar tsi Hmu Hesukristo ngu bi benga Jö, ne bi ꞌbep̱kagi

ga mönga ar te hiñhamꞌu̱ da götsꞌi, xi ñötꞌwabi gatho nuꞌu̱ togo da ñꞌemu̱i ar tsi Hmu
Hesukristo.

2Di otꞌa nunar heꞌ̱minu̱, Timoteo, nguma hmöka tꞌu̱ꞌi. Jö ma Dadahu̱ nema tsi Hmuhu̱
Hesukristo da hwëkꞌaꞌi yá ñho, ne da ko ár mu̱i da max̱ꞌi gi ꞌbu̱ nꞌar hogamꞌu̱i.

Ar Pablo xipabi ar Timoteo da da̱majöni togo ar tsi Hmu Hesukristo
3 Jö di umba njamödi togo di pep̱abi hinte tsu̱ka ma mfeni, ngu bi mep̱abi ma pale

mamꞌeṯꞌo nꞌehe, ne parxui di beñꞌaꞌi núꞌmu̱ di ap̱a Jö.
4Di beni hanja ga nzoni núꞌmu̱ nda ñheẖu̱, di nemhö ga pengi ga hantꞌaꞌi, ne ga njohya

manꞌagi.
5 Bi e ha ma mfeni nöꞌö ar hoga ñꞌemu̱i gi peṯsꞌi hingi ñꞌentho, di hñöxa ngu mi peꞌ̱sa

mꞌeṯꞌo ri möle Loida. Mꞌef̱a bi gohwi ri nönö Eunise, ne di pödi bi thokꞌaꞌi nꞌehe.
6 Jange di ꞌbep̱ꞌaꞌi xa gi umba ri mu̱i gi japi da xu nunar ntꞌuni xi hwëkꞌa ár Hñö Jö

núꞌmu̱ da husꞌa ma ꞌye.̱
7 Ngetho Jö xi ꞌrakagihu̱ ar tsꞌeḏi ga tseṯhu̱, da nja ma mhötehu̱, ga su ma mfenihu̱,

hinge ga ntsuhu̱.
8 Jange yo ma gi ntsa̱ gi mö xka ñꞌemu̱i ar tsi Hmu, ne hingi nkoṉi di ntsixkwi, nuga di

jotꞌa har faḏi ngetho di mömba ár mhö Jö. Daṯwa majöni nꞌehe, mödi da ntꞌu̱tsaꞌi ne gi
tho nzey̱e̱ ya thogi, ne Jö da ꞌraꞌa ar tsꞌeḏi gi tho gathoyu̱.

9Gehnu̱ bi poḵagihu̱, ne bi zonkagihu̱ ga ꞌbu̱hu̱ nꞌar mꞌu̱i xintꞌaxi. Bi japꞌu̱ hinge xa di
peẖu̱ ya ñho. Njapꞌu̱ xki beñꞌö nda hwëgagihu̱ nuya ñhoyu̱ nuꞌmu̱ nga ñꞌemu̱ihu̱ ar tsi
Hmu Hesukristo. Mahamꞌu̱ xki benga njapꞌu̱ nda ꞌyoṯꞌe núꞌmu̱ himi thokta ar ximhai̱.

10Ha xi nheki nuya payu̱ xi zoḵwama tsi Poẖoṯehu̱ Hesukristo, togo bi hñöka ar ndöte,
ne bi gu̱ka har hyatsꞌi ar te hiñhamꞌu̱ da götsꞌi, mi mönga ar hoga mhö.

11Ne nuga bi thuxkagi ngu ar mpoṯe ga mönga nunar hoga mhönu̱, ne ga utwabi nuꞌu̱
hingya xodyo.

12 Jange di thoka gatho nuya thogipya. Hindi ntsa̱ ga dap̱a majöni ár mhö Jö, ngetho
di pöka togo xta ñꞌemu̱ibi. Ne di pödi xiñho peꞌ̱sa ar tsꞌeḏi da supka ma te xta eṉtꞌwa hár
ꞌye,̱ ga toꞌ̱mi da zo̱ ar pa da thöxamajöni.

13 Teṉga nuya hoga mhö xka ꞌyox̱kagi xta mö, ne gi teṉga ar ñꞌemu̱i ne ar mhöte di
peꞌ̱su̱, ngetho di ꞌbu̱hwihu̱ ar tsi Hmu Hesukristo.

14Ngetho xi tꞌaꞌa ár tsꞌeḏi ár Hñö Jö ꞌbu̱ ha ri mu̱i, su nunar hoga mhö xi tꞌeṉtꞌa ha ri
ꞌye.̱

15Ngu xka pödi, gatho nuya ku me Asia bi hyeg̱asew̱a, ꞌrayu̱ ar Figelo ne ar Ermogene.
16 Har tsi Hmu da hwëkwa ár njöpi ar ku Onesiforo ne gatho yá mëni, ngetho himbi

ntsa̱ ba e bi kꞌöska har faḏi, ne ba penga nzey̱e̱ ya pa bi hubga ma mu̱i.
17Ngu mi zoḵwa Nroma, dama bi hyongagi ne bi dingagi.
18Dámeꞌ̱spa ar nhwëki ar tsi Hmunúꞌmu̱ xta hñöꞌspamajöni ar tsi Dada. Gi pöke xiñho

hangu bi max̱kagihu̱ núꞌmu̱ ndi ꞌbu̱hu̱pꞌu̱ Efeso.
2

Nꞌár hoga ꞌbeg̱o ar tsi Hmu Hesukristo
1 Nuꞌge poṉtho ma tꞌu̱ꞌi har ñꞌemu̱i, umba ri mu̱i gi pep̱a Jö. Ju̱ nunar tsꞌeḏi xi

hwëgagihu̱ ar tsi Hmu Hesukristo.

2Ne nöꞌö xka ꞌyox̱kagi xtamöngamadeda yamhuntsꞌi, ꞌyeṉtꞌwa ha yá ꞌye̱ nuꞌu̱ gi handi
ꞌbu̱i xiñho ne da tsa̱ da uta maꞌra.

3 Jange nuꞌge ꞌmu̱, tseṯa ya thogi ngu nꞌár hoga ꞌbeg̱o ar tsi Hmu Hesukristo.
4 Jangu nꞌar ndogu hingi tsa̱ da me̱ manꞌar ꞌbef̱i, hoṉse̱ honga da numañho togo xi

umba nunar ꞌbef̱inu̱.
5Njapꞌu̱ nöꞌö ntöhö nꞌehe, nuꞌmu̱ hinda ñꞌeni ngu di ꞌñepi, hinda tꞌumba ar nthöhö.
6Ar motꞌi nuꞌmu̱ ne da nxofo, mahyoni da nu̱ ár xaṉthe da mpef̱i mꞌeṯꞌo.
7Nu xiñho nöꞌö di xiꞌaꞌi, ne ar tsi Hmu da xokꞌa ri mfeni gi pödi teme di boṉga gatho.
8Benga ar tsi Hmu Hesukristo ár maṉgaꞌbeṯo ar Dabi, bi du ne bi mengi bi joꞌspa ár te

manꞌagi. Gehnu̱ enga ar hoga mhö di mönga.
9 Ngetho di mönga nunar mhönu̱, di tho ar thogi di jotꞌwa har faḏi ngu nꞌar hyote.

Mödi nunár mhö Jö hinda tsa̱ da jotꞌi.
10 Jange di tseṯa ya thogi bi epkagi, di honi da ñꞌemu̱i ar tsi Hmu Hesukristo nuꞌu̱ xi

hwahna Jö, ne njapꞌu̱ da mpoẖo̱ ne da mꞌu̱hwi hár nsunda gatho ya pa.
11Majöni nunar mhö enö njawa:

Nuꞌmu̱ da tuwihu̱ ar tsi Hmu Hesukristo, ma ga ꞌbu̱hwihu̱ nꞌehe.
12Nuꞌmu̱ ga tseṯhu̱ gatho nöꞌö di ꞌñepkagihu̱, ma ga ndöwihu̱ nꞌehe.
Ha nuꞌmu̱ ga koṉ̃hu̱ꞌö, ma da koṉgagihu̱ nꞌehe.
13Nuꞌmu̱ ga heẖu̱ di toꞌ̱mhu̱ ar tsi Dada, nöꞌö hinda hyeg̱agihu̱,
ngetho hinda tsa̱ da paṯa ár ne.

Ar hoga ꞌbeg̱o numañho Jö
14 Bembabi ya ku ne zo hár nthandi Jö hinda ntsaẖñöki, ngetho hinter ñho, hoṉse̱

tsꞌokwa yá mfeni nuꞌu̱ to oḏe.
15Umba ri mu̱i gi ñhogaꞌbeg̱o hár nthandi Jö, ngu nꞌar ꞌbeg̱o hinte peꞌ̱sa te da mꞌeṯwa

ár tsa,̱ di mönga xiñho ar mhö majöni.
16Hyep̱ꞌu̱ nuyamhö hinte o yá ꞌñu, ngetho hinte ár ñho, hoṉse̱ tsitsꞌi da ꞌyoṯꞌa ya tsꞌoki

nuꞌu̱ togo ñö njapꞌu̱.
17 Nuyá tsꞌontꞌuti ma da nu̱ngi ngu nꞌar hñeni tsitꞌa ar ndoꞌyo. ꞌRa nuꞌu̱ to möñꞌu̱,

gehyu̱ ar Imeneo ne ar Fileto.
18 Xi hyep̱ꞌu̱ nöꞌö majöni, ngetho möñꞌu̱ xi mengi xi nte nuꞌu̱ xki du, ne tsꞌokwa yá

ñꞌemu̱i nu maꞌra.
19Ha nuna teme xi mönga Jö, hinda tsa̱ da mponi, dam̱ajöni enga njawa: Ar tsi Hmu

pö nuꞌu̱ togo yá meṯiꞌö. Ne enö nꞌehe: Dá hyep̱ꞌu̱ nꞌagitho yá tsꞌoki gatho nuꞌu̱ nom̱ba ár
thuhu ar tsi Hmu Hesukristo.

20 Ha nꞌar döta ngu te gatho janu̱ har ku̱ni, ꞌra xi mhödi xi thoka kꞌaxtꞌi ne tꞌaxboj̱ö,
ꞌra xi thoka zatho, maꞌra domhitho. ꞌRayu̱ mpe̱ ha ya hoga ꞌbef̱i, maꞌra mpe̱ ha ya ꞌbef̱i
hintsꞌu̱ peꞌ̱sa ár nsu.

21Njapꞌu̱tho ya ku nꞌehe, nöꞌö togo da hyep̱ꞌu̱ yá tsꞌoki da ꞌweke da mep̱abi ar tsi Dada,
da tsa̱ da mpef̱i xiñho ne da ꞌñeꞌspa ár nsu Jö, di ꞌbu̱i da ꞌyoṯꞌa nꞌar hoga ꞌbef̱i ngu neꞌö.

22 Jange yoma gi tem̱ba yámfeni nuꞌu̱ ya bötsi te gatho neꞌu̱. Umba rimu̱i gi ñhogajöꞌi,
gi peꞌ̱sa ar ñꞌemu̱i, ar mhöte, gi ꞌbu̱hwi xiñho nuꞌu̱ maꞌra ya kumatꞌa Jö xintꞌaxi yámfeni.

23 Yo gi japamasu nuya ntsam̱födi hinte o yá ꞌñu, hingi pödi tema di götsꞌi. Gi pöke
hinte mañho nju̱ki, hoṉse̱ u ar tsibi.

24Ngetho ár ꞌbeg̱o ar tsi Hmu hingi ho da ntsaẖñökiwi maꞌra. Nöꞌö xiñho da mef̱i, di
ñhogajöꞌi, di pödi da uta maꞌra, ne da tseṯa ya thogi.

25Dameꞌ̱sa nꞌar hogamu̱i da hñökwa nuꞌu̱ togo hingi ne da numañho nöꞌömhö, xömhö
Jö da umba ar seḵi da ꞌyoṯꞌwa ár ntsoꞌ̱mi, ne da zo yá mfeni nöꞌö majöni.

26Ne njapꞌu̱ da tsa̱ da kꞌotꞌa hár ꞌye̱ ar tsꞌondöhi habu̱ mi ku̱, mi japabi nda ꞌyoṯꞌa gatho
nöꞌö mi neꞌö.

3
Yá mꞌu̱i ya jöꞌi ár ngötsꞌi ya pa

1Di ne gi pödi nꞌehe, nuya ngöxpa xa ma da ehe ya pa xiñhembi.
2Nuya jöꞌi xa ma da mhöse,̱ di ne da meꞌ̱sa nzey̱e̱ ya mꞌeṯsꞌi, xa di nete, xa di ñꞌetsꞌi, di

tsanga Jö. Hindi oṯa yá dada, hindi ñꞌotho yá njamödi, ne hindi ne da mꞌu̱i xiñho.
3 Hinte di ñꞌotho yá mhöte ne yá nhwëki, di ju̱xa ya nhemhñö, di ne da ꞌyoṯꞌa gatho

nöꞌö neꞌu̱, di thota yá ntsꞌo, di u̱tsa gatho nöꞌö xiñho.
4Ya hyaṯe, ngutꞌa mbo̱ yá kwe,̱ di gese,̱ mꞌeṯꞌo ne da njohyaꞌu̱ ne ka da hyonga Jö.
5 Ñꞌudi ngu ya hogajöꞌihmö, mödi hingi nheki ár tsꞌeḏi Jö ha yá mu̱i. ꞌWege, yo gi

nthöskwiyu̱.
6 Ngetho ꞌrayu̱ ꞌyo ha ya ngu ka ya ꞌbeẖñö muxyá thai̱, ñheg̱i da hyaṯꞌa yá mfeni da

ꞌyoṯꞌa gatho nöꞌö neꞌu̱.
7Nuya ꞌbeẖñöyu̱ hyaxꞌmu̱ honga tema ꞌraꞌyo da bödi, ne hiñhamꞌu̱ da zoṉga ár ngötsꞌi

da bö nöꞌö majöni.
8 Nuya kate jöꞌiyu̱ hingi ne da ꞌyox̱a ár mhö Jö, jangu ar Hanes ne ar Hambre himbi

ne bi ꞌyox̱a nöꞌö mi xipa ar Moise. Nuyu̱ xi tsꞌoka yá mfeni, xi njotꞌwa ar goxthi hinda
ñꞌemu̱i.

9 Hinda tsa̱ da nu̱nga yá ꞌbef̱i, ngetho da fötho hingi ho nöꞌö möñꞌu̱, ngu bi fötwa yá
tsꞌoꞌbef̱i nuꞌu̱ himbi ne bi ꞌyox̱a ar Moise.

10Ha nuꞌge xka tem̱gama ntꞌuti, xka pötkamamꞌu̱i ne habu̱ di ne ga tsoṉi, ma ñꞌemu̱i,
ma nkomu̱i, ma mhöte, ne hanja di tseṯa ya thogi.

11 Gi pödi ya ntꞌu̱tsa ne ya u̱gi da thohnu̱ har hnini Antiokia, Ikonio, ne Listra. Gatho
nuya thogiyu̱ ar tsi Dada bi poḵagi.

12 Njapꞌu̱ gatho nuꞌu̱ ne da mꞌu̱ xiñho di ñꞌowi ar tsi Hmu Hesukristo, ma da tho ya
ntꞌu̱tsa nꞌehe.

13 Ha nuya tsꞌojöꞌi ne ya hyaṯe ꞌyo di ma di hñuxa yá tsꞌoki, nuꞌu̱ ꞌyo haṯꞌa maꞌra ne
nthaṯꞌu̱.

14 Jange nuꞌge yo ma gi hyep̱ꞌu̱ nöꞌö xka pödi ne xi zo ri mfeni xiñho, xka nutꞌwa yá
hogamꞌu̱i nuꞌu̱ togo xi utꞌaꞌi.

15 Ngar tꞌu̱lo bötsitho nga pötwa ár Tꞌofo Jö, ne nuna tsa̱ da ꞌraꞌa ar hoga mfödi gi
mpoẖo̱ xki ñꞌemu̱i ar tsi Hmu Hesukristo.

16Gatho ár Tꞌofo Jö, go bi unga ar mfeniꞌö bi tꞌotꞌi. Jange xiñho da tꞌuta maꞌra, da zopa
yá mfeni, da zu̱i, ne da ꞌyotꞌwa ar ꞌñu hanja da ñhogajöꞌi.

17Ne njapꞌu̱ nuꞌu̱ teṉga Jö di ꞌbu̱i xiñho, hinte di kꞌatꞌwabi da me̱ nꞌar hoga ꞌbef̱i.
4

Mömba ár hoga mhö Jö
1 Di ꞌbep̱ꞌaꞌi hár nthandi Jö ne ár nthandi ar tsi Hmu Hesukristo, togo ma da hñöꞌspa

majöni gatho ya jöꞌi, nuꞌu̱ di te ne nuya xi du, xta penga da ndö.
2Mömba ár mhö Jö, hiñhamꞌu̱ gi tsay̱a̱ gi uta maꞌra, ꞌyotꞌwa ar ꞌñu, tsu̱i, zofo da mꞌu̱i

xiñho. Peꞌ̱sa ar tsꞌeṯi gi mömba ár ntꞌuti Jö.
3Ngetho ma da zo̱ ya pa nuya jöꞌi hinda ne da ꞌyox̱a ar hoga ntꞌuti. Dar nxöhi yá gu te

gatho ne da ꞌyoꞌ̱u̱, ma da munsa nzey̱e̱ ya utate da xipa nöꞌö neꞌu̱.
4Hinda ne da ꞌyox̱ꞌu̱ nöꞌö majöni. Ma da ꞌwege da ꞌyox̱a ya ꞌbede xi bense̱ ya jöꞌi.
5Ha nuꞌge su ri mfeni, tseṯa ya dumu̱i, umba ri mu̱i gi mömba ár hoga mhö Jö, ꞌyoṯꞌa

xiñho nöꞌö ar ꞌbef̱i xi tꞌaꞌi.
6Ngetho nuga bi daṯꞌa ar pa nda ndaṯwabi ma te Jö ngu nꞌar mꞌoṉ̃ho,̱ ne di ꞌba̱ ar ꞌñu

ga tsokwa nunar ximhai̱nu̱.
7 Xta oṯꞌa ar tsꞌeḏi xta ntöte har hoga tuhni, xta jwata ar ꞌbef̱i xi tꞌakagi, ne xta pödi

xta su xiñho ar ñꞌemu̱i bi tꞌutkagi.
8 Jange nupya xi ꞌbes̱katho ma nthöhö tꞌumba nuꞌu̱ ꞌbu̱ xiñho, ma da ꞌraka ár hoga

tsꞌu̱tꞌwi ar tsi Hmu Hesukristo hár ngötsꞌi ya pa. Hinge hoṉseg̱i, ma da tꞌumbabi gatho
nuꞌu̱ toꞌ̱mi da penga manꞌagi.

Ar Pablo xipase̱ ar Timoteo teme da ꞌyo̱tꞌe

9 Jar möte gi e ngutꞌa gi kꞌöskagi.
10 Ngetho ar ku Dema bi ma Ntesalonika, bi deṉga ar ximhai̱ bi zogasew̱a. Ar ku

Kresente bi ma Galasia ne ar ku Tito bi ma Dalmasia.
11Hoṉse̱ di ꞌbu̱ꞌbewa ar ku Luka. Xki ehe ba tsipꞌu̱ ar ku Mörko, ngetho di honga hár

ꞌbef̱i Jö.
12Ar ku Tikiko da peẖni bi mapꞌu̱ Efeso.
13 Xki ehe ba hönkatsꞌu̱pꞌu̱ ma paṯꞌi da tso Ntroa hár ngu ar ku Karpo. Gi hö ya tꞌofo,

benga mꞌeṯꞌo gi hö nuꞌu̱ xi tꞌotꞌa nximhni.
14Ar Handro nöꞌö ar hwitꞌi xa xi ꞌyoṯka ya tsꞌomꞌu̱i. Ar tsi Dada da koꞌspa ár ñöni nöꞌö

xi ꞌyoṯkagi.
15 Jange nuꞌge jamasunu̱ nꞌehe, xa xi umba ár mu̱i xi dox̱a nöꞌö di möñhu̱.
16Nu ár mu̱di bi zonka ya tsꞌu̱tꞌwi, hinto bi max̱kagi, gatho bi hyeg̱atho. Ar tsi Dada da

pumbabiꞌu̱.
17Ar tsi Hmu himbi hyeg̱aseg̱i, bi ꞌrakagi ar tsꞌeḏi bi tsa̱ da mömba ár mhö Jö, ne bi ꞌyo̱

gatho nuꞌu̱ hingya xodyo. Njapꞌu̱ bi poḵagi himbi zagagi ya ꞌmuhu.
18Ne di pödi da poḵagi ar tsi Dada. Hinda hyeg̱i da ꞌyoṯka ya tsꞌomfeni benga ya jöꞌi,

ne da kwatka ma te da zixka mhetsꞌi hár ndöꞌö. Geꞌö di ꞌñepabi da nsundabi gatho ya pa.
Dá njapꞌu̱.

Ar Pablo edi ya gamfi ne a̱pa Jö da ma̱tsꞌi
19 Zeṉgwagipꞌu̱ ar ku Priska ne ar ku Akila, ne gatho yá mëni ar ku Onesiforo.
20Ar ku Erasto bi gohnu̱Nkorinto, ha nu ar kuTrofimoda tsoNmileto ngethomi hñeni.
21 Jar möte gi e ngutꞌa, yo gi toꞌ̱mi da zo̱ ya tse.̱ Peṉ̃ꞌa nzeṉgwa ar ku Eubulo, ar ku

Pudente, ar ku Linu, ar ku Klaudia ne gatho nuya ku ꞌbu̱kwa.
22Dá suꞌahu̱ ar tsi Hmu Hesukristo, dá hwëkꞌahu̱ ár njöpi gi gathohu̱. Dá njapꞌu̱.

AR TITOAr heꞌ̱mi bi ꞌyotꞌa ar Pablo bi mem̱pa ar Tito
Ar nzeṉgwa

1Nuga dar Pablo, ár ꞌbeg̱ogi Jö ne ármpoṯegi ar tsi HmuHesukristo. Gehnu̱ ximeṉkagi
ga tsi da ñꞌemu̱i nuꞌu̱ togo xi hwañꞌö da bö nöꞌö majöni, ne da mꞌu̱ nꞌar hogamꞌu̱i.

2 Ne di toꞌ̱ma ar te hiñhamꞌu̱ da götsꞌi, ngu xi ñötkagihu̱ Jö núꞌmu̱ hinxki hyokta ar
ximhai̱, ha nöꞌö hingar kate.

3 Nu mi zo̱ ar pa bi ñꞌudi nöꞌö xki ñötkagihu̱ Jö ma Poẖoṯehu̱, bi ꞌbeṉkagi ga mömba
nunár mhönu̱.

4Nuꞌge Tito, di peṉ̃ꞌa nunar heꞌ̱minu̱, ngu di ꞌñenö ma tꞌu̱ꞌi, ngetho go da ꞌraꞌa nunar
mhönu̱ di jamfihu̱. Jö ar Dada ne ar tsi Hmu Hesukristo ma Poẖoṯehu̱, da hwëkꞌa yá ñho,
ne da ko ár mu̱i da max̱ꞌi gi ꞌbu̱ nꞌar hogamꞌu̱i.

Hanja da mꞌu̱ yá ꞌbeg̱o Jö.
5Núꞌmu̱ nda tsokꞌaꞌi núnu̱ Nkreta, da japꞌu̱ ngi jwata nunar ꞌbef̱i mi ꞌbeḏi, ne ngi ꞌñexa

ya ndö ha ya nijö ha gatho ya hnini, ngu da xiꞌaꞌi ngi ꞌyoṯꞌe.
6Nuya ku togo gi ꞌñetsꞌi, mahyoni hinte di peꞌ̱sa te da nkꞌaꞌspabi, di ꞌñe nꞌadar ꞌbeẖñö,

nuyá bötsi di ñꞌemu̱i xiñho, hindar ntsꞌo ne di oṯa yá dada.
7 Ngetho mahyoni nunár ꞌbeg̱o Jö di ꞌbu̱ nꞌar hogamꞌu̱i, hindar ñꞌetsꞌi, hindar kwe,̱

hingar nti, hindi ntuhni, hindar nzibjö.
8 Di pödi da unga nseḵi hár ngu, ar hogajöꞌi, di pödi te di pef̱i, di oṯꞌa nöꞌö xiñho, di

peꞌ̱sa ar mfeni xintꞌaxi, di pödi da nsuse.̱
9Mahyoni di pödi da su nöꞌö ar mhö majöni ngu bi nsipabi. Njapꞌu̱ da ꞌyotꞌwa ar ꞌñu

maꞌra di uta nꞌar hoga ntꞌuti, ne da hñuꞌmba yá hmi nuꞌu̱ togo tox̱a nunar mhönu̱.
10Ngetho pongda nzey̱e̱ togo hingi ne da ꞌyoṯꞌa nöꞌö nsipabi, hingi pödi te möñꞌu̱ ne

njapꞌu̱ ka maꞌra, töte nuꞌu̱ tem̱da yá ntꞌumbi ya xodyo.
11Nuya jöꞌiyu̱ mahyoni da jotwa yá ne, ngetho tsꞌomba yá mfeni ya jöꞌi ne gatho nuꞌu̱

ꞌbu̱ ha yá nguyu̱. Utwa nöꞌö hingi ho, ne njapꞌu̱ da tsa̱ da gu̱kwa ar bojö.
12 Nꞌár mꞌeẖni yá jö ya me Nkreta bi ꞌñembaseꞌ̱u̱: Nuya me Nkreta, xa ya nemhñö,

ñheẖwi yá ntsꞌo ya maṉgazuꞌwe, te yá tsꞌoꞌyo ne xa thotyá döhñe.
13Nuna bi mönga nor mꞌeẖniꞌö, majöni. Jange tsu̱ ya ku ne toꞌmbabi, xipabi da hyep̱ꞌu̱

nöꞌö hingi ho, ne da deṉga ar ñꞌemu̱i majöni.
14Hinda dem̱ba yá ꞌbede xi bense̱ ya xodyo, ne hinda dem̱ba yá ꞌbep̱ate ya jöꞌi xi hyep̱ꞌu̱

ar ꞌñu majöni.
15 Nuꞌu̱ xintꞌaxi, gatho handi xintꞌaxi, ha nuꞌu̱ xi ntsꞌomba yá mfeni ne hinxi jamfi,

gatho handi xi ntsꞌotho, ngetho xi tsꞌokyá mfeni, ne hingi pödi da hyanda ndana xiñho
ne ndana hingi ho.

16 Eñꞌu̱ xi bö Jö, ha nu ha yá tsꞌoꞌbef̱i nheki hinꞌö. Ngetho ya tsꞌomꞌu̱i, ne hingi ne da
ꞌyoḏe, jange hinte mañho tsa̱ da ꞌyoṯꞌe.

2
Ar hoga ntꞌuti

1Ha nuꞌge mönga hoṉse̱ ngu mönga ar hoga ntꞌuti.
2 Xipa nuya dönzia, di pödi tema di pef̱i, di peꞌ̱sa ar nsu, di nhumañho ár hyoya. Di

peꞌ̱sa nꞌar hoga ñꞌemu̱i, nꞌar hoga mhöte, ne di tseṯa gatho nöꞌö di ꞌñepabi.
3Nuya tsi txu nꞌehe, mahyoni di peꞌ̱sa nꞌar hogamꞌu̱i, hindi ju̱xa ya nhemhñö, hindar

mihni, di uta hoṉtꞌa nöꞌö xiñho.
4Da uta nuya ꞌbeẖñö nxutsitho hanja da mö yá döme ne yá bötsi.
5 Da xokwa yá da̱ da bödi teme pef̱i, da uti hanja da mꞌu̱i xiñho, da su yá ngu, da

ñhogajöꞌi ne da ꞌyoṯa yá döme. Ne njapꞌu̱ hinto da ñömañꞌu̱ ár mhö Jö.

6Xipa ya bötsi da bödi xiñho hanja da ñꞌo.
7 Jangemahyoni gi ꞌyoge xiñho da deṉtꞌa ri mꞌu̱i. Núꞌmu̱ gi uti, utwabi nöꞌömajöni xka

jamfi, hinge nöꞌö oxta mañö.
8Mönga ar hogamhö nöꞌö hinto tsa̱ da kꞌatsꞌi, ne njapꞌu̱ da ꞌbe̱ yá tsa̱ nuꞌu̱ to u̱tsagihu̱,

ne hinda tsa̱ da ñömañꞌu̱gihu̱.
9 Xipa ya ꞌbeg̱o di peꞌ̱sa nꞌar hogamu̱i da ꞌyoṯa yá hmu, ne hinda dötatho nuꞌu̱ te

mꞌep̱abi.
10Hindabëpyáhmu, da supanöꞌö te xi tꞌeṉtꞌwaha yá ꞌye,̱ nenjapꞌu̱ da tsa̱ da ñhömañho

ár mhö Jö ma Poẖoṯehu̱.
11Ngetho Jö xi ñꞌu ár mhöte xi hwëkwa gatho ya meximhai̱ da za̱ da mpoẖo.̱
12Ne utkagihu̱ ga heẖu̱pꞌu̱ ar tsꞌoki ne yá tsꞌoꞌbef̱i ar ximhai̱, ga pöhu̱ hanja ga ꞌbu̱hu̱,

ga ñhogajöꞌihu̱, ne ga nsundabihu̱ Jö nuya payu̱.
13 Ga johyahu̱ ga toꞌ̱mhu̱ ar hoga ndoꞌ̱mi xta penga ma Jöhu̱, gehnu̱ ma Poẖoṯehu̱

Hesukristo bi e ha nꞌar nsunda.
14 Togo ba e bi unse̱ ár te bi zimgagihu̱ xki dökagihu̱ ar tsꞌoki, ne bi xu̱gagihu̱ ár hnini

bi nubgagihu̱ ár meṯi, jange xa di umba ma mu̱ihu̱ di oṯhu̱ ar ñho.
15Xipa ya ku nuyamhöyu̱, zofo, ne tsu̱i ju̱ nunar tsꞌeḏi xi ꞌraꞌa Jö, hinto da ꞌñenö hinter

meꞌ̱ö nöꞌö gi utwabi.
3

Bi nhwëgagihu̱ ar pumbate
1 Bemba ya ku da ꞌyoṯa ya nzay̱a̱ ne ya tsꞌu̱tꞌwi, da ꞌyoṯa nöꞌö nsipabi, ne di netho da

ꞌyoṯꞌa gatho nöꞌö xiñho.
2 Hinda ñömañꞌu̱ maꞌra, hinda ntunkwi yá ñꞌohu̱, mahyoni da meꞌ̱sa ar mhöte ne da

numañho gatho nu maꞌra.
3Ngethonuju̱ nꞌehe,mamꞌeṯꞌo te gathondi benthu̱, hinge ndi oṯhu̱ Jö, ndimꞌeṯhohu̱ ha

ya tsꞌoki. Ya tsꞌomfeni mi jakagihu̱ nga oṯhu̱ gatho nöꞌö mi neꞌö. Ndi ꞌbu̱hu̱ har tsꞌomꞌu̱i,
ndi hyoḵwabihu̱ nöꞌö te peꞌ̱sa maꞌra, ndar ñꞌu̱tsatehu̱, nꞌa ngu nꞌa ndi ñꞌu̱tsahu̱.

4Ha núꞌmu̱ mi nheki ár nhwëki Jö ma Poẖoṯehu̱, ne bi utwa ár mhöte ya meximhai̱,
5 bi poḵagihu̱, mödi hinge ndi oṯhu̱ ar ñho. Bi poḵagihu̱ ngetho xa döta ár nhwëki. Bi

xu̱gagihu̱ ma tsꞌokihu̱ ne njapꞌu̱ da mꞌu̱hu̱ manꞌagi, ne hár Hñö Jö bi ꞌrakagihu̱ nꞌar ꞌraꞌyo
mꞌu̱i.

6 Jö ba peṉkagihu̱ ár Hñö, ne bi gobgathogihu̱ ár tsꞌeḏi, ngetho da ñꞌemu̱ihu̱ ar tsi Hmu
Hesukristo togo bi poḵagihu̱.

7 Bi hwëgagihu̱ da thanju̱ hinte ma tsꞌoki di tuhu̱, ne di toꞌ̱mhu̱pya ar te hiñhamꞌu̱ da
götsꞌi, ngu toꞌ̱mi da tꞌumba yá ñho nꞌar tꞌu̱.

8Majöni nunar mhönu̱ di xiꞌi. Jange xa gi xipa ya ku, ne njapꞌu̱ gatho nuꞌu̱ xi ñꞌemu̱i
Jö, da umba yá mu̱i da ꞌyoṯꞌa nöꞌö xiñho, gehyu̱ da max̱a gatho da ꞌñepabi nöꞌö xiñho.

9 Yo ma gi ntsaẖñökiwi nuꞌu̱ xi ꞌbe̱ yá mfeni ne noṉ̃ꞌu̱ yá pale mamꞌeṯꞌo. Yo ma gi
ntsaw̱i, hingi ntox̱kwi nuꞌu̱ nom̱ba yá ꞌbep̱ate ar Moise, ngetho hinte mañho, ne hinte gi
ju̱ju̱.

10Nöꞌö ar ñꞌoẖo̱ ꞌweka ya ku, nuꞌmu̱ xka zofo yoꞌgi ne hingi oḏe, ꞌyeṉga har nijö.
11Ngetho gi pödi nunar ñꞌoẖoꞌ̱ö xi hyep̱ꞌu̱ nöꞌö majöni ne oṯꞌa ar tsꞌoki, zo̱ ár da̱ ñhoṯꞌa

ar tsibi.
Ar Pablo xipase̱ teme da ꞌyo̱tꞌa ar Tito

12Núꞌmu̱ xka peṉ̃ꞌapꞌu̱ ar ku Artemas wa ar ku Tikiko, já gi ꞌñehnu̱ ngutꞌa Nikopolis ne
ga nthew̱inu̱, ngetho xta beni ma ga ꞌbu̱hnu̱ nuya pa ya tse.̱

13 Fax̱a ar ku Sena nöꞌö pötwa yá ꞌbep̱ate ya ndö, ne ar ku Polo. Faṯsꞌi da mengi da ne
yá ꞌñu, ne hinte da kꞌatꞌwi.

14Uta njapꞌu̱ ya ku da bödi da ꞌyoṯꞌwa nꞌar ñho nuꞌu̱ thor kꞌatꞌi, ne hinda mꞌu̱tho hindi
pödi da ꞌyoṯꞌa nꞌar ñho.

Ar Pablo edi ya gamfi ne a̱pa Jö da ma̱tsꞌi

15 Peṉ̃ꞌa nzeṉgwa gatho ya ku ꞌbu̱kwa. Zeṉgwagihepꞌu̱ nuya gamfi mökagihe. Ar tsi

Dada da hwëkꞌahu̱ yá ñho gi gathohu̱. Dá njapꞌu̱.

AR FILEMONAr heꞌ̱mi bi ꞌyotꞌa ar Pablo bi mem̱pa ar Filemon
Ar nzeṉgwa

1 Nuga dar Pablo, xi jokagiwa har faḏi ngetho di pep̱a ar tsi Hmu Hesukristo. Tsi ku
Filemon, ma hoga kuꞌihe ne ma ñꞌohu̱ hár ꞌbef̱i Jö, nuga ne ar ku Timoteo di peṉ̃ꞌahe
nunar heꞌ̱minu̱.

2Di pem̱fe ar nzeṉgwa gatho nuya ku mhuntsꞌa ha ri ngu, ne di pem̱fe nzeṉgwa ar ku
Apia, ne ar ku Arkipo ma ñꞌowihu̱ fax̱kagihu̱ har ꞌbef̱i.

3 Jö ma Dadahu̱ ne ma tsi Hmuhu̱ Hesukristo, da hwëkꞌahu̱ yá ñho, ne da ꞌraꞌahu̱ nꞌar
hogamꞌu̱i.

Ár mhöte ne ár ñꞌemu̱i ar Filemon
4Númꞌu̱ di ap̱a Jö, hyaxꞌmu̱ di beñꞌaꞌi, ne di umba njamödi ri ñꞌemu̱i gi peṯsꞌi.
5Ngetho di oḏe döta ri ñꞌemu̱i gi peꞌ̱spabi ar tsi Hmu Hesukristo. Hinge hoṉseꞌ̱ö, xa gi

mö ya ku nꞌehe.
6 Di ap̱a Jö da nheki yá hoga ꞌbef̱i ri ñꞌemu̱i, ne da fö gatho nuya ñhoyu̱ gi peꞌ̱su̱ ha ri

mu̱ihu̱ ngetho xka jamfihu̱ ar tsi Hmu Hesukristo.
7 Di peꞌ̱se nꞌar döta johya ne xi hubga ma mu̱ihe nuna ri mhöte, tsi ku, ngetho xka

huꞌmba yá mu̱i maꞌra ya ku nꞌehe.
Ar Pablo a̱pa ar Filemon da jar möte da zöma ar Onesimo

8Nuga di peꞌ̱shmö ar tsꞌeḏi ngu ár ꞌbeg̱ogi ar tsi Hmu Hesukristo, ga ꞌbep̱ꞌaꞌi gi ꞌyoṯꞌa
nöꞌö di ꞌñepꞌaꞌi.

9Ha dimhöhu̱ nꞌa ngu nꞌa, jange di beni xiñho ga aꞌ̱a armöte, nuga ar Pablo dar dönzia,
ne nupya di o har faḏi ngetho di mömba ár mhö ar tsi Hmu.

10Di aꞌ̱a armöte gi tsöma nöꞌöma ri ꞌbeg̱ohmö ar Onesimo. Xi ñꞌemu̱i ármhö Jö núꞌmu̱
da zokwa har faḏi, jange di nu ngu ma tꞌu̱.

11Ma paꞌu̱ himar hoga ꞌbeg̱o, ha nupya hö, di hoñhu̱ ár mfaṯsꞌi, nguꞌi nguga nꞌehe.
12 Jange nupya di peṉ̃ꞌapꞌu̱ manꞌagi. Numañho ngu gi nugagi, ngetho xa di mödi.
13Nuga ndi nemhö nga tsömi nda mep̱kagiwa har faḏi, ne nöꞌö ngi pep̱kahmö, go nda

mep̱kaginu̱ nupya di owa har faḏi, ngetho di mömba ár hoga mhö Jö.
14Hinte da ne ga pes̱e.̱ Mꞌeṯꞌo da ne ngi pödi, ne hinga jaꞌaꞌi gi fax̱kagi. Di ne da boṉse̱

ri mu̱i nöꞌö gi beni xiñho gi ꞌyoṯꞌe.
15Ha di födi nuꞌmu̱ Jö bi japꞌu̱, bi ꞌweka ꞌra ya tsi pa, nepꞌu̱ da tsa̱ gi pengi gi nthew̱i,

ne hingi ꞌbep̱ya;
16 hinge ngu nꞌar ꞌbeg̱otho, nupya ngu nꞌar hmöka ku. Nuga xa di mödi, di beni töte

tsitꞌa ri mu̱i gi möke, ngetho nupya hinge hoṉse̱ ri ꞌbeg̱o, ri ku nꞌehe hár ñꞌemu̱i ar tsi
Hmu.

17 Jange nuꞌmu̱ majöni gi mökagi ngu nꞌar hoga ñꞌohu̱ hár ꞌbef̱i Jö, xta zom̱pꞌu̱ ar
Onesimo, numañho ngu gi numañhogi.

18Nuꞌmu̱ te xi tsꞌokꞌaꞌi wa te tuꞌi, hñutsꞌi go di tuga.
19Nuga ar Pablo di ja ma ꞌye̱ di huxa ma thuhu, di eṉtꞌa ma ne ga jutꞌaꞌi, hinga eñhu̱

nuꞌge gi tukagi nꞌehe.
20 ꞌYoṯka nunar ñho di aꞌ̱i tsi ku, ngetho xka ñꞌemu̱i ar tsi Hmu, ne njapꞌu̱ gi jakagi ga

njohya, ngetho di nkuhu̱ har tsi Dada.
21 Di otꞌa nunar heꞌ̱minu̱ ngetho di pödi gi o̱ nöꞌö nsiꞌaꞌi. Di beni hinge hoṉse̱ nöꞌö di

xiꞌaꞌi, ma gi ꞌyoṯꞌa töte ár nzey̱e.̱
22Hyogapꞌu̱ habu̱ ga ꞌbu̱i nꞌehe, ngetho di toꞌ̱mi da max̱ka Jö ma ga tsoṉ̃ꞌahu̱.
Ar Pablo edi ya gamfi ne a̱pa Jö da ma̱tsꞌi

23 Peṉ̃ꞌa nzeṉgwa ar ku Epafra nöꞌö mahyeg̱i di jothewa, ngetho di mömfe ár mhö ar

tsi Hmu Hesukristo.
24Zeṉgwaꞌi nꞌehe ar kuMörko, ar ku Aristarko, ar ku Dema ne ar ku Lukamamax̱teyu̱.
25Ma tsi Hmuhu̱ Hesukristo da hwëkꞌahu̱ yá ñho. Dá njapꞌu̱.

AR EBREOAr heꞌ̱mi bi mꞌem̱pa ya ebreo
Ár Tꞌu̱ Jö bi xikagihu̱ tema ne ár Dada ga pöhu̱

1 Jö nzey̱e̱ ya pengi ba peẖna yá mꞌeẖni mamꞌeṯꞌo, hagatho bi japabi mi zo ma palehu̱.
2Ne nuya ngöxapayu̱ xi meṉse̱ ár Tꞌu̱ da zokagihu̱. Gehnu̱ xi zokwabi gatho ár meṯi,

ne bi ꞌyeṉtꞌwa hár ꞌye̱ bi hyoka gatho ar mhetsꞌi ne ar ximhai̱.
3Gehnu̱ togo ñꞌu ár hyatsꞌi ár nsunda ñheẖwitho Jö, ne o hár ꞌye̱ da dox̱a xog̱e, hoṉse̱

da mönga ár mhö peꞌ̱sa ar tsꞌeḏi. Gehnu̱ bi xu̱gagihu̱ ma tsꞌokihu̱ mi unga ár tese,̱ ne bi
hñuxa hár ñꞌei̱ ar Ndö bi ꞌbu̱ mhetsꞌi.

4 Ne bi hñuxa ár nsu ár Tꞌu̱ bi döta ya eṉxe.̱ Njapꞌu̱tho ár thuhu bi thuꞌspabi töpa ár
nsu yá thuhuꞌu̱.

Ár Tꞌu̱ Jö töpa yá nsu ya eṉxe̱
5Ngetho tema eṉxe̱ xi ꞌñemba Jö:

Go ma Tꞌu̱ꞌi,
nupya di ñꞌudi go ri Dadagi.
Ne embabi manꞌagi:
Nuga go ár Dadagi,
ha nöꞌö go ma Tꞌu̱.

6Manꞌagi enö núꞌmu̱ ba peẖna ár ꞌbeṯꞌo Tꞌu̱ har ximhai̱:
Gatho yá eṉxe̱ Jö dá ndöñꞌö.

7Ha núꞌmu̱ noṉga ya eṉxe̱ enö:
Nuyá eṉxe̱ japi da ñhö,
ne nuyá ꞌbeg̱o japi da mfagi.

8Ne núꞌmu̱ noṉga ár Tꞌu̱ enö:
Nuna ri ndö, tsi Jö, hiñhamꞌu̱ da götsꞌi,
ha nuna ri tsꞌu̱tꞌwi xa nꞌar hoga tsꞌu̱tꞌwi.
9Xka mö nöꞌö xiñho, ne xka u̱tsa nöꞌö hingi ho.
Jange bi hñusꞌa ri nsu togo ri Jö.
Bi goxꞌa ar nziki johya, gi töta gatho ri ñꞌohu̱.

10Xi ꞌñenö nꞌe:
Nuꞌge, tsi Hmu, ga hyoka ar ximhai̱ hár ndu̱i,
ne ar mhetsꞌi go xi hyoka ri ꞌye.̱
11Gathoꞌu̱ ma da götsꞌi, ha nuꞌge gi ꞌbu̱i hiñhamꞌu̱ da göxa ri te.
Ne gathoꞌu̱ ma da thege ngu nꞌar dutu.
12Ngu nꞌar he ma da mꞌaṯsꞌi ne da ꞌboni.
Ha nuꞌge go getꞌaꞌi,
ne nuya ri jey̱e̱ hinda ma da thege.

13Ngetho tema eṉxe̱ xi ꞌñemba njawa:
Hñu ha ma ñꞌei̱ ga huxkwi,
toꞌ̱mi ga tsiñꞌa nuya ri ñꞌu̱ni ga tsep̱ꞌa ha ri wa.

14Gatho ya eṉxe̱ yá ꞌbeg̱o Jö, bi peẖni da max̱a nuꞌu̱ togo ma da hñönga ar mpoẖo.̱
2

Nꞌar döta mpo̱ho̱
1 Jange xa ma ga umba ma mu̱ihu̱ ga oṯhu̱ nöꞌö xta oẖu̱, ne hinga mꞌeẖu̱.
2 Ngetho nunar mhö bi mönga ya eṉxe̱ bi meꞌ̱sa ár tsꞌeḏi, ne nuꞌu̱ togo himbi ne bi

ꞌyoṯe, bi hñönga ár mfei̱.
3Hinda tsa̱ ga kꞌonthu̱ ꞌmu̱, nuꞌmu̱ hinga suhu̱ nunar döta mpoẖo̱ xi tꞌakagihu̱. Gese̱

ar tsi Hmu togo bi xikagihu̱, ne mꞌef̱a bi dam̱ajöni nuꞌu̱ togo bi ꞌyoḏe.

4Ne gese̱ Jö mi dam̱ajöni mi ñꞌu ya döta ntꞌudi, ya ꞌbef̱i hingi tsa̱ da ꞌyoṯꞌase̱ ar jöꞌi, ne

bi hyemba ár Hñö Jö ngu bi neꞌö.
Togo unga ar mpo̱ho̱

5 Jö himbi daṯwa ha yá ꞌye̱ ya eṉxe̱ nunar te xi ꞌñepꞌu̱ ne di noṉ̃hu̱pya.
6 ꞌBu̱i togo bi dam̱ajöni habu̱ enö njawa:

Teme ar ñꞌoẖo̱ xa gi beni,
wa ar jöꞌi xa gi honi.
7 Txꞌu̱tho bi ꞌbeḏi xka hyeḵwa ya eṉxe.̱
Xa ga umba ar nsunda ne ga hñuꞌspa ár nsu,
ne ga ꞌyeṉtꞌwa hár ꞌye̱ gatho nöꞌö xi hyoka ri ꞌye.̱
8Gatho ga poḵwa ha yá wa.

Jö togo bi moḵwa gatho ha yá wa, hinte bi zo njapꞌu̱tho, mödi hinxta hanthu̱tho xi tho
gathoyu̱.

9Ha nupya xta hanthu̱ ar Hesu, nöꞌö togo ꞌra ya tsi pa bi thuxa hai̱ ya eṉxe,̱ xi tꞌumbabi
ar nsunda ne ar nsu, ngetho bi tho ar u̱gi núꞌmu̱ mi thökwabi ár te. Njapꞌu̱ xki benga Jö
ar Dada nda unga ár te ne nda hwëgagihu̱ ar mpoẖo.̱

10 Gatho te jawa ne janu̱ mhetsꞌi, go bi hyokꞌö ne go o hár ꞌyeꞌ̱ö. Bi beñꞌö nda zixa
nzey̱e̱ yá bötsi hár nsunda, jange bi japi bi tho ya u̱gi ár Tꞌu̱, ne njapꞌu̱ bi hyokwa ár mꞌu̱i
yá Poẖoṯeꞌu̱.

11Ngetho nuꞌu̱ togo xi ntꞌaxkwabi yá te ne nöꞌö togo tꞌaxkwabi, nꞌatho togo yá meṯi.
Jange hingi ntsa̱ embabi gehyu̱ yá ku.

12Ne enö njawa:
Ma ga xipabi ri mhö ma ku,
Madeda ar mhuntsꞌi ga tutꞌa ya thuhu.

13Ne manꞌagi enö:
Nuga ga ñꞌemu̱ibiꞌö.
Ne enö nꞌehe:
Di ꞌbu̱ꞌbewa nuya bötsi bi ꞌraka Jö.

14Ngetho nuya bötsi peꞌ̱sa ha yá ndoꞌyo ar ji ne ar ngo,̱ nöꞌö nꞌehe bi mꞌu̱i njapꞌu̱. Ne
núꞌmu̱ mi du, bi hwata togo hö ar ndöte, gehnu̱ ar tsꞌondöhi.

15Ne njapꞌu̱ bi umba ar hogamꞌu̱i nuꞌu̱ togo mi ꞌbu̱i mi pep̱a ar ndöte ngetho mi tsuꞌu̱.
16Nunu̱ himba ehe bi max̱a ya eṉxe,̱ ba ehe bi max̱a yá ꞌbeṯo ar Abra.
17 Jange mi mahyoni nda ñheẖwi nuyá ku. Ne bi ndöngamöjö xa peꞌ̱sa ar nhwëki, ne

oṯꞌa gatho nöꞌö di ꞌñepi hár ꞌbef̱i Jö. Ne bi unse̱ ár te ngu nꞌar mꞌoṉ̃ho̱ da gutꞌwa yá tsꞌoki
ya meximhai̱.

18Ngetho geseꞌ̱ö bi tho ar tsꞌaṯi, jange peꞌ̱sa ar tsꞌeḏi da max̱a nuꞌu̱ togo tsꞌaṯi.
3

Ar tsi Hmu Hesu töpa ár nsu ar Moise
1 Jange tsi kuhu̱, xi tꞌaxkꞌaꞌihu̱ ri mꞌu̱ihu̱ ne xi tsꞌoñꞌahu̱ ma gi ꞌbu̱hu̱ mhetsꞌi, beñhu̱ ar

tsi Hmu Hesukristo, ár mpoṯe Jö ne ar döngamöjö togo tsiska ma jamfihu̱.
2Nunu̱, oṯꞌa xiñho ngu xi xipabi nöꞌö togo xi ꞌñetsꞌi, ngu bi ꞌyoṯꞌa ar Moise nꞌehe hár

nijö Jö.
3Mahyoni di töte ar nsu di tꞌumba ar tsi Hmu Hesu, mꞌef̱a ar Moise. Ngu di töte ar nsu

di tꞌumba nꞌa di hoka ar ngu, ne mꞌef̱a ar nguse.̱
4Ngetho ja togo hoka nꞌar ngu, ha Jö bi hyoka gatho.
5 Majöni ar Moise bi ꞌyoṯꞌa gatho nöꞌö xki xipa Jö nda ꞌyoṯꞌa hár nijö, ngu ár ꞌbeg̱o.

Gehnu̱ bi dam̱ajöni nöꞌö ma nda mhönga mꞌef̱a.
6 Ha nunar tsi Hmu Hesukristo, ngu nꞌar tꞌu̱ su xiñho ar ngu. Ne nuju̱ go dar nguhu̱

nuꞌmu̱ hinga heẖu̱ ar ndoꞌ̱mi, ne ga tseṯhu̱ ma jamfihu̱ ga toꞌ̱mhu̱ da göxa xog̱e.
Ár tsa̱ya̱ yá bötsi Jö

7 Jange ngu enga ár Hñö Jö:

Nuꞌmu̱ ar pania gi ꞌyoꞌ̱sfu̱ ár mhö Jö,
8 yo gi kothu̱ ri mu̱ihu̱ ngu bi ꞌyoṯꞌa ri palehu̱ nunar pa bi tsoṯꞌwa ár mu̱i Jö, ba tsaṯnu̱ har

otꞌatꞌoẖo.̱
9Ka gehnu̱ ri palehu̱ bi tsaṯkagi ne bi hyomgagiꞌu̱.
Yonꞌaṯe njey̱e̱ bi hyandga ma döta ntꞌudi ndi oṯꞌwabiꞌu̱.
10 Jange bi poṉka ma kwe̱ gatho nuya jöꞌi mi ꞌbu̱ nuya paꞌu̱.
Ne da enseg̱a:
Hingi tsay̱a̱ te gatho benda ha yá mu̱i,
ne hinxi bötka ma ꞌñu.
11Ngetho xki mbo̱ ma kwe,̱ da etꞌase̱ made ma te,
hinda ma da yu̱tꞌa har tsay̱a̱ di uni.

12Tsi kuhu̱, hyanthu̱ hinte di ꞌbu̱pꞌu̱ nꞌa di peꞌ̱sa nꞌar tsꞌomu̱i hingi ne da ñꞌemu̱i, ne da
ꞌwe hár ꞌñu Jö togo hö ar te.

13Nöꞌö gi ꞌyoṯhu̱, hñuꞌmba ár mu̱i ri kuhu̱ nꞌa ngu nꞌa hyaxꞌmu̱, núpya tsa̱ ga eñhu̱ di
ꞌbu̱hu̱ ar pania. Hingi hyeẖu̱ da me ri mu̱ihu̱ gi ox̱u̱ yá nhemhñö ar tsꞌoki.

14 Ngetho nuꞌmu̱ xi tꞌakagihu̱ ar seḵi ga ꞌbu̱hwihu̱ ar tsi Hmu Hesukristo, da njapꞌu̱
nuꞌmu̱ hoṉse̱ hinga heẖu̱ nunar ñꞌemu̱i da peꞌ̱su̱ hár ndu̱i.

15Núpya tsa̱ gi ꞌyoẖu̱ da tꞌenö:
Nuꞌmu̱ ar pania gi ꞌyoꞌ̱sfu̱ ár mhö Jö,
yo gi kotꞌa ri mu̱ihu̱, ngu bi ꞌyoṯꞌa ri palehu̱ nunar pa bi ntsoṯꞌwa ár mu̱i Jö.

16 Togoꞌu̱ bi ꞌyoṯwa ár mhö Jö ne bi tsoṯꞌwa ár mu̱i. Hage hinge nuꞌu̱ ba ju̱ka ar Moise
har hai̱ Ehipto.

17 Togo xi tsoṯꞌwa ár mu̱i yonꞌaṯe njey̱e.̱ Hage hinge nuꞌu̱ togo bi ꞌyoṯꞌa ya tsꞌoki, ne bi
go yá ndoꞌyo ha ya otꞌatꞌoẖo.̱

18Ne togo bi ꞌñetꞌase̱ made ár te, bi ꞌñembabiꞌu̱ hinge nda hñönga ar tsay̱a̱ uñꞌö. Hage
himbi xipabi njapꞌu̱ nuꞌu̱ togo himbi ꞌyoṯe.

19Ne da nuhu̱ himbi yu̱tꞌu̱, ngetho himbi ñꞌemu̱i.
4

1 Jange ma ga tsuñhu̱ nöꞌö te di peꞌ̱su̱ ꞌmu̱. Ngetho mödi di peꞌ̱sthu̱ ar ñhötꞌi bi
ꞌrakagihu̱ ga ku̱thu̱ hár tsay̱a,̱ xiꞌmu̱ ꞌra hingi tsu̱hu̱.

2Ngetho nuju̱ nguꞌu̱ xi nsikagihu̱ ar hoga mhö. Ha nuꞌu̱ hinte mañho bi nhwëkwabi,
ngetho bi kꞌatꞌa yá ñꞌemu̱i nuꞌu̱ togo bi ꞌyoḏe.

3Ne nuju̱ xta ñꞌemu̱ihu̱, di ꞌbu̱hu̱ hár tsay̱a,̱ ngu bi ꞌñeñꞌö:
Númꞌu̱ mi mbo̱ ma kwe̱ da ꞌñetꞌase̱ made,
hinge nda yu̱tꞌu̱ ha ma tsay̱a.̱
Mödi ár ꞌbef̱i Jö bi wadi núꞌmu̱ mi jwata ar ximhai̱.

4Ngetho ja nꞌa xeṉi har tꞌofo habu̱ noṉga ar yoto mpa, ne enga njawa:
Bi ntsay̱a̱ Jö bi wa gatho yá ꞌbef̱i har yoto mpa.

5Ne manꞌagi habu̱ enö:
Hinda ma da yu̱tꞌu̱ ha ma tsay̱a.̱

6 Jange kꞌatꞌa ꞌra da yu̱tꞌi, ha nuꞌu̱ togo bi tꞌumbabi mꞌeṯꞌo ar hoga mhö himbi yu̱tꞌu̱
ngetho ya meꞌ̱sku.

7Manꞌagi huxa nꞌar pa: ar pania. Ngu bi ꞌyotꞌa ar Dabi xki tho nzey̱e̱ ya jey̱e,̱ habu̱ enö:
Nuꞌmu̱ ar pania gi ꞌyoꞌ̱sfu̱ ár mhö Jö,
yo ma gi kotꞌa ri mu̱ihu̱.

8Ngetho nuꞌmu̱ ar Hosue xi umbahmö ar tsay̱a,̱ hinxi nom̱hö manꞌar pa ꞌmu̱.
9 Pongda nꞌar tsay̱a̱ ꞌmu̱, toꞌ̱ma yá bötsi Jö.
10Ngetho nuꞌu̱ togo xi yu̱tꞌa hár tsay̱a,̱ xi hyep̱ꞌu̱ ár ꞌbef̱i, ngu Jö xi hyep̱ꞌu̱ ár meṯiꞌö.
11Ma ga umba mamu̱ihu̱ ga ku̱thu̱ har tsay̱a,̱ ne hinto da dem̱ba yá tsꞌoꞌbef̱i nuꞌu̱ togo

himbi ne bi ꞌyoṯe.

12 Ngetho ár mhö Jö te, ne gatho tsa̱ da ꞌyoṯꞌe. Töta ár ñho nꞌar ndoj̱wai di heṉte ár
hmi ne ár xu̱tha, ne ku̱tꞌa ya mbo da hyeḵwa ár pa ne ár hñö nꞌar jöꞌi. Da zoṉga ha yá
ntoḵndoꞌyo ne yá ngöbo, ne pötwathobi yá mfeni ne teme kwata hár mu̱i.

13 Hiñꞌotho tema xi hyokꞌö ne hinda ma da mꞌu̱ hár nthandi. Gatho te ja handatho,
ngu xoxtho ne hingi joꞌmi hár da̱ nöꞌö togo ma ga daṯwabihu̱ majöni.

Ar tsi Hmu Hesu ar Döngamöjö
14 Di ꞌñehu̱ nꞌar döngamöjö togo bi yu̱tꞌa mhetsꞌi, ar tsi Hmu Hesu ár Tꞌu̱ Jö. Jange ga

suhu̱ nunar jamfinu̱ di teṉ̃hu̱.
15 Ngetho hindi ꞌñehu̱ nꞌar döngamöjö nöꞌö hingi ne da mes̱kagihu̱ ar tseṯi ma

ngwentꞌihu̱. Di ꞌñehu̱ nꞌa togo bi tsꞌaṯi nguju̱ nꞌehe, mödi himbi ꞌyoṯꞌa ar tsꞌoki.
16Ma ga kwathu̱ ꞌmu̱ hár thuxandö unga ar nthekate, hinge ga ntsuhu̱. Ne ga tsu̱thwu̱

ár nhwëki, da hwëgagihu̱ ár mfaṯsꞌi núꞌmu̱ di hoñhu̱.
5

1 Nꞌar döngamöjö xi thahna ha ya jöꞌi, xi tꞌetsꞌi da poṯa da mꞌa̱ hár nthandi Jö, ne da
unga ya mꞌoṉ̃ho,̱ ne njapꞌu̱ da mpumba yá tsꞌoki ya jöꞌi.

2Nöꞌö tsa̱ da meꞌ̱spa ar tsꞌeṯi nuꞌu̱ xi mꞌeḏi ne hinte pödi, ngetho geseꞌ̱ö tsa̱ da hyaṯꞌa
ár mfeni ne da ꞌyoṯꞌa ar tsꞌoki nꞌehe.

3 Jange núꞌmu̱ pox̱a ar mꞌoṉ̃ho,̱ oṯꞌa njapꞌu̱ honi da mpumba maꞌra, ne da mpumbase̱
yá tsꞌoki nꞌehe.

4Hinga gatho tsa̱ da gu̱se̱ nunar ꞌbef̱inu̱ xa peꞌ̱sa ar nsu, hoṉse̱ nuꞌmu̱ da zohna Jö ngu
bi zohna ar Aron.

5 Njapꞌu̱ ar tsi Hmu Hesukristo himbi ñꞌexase̱ ngu ar döngamöjö. Bi hñuxa togo bi
mönga njawa:
Go ma Tꞌu̱ꞌi,
ha nupya di ñꞌudi go ri Dadagi.

6Ne ngu enga manꞌa xeṉi nꞌehe:
Nuꞌge gar döngamöjö hiñhamꞌu̱ da götsꞌi,
ngu bi tꞌexa ar Melkisedek.

7 Ar tsi Hmu Hesukristo núꞌmu̱ ba ekwa bi njöꞌi, xa mi umba ár mu̱i mi zoni, mi ap̱a
nöꞌö togo mi peꞌ̱sa ar tsꞌeḏi nda ñönga har ndöte. Ne bi tꞌumbabi nöꞌö mi aḏi, ngetho mi
peꞌ̱sa ar ntsu ne mi eꞌspa ár nsu togo bi maṯsꞌi.

8Mödi mar tꞌu̱mhö, nuya u̱gi bi thogi bi uti hanja nda ꞌyoḏe.
9Ne njapꞌu̱ bi ñꞌu ár tsꞌeḏi da umba nꞌar mpoẖo̱ hiñhamꞌu̱ da göxa gatho nuꞌu̱ togo da

ꞌyoṯe.
10Ne Jö bi hñuxa ngu ar döngamöjö, ngu ar nsu mi peꞌ̱sa ar Melkisedek.
Ar mhö xikagihu̱ hinga heẖu̱ ar ꞌñu majöni

11 Ja nzey̱e̱ te ga möñhu̱ nunar mhönu̱ xta noṉ̃hu̱, mödi hingi tsa̱ ga utꞌahu̱ xog̱e,
ngetho xka kotꞌa ri mu̱ihu̱ hingi ne gi pöhu̱ nöꞌö tꞌutꞌahu̱.

12Ngetho nzey̱e̱ nuya jey̱e̱ xi thogi, xi zam̱hö gi uthu̱maꞌra. Ha gi hoñhu̱tho da tꞌutꞌahu̱
nunár ndu̱i ár mhö ar tsi Hmu, ngu nꞌar leḻe̱ ne da tꞌumbatho ar ꞌba, hinge ar ñhuni.

13Ne gatho nuꞌu̱ ngu ya leḻe̱ tsu̱tho, hingi pötho tema xiñho ne tema hingi ho.
14Ha nuꞌu̱ togo xi ñötsꞌi, xi bötwabi ar ñhuni, xi xo yá mfeni, ne pödi ndana xiñho ne

ndana hingi ho.
6

1 Jange ga umba ma mu̱ihu̱ ga hoñhu̱ da ñöxa ma ñꞌemu̱ihu̱. Hinga ñhogamu̱ihu̱tho
nunár ntꞌuti ar tsi Hmu Hesukristo ndi pöhu̱ nda ndu̱hu̱ da ñꞌemu̱ihu̱. Hinga penju̱ ga
huxamamfenihu̱ nuya ntꞌuti da pöhu̱mꞌeṯꞌo. Nöꞌö ga peẖu̱, ga heẖu̱ di thöꞌthu̱ ga oṯhwu̱
ár ntsoꞌ̱mi, wa ga thoẖu̱pꞌu̱ ya ꞌbef̱i tsixju̱ har ndöte, ga thoẖu̱ di noṉ̃hu̱ ar mpoẖo̱ bi e
har ñꞌemu̱i Jö.

2Ne nuya ntꞌutiyu̱, ar xixthe, ar thuꞌspa ár ꞌye̱ manꞌa, ár menga nte nuꞌu̱ xi du, ne ar
pa da thöxamajöni habu̱ da tꞌumba nöꞌö di ꞌñepi hiñhamꞌu̱ da götsꞌi.

3Gehnu̱ ma ga oṯhu̱ nuꞌmu̱ da max̱kagihu̱ Jö.
4Ngetho nꞌa togo xi mꞌu̱ har hyatsꞌi, ne xi za̱ ar ntꞌuni di ꞌñe mhetsꞌi, ne xi meꞌ̱spa ár

Hñö Jö,
5 xi zap̱a ár hoga mhö Jö ne ár tsꞌeḏi nuna te xi ꞌñepꞌu̱,
6 nuꞌmu̱ da dag̱i, hinda tsa̱ da njapabi da ꞌyoṯꞌwa ár ntsoꞌ̱mi manꞌagi. Ngetho poṉtho

pengi tsu̱tꞌwa ár Tꞌu̱ Jö har pontꞌi, ꞌbeṯwa ár tsa̱ njapꞌu̱ hár nthandi gatho ya jöꞌi.
7 Jangu nꞌar hai̱ hingi tsay̱a̱ hönga ar ꞌye, ne umba ya hoga doṉi nuꞌu̱ togowöhi, hömba

ár njöpi Jö.
8Ha nunar hai̱ unga ya ꞌmini hingi nheꞌö, txꞌu̱tho ꞌbeḏi da tsꞌani, ne mꞌef̱a da tsꞌötꞌi.
9Di xiꞌahe njanu̱ tsi kuhu̱, ha di kax̱mbenihe gi toꞌ̱mhu̱ ya ñho di ehwi ar mpoẖo.̱
10Ngetho Jö peꞌ̱sa nꞌar hogamu̱i, ne hindama da pumhni ri ꞌbef̱ihu̱, ne nöꞌö ar ñho xka

ꞌyoṯhwu̱ ya gamfi, ne hinxka hyeẖu̱ gi oṯhu̱, njapꞌu̱ gi ñꞌuhu̱ gi peꞌ̱sfu̱ ár mhöte Jö.
11Nuje di nemhöhe, nꞌa ngu nꞌa xa gi umba ri mu̱ihu̱ gi ꞌyoṯhu̱ njapꞌu̱ gatho ri tehu̱, ne

hinda kꞌatꞌa ri ndoꞌ̱mhu̱.
12 Hindi nehe gi ndöhñehu̱. Nöꞌö gi ꞌyoṯhu̱, tem̱fu̱ yá mꞌu̱i nuꞌu̱ peꞌ̱sa ar jamfi ne ar

tsꞌeṯi hönga ya ñhötꞌi.
13Núꞌmu̱ Jö bi umba ar ñhötꞌi ar Abra, ngetho himi otho manꞌa togo di döta nda ꞌñetꞌa

made, bi ꞌñetꞌase̱ made ár thuhu.
14 Bi ꞌñenö: Majöni xa ma ga jöpꞌaꞌi ne ga jaꞌi gi nxöndi.
15Ne ar Abra bi meꞌ̱sa ar tsꞌeṯi bi doꞌ̱mi, jange bi hñönga ar ñhötꞌi.
16 Majöni ya ñꞌoẖo̱ etꞌa made nꞌa di töte ar döta, ne oṯꞌa njapꞌu̱ hindi njoꞌo togo da

ꞌñembi hingi njapꞌu̱ teme mö. Jange nuꞌu̱ te etꞌa made, enga njapꞌu̱ nöꞌö mö.
17 Jö mi ne nda ꞌyotꞌwa ár ꞌñu xiñho nuꞌu̱ togo ma nda gohwi ár meṯiꞌö, ngetho hingi

paṯa ár ne te xi mö, jange bi ꞌñetꞌa made ár thuhuse.̱
18 Jö bi zoju̱ ár ñhötꞌi ne ár ntꞌetꞌamade. Nuya yohoyu̱ hingi tsa̱ dampaṯi, ne Jö hingi tsa̱

da mönga nꞌar nhemhñö. Njapꞌu̱ xa hñubgagihu̱ mamu̱ihu̱ ga toꞌ̱mhu̱ nöꞌö xi ꞌbos̱kagihu̱
núya xta ehu̱ ga kwathu̱ hár ndoꞌ̱mi.

19Numandoꞌ̱mihu̱ tos̱kamapahu̱, ñheẖwi ngunꞌar boj̱ö xiñhu̱ toꞌ̱sa nꞌarmotsa. Nunar
ndoꞌ̱minu̱ foxa mbo moṯe ar xu̱nidutu habu̱ ꞌbu̱ ár nsunda Jö.

20Gehnu̱ habu̱ bi yu̱tꞌa mꞌeṯꞌo ar tsi Hmu Hesukristo, mꞌef̱a nga teṉ̃hu̱ nꞌehe. Njapꞌu̱ bi
tꞌetsꞌi ngu ar döngamöjö hiñhamꞌu̱ da götsꞌi, ngu ar nsu bi meꞌ̱sa ar Melkisedek.

7
Ar ꞌbef̱i ngu ar döngamöjö bi meꞌ̱sa ar Melkisedek

1Nunar Melkisedek mar ndö har hai̱ Salem, ne már möjö Jö bi ꞌbu̱ mhetsꞌi. Bi boṉi ma
ba thö ar Abra mi pengi xki ma ba hwata ya ndö, ne bi jöpi.

2Ne ar Abra bi umba ár ꞌreṯꞌa xeṉi gatho nöꞌö mi hö. Nunar thuhuMelkisedek poṉi da
ꞌñenö, ar ndö oṯꞌa ar hoga tsꞌu̱tꞌwi. Ne már ndö har hai̱ Salem, ne da ꞌñenö, ar ndö unga
ar hogamꞌu̱i.

3Hindi pöthwu̱ ár dada, ár nönö, yá pale. Hindi pöhu̱ hanja bimꞌu̱i, hanja bi du, njangu
ár Tꞌu̱ Jö, gehnu̱ ar möjö hiñhamꞌu̱ da göxa ár nsu.

4 Beñhu̱ ꞌmu̱ tengu mar döta ár nsu mi peꞌ̱sa nunar Melkisedeknu̱. Ngetho nuna ma
palehu̱ ar Abra, himbi kꞌontꞌi nda umba ár ꞌreṯꞌa xeṉi nöꞌö xki hñömba ya ndö bi döꞌö.

5Majöni nuya xi ꞌñe ha yá ꞌbeṯo ar Lebi, gehyu̱ hönga ar ꞌbef̱i ngu ar möjö. Xi mꞌep̱abi
da hñönga ár ꞌreṯꞌa xeṉi ngu mönga ha ya ꞌbep̱ate, mödi jotꞌwa yá ku, ngetho nuyu̱ xpa
poṉga ha yá bötsi ar Abra nꞌehe.

6Ha nunar Melkisedek togo hinxpa ꞌñe ha yá ꞌbeṯo ar Lebi, bi hñönga ár ꞌreṯꞌa xeṉi bi
umba ar Abra, togo xki hñönga ar ñhötꞌi, ne bi jöpabi.

7Ne di pöhu̱ xiñho nöꞌö togo töte ár nsu, go unga ar njöpiꞌö.

8Nuya möjö togo hönga ar ꞌreṯꞌa xeṉi, gehyu̱ ya ñꞌoẖo̱ the yá te, ha nunar Melkisedek

mhö nunu̱ tetho, hinxi du.
9Ma ga möñhu̱ núꞌmu̱ mi unga ár ꞌreṯꞌa xeṉi ar Abra, poṉtho bi gutꞌa yá ꞌbeṯo ar Lebi

nꞌehe, ha nupya jotꞌa nuꞌu̱ xpa ehnu̱.
10Ngetho ar Lebi hinxki mꞌu̱tho. Mꞌef̱a ba e ha yá ꞌbeṯo ar Abra togo xki ma ba tsu̱ ar

Melkisedek.
11Nuꞌmu̱ da tꞌaxka yá te ya jöꞌi ha yá ꞌbef̱i ya möjö yá ꞌbeṯo ar Lebi, ne ha ya ꞌbep̱ate bi

tꞌunga nuyá pa ya möjöyu̱, yoꞌö ba peẖna Jö manꞌar möjö di peꞌ̱spa ár nsu ar Melkisedek,
ne himi peꞌ̱spa ár nsu ar Aron.

12Ha nuꞌmu̱ da ꞌbaṯa ar möjö, mahyoni da ꞌbaṯa ya ꞌbep̱ate nꞌehe.
13Ne nöꞌö togo mhö, nꞌañꞌo yá pale, nuyá mëni hinto bi mpe̱ har nijö.
14 Gatho pödi, nuna ma tsi Hmuhu̱ ba e ha yá ꞌbeṯo ar Huda, ha nunar Moise hinte bi

noṉi ha nda nmöjöyu̱.
15Ne xa nhekitho, nuꞌmu̱ da nangamanꞌar möjö nꞌañꞌo di peꞌ̱spa ár nsu arMelkisedek,

hinxpa e ha yá ꞌbeṯo ar Aron.
16 Hinxki tꞌetsꞌi ngu enga har ꞌbep̱ate noṉga ar jöꞌi da zokwa yá ꞌbeṯo. Ha nupya xi

hñönga togo peꞌ̱sa ar te hinda ma da götsꞌi.
17Xi ndam̱ajöni nhoṉ̃ꞌö habu̱ enö:

Nuꞌge gar möjö hiñhamꞌu̱ da the ri tsꞌeḏi,
gi peꞌ̱spa ár nsu ar Melkisedek.

18Xi thöka nunar ꞌbeṯꞌo ꞌbep̱ate ꞌmu̱, himi peꞌ̱sa ar tsꞌeḏi, ne himbi tsa̱ bi ꞌyoṯꞌa nöꞌö mi
mahyoni nda ꞌyoṯꞌe.

19Ya ꞌbep̱ate hinto bi umba nꞌar hogamꞌu̱i, ha nu mi tꞌunga nꞌar ꞌraꞌyo ndoꞌ̱mi xa töte
ár ñho, fax̱kagihu̱ ga kwathu̱ ga hoñhu̱ Jö.

20Ne Jö bi ꞌñetꞌase̱ made ár thuhu bi noṉ̃ꞌö.
21 Ngetho majöni nu maꞌra ya möjö bi tꞌetsꞌi ne hinto bi tꞌetꞌa made. Ha nunu̱ hö, bi

ꞌñetꞌa made nu togo bi ꞌñetsꞌi, bi ꞌñembabi:
Bi ꞌñetꞌa made ár thuhu ar tsi Dada, ne hinda ma da paṯa ár ne.
Bi ꞌñenö:
Nuꞌge gar möjö gi peꞌ̱spa ár nsu ar Melkisedek,
hiñhamꞌu̱ da göxa ri tsꞌeḏi.

22Ar tsi Hmu Hesu ꞌba̱ made, japi da tho nunar nkohinu̱ xa töte ár ñho.
23Numaꞌra ya möjö bi nja nzey̱e,̱ ngetho nda du ne himi tsa̱ nda mpe̱ nzey̱e̱ ya pa.
24Ha nunu̱ hiñhamꞌu̱ da göxa ár te, jange peꞌ̱sa ar ꞌbef̱i möjö hiñhamꞌu̱ da thege.
25 Jange hyaxꞌmu̱ tsa̱ da poẖo̱ nuꞌu̱ ñꞌemu̱ibiꞌö ne da e da watꞌi da hyonga Jö, ne hingi

tsay̱a̱ ap̱a Jö da max̱ꞌu̱.
26Ngetho nunar döngamöjönu̱, gehnu̱ ndi hoñhu̱: Ármꞌu̱i xintꞌaxi, hingi pödi da ꞌyoṯꞌa

ar tsꞌoki, hinxi jax̱tꞌa ármꞌu̱i, hingi nthöskwi ya ꞌyoṯꞌatsꞌoki, ne bi tsꞌixamhetsꞌi ba ꞌbu̱hwi
Jö.

27Nuꞌmú̱, hinge mahyoni hyaxꞌmu̱ da unga nꞌár mꞌoṉ̃ho̱ ne da mpumbabi yá tsꞌokise,̱
ne mꞌef̱a da unga nuyá meṯi ya jöꞌi, ngu oṯꞌa nu maꞌra ya döngamöjö. Ngetho nunu̱, bi
unse̱ ár te nꞌagitho, ne hiñhamꞌu̱ da unga manꞌagi.

28Ngetho ya ꞌbep̱ate exa ngu ya döngamöjö ya jöꞌi hiñꞌotho yá tsꞌeḏi. Ha núꞌmu̱ mi tho
ya ꞌbep̱ate, bi ꞌñetꞌase̱ made ár thuhu Jö, nda ꞌñexa ár Tꞌu̱ xa ja ár tsꞌeḏi, hiñhamꞌu̱ da the
ár nsu.

8
Nóꞌö ꞌba̱ made eṉga ar ꞌraꞌyo nkohi

1 Gatho nuna xta möñhu̱, hoṉseṉu̱ di ne da zo ri mfenihu̱: Di peꞌ̱su̱ nunar
döngamöjönu̱, togo bi hñuxnu̱ hár ñꞌei̱ ár thuxandö Jö mhetsꞌi.

2 Bi mpe̱ habu̱ majöni ar dönganijö xi hyokase̱ Jö, hinge ar meximhai̱.
3Ngetho gatho ya döngamöjö, xi thutsꞌi da mox̱a ya mꞌoṉ̃ho̱ ne ya ñhötꞌi. Jange nunu̱

nꞌehe mahyoni di peꞌ̱sa te da moꞌ̱spa Jö.

4Nuꞌmu̱ di ꞌbu̱hmöwa har ximhai̱, hindar nmöjöhmöꞌö, ngetho jawa ya möjö pox̱a ya
mꞌoṉ̃ho̱ ngu mönga yá ꞌbep̱ate ar Moise.

5 Nuꞌu̱ pep̱a nöꞌö di hñötsꞌi ne ar xuditho nu te janu̱ mhetsꞌi. Ngu bi tꞌuta ar Moise
núꞌmu̱ ma nda hyokwa ár ngu Jö, ne bi tꞌembabi: Hyanda xiñho gi hyoka ngu xi tꞌutꞌaꞌi
har tꞌoẖo.̱

6Hanupya nunar döngamöjönu̱ di teṉ̃hu̱, xa döta ár ꞌbef̱i, ngetho ꞌba̱made eṉga nunar
ꞌraꞌyo nkohi. Gehnu̱ xi tꞌunga mahyeg̱iwi maꞌra ya ñhötꞌi xa töte yá ñho.

7Ngetho nuꞌmu̱ nunar ꞌbeṯꞌo nkohi di peꞌ̱shmö ár tsꞌeḏi, hingemimahyoni nda tꞌumhö
manꞌa ꞌmu̱.

8Gese̱ Jö himbi numañho ár ꞌbef̱i ya me Israel, jange bi zu̱i bi ꞌñembabiꞌu̱:
Ar tsi Hmu enö: Ma da zo̱ ya pa
ga nkoꞌbe ya me Israel ne ya me Huda manꞌar ꞌraꞌyo nkohi.
9Hinge ngu nunar nkohi da nkoꞌbe yá pale,
núꞌmu̱ nda mipa yá ꞌye̱ da ju̱ka har hai̱ Ehipto.
Ngetho nuꞌu̱ himbi umbyá mu̱i bi ꞌyoṯꞌa nöꞌö da nkoꞌbe,
ne nuga da heḵaꞌu̱, enga njapꞌu̱ ar tsi Hmu.
10Nu xta tho nuya paꞌu̱, gehnu̱ ar nkohi ma ga nkoꞌbe ya me Israel, enga ar tsi Hmu:
Ma ga otꞌwa ma ꞌbep̱ate ha yá mfeniꞌu̱,
ne ma ga kötꞌwa ha yá mu̱i.
Ma ga ꞌbu̱i ngu ár Jögi,
ne ma ga nugaꞌu̱ ngu ma bötsi.
11Hinto ma da uta ár ñꞌohu̱,
hinto ma da uta ár ku, di embabi:
Pödi togo ar tsi Hmu.
Ngetho gatho ma da bökagi,
di ndu̱ nöꞌö tsi tꞌu̱lo, ne di göxa nöꞌö döta.
12Ma ga pumbabi yá tsꞌoki,
hinga ma ga pengi ga bemba nöꞌö hingi njapꞌu̱ bi ꞌyoṯꞌu̱.

13Nuꞌmu̱ enö nꞌar ꞌraꞌyo nkohi, xi gönga nöꞌö manꞌa ꞌmu̱. Ha nöꞌö enö bi göngi ne bi
thege, txꞌu̱tho ꞌbeḏi da mꞌeḏi.

9
Ar nijö habu̱ mi ndönga Jö nuwa har ximha̱i, ne nöꞌö bi japꞌu̱ mhetsꞌi

1Ha nunar ꞌbeṯꞌo nkohi, Jö xki xipabi ya jöꞌi hanja nda ndömbabi har nijö mi ꞌbu̱kwa
har ximhai̱.

2 Ne nunar nijö mi njanu̱: Har ñu̱tꞌi habu̱ mi tꞌembabi Mar Nsunda, ka mi ꞌbu̱hnu̱ ar
mfoxꞌyo, ar mexa ne ya thuhme mi tꞌeꞌspabi Jö.

3 Ne moṯe ár ñoho ar döta dutu, mi juta nöꞌö manꞌár xeṉi ar nijö mar thuhu Xa Ar
Nsunda.

4 Ka mi ꞌbu̱hnu̱ nꞌar ntꞌutsꞌi xki thoka ar kꞌaxtꞌaboj̱ö, ne ar kꞌaxtꞌa ꞌbezankohi habu̱
ꞌbeꞌ̱sa nꞌar kꞌaxtꞌatꞌeṉi, mi kö ar ñhuni ba e mhetsꞌi, ár tꞌo ar Aron bi ꞌrogi, ne ya nxindo
nkohi.

5Ne mañö ar ꞌbezankohi, ka xki thuxnu̱ ya döꞌeṉxe̱ mi ñꞌu ár nsunda Jö, mi koꞌma ar
kꞌaxtꞌaxithe,̱ habu̱ mi nhöxa ar ji mi punga ya tsꞌoki. Nuyu̱ hinga ma ga otꞌahu̱ xiñho ar
ꞌñupya.

6Nu xki wadi xki thoka gatho, nu hár ñu̱tꞌitho ar nijö, hyaxꞌmu̱ mi ku̱tꞌa ya möjö mi
oṯꞌa yá ꞌbef̱i mi ndöngajö.

7Nu hár ñoxeṉi ar nijö, hoṉse̱ ar döngamöjö mi ku̱tꞌi ne nꞌagitho ar jey̱e.̱ Himi tsa̱ nda
yu̱tꞌi nuꞌmu̱ hintemi hömpa ár ji yameṯi nda unga ngu armꞌoṉ̃ho.̱ Njapꞌu̱ ndampumbabi
mꞌeṯꞌo yá tsꞌokiꞌö, ne mꞌef̱a yá tsꞌoki gatho nu maꞌra.

8Ne ár Hñö Jö utkagihu̱ njapꞌu̱, hinxki tꞌunda ar seḵi to gatho nda yu̱tꞌa habu̱ tꞌembabi
Xa Ar Nsunda, núꞌmu̱ hár ñu̱tꞌi ar nijö hinxki ꞌbeṯa ár nsu.

9 Nunu̱ ngu ár xuditho nöꞌö di thohu̱pya. Nuya mꞌoṉ̃ho̱ ne ya ñhötꞌi mi mꞌoꞌ̱spa Jö

mamꞌeṯꞌo, hinto bi hyokwa yá mꞌu̱i nuꞌu̱ mi oṯꞌa njapꞌu̱.
10 Nuꞌmu̱ nuya ꞌbeṯꞌo mhö xki mꞌep̱abi, hoṉse̱ nda mox̱a ya ñhuni, te nda tsꞌi, ne ya

nsu̱ki mpe̱ hár ndoꞌyo ya jöꞌi, mi thoꞌ̱mi nda zoṉga ar pa nda mponga xog̱e.
11Ha nupya xi zoḵwa ar tsi Hmu Hesukristo, ár döngamöjö nuya ñho ba epꞌu̱. Bi yu̱tꞌa

har dönga nijö töta ár nsu, hinxi hyoka nꞌar jöꞌi, himbi thoka mahyeg̱iwi ar ximhai̱.
12Ne bi yu̱tꞌa nꞌagitho har xeṉi Xa Ar Nsunda, ne hiñhamꞌu̱ da yu̱tꞌa manꞌagi. Himbi

hñöꞌspa ár ji ya tꞌöxi wa yá ji ya boi, nunár jise̱ bi gutꞌa nꞌagitho ya thai̱ ndi tuhu̱.
13Ngetho nuꞌmu̱ nda nhöꞌspa ar jöꞌi yá ji ya tꞌöxi, yá ji ya boi ne ár ꞌbospi ya kero, ne

nda nsu̱ki nda ntꞌaxka ár te,
14 tema hinda tsa̱ da ꞌyoṯꞌa ár ji ar tsi Hmu Hesukristo, bi daṯwa Jö hinte xki jax̱tꞌi. Bi

max̱a ár Hñö Jö ꞌbu̱ gatho ya pa, bi unga ár te. Ha nunár jinu̱ da xu̱kꞌa ri mfenihu̱, gi
hyeẖu̱pꞌu̱ nuya ꞌbef̱i hinte unga ar te, ne gi pef̱u̱ Jö togo hö ar te.

15 Jange bi ꞌñu ar ꞌraꞌyo nkohi. Ne núꞌmu̱mi unga ár te, bimpumbabi yá tsꞌoki xki ꞌyoṯꞌa
mamꞌeṯꞌo nuꞌu̱ mi ꞌbu̱ har ꞌbeṯꞌo nkohi. Ne njapꞌu̱ nuya xki thahni bi tꞌumba ya ñho xki
ñhötꞌi hiñhamꞌu̱ da götsꞌi.

16Ngetho habu̱ ja nꞌar heꞌ̱mi nkohi, mahyoni mꞌeṯꞌo da du togo tso yá ñho.
17Nunar nkohinu̱ da ndu̱i dameꞌ̱sa ár tsꞌeḏi xta du nöꞌö togo tso yá ñho. Ngetho nuꞌmu̱

tetho, hinto tsa̱ da hñöni.
18Nuhar ꞌbeṯꞌo nkohi nꞌehe, hinge nda tsa̱ ndameꞌ̱sa ár tsꞌeḏi nuꞌmu̱ hinge nda nhöꞌma

ar ji.
19Ngetho ar Moise nu mi wadi bi xipa ya jöꞌi xog̱e ya ꞌbep̱ate, bi gu̱mpa ár ji ya boi ne

ár ji ya tꞌöxi, bi thönsa ar dehe. Ne bi gu̱ ar theṉgaxiꞌyo ne ya doṉi, bi nöxa ha ya tꞌofo
mi huxa ya ꞌbep̱ate, ne bi nöxa gatho ya jöꞌi nꞌehe.

20Ne bi ꞌñenö: Gehnu̱ ar ji umba ár tsꞌeḏi ar nkohi xi ꞌbep̱ꞌahu̱ Jö gi ꞌyoṯhu̱.
21Hinge hoṉsey̱u̱, bi nöxya ji ar nijö nꞌehe, ne gatho ya ntꞌeṉi mpe̱ hár ꞌbef̱i Jö.
22 Ha ya ꞌbep̱ate, txꞌu̱tho ꞌbeḏi da japa da tꞌaxka xog̱e har ji nhöꞌmi, ne nuꞌmu̱ hinda

nhöꞌma ar ji, hiñꞌotho ár mpumbate ya tsꞌoki.
Ár ndöte ar tsi Hmu Hesukristo höka ya tsꞌoki

23Njapꞌu̱ ꞌmu̱ nuya te jawa har ximhai̱, ñheẖwi nuya te janu̱ mhetsꞌi, mi mahyoni nda
nsu̱ka ha yá ji ya meṯi. Ha nuꞌu̱ gese̱ bi ja mhetsꞌi, mahyoni manꞌar mꞌoṉ̃ho̱ di töte ár
ñho.

24Ngetho ar tsi HmuHesukristo himbi yu̱tꞌa ha nꞌar nijö xi hyoka armeximhai̱, ñheẖwi
nöꞌö majöni bi ꞌbu̱ mhetsꞌi. Geseꞌ̱ö bi yu̱tnu̱ har nijö mhetsꞌi nda poḵagihu̱ hár nthandi
Jö.

25 Ne hinge xa ku̱tꞌa ngu nu maꞌra ya döngamöjö, taṯꞌa jey̱e̱ mi ku̱tꞌa har xeṉi Xa Ar
Nsunda nda mox̱a ar ji hingo már meṯise.̱

26Nuꞌmu̱ di njapꞌu̱, hangu ya mpengi xi dumhö nuꞌmu̱ ga pehu̱ hár ndu̱itho ar ximhai̱.
Ne ha ya ngöxapayu̱, bi ñꞌudi bi unse̱ ár te nꞌagitho, ne hinda mengi da ꞌyoṯꞌa manꞌagi,
ne njapꞌu̱ bi hñöka ar tsꞌoki.

27Ne ngu xi thuꞌspabi ya jöꞌi, hoṉse̱ nꞌagi da duyu̱, ne da thöꞌspa majöni,
28 njapꞌu̱ ar tsi Hmu Hesukristo nꞌehe, nꞌagitho bi unga ár te, ne njapꞌu̱ bi hñöꞌspa yá

tsꞌoki nzey̱e.̱ Nema da ñꞌudi ár yoꞌgi manꞌagi, da poẖo̱ gatho nuꞌu̱ ndoꞌ̱mi, hinte di benga
ar tsꞌoki.

10
1 Nuya ꞌbep̱ate bi tꞌunga mahamꞌu̱, hoṉse̱ ngu ár xudi nuya döta ñho ma nda tꞌaju̱

mꞌef̱a, hinge mi gehyu̱. Nuya mꞌoṉ̃ho̱ taṯꞌa jey̱e̱ mi oṯꞌa nuꞌu̱ mi e nda hyonga Jö, hinto bi
tsa̱ bi hyokwa ár mꞌu̱i.

2Ngetho nuꞌmu̱ xi hñökwahmö yá tsꞌokiyu̱, hinte di tsaꞌ̱u̱ ha yá mu̱i, ne xi hyeẖmö da
ꞌyoṯꞌa nuya mꞌoṉ̃hoy̱u̱.

3Ha nuya mꞌoṉ̃hoy̱u̱, hoṉse̱ mi japi da benga yá tsꞌoki taṯꞌa jey̱e.̱
4Ngetho nuyá ji ya boi ne yá ji ya tꞌöxi hingi tsa̱ da hñöka ya tsꞌoki.

5 Jange nu mi yu̱tꞌa har ximhai̱ ar tsi Hmu Hesukristo, bi ꞌñenö:

Ya mꞌoṉ̃ho̱ ne ya ñhötꞌi hinga ne,
ha ga ꞌrakawa nꞌar ndoꞌyo har ximhai̱.
6Nuya mꞌoṉ̃ho̱ tsꞌötꞌi ne nuya ñhötꞌi thöñꞌaꞌi gi pungya tsꞌoki, hinga numañho.
7 Jange da enga:
Ma Jöꞌi, di ꞌbu̱kwa xta e ga oṯꞌa nöꞌö gi nege,
ngu xi ntꞌotꞌa ha ya tꞌofo habu̱ noṉgagi.

8 Ngu enga mꞌeṯꞌo: Ya mꞌoṉ̃ho̱ ne ya ñhötꞌi tꞌaꞌi gi pungya tsꞌoki, hinga ne, ne hinga
numañho. (Gathoyu̱ ꞌboṯsꞌe ngu mönga ha ya ꞌbep̱ate.)

9Mꞌef̱a bi ꞌñenö: Ma Jöꞌi, di ꞌbu̱kwa xta e ga oṯꞌa nöꞌö gi nege. Njapꞌu̱ bi ꞌñenö, bi göxa
nöꞌö mꞌeṯꞌo, ne bi thuxa manꞌa ꞌraꞌyo.

10Xi tꞌaxkagihu̱, ngetho ar tsi HmuHesukristo bi ꞌyoṯa Jö, bi unga ár te ngunꞌarmꞌoṉ̃ho̱
nꞌagitho, ne hinda ma da tho ár tsꞌeḏi.

11 Ha nuya möjö hyaxꞌmu̱ pep̱a Jö, ne unga getꞌö ar mꞌoṉ̃ho̱ hiñhamꞌu̱ da hñöka ya
tsꞌoki.

12Ha nunar tsi Hmu Hesukristo, mi wadi bi unga nꞌadar mꞌoṉ̃ho̱ bi gutꞌwa yá tsꞌoki ya
meximhai̱, bi hñuxa hár ñꞌei̱ Jö.

13 Bi ndu̱ nuya paꞌu̱ di njawa, hoṉse̱ toꞌ̱mi da tsꞌimpa gatho yá ñꞌu̱ni da tsꞌem̱ꞌa ha yá
wa.

14Ngetho nuna nꞌadar mꞌoṉ̃hoṉu̱, bi umba nꞌar hoga te hinda thege nuꞌu̱ xi tꞌaxkꞌö.
15Ár Hñö Jö mahyeg̱i dam̱ajöni núꞌmu̱ bi ꞌñenga mꞌeṯꞌo:

16Nu xta tho nuya payu̱, gehnu̱ ar nkohi ma ga nkoꞌbe, enga ar tsi Hmu:
Ma ga kötꞌwa ma ꞌbep̱ate ha yá mu̱i,
ne ga otꞌwa ha yá mfeni.

17Ne bi ꞌñenga mꞌef̱a:
Hiñhamꞌu̱ ma ga benga yá tsꞌoki, ne ga puhni ma ya meꞌ̱sku.

18Nu habu̱ xi mpumbabiyu̱, hiñꞌotho maꞌra ya mꞌoṉ̃ho̱ da dukwa yá tsꞌoki.
Ma ga umba ma mu̱ihu̱ ga hoñhu̱ Jö

19 Jange tsi kuhu̱, di peꞌ̱su̱pya ar seḵi ga ku̱thu̱ har xeṉi Xa Ar Nsunda, gehnu̱ bi gutꞌa
núꞌmu̱ mi nöꞌma ár ji ar tsi Hmu Hesukristo.

20 Ga nehu̱ ar ꞌraꞌyo ꞌñu tsixju̱ har te, bi xogagihu̱ madeda ar döta xu̱ni dutu bi xoki,
gehnu̱ ár ndoꞌyo.

21Ne di ꞌñehu̱ hár nijö Jö nꞌar döta döngamöjö xa peꞌ̱sa ár nsu.
22 Ma ga kwathu̱ habu̱ ꞌbu̱ Jö, hinte di tsu̱ka ma mfenihu̱, ne di tse̱ ma jamfihu̱.

Ngetho xi nxu̱gagihu̱ ma mu̱ihu̱ xi thögagihu̱ ya tsꞌomfeni, ne xi nsu̱ga ma ndoꞌyohu̱
har tꞌaxdehe.

23Hinge te gatho ga benthu̱. Ma ga umbamamu̱ihu̱ ga ñꞌuhu̱ nunar ndoꞌ̱minu̱ di peꞌ̱su̱,
ngetho nu togo bi ñötkagihu̱ hingi kate.

24Ne nꞌa ngu nꞌa ga beñhu̱ ma ñꞌohu̱, ga nkahu̱ ga peꞌ̱su̱ ar mhöte, ne ga peẖu̱ ya hoga
ꞌbef̱i.

25Yoma ga heẖu̱ ga kwathu̱ ha ya mhuntsꞌi ngu xi nzönga ꞌra. Nöꞌö ga oṯhu̱, ga humfu̱
ár mu̱i nꞌa ngu nꞌa ma kuhu̱, ngetho di pöhu̱ ꞌbap̱ꞌu̱tho ar pa da penga ma tsi Hmuhu̱
Hesukristo.

Nuꞌu̱ xa nese̱ da ntsꞌoki
26 Ngetho nuꞌu̱ xi bö nöꞌö majöni, ne di nese̱ da ꞌyoṯꞌa ya tsꞌoki, hinda ma da tꞌoṯꞌa

manꞌar mꞌoṉ̃ho̱ da thökwa yá tsꞌokiyu̱.
27Hoṉse̱ toꞌ̱ma nunar pa xa ñꞌu̱tho da thöꞌspamajöni, ne ar tsibi nthu̱ni da dutꞌa gatho

nuꞌu̱ hingi ne da ꞌyoṯa Jö.
28Nuꞌu̱ togo tsꞌokwa yá ꞌbep̱ate ar Moise, nuꞌmu̱ yoho wa hñu ya jöꞌi da dam̱ajöni hö

bi ꞌyoṯꞌe, hinda kꞌontꞌi da tho.
29 Tengu ár dötahmö ar mfei̱ gi beñhu̱ toꞌ̱ma nöꞌö togo hinda numansubi ár Tꞌu̱ Jö, ne

da ꞌñenö, hingi ho ár ji nuna bi japabi bi tꞌaxki, ne da ntox̱kwi ár Hñö Jö xi nhwëgagihu̱.

30Di pöhu̱ togo bi ꞌñenö: Go di koꞌspaga yá ñöni, go ga umga yá njutꞌi, enga njapꞌu̱ ar

tsi Hmu. Ne manꞌagi enö: Ar tsi Dada ma da hñöꞌspa majöni yá bötsi.
31Ñꞌu̱tho da zo nꞌa ha yá ꞌye̱ Jö togo te.
32 Beñhu̱ nuya pa xi thogi, núꞌmu̱ ja ngi jwahu̱ bi ꞌraꞌahu̱ ár hyatsꞌi ar tsi Hmu, xa ga

tseṯa ri mu̱ihu̱ ga thohu̱ ya thogi.
33Mödi ngi thohu̱ ya thogi ne ya ntꞌu̱tsa, ga tseṯhu̱ ya jöꞌi mi theñꞌahu̱, ne njapꞌu̱ ga

thohwihu̱ mahyeg̱i nuꞌu̱ maꞌra mi tho ya thogi nꞌehe.
34Ngetho ga hwëju̱ nuꞌu̱ mi ku̱ har faḏi. Ha nuya ri ñhohu̱ bi thömpꞌahu̱, ga njohya ga

tseṯhu̱, gi toꞌ̱mhu̱ gi hñöñhu̱ ya ñho xa nzaṯho ne hinda thege, bi top̱ꞌahu̱nu̱ mhetsꞌi.
35 Jange yo ma gi hyeẖu̱ gi ndöꞌmhu̱, ngetho bi top̱ꞌahu̱ nꞌar döta nthöhö.
36 Ngetho mahyoni gi tseṯhu̱ ya thogi, ne xki jwahu̱ gi ꞌyoṯhu̱ nöꞌö ne Jö, gi hñöñhu̱

nöꞌö xi ñötꞌahu̱.
37 Enga har Tꞌofo:

Ga toꞌ̱mhu̱ da tho manꞌa tsi tu̱i,
ne ngutꞌa ma da zo̱ nöꞌö da ehe.
38Ha nöꞌö togo ꞌbu̱ xiñho ha ma nthandi, ma da mꞌu̱i di ñꞌemu̱igi,
ha nuꞌmu̱ da mengi, hinga numañho.

39Mödi nuju̱ hinga gekagihu̱ nuꞌu̱ di penju̱ gamꞌeẖu̱. Nuju̱ di peꞌ̱su̱ ar ñꞌemu̱i, ne hinda
mꞌe̱ ma pahu̱.

11
Ar ñꞌemu̱i

1 Ar ñꞌemu̱i gehnu̱ ga pöhu̱ xiñho ma ga höñhu̱ nöꞌö di toꞌ̱mhu̱, ne di ñꞌemu̱ihu̱ ga
höñhu̱ nöꞌö hindi handathohu̱.

2Nunar ñꞌemu̱inu̱ bi max̱a ma palehu̱ mi ꞌbu̱ mamꞌeṯꞌo nda numañho Jö.
3 Nunar ñꞌemu̱inu̱ fax̱kagihu̱ ga pöhu̱ hoṉse̱ bi mönga Jö, ne bi ho xog̱e nöꞌö di

hanthu̱pya. Gathonu̱ ba e habu̱ himi nhekitho ꞌmu̱.
4Nunar ñꞌemu̱inu̱ bi max̱a ar Abel bi unga nꞌar mꞌoṉ̃ho̱ mi töpa ár ñho nöꞌö bi unga ár

jödö Kain. Jange Jö bi dam̱ajöni mar hogajöꞌi, ngetho bi hñömba ár mꞌoṉ̃ho.̱ Ne mi tho
ya pa, mödi xi du, nhom̱batho ár ñꞌemu̱i.

5 Nunar ñꞌemu̱inu̱ bi max̱a ar Enok bi tsꞌitsꞌi hinge nda nu ar ndöte. Ne himbi thini,
ngetho bi zixa Jö. Númꞌu̱ hinxki tsꞌixtho, Jö bi damajöni mi numañho.

6Hanuꞌu̱ hinte peꞌ̱sa ar ñꞌemu̱i, Jö hingi tsa̱ da numañho, ngethonöꞌö togone da hyoni,
mꞌeṯꞌo mahyoni da ñꞌemu̱i di ꞌbu̱i, ne go ma da umba ár nthöhö togo honi.

7Nunar ñꞌemu̱inu̱ bi max̱a ar Noe bi hyoka ar motsa habu̱ bi kꞌontꞌö ne gatho yá mëni,
núꞌmu̱mi xipa Jö nöꞌöma nda thogi, mödi himi handatho. Nunar jamfinu̱ bi japi bi nheki
yá tsꞌoki ya meximhai̱, ha nöꞌö bi tꞌembabi mi ꞌbu̱i xiñho hár nthandi Jö.

8Nunar ñꞌemu̱inu̱ bi max̱a ar Abra nu mi tsꞌohni, ba poṉga hár hnini ndi ma ha nꞌar
hai̱ nda tꞌumbabi. Bi ꞌyoṯa Jö mödi himi pödi habu̱ ndi ma.

9 Ar ñꞌemu̱i bi maṯsꞌi bi mꞌu̱ ngu nꞌar nzoẖo̱ har hai̱ xki ñhötꞌwabi, nuyu̱ ma yá hai̱
maꞌra. Mi ꞌbu̱ta ha ya ngudutu. Bi njapꞌu̱ ar Isa ne ar Hakob, nuꞌu̱ togo bi hñönga ar
ñhötꞌi nꞌehe.

10Ngetho mi toꞌ̱ma ar hnini xi tꞌei xiñho, gese̱ Jö togo xi beni hanja da thoki.
11Nunar ñꞌemu̱inu̱ bi max̱a ar Sara togo himi tsa̱ nda ñꞌoṉte. Bi hñönga ar tsꞌeḏi nda

ndaṯhi, ne bi mꞌu̱ ár bötsi, mödi xki tho ya jey̱e̱ ñꞌoṉte nꞌar ꞌbeẖñö. Ha bi ñꞌemu̱i mi tsa̱
nda ꞌyoṯꞌa togo bi ñötꞌwabi.

12 Bi njapꞌu̱ nꞌehe ar Abra. Poṉtho xki du, bi meꞌ̱sa ngu ár nzey̱e̱ ya tso̱ nuyá ꞌbeṯo bi
dini, ne ngu ar ꞌbomu ja har ñönthe hingi tsa̱ da ꞌbede.

13 Bi du mi ñꞌemu̱i gathoꞌu̱, mödi himbi hñönga ar ñhötꞌi. Bi hyantꞌu̱ yapꞌu̱tho ne mi
ñꞌemu̱i, mi zeṉgwatho ne mi dam̱ajöniꞌu̱ ma ya nzoẖo̱ ne thota nuwa har ximhai̱.

14Ngetho nuꞌu̱ mönga njapꞌu̱, nheki xiñho honga nꞌar hai̱ habu̱ da mꞌu̱i.
15Nuꞌmu̱ di bemhö nda penga habu̱ ba poṉ̃ꞌu̱, mi tsa̱ nda mengi.



AR EBREO 11:16 319 AR EBREO 11:40

16 Ha nuyu̱ mi hoñꞌu̱ manꞌa, mi töte ár nsu bi ꞌbu̱ mhetsꞌi. Jange Jö hingi ntsa̱ da
ꞌñembabi ár Dadaꞌu̱, ne xpa hokwa nꞌar hnininu̱.

17Nunar ñꞌemu̱inu̱ bi max̱a ar Abra núꞌmu̱ mi tsaṯa Jö. Dama bi netho bi daṯwa ar Isa
nöꞌö nꞌase̱ ár tꞌu̱ mi ñꞌehe, mödi xki hñönga ya ñhötꞌi,

18nu xki wadi xki tꞌembabi: Nuya ri ꞌbeṯo xta ñötꞌaꞌi, ma da boṉga ha yá bötsi ar Isa.
19Mi ñꞌemu̱i peꞌ̱sa ar tsꞌeḏi Jö da gu̱xa nuꞌu̱ xi du, ngetho poṉtho bi du ne bi mengi bi

nte manꞌagi, ne bi mengi bi zitsꞌi.
20Nunar ñꞌemu̱inu̱ bi max̱a ar Isa bi xipa ar Hakob ne ar Esau nöꞌö ma nda hwëkwa Jö

mꞌef̱a.
21 Nunar ñꞌemu̱inu̱ bi max̱a ar Hakob núꞌmu̱ mi daṯꞌi nda du, bi xipa nöꞌö ma nda

hwëkwa Jö yá bötsi ar Huse, ne bi ndönga Jö mi njwaxa hár ndoẖo.̱
22 Nunar ñꞌemu̱inu̱ bi max̱a ar Huse núꞌmu̱ mi ꞌbap̱ꞌu̱tho ár ndöte, bi ꞌñenö ma nda

boṉga Ehipto nuya me Israel, ne bi ꞌbep̱abiꞌu̱ nda gu̱kwa yá ndoꞌyo.
23Nunar ñꞌemu̱inu̱ bi max̱a yá dada arMoise, bi ꞌñö hñu nzönö, ngetho bi hyantꞌu̱ mar

nzaṯho bötsi, ne himbi zuꞌu̱ nöꞌö xki mönga ar ndö.
24Nunar ñꞌemu̱inu̱ bi max̱a ar Moise núꞌmu̱ mi ndöta, himbi ne bi tꞌembabi már tꞌu̱ ár

tꞌinxu ar ndö me Ehipto.
25 Bi hwahna nda mfei̱ mahyeg̱iwi ár hnini Jö, himbi ne bi njohya ꞌra ya tsi pa ha yá

ñho ar tsꞌoki.
26 Bi hyandi ngu nꞌar döta mꞌeṯsꞌi yá ntꞌu̱tsa ar tsi Hmu Hesukristo, ne himbi nepa yá

mꞌetsꞌi ya me Ehipto, ngetho xki hñuxa ár da̱ har nthöhö unga Jö.
27Ar ñꞌemu̱i bi maṯsꞌi ba tsopꞌu̱ Ehipto, himbi zupa ár kwe̱ ar ndö, ngetho bi zeṯwa ár

jamfi Jö togo hingi nheki.
28 Bi maṯsꞌi nꞌehe nda du̱ꞌma ar baxjwa ne ar nhöxa ji núꞌmu̱ nda thohnu̱ togo mi ho

ya ꞌbeṯꞌo bötsi, hinte nda japabiꞌu̱.
29Ar ñꞌemu̱i bimaṯsꞌi bi thotꞌu̱ har Theṉga Ñhoṉthe ngu ar ꞌyoñhai̱, ha nuyame Ehipto

bi tsaṯi nda thoꞌu̱ nꞌehe, ne bi jötꞌu̱ xog̱e.
30Ar ñꞌemu̱i bi mfax̱te bi yoṯꞌa ya jödo mi kotꞌa ar hnini Heriko, nu mi wadi bi nthetꞌa

yoto mpa.
31Nunar ñꞌemu̱inu̱ bi max̱a nunar tsꞌoꞌbeẖñö már thuhu ar Rahab. Himbi duwi gatho

nu maꞌra ya meꞌ̱sku, ngetho bi umba nꞌar hoga tsay̱a̱ nuꞌu̱ togo bi ma ba thexa ar hai̱ xki
ñhötꞌi.

32Temamanꞌa ga xiꞌahu̱. Ngetho hinda zu̱kagi ga petꞌahu̱ gatho tema bi tho ar Gedeon,
ar Barak, ar Sanson, ar Hefte, ar Dabi, njapꞌu̱ ar Samuel ne maꞌra yá mꞌeẖni Jö.

33Nunar ñꞌemu̱i bi maṯsꞌi bi dö maꞌra ya ndö, bi ꞌyoṯꞌa ar hoga tsꞌu̱tꞌwi, bi zu̱ ya ñhötꞌi,
ne bi gotꞌwa yá ne ya ꞌmuhu.

34Bi maṯsꞌi bi kꞌontꞌa ha ya tsibi xa mi fagi, ne ha ya ndoj̱wai. Bi tꞌumba ar tsꞌeḏi ha yá
ngwentꞌi ne ha ya tuhni, ne bi japi nda ꞌbe̱ ar ꞌñu yá ndogu maꞌra ya hai̱.

35 ꞌRa ya ꞌbeẖñö bi mengi bi hyanda yámëni xki mengi xki nte manꞌagi. Maꞌra bi ñheg̱i
bi mfei̱, himbi ne togo nda ñöni, ne nda mengi nda nte ha nꞌar mꞌu̱i töte ár nsu.

36Maꞌra bi tho ya ntꞌu̱tsa ne ya mfei̱. Hinge hoṉseꞌ̱ö, bi nthötꞌa ya boj̱ö ne bi jotꞌa ha
ya faḏi.

37 Bi tsꞌoxa ya nkꞌahni, bi nju̱ ya ntheg̱i bi theka made, bi tsꞌaṯi. Maꞌra bi tho
ndoj̱waitho, himi ñꞌotho habu̱ nda mꞌu̱i, hagatho mi ꞌyotho, hoṉse̱ mi hempa yá ximhni
ya deṯi, ya tꞌöxi, xa mi hyoya, xa mi tho ya dumu̱i, mi tho ya mfei̱.

38Ar ximhai̱ hinge ndi ꞌñepabi nda mꞌu̱kwa. Mi ꞌyoꞌu̱ ha ya otꞌahai̱, ha ya tꞌoẖo,̱ ha ya
ñeke ne ya oki ja ha ya maꞌye.

39Mödi bi numañho Jö yá jamfi, himbi hyantꞌu̱ nda tho gatho nöꞌö xki ñhötꞌwabi.
40 Ngetho Jö xki ꞌyeg̱agihu̱ maꞌra ya döta njöpi, ne nuꞌu̱ mahyeg̱i nguju̱ nda hñönga

nunar ñhonu̱, ne hinge nda hñönseꞌ̱u̱ ya njöpi.

12

Hinga höju̱ ma da̱hu̱ xta huxu̱ har tsi Hmu Hesukristo
1Ngetho xa xi gokathogihu̱ ra nzey̱e̱ togo xi dam̱ajöni mi peꞌ̱sa ar ñꞌemu̱i, ma ga heẖu̱

ꞌmu̱ gathoma ꞌbeṉihu̱, ne ya tsꞌoki hingi heg̱agihu̱ ga ꞌyohu̱. Ne ga nixtꞌihu̱ hinga tsay̱aẖu̱
ga tsoṉ̃hu̱ ár ñöni nunar ꞌñu di teṉ̃hu̱.

2Hinga höju̱ ma daẖu̱ xta huxu̱ ar tsi Hmu Hesukristo, togo bi du̱ꞌmi ne bi jwatka ma
jamfihu̱. Himbi jamasu hangu ma nda tho ya ntꞌu̱tsa, mi handar johya ma nda ꞌñepa
mꞌef̱a, bi netho nda tsꞌu̱ta har pontꞌi, ne bi hñúxa hár ñꞌei̱ ár thuxandö Jö.

3 Beñhu̱ nöꞌö togo bi meꞌ̱spa ar tseṯi ya tsꞌokte xa mi u̱tsa, ne njapꞌu̱ hinda wentꞌahu̱
hingi ne gi pef̱u̱.

4Nuꞌahu̱ hinxi zoṯa ar pa gi uñhu̱ ri tehu̱ gi ntsaw̱ihu̱ ar tsꞌoki.
5Hage xka pumhnihu̱ yamhö bi hñupꞌa rimu̱ihu̱ ngu yá bötsiꞌihu̱ Jö, bi tꞌeñꞌahu̱ njawa:

Ma tsi bötsiꞌihu̱, yo gi tsamfu̱ ár nju̱tgu ꞌraꞌahu̱ ar tsi Hmu,
ne yo gi wenthu̱ nuꞌmu̱ tsu̱ꞌahu̱ꞌö.
6Ngetho ar tsi Hmu umba ár mfu̱ki nuꞌu̱ togo mödi,
ne umba ár mfei̱ gatho nuꞌu̱ embabi yá bötsi.

7 Tseṯhu̱ ar mfu̱ki ꞌraꞌahu̱ Jö, ngetho hantꞌahu̱ ngu yá bötsi. Hinjoꞌo nꞌar bötsi togo ár
dada hingi umba ár mfu̱ki.

8Ha nuꞌmu̱ hingi ꞌraꞌahu̱ ar mfu̱ki ngu numaꞌra, hingyá bötsiꞌihu̱ ꞌmu̱, go yá hoṯꞌu̱ꞌihu̱.
9Nupya ma ga beñhu̱ xta ꞌñehu̱wa ma dadahu̱ har ximhai̱, mi feḇgagihu̱ ne ndi möhu̱.

Yoꞌö hinga oṯhu̱ ár Dada ma hñöhu̱, ne ga peꞌ̱su̱ ar te.
10Majöni numa dadahu̱wa mi tsu̱kagihu̱ ꞌra ya tsi pa, ngu mi beñꞌu̱ mar ñho. Ha Jö

feḇgagihu̱ homga ma ñhohu̱, ne ga peꞌ̱su̱ nꞌar te xintꞌaxi nguꞌö.
11Majöni hiñꞌothonꞌarmfei̱ ga johya ga höñhu̱, gatho tsoṯkagihu̱mamu̱ihu̱. Ha nuꞌmu̱

da zo ma mfenihu̱, mꞌef̱a ga peꞌ̱su̱ nꞌar hogamu̱i, ne da tsa̱ ga oṯhu̱ nöꞌö xiñho.
Nuꞌu̱ togo hep̱ꞌu̱ ár nhwëki Jö

12 Jange ju̱xu̱ ri ꞌyeẖu̱ xi daṯho, ne nuya ri ñöhmuhu̱ xi nzatho.
13Ne hyoju̱ nꞌar ꞌñu njöntho. Njapꞌu̱ nuna ri wahu̱ xi wengi hinda kꞌoxa ar ndoꞌyo, da

mengi da zo xiñho manꞌagi.
14 Umba ri mu̱ihu̱ gi ꞌbu̱hwihu̱ nꞌar hogamꞌu̱i gatho nu maꞌra, ne gi peꞌ̱su̱ nꞌar mfeni

xintꞌaxi. Ngetho nuꞌu̱ hinte peṯsꞌi, hinda ma da hyandwa ár hmi ar tsi Hmu.
15Ntsuñhu̱, yo ma da bom̱pꞌu̱ nꞌa da hyep̱ꞌu̱ ár nhwëki Jö. Ne da mu̱di da zoṯꞌa ár mu̱i,

ne da ꞌyoṯꞌa nöꞌö hingi ho. Ne njapꞌu̱ da mu̱di da tsꞌokwa yá mfeni maꞌra.
16Yo ma da mꞌu̱pꞌu̱ nꞌa di ꞌbeṉgwi ya jöꞌi, wa hindi ne da numansu nöꞌö di ꞌñe mhetsꞌi.

Ngu ar Esau bi thoka nöꞌö mi tꞌembabi mar ꞌbeṯꞌo tꞌu̱, bi paṯi nda tꞌumba nꞌa mohi ar
ñhuni.

17Xka pöhu̱ himbi tꞌeḵwabi, mödi mꞌef̱a mi nemhö nda hñönga ar njöpi, ne himbi tsa.̱
Bi nöꞌmahmö yá gida,̱ ha himbi tꞌumbabi ar seḵi.

18Nuꞌahu̱ hinxka kwathu̱ har tꞌoẖo̱mi tsa̱ ngi thaṉ̃hu̱, ngu yame Israel bi thomamꞌeṯꞌo,
ne ngi hyanthu̱ mi pox̱a ar tsibi, xa mar mꞌex̱ui, ne mi ja ar ꞌyomndöhi.

19Hinga ꞌyoẖu̱ ár ñheti ar kꞌaxtꞌathu̱xi, ne hinga ꞌyoẖu̱ nunarmhömi nzote. Nuꞌu̱ togo
bi ꞌyoḏe bi ꞌyaḏi nda ñhe.

20 Ngetho himi tsa̱ nda zeṯa nöꞌö mi nsipabi, mi enö: Nuꞌu̱ togo nda ꞌñexa ár wa har
tꞌoẖo̱ mödi mar meṯi, nda tho nkꞌahni wa nda nsu̱ꞌsa nꞌar maza.

21Xa mar döta ár nsu mi nheki. Gese̱ ar Moise bi ꞌñenö: Xa di nhwötꞌi di ntsu.
22 Nuꞌahu̱ xka kwathu̱ har tꞌoẖo̱ ár thuhu Sion, hár hnini Jö togo te, har Herusalen

mhetsꞌi, poṉtho xka ꞌbu̱hwihu̱ nuꞌu̱ ra nzey̱e̱ ya eṉxe.̱
23 Xka kwathu̱ hár mhuntsꞌi nuꞌu̱ ya hmökabötsi xi thuꞌspa yá thuhunu̱ mhetsꞌi, ne

xka tsu̱hu̱ Jö togo oṯꞌwa ar tsꞌu̱tꞌwi gatho. Ne xka nthöskwihu̱ ya hogajöꞌi xi du xi zoṉga
xiñho hár ñöni.

24Xka kwathu̱ xka tsu̱hu̱ gese̱ ar tsi Hmu Hesukristo, togo ꞌñu ar ꞌraꞌyo nkohi. Ne ár ji
bi nöꞌmi xa döta ar ñho ñꞌudi, hingi ñheẖwi ár ji ar Abel.

25 Jamasuhu̱ yo ma gi feꞌ̱sfu̱ ár mhö togo zoju̱. Ngetho nuꞌmu̱ himbi kꞌontꞌa nuꞌu̱ bi

meꞌ̱spa ár mhö togo mi zokwa har ximhai̱, hanja ga kꞌonthu̱ nuꞌmu̱ ga feꞌ̱sfu̱ ár mhö Jö bi
e mhetsꞌi.

26Nunar mhö bi japi bi nhwötꞌa gatho nuwa har ximhai̱, nupya xi ñötkagihu̱ xi ꞌñenö:
Hoṉse̱ manꞌagi ma ga japa da nhwötꞌa hinge hoṉse̱ ar ximhai̱, xog̱e mhetsꞌi nꞌehe.

27Núꞌmu̱ enö, manꞌagi, ne da ꞌñenö ma da hwönga gatho nöꞌö tsa̱ da ꞌñöni ne xi thoki.
Hoṉse̱ da gohi nuꞌu̱ hingi tsa̱ da ꞌñöni.

28 Jange nuꞌmu̱ xta höñhu̱ nꞌar tsꞌu̱tꞌwi hingi tsa̱ da ꞌñöni, ma ga umfu̱ njamödi Jö, ne
ga pep̱abihu̱ ngu neꞌö, ga peꞌ̱sfu̱ ar ntsu ne ar ntsuni.

29Ngetho ma tsi Dadahu̱ ñheẖwi nꞌar tsibi tsötꞌa xog̱e.
13

Njanu̱ da mꞌu̱i ya gamfi
1Yo ma gi hyeẖu̱ da the ar mhöte di peꞌ̱su̱ nꞌa ngu nꞌa nuya di nkuhu̱.
2 Yo ma gi hyeẖu̱ gi umfu̱ ar tsay̱a̱ maꞌra ha ri nguhu̱. Ngetho ꞌra mödi hinxi bödi, xi

umba ar tsay̱a̱ ya eṉxe̱ ha yá ngu.
3 Beñhu̱ ya ꞌyofaḏi, hu ri mu̱ihu̱ wande gi owihu̱ mahyeg̱i har faḏi. Yo gi pumhnihu̱

nuꞌu̱ xi mfei̱, ngetho gi peꞌ̱saseẖu̱ ri ndoꞌyohu̱ nꞌehe.
4Tsuñhu̱ ar nthöti ne suhu̱ dar ntꞌaxi. Ha nuꞌu̱ ꞌbeṉgwi nuꞌu̱ hinxi nthötwi ne nuꞌu̱ ka

yá nthöti, Jö ma da hñöꞌspa majöni.
5 Nzöñhu̱ hingi hyoj̱u̱ ar bojö, ñhogamu̱ihu̱ nöꞌö gi peꞌ̱su̱. Ngetho Jö bi ꞌñenö: Hinga

heḵꞌaꞌi, hinga pumhniꞌi.
6 Jange hinga tu ma mu̱ihu̱ ga eñhu̱:

Ar tsi Hmu go fax̱kagi, hinga ntsu.
Te da jakaga ar jöꞌi.

7 Beñhu̱ ri maꞌ̱yohu̱ togo bi xiꞌahu̱ ár mhö Jö. Hyanthu̱ tengu bi njöpabi yá mꞌu̱i, ne
tem̱fu̱ yá jamfi.

8Ar tsi Hmu Hesukristo getꞌö ngu mahamꞌu̱, ar pania, ne hiñhamꞌu̱ da mponi.
9 Yo ma gi ñheẖu̱ da kaꞌahu̱ maꞌra ya ntꞌuti hingi o yá ꞌñu. Ngetho xiñho gi zeṯa ri

jamfihu̱ hár nhwëki ar tsi Hmu, hinge ha ya ñhuni. Nuyu̱ hinte bi max̱a nuꞌu̱ togo mi
japꞌu̱.

10Di peꞌ̱su̱ nꞌarmꞌox̱mꞌoṉ̃ho̱ habu̱ nuyamöjömimpe̱ hár nijö Jömi ꞌbu̱mahamꞌu̱, hingi
tsa̱ da hñöka ar mꞌoṉ̃ho̱ da zi.

11Nunar döngamöjö mi ku̱tꞌa har nijö ár ji ya meṯi nda tꞌunga ngu ar mꞌoṉ̃ho,̱ ne nda
thökwa yá tsꞌoki ya jöꞌi. Ne nuyá ndoꞌyo nuya meṯiyu̱ nda tsꞌötꞌa yapꞌu̱ habu̱ hinto mi
ꞌbu̱i.

12 Jange ar tsi Hmu Hesukristo nꞌehe, bi tho nthi har hnini, ne njapꞌu̱ nunár jise̱ bi
nöꞌmi, da hñökwa yá tsꞌoki ya jöꞌi.

13Ma ga poṉ̃hu̱ ꞌmu̱ ga thöhu̱ nthi, ne ga eṉthu̱ma tehu̱ ga thohu̱ nuya u̱gi ngu bi thoꞌö
nꞌehe.

14Ngetho hindi peꞌ̱su̱wa nꞌar hnini hiñhamꞌu̱ da götsꞌi. Di hoñhu̱ nöꞌö manꞌa xi ꞌñepꞌu̱.
15Nuꞌmú̱, ma ga tutwabihu̱ Jö nꞌar thuhu ngu nꞌar mꞌoṉ̃ho,̱ ngetho di ꞌbu̱hwihu̱ ar tsi

Hmu Hesukristo. Ma ga eñhu̱ nunar mꞌoṉ̃hoṉu̱, poṉga ha ma nehu̱ matꞌwa ár thuhu Jö.
16 Ne ga oṯhu̱ xiñho hinga pumhnihu̱ ga mfax̱u̱ nꞌa ngu nꞌa, ngetho nuya mꞌoṉ̃hoy̱u̱

numañho Jö.
17 ꞌYoṯhu̱ ri maꞌ̱yohu̱, yo ma gi thöthu̱ nöꞌö xiꞌahu̱. Ngetho nuꞌu̱ hingi tsay̱a̱ suꞌahu̱,

pödi ma da thöꞌspa majöni. Jahu̱pꞌu̱ ne da njohya da ꞌyoṯꞌe, hinge di tu yá mu̱i, ngetho
nunu̱ hinte fax̱ꞌahu̱.

18 ꞌYaf̱u̱ Jö da max̱kagihe. Di beñhe hinte tsu̱kagihe ma mfenihe, ngetho di nehe ga
oṯhe xiñho gatho.

19Hoṉse̱ mꞌeṯꞌo di xiꞌahu̱ gi ꞌyaf̱u̱ ngutꞌa da tsa̱ ga mapꞌu̱ manꞌagi.
Ntꞌëdi ya ku ne mhatꞌwa Jö

20 Jö unga ar hogamꞌu̱i, ne bi japi bi mengi bi nte ar tsi Hmu Hesukristo manꞌagi, nuna

ar hoga Maꞌ̱yo bi nöꞌma ár ji bi du̱ꞌma nꞌar ꞌraꞌyo nkohi hiñhamꞌu̱ da götsꞌi.
21 Gese̱ Jö da max̱ꞌahu̱ gi ꞌyoṯhu̱ ya hoga ꞌbef̱i ngu neꞌö, ne da mpe̱ ha ri mu̱ihu̱ da tsa̱

gi ꞌyoṯhu̱ nöꞌö numañho. Da njapꞌu̱ ngetho tsixꞌahu̱ ar tsi Hmu Hesukristo, togo di ꞌñepi
da tꞌumba ar nsunda hiñhamꞌu̱ da götsꞌi. Dá njapꞌu̱.

22 Di aꞌ̱ahu̱ tsi kuhu̱, gi hñöñhu̱ nunar mhönu̱ hupꞌa ri mu̱ihu̱, nuna nꞌa tsi tu̱i xta
otꞌahu̱.

23 Pöhu̱, xi nthe̱ ma tsi kuhu̱ Timoteo. Nuꞌmu̱ ngutꞌa da thokwa, ga meꞌ̱be ma ga
kꞌösꞌahe.

24 Zeṉgwagihu̱ gatho ri maꞌ̱yohu̱ ne gatho ya ku. Peṉ̃ꞌahu̱ nzeṉgwa nuya ku me Italia.
25Dá hyexꞌathoꞌihu̱ ár nhwëki Jö. Dá njapꞌu̱.

AR SANTIAGOAr heꞌ̱mi bi ꞌyotꞌa ar Santiago
Ar nzeṉgwa

1Dar Santiago, ár ꞌbeg̱ogi Jö ne ar tsi Hmu Hesukristo, di zeṉgwaꞌihu̱ gatho nuꞌahu̱ yá
ꞌbeṯoꞌihu̱ nuꞌu̱ ꞌreṯꞌamayoho yá tꞌu̱ ar Israel ha gatho ya hai̱ xka mfonthu̱.

Ar hoga mfödi unga Jö
2Ma tsi kuhu̱, njohyahu̱ núꞌmu̱ gi thohu̱ tsaṉtꞌö ya thogi.
3Gi pöhu̱ nuꞌmu̱ ntsꞌaṯꞌahu̱ ri ñꞌemu̱ihu̱, ma da hñuxa ri tsꞌeṯihu̱.
4Umba ri mu̱ihu̱ da nheki ri tsꞌeṯihu̱ ha nöꞌö gi peẖu̱, ne gi ñöxu̱ xiñho, hinte gi kꞌathu̱.
5Nuꞌmu̱ nꞌaꞌahu̱ gi kꞌathu̱ ar mfödi, ꞌyaf̱u̱ Jö ne da ꞌraꞌahu̱, ngetho nöꞌö xa unga nzey̱e̱

ne hingi ñösꞌahu̱.
6Ñꞌemu̱ihu̱ gi ꞌyaf̱u̱, hingi yomihu̱. Ngetho nöꞌö togo yomi, ñheẖwi nuyá mpu̱ntsꞌi ar

döñhoṉthe xa tuxta ar ndöhi, mawa di manu̱.
7Nuꞌu̱ togo njapꞌu̱, yo di benga ja tema da umba ar tsi Hmu.
8Nöꞌö togo yótꞌa ár mfeni, hingi ꞌyo nꞌadar ꞌñu.
9Nunar tsi ku hyoya, dá njohya xi numansu Jö.
10Ha nöꞌö togo peꞌ̱sa yá mꞌeṯsꞌi, dá njohya xi hyom̱a hai̱ Jö, ngetho nöꞌö ngu ár ndoṉi

nꞌar doṉi, ma da thotho.
11Ngetho nu xta box̱a ar hyadi ne da patꞌi, ar doṉi da ꞌyotꞌi, da da̱ ár ndoṉi ne da mꞌeṯa

ár nzaṯho. Njapꞌu̱tho nöꞌö togo the̱ ya ñho, da mꞌeṯa madeda yá mꞌeṯsꞌi.
Ga tseṯhu̱ ya tsꞌa̱ti

12 Nzaṯho nunar ñꞌoẖo̱ da tho xiñho núꞌmu̱ tsꞌaṯi. Ngetho nu xta tho nunar tsꞌaṯinu̱,
ma da hñönga ar te ngu ar nthöhö xi ñötꞌwa Jö gatho nuꞌu̱ togo mödi.

13Nuꞌmu̱ nꞌa tsꞌaṯi da ꞌyoṯꞌa nöꞌö hingi ho, yo ma da ꞌñenö go tsaṯa Jö, ngetho Jö hingi
tsa̱ da tsꞌaṯi da ꞌyoṯꞌa nöꞌö hingi ho, ne hinto tsaṯꞌö.

14Nꞌa ngu nꞌa tsꞌaṯi núꞌmu̱ hár mfenise̱ tsitsꞌi da ꞌyoṯꞌa nöꞌö ne ár ndoꞌyo.
15 Nunar mfeninu̱, ngu nꞌar ꞌbeẖñö ñꞌu̱, da ꞌrogi ar tsꞌoki, ne xta ꞌyoṯꞌe, da ꞌyoṉga ar

ndöte.
16Ma tsi hmöka kuhu̱, yo gi ꞌbeẖu̱ ar ꞌñu.
17 Gatho ya hogantꞌuni xa xiñho, bi e mhetsꞌi, bi peẖna ar Dada togo ár meṯi ar ñotꞌi.

Nöꞌö hingi mponi, ne hingi paṯa ár mfeni, ngu mponga ar xudi.
18Go bi neꞌö bi jaju̱ da ntehu̱ manꞌagi har mhö majöni da ox̱u̱, ne da nugagihu̱ ngu ar

ꞌbeṯꞌo sofo ma da nju̱xa mꞌef̱a.
Nuꞌu̱ togo o̱tꞌa ngu mönga ar hoga mhö

19 Jange tsi kuhu̱, xoju̱ xiñho ri guhu̱ gi ꞌyoẖu̱, hinge dama gi thöhu̱, ne hingi mbo̱ ri
kweẖu̱ ngutꞌa.

20Ngetho nöꞌö togo mbo̱ ár kwe,̱ hingi pe̱ nöꞌö ne Jö da mef̱i.
21 Jange hyeẖu̱pꞌu̱ gatho nöꞌö hingi ho ne gatho nuya tsꞌomfeni. Peꞌ̱su̱ nꞌar hogamu̱i gi

hñöñhu̱ ar hoga mhö xi tꞌutꞌahu̱. Nunar mhönu̱ tsa̱ da poꞌ̱ahu̱.
22Ne gi ꞌyoṯhu̱ nöꞌö mönga ar hoga mhö, hinge hoṉse̱ gi ꞌyox̱thu̱. Nuꞌmu̱ hingi ꞌyoṯhu̱,

gi ntsꞌokseẖu̱.
23Ngetho nuꞌmu̱ nꞌa da ꞌyox̱a ar mhö, ne hinda ꞌyoꞌ̱te, ñheẖwi nꞌa handase̱ ár hmi har

ñhe.
24Nöꞌö xi wadi xi hyanda ár hmi ne bi ma, mꞌef̱a bi pumhni tengu ár hmi.
25Ha nöꞌö togo huxa ár da̱ har ꞌbep̱ate xi hoga ma mu̱ihu̱, hingar döni, umba ár mu̱i

teṉi da ꞌyoṯꞌa nöꞌö mö, ne njapꞌu̱ nzaṯho gatho nöꞌö oṯꞌe.
26Nuꞌmu̱ nꞌa enö xa honga Jö, ne hingi tsa̱ da gotꞌa ár ne, ntsꞌokse,̱ ne gatho nór ꞌbef̱i

honga Jö, hinter mꞌep̱ꞌu̱ꞌö.

27Nunar thongajö xintꞌaxi ne hinte peꞌ̱sa ya jax̱tꞌi hár nthandi Jö ar Dada, gehnu̱ ma
ga xiꞌahu̱: Tsoṉ̃hu̱ ya tsi hyoyabötsi ne ya ꞌranxu tho ar kꞌatꞌi, ne gi ntsuñhu̱ hinda jax̱tꞌa
ri mꞌu̱ihu̱ gi mew̱ihu̱ ar ximhai̱.

2
Hingi hwanthu̱ ꞌra

1 Ma tsi kuhu̱, dá nheki nuna ri ñꞌemu̱ihu̱ gi peꞌ̱sfu̱ ma tsi Hmuhu̱ Hesukristo, yo gi
hwanthu̱ togo gi zohu̱.

2Ngetho nuꞌmu̱ ha ri mhuntsꞌihu̱ da zoṉga nꞌar ku di hö ya kꞌaxtꞌamfoꞌye̱ ne ya hoga
he, ꞌmef̱a da zoṉga manꞌar tsi hyoya ku di he ꞌra ya tsi nju̱mfo,

3 ne gi numañhohu̱ nuna hö ar nzaṯho he, ne gi ꞌñembabihu̱: Hñuxnu̱ ha ya hoga
nthutsꞌi. Ha gi ꞌñembabihu̱ nunar tsi hyoya: ꞌBap̱ꞌu̱tho. Nuꞌmu̱ gi ne gi hñudi, hñupꞌu̱
har hai̱.

4Hage hingi hwanthu̱ njapꞌu̱ ya ku ꞌmu̱, ne gi teṉ̃hu̱ ya mfeni hingi ho.
5Ma tsi hmöka kuhu̱, di ne gi ꞌyox̱u̱ nöꞌö ma ga xiꞌahu̱: Hage hinxi hwahna Jö nuya

hyoya jawa har ximhai̱ da meꞌ̱sa nzey̱e̱ ar jamfi, ne da yu̱tꞌa hár tsꞌu̱tꞌwi xi ñötꞌwabi nuꞌu̱
togo mödi.

6 Ha nuꞌahu̱ xka hyomfu̱ ar hñö nöꞌö ar tsi hyoya. Hage hingo nuꞌu̱ peꞌ̱sa yá mꞌeṯsꞌi
togo jaꞌahu̱ gi thohu̱ ar tsꞌomꞌu̱i, ne gehyu̱ togo tsixꞌahu̱ ma da ꞌbap̱ꞌahu̱ ha ya tsꞌu̱tꞌwi.

7Ha hinga gehyu̱ togo tsamba ar hoga thuhu bi mhatꞌahu̱ nꞌehe.
8Nuꞌmu̱ xa majöni gi oṯhu̱ ngu enga ar ꞌbep̱ate xa döta ár nsu, gi teṉ̃hu̱ ꞌmu̱ ngu enga

hár Tꞌofo Jö: Mö ri ñꞌohu̱ ngu gi mhöse.̱ Njapꞌu̱ gi oṯhu̱ xiñho ꞌmu̱.
9Ha nuꞌmu̱ gi hwanthu̱ ri ñꞌohu̱, gi oṯhu̱ ar tsꞌoki, ne xka tsꞌojwu̱ ar ꞌbep̱ate, ꞌñudi gar

tsꞌoktehu̱.
10Nuꞌmu̱ nꞌa umba ármu̱i da ꞌyoṯꞌa gatho ngumönga ha ya ꞌbep̱ate, ne nuꞌmu̱ da tsꞌoka

nꞌa xeṉitho, da thox̱a xog̱e.
11 Ngetho getꞌö togo bi ꞌñenö: Yo gi tsimba ár nthöti maꞌra, getꞌö xi ꞌñenö nꞌehe: Yo

gi ñhote. Ngetho nuꞌmu̱ hingi tsimba ár nthöti manꞌa, ha gi hote, njapꞌu̱ xka tsꞌokwa yá
ꞌbep̱ate Jö.

12 Jange ꞌbu̱hu̱ ne gi ñöhu̱ ngu nuꞌu̱ ma da thöꞌspa majöni har ꞌraꞌyo ꞌbep̱ate xi hoga
ma mu̱ihu̱.

13Har thöxamajöni hinda ma da mꞌeꞌ̱spa ar nhwëki nuꞌu̱ togo himbi meꞌ̱sa ar nhwëki.
Ha nunar nhwëki töpa ár nsu ar thöxamajöni.

Ar ñꞌemu̱ise̱ hinter meꞌ̱ö nuꞌmu̱ hingi pew̱i ya hoga ꞌbef̱i
14Ma tsi kuhu̱, te da max̱a nꞌar ku da ꞌñenö peꞌ̱sa ar ñꞌemu̱i ne hinte nheki yá hoga

ꞌbef̱i. Hanja da tsa̱ da mpo̱ nꞌa nuꞌmu̱ hoṉse̱ di mpeꞌ̱sa ar ñꞌemu̱i.
15 Xiꞌmu̱ nꞌar ku ar ñꞌoẖo̱ wa ar ꞌbeẖñö, hinte kö ár dutu, ne hinte peꞌ̱sa te da zi

hyaxꞌmu̱,
16ha nuꞌahu̱ gi ꞌñembabihu̱: Dimöhu̱ ter entho, ñhexu̱ xiñho ne niñöhu̱, ne hingi umfu̱

tema honga ár ndoꞌyo, tema ñho gi umfu̱ ꞌmu̱.
17Njapꞌu̱ ar ñꞌemu̱i nꞌehe, nuꞌmu̱ hingi pew̱i ya hoga ꞌbef̱i, hinter meꞌ̱ö.
18 Tsa̱ da ꞌñenga nꞌa: Nuꞌge gi peꞌ̱sa ar ñꞌemu̱i, ha nuga di peꞌ̱sa ya hoga ꞌbef̱i. Utka ri

ñꞌemu̱i hinte pew̱i ya hoga ꞌbef̱i, ne nuga ga utꞌa ma ñꞌemu̱i di pew̱i ya hoga ꞌbef̱i.
19 Gi jamfi nꞌada Jö ꞌbu̱i. Xiñhoꞌö. Njapꞌu̱ nuya tsꞌondöhi jamfi nꞌehe, ne xa nhwötꞌi

ntsu.
20 Xa xka ꞌbe̱ ri mfeni. Hamꞌu̱ ma gi pödi, nunar ñꞌemu̱i, nuꞌmu̱ hingi pew̱i ar hoga

ꞌbef̱i, hinter meꞌ̱ö.
21Ma palehu̱ ar Abra bi nhu hinte ma tsꞌoki mi tu, ngetho bi ꞌyoṯꞌa ar hoga ꞌbef̱i núꞌmu̱

mi daṯwa Jö ar Isa ár tꞌu̱, ngu nꞌar mꞌoṉ̃ho.̱
22 Ha hingi handi, ar ñꞌemu̱i bi mpef̱i mahyeg̱iwi ya hoga ꞌbef̱i, ne bi japi bi nxog̱e

núꞌmu̱ mi tꞌoṯꞌa ya hoga ꞌbef̱i.

23Njapꞌu̱ bi thogi ngu enga hár Tꞌofo Jö habu̱ enö: Ar Abra bi ñꞌemu̱i Jö ne bi nhu hinte

ma tsꞌoki mi tu, ne bi nsipabi ár ñꞌowi Jö.
24Hyanthu̱ ꞌmu̱, nuya jöꞌi numañho Jö ngetho oṯꞌa ya hoga ꞌbef̱i, hinge hoṉse̱ thandwa

ár ñꞌemu̱i.
25 Njapꞌu̱ ar Rahab mar tsꞌoꞌbeẖñö, bi nhu hinte ma tsꞌoki mi tu, ngetho bi umba ar

tsay̱a̱ yá mꞌeẖni, ne bi koꞌsa ha manꞌar ꞌñu.
26 Ngetho jangu ar ndoꞌyo, nuꞌmu̱ kꞌatꞌwabi ar hñö xi du, njapꞌu̱tho ar ñꞌemu̱i nꞌehe,

nuꞌmu̱ hingi pew̱i ya hoga ꞌbef̱i hinter meꞌ̱ö.
3

Nöꞌö pe̱ ma nehu̱
1 Tsi kuhu̱, yo xa gi hoñhu̱ gi ñꞌutatehu̱ nzey̱eꞌ̱ihu̱, ngetho gi pöhu̱ ma da thobgagihu̱

nöꞌö ar pa da thöxamajöni.
2Ngetho gatho di tsꞌokwabihu̱ Jö. Nuꞌmu̱ di ꞌbu̱ nꞌa hinte tsꞌokwa Jö núꞌmu̱ ñö, nöꞌö xa

ꞌbu̱i xiñho, ne peꞌ̱sa ar tsꞌeḏi da zöma xog̱e ár ndoꞌyo.
3Nuju̱ di tutwabihu̱ ya boj̱ö ha yá ne ya fani, ne da ꞌyoṯkagihu̱. Njapꞌu̱ di eṯhu̱ gatho ár

ndoꞌyo.
4 Nuya motsa nꞌehe, mödi nda döta ne di ntox̱kwi ya ꞌyomndöhi, tꞌeṯꞌa tsixa nꞌar tsi

tꞌu̱lo ntꞌe,̱ ne eṯꞌa habu̱ da ne nuꞌu̱ eṯꞌi.
5Njapꞌu̱ ma nehu̱ nꞌehe, gehnu̱ nꞌár tsi xeṉi ma ndoꞌyohu̱, ne tsa̱ da ꞌyoṯꞌa ya döta ꞌbef̱i.

Hangu ár döta ar mboza tsa̱ da tso̱ nꞌar tsi tꞌu̱lo tsibi.
6 Ne numa nehu̱ gehnu̱ nꞌar tsibi. Ja ñuxhnu̱ ya tsꞌoki jawa har ximhai̱. Nunar nenu̱

huxa ha ma ndoꞌyohu̱, xi tsꞌomba ár mꞌu̱i gatho nöꞌö xi hyoka Jö. Gese̱ ár tsibi ar ꞌbex̱ui
tso̱ nunar tsibinu̱.

7 Ngetho gatho ya zuꞌwe ja har ximhai̱, ya tsꞌintsꞌu̱, ya kꞌeñö ne nuya zuꞌwe ja har
ñhoṉthe, xi tsa̱ xi zönda ar jöꞌi.

8 Ha hinjoꞌo nꞌar jöꞌi xi zönda ár ne. Ngu nꞌar hñeni hingi tsa̱ da mꞌaꞌ̱mi, xa ñuxa ar
ꞌñethi hote.

9Getnu̱ di nsundahu̱ Jö ar Dada, ne getnu̱ di tsañhu̱ ya jöꞌi di hñöxa Jö.
10Nꞌadar ne habu̱ poṉga ar nsunda ne ar ntsꞌani ꞌmu̱. Ma tsi kuhu̱, yo gi njahu̱pꞌu̱.
11Hage nꞌadar poṯhe habu̱ poṉga ar uthe ne ar júthe.
12Tsi kuhu̱, hage nꞌár ꞌbai̱ ar iuxi tsa̱ da unga ya ꞌro nju̱ka ar nziki, wa nꞌár ꞌbai̱ ar obxi

da unga ya iuxi.
Ar mfödi di ꞌñe mhetsꞌi

13Nöꞌö togo ja ri mfödihu̱ ne xiñho ár mfeni, ñꞌuhu̱ ri hoga ꞌbef̱ihu̱ da nheki gi peꞌ̱su̱
nꞌar hogamu̱i, hingi ñꞌexu̱.

14Ha nuꞌmu̱ gi geseẖu̱, ne gi benthu̱ ar tuhni ha ri mu̱ihu̱, yo gi exa ri nsuhu̱ gi eñhu̱
gi peꞌ̱su̱ ar hoga mfödi, ne hingi njapꞌu̱.

15Ngetho nunar mfödinu̱ gi teṉ̃hu̱, himbi peẖna Jö. Gehnu̱ ár meṯi ar ximhai̱, xi bense̱
ya jöꞌi, ne go unga ar tsꞌondöhi.

16Ngetho nu habu̱ ja ar gese̱ ne ya tuhni, nunu̱ hinte janu̱ ar hogamꞌu̱i, hoṉse̱ nöꞌö xi
ntsꞌotho.

17Ha nunar hoga mfödi di ꞌñe mhetsꞌi, mꞌeṯꞌo xintꞌaxi, hingi honga ar tuhni, di mönga
ar hogamhö, ar hogajöꞌi. Di hwëkamaꞌra, ne oṯꞌa nꞌar hoga ꞌbef̱i, hindi ñꞌöntꞌu̱tho, gatho
umba ár mu̱i oṯꞌa xiñho.

18Ne nuꞌu̱ togo peꞌ̱sa ar hogamu̱i oṯꞌa ar hoga ꞌbef̱i, ma da hñönga nꞌar mꞌu̱i ter entho.
4

Ar ntsixkwi ya meximha̱i
1 Habu̱ di ꞌñe ya tuhni ne ya ntꞌu̱tsate gi peꞌ̱su̱. Hage hinge di ꞌñe ngetho te gatho gi

nehu̱, ne gathoyu̱ nxintꞌa ha ri mfenihu̱.

2Gi hyoj̱u̱ ne hingi peꞌ̱su̱. ꞌBu̱tho gi ñhohu̱ ne gi ñöꞌspabihu̱ yá ñho maꞌra, ne hingi tsa̱

gi tsu̱hu̱ nöꞌö gi nehu̱. Xa gi ntuñhu̱ ne gi weñhu̱, ha hingi tiñhu̱ nöꞌö gi teṉ̃hu̱. Hinte gi
peꞌ̱su̱ ngetho hingi af̱u̱ Jö.

3Ha nuꞌmu̱ gi aẖu̱ hingi tꞌaꞌahu̱, ngetho gi aẖu̱ ngu ne ri tsꞌomfenihu̱.
4 Gi ñheẖwihu̱ nꞌar jöꞌi ka ár nthöti. Wa hingi pöhu̱ nöꞌö togo ntsixkwi ar ximhai̱

ntox̱kwi Jö. Nu togo ne da ntsixkwi ar ximhai̱, hoṯwa ár xu̱tha Jö.
5Wa gi beñhu̱ hinter meꞌ̱ö te mönga hár Tꞌofo Jö habu̱ enö: Nunár Hñö Jö xi japi ꞌbu̱

ha ma mu̱ihu̱, xa tuse̱ mökagihu̱.
6Ha nöꞌö xa hwëgagihu̱ ár mfaṯsꞌi, jange enö njawa: Jö ntox̱kwi ya ñꞌetsꞌi, ne fax̱a nuꞌu̱

ꞌyo ntsꞌaꞌ̱mtho.
7 ꞌYoṯhwu̱ Jö, yo gi ñheẖu̱ da döꞌahu̱ ar tsꞌondöhi, ne da ꞌwege da maꞌö.
8 Kwathu̱ gi hyoñhu̱ Jö, ne da watꞌi da hyoñꞌahu̱ nꞌehe. Nuꞌahu̱ xka ꞌyoṯhu̱ ar tsꞌoki,

xu̱ju̱ ri ꞌyeẖu̱. Ne nuꞌahu̱ gi yótꞌa ri mfenihu̱, jafu̱ da tꞌaxka nꞌagitho.
9 Dá du ri mu̱ihu̱ gi nzoñhu̱. Dá the ri thedehu̱ da zo̱ ar tsꞌoni. Dá the ri johyahu̱, da

zop̱ꞌahu̱ ar dumu̱i.
10Ntsꞌaꞌ̱mhu̱ hár nthandi ar tsi Hmu, ne go da ꞌñesꞌahu̱ ri nsuhu̱.
Hinga theñhu̱ ya ku

11Tsi kuhu̱, yo gi nthentehu̱ nꞌa ngu nꞌa. Ngetho nuꞌu̱ togo oṯꞌa njapꞌu̱, poṉtho thenga
ya ꞌbep̱ate ne embabi hinter meꞌ̱u̱. Hingi ne da ꞌyoṯe, ne go neꞌu̱ da hñöꞌspa majöni ya
ꞌbep̱ate.

12Nꞌase̱ togo xi unga ya ꞌbep̱ate, geꞌö togo tsa̱ da unga ar mpoẖo,̱ wa da japa ya jöꞌi da
mꞌeḏi. Xiꞌge, togoꞌi gi ꞌyap̱a ár mfei̱ manꞌa.

Hyoñhu̱ gi ꞌbeṯꞌohu̱ Jö
13Ha gi oẖu̱pya, nuꞌahu̱ gi exu̱ ri nsuhu̱ gi eñhu̱: Nupyawa xudi gamöhu̱ ha nꞌar hnini,

ne ga ꞌbu̱hu̱nu̱ nꞌa njey̱e,̱ ga mpaẖu̱ ne ga töhu̱ ya bojö.
14 Hoṉse̱ hingi pöhmöhu̱ tema da tho xudi. Ngetho ter meꞌ̱ö ri tehu̱. Ha hingi

ñheẖwihu̱ ar ꞌboṉgui, nꞌa tsi tu̱i da nheki ne da mꞌeṯho manꞌagi.
15Nöꞌö xiñho gi ꞌñeñhu̱: Nuꞌmu̱ njapꞌu̱ ne ar tsi Dada ne da hmiju̱ ar te, ga oṯhu̱ nuna

ne nuyu̱.
16Nuꞌmu̱ hingi eñhu̱ njapꞌu̱, gi exa ri nsuhu̱, ne gatho nöꞌö hingi etꞌa Jö mꞌeṯꞌo, hingi

ho.
17Ha nöꞌö pödi da ꞌyoṯꞌa nöꞌö xiñho ne hingi oṯꞌe, tsꞌokwa Jö.

5
Tsꞌohna nuꞌu̱ peꞌ̱sa ya ñho ne toꞌma ya hyoya

1 ꞌYoẖu̱pya, nuꞌahu̱ gi peꞌ̱su̱ nzey̱e̱ ri ñhohu̱, nzoñhu̱ ne xa gi mahu̱, ngetho xa ma gi
thohu̱ ar hyoya ne ar thuhu.

2Nuya ri ñhohu̱ xi ꞌyatho, ne xi zida ya zuꞌwe nuya ri hehu̱.
3Nuya ri kꞌaxtꞌi ne ri tꞌaxbojöhu̱ xi zida ar hai̱, gehyu̱madadam̱ajöni gi njahu̱pꞌu̱. Nuya

ri ñhohu̱ xka kwathu̱ nuya ngöxapayu̱, poṉtho xka munsu̱ ya tsibi, ma gi ntsötꞌaseẖu̱.
4Nuya ꞌbef̱i xi ꞌyoṯꞌa ri ꞌbeg̱ohu̱, kax̱a Jö gi kahu̱ ne hingi juthwu̱. Ne yá mhafi xi ꞌyo̱ ar

tsi Hmu togo xa peꞌ̱sa ar tsꞌeḏi.
5 Xka ꞌbu̱hu̱wa har ximhai̱ ngu xka nehu̱, ne xka ꞌyoṯhu̱ ngu xi ne ri mfenihu̱. Ne xa

xka noju̱, poṉtho ngu nꞌar meṯi xi tꞌeṉtꞌi da tho.
6Xka hñuꞌsu̱ ne xka hyohu̱ nunar tsi hogajöꞌi ñheṯho.
Peꞌ̱su̱ ar tsꞌeṯi ne gi ꞌya̱fu̱ Jö

7 Jange tsi kuhu̱, peꞌ̱su̱ ar tsꞌeṯi, toꞌ̱mhu̱ ar pa da ꞌñepꞌu̱ ar tsi Hmu. Jangu ar wöhi toꞌ̱mi
da da̱ ar ꞌbeṯꞌo ꞌye, wa nuna ta̱ mꞌef̱a, ne da ndu̱i da mpotꞌi, ne ja da nxofo.

8Hö, peꞌ̱su̱ ar tsꞌeṯi ne tseṯa ri mu̱ihu̱, ngetho ar tsi Hmu ꞌbap̱ꞌu̱tho da ehe.
9Tsi kuhu̱, yo xa gi ngax̱tehu̱ te gatho gi hox̱u̱ ri kuhu̱. Nuꞌmu̱ hinꞌö, ma da tꞌeḵꞌahu̱ ri

mfei̱hu̱, ngetho nöꞌö togo ma da hñöxa majöni, ꞌba̱ ar ꞌñu da ehe.

10Tsi kuhu̱, peꞌ̱su̱ ngu nꞌar ntꞌuti gi tem̱fu̱ yá tsꞌeṯi yá mꞌeẖni ar tsi Hmu bi mömpꞌu̱ ár

mhö. Teṉ̃hu̱ hanja bi thoꞌu̱ ya dumu̱i.
11Nuju̱ di nuhu̱ nzaṯho nuꞌu̱ tho ya thogi. Xka ꞌyoẖu̱ tengu mi peꞌ̱sa ar tsꞌeṯi ar Hob,

ne xka pöhu̱ tema ngötsꞌi bi umba ar tsi Hmu, ngetho xa döta ár nhwëki ne ár hogamu̱i.
12Hoṉse̱ nöꞌö xa di teṯꞌahu̱ tsi kuhu̱, hinte gi ꞌñethu̱made, ngu armhetsꞌi wa ar ximhai̱.

Nöꞌö gi eñhu̱ hö, di njapꞌu̱, ha nöꞌö gi eñhu̱ hinꞌö, hinꞌö. Yo ma da thusꞌa ri mfei̱hu̱.
13Nuꞌmu̱ ja te tupꞌa ri mu̱ihu̱, ꞌyaf̱u̱ Jö. Ha nuꞌmu̱ gi johyahu̱, tuthwu̱ Jö.
14 Ha nuꞌmu̱ gi hñeñhu̱, zoñhu̱ ya ndö har nijö da ꞌyap̱a Jö gi thixu̱, ne da gosꞌahu̱ ar

nziki da e poṯa ar tsi Hmu.
15 Nuꞌmu̱ da tꞌap̱a Jö ne di ñꞌemu̱i, go gehnu̱ japi da dixa ar daṯhi, ne ar tsi Hmu da

gu̱tsꞌi. Ha nuꞌmu̱ xi ꞌyoṯꞌa nꞌar tsꞌoki, da mpumbabi.
16Ndaẖu̱ ri tsꞌokihu̱ nꞌa ngu nꞌa, mhathwu̱ Jö nꞌa ngu nꞌa, ne da tsa̱ gi thixu̱. Nu ár hoga

ntꞌaḏi nꞌar hogajöꞌi, xa te gatho tsa̱ da ꞌyoṯꞌe.
17 Ar Elia mar ñꞌoẖo̱ mi tho ya tsꞌomfeni nguju̱ nꞌehe. Ne bi zitꞌa ár mu̱i bi ꞌyap̱a Jö

hinge nda ꞌwöi, ne himbi ꞌwö xog̱e ar ximhai̱ hñu njey̱e̱ ne ꞌrato nzönö.
18 Bi mengi bi ꞌyap̱a Jö, ne bi ꞌwöi manꞌagi, ha nunar hai̱ bi mengi bi unga ár sofo.
19 Tsi kuhu̱, nuꞌmu̱ gi koꞌsu̱ nꞌar ku xki ꞌbe̱ ar ꞌñu majöni,
20 pöhu̱ nöꞌö togo da japa nꞌar tsꞌokte da zopꞌu̱ ár tsꞌoꞌñu, ma da japi da kꞌontꞌa ár pa

ndi ma har ꞌbex̱ui, ne xi mpunga nzey̱e̱ ya tsꞌoki.

ÁR NDU̱I AR PEDRO
Ár ndu̱i ar heꞌ̱mi bi ꞌyotꞌa ar Pedro

Ar nzeṉgwa
1Nuga dar Pedro, ár mpoṯegi ar tsi Hmu Hesukristo. Di otꞌahu̱ nunar heꞌ̱minu̱, nuꞌahu̱

xka mfonthu̱ ha maꞌra ya hai̱ núnu̱ Mponto, Ngalasia, Nkapadosia, Nꞌasia ne har hai̱
Mbitinia.

2 Jö ar Dada xki hwañꞌahu̱ ya mahamꞌu̱ ngu xki beñꞌö, ne bi hñuxꞌahu̱ nda tꞌaxkꞌa ri
mꞌu̱ihu̱ ár Hñö Jö. Njapꞌu̱ da tsa̱ gi ꞌyoṯhu̱ Jö, ne nda xu̱kꞌahu̱ hár ji ar tsi Hmu Hesukristo.
Dá hñusꞌa ar nhwëki ne ar hogamꞌu̱i tꞌaꞌahu̱.

Nꞌar döta ndo̱ꞌmi
3Nsunda Jö ár Dada ar tsi HmuHesukristo, togo bi hwëgagihu̱ damꞌu̱hu̱manꞌagi. Ne xa

di ꞌwithu̱ di toꞌ̱mhu̱ nöꞌö xi ꞌñepꞌu̱, ngetho bimengi bi ntemanꞌagi ar tsi HmuHesukristo.
4Ne ma ga höñhu̱nu̱ mhetsꞌi nꞌar ñho hiñhamꞌu̱ da nhwati, hinto da tsa̱ da jax̱tꞌi, ne

hinda tho ár nzaṯho. Gehnu̱ xi tꞌeg̱agihu̱nu̱.
5Ár tsꞌeḏi Jö fax̱a ma ñꞌemu̱ihu̱ ga höñhu̱ nunar mpoẖo̱ xi tꞌeg̱agihu̱, ne da tꞌaju̱ ha ya

ngöxapa.
6Ne go gehyu̱ jaꞌahu̱ gi njohyahu̱, mödi ꞌra ya tsi pa gi thohu̱ ya ntꞌu̱tsa, nuꞌmu̱ njapꞌu̱

handa xiñho ar tsi Dada.
7Ne njapꞌu̱ da tsꞌaṯꞌa ri ñꞌemu̱ihu̱, töta ár ñho ar kꞌaxtꞌaboj̱ö tꞌeṉtꞌa har tsibi, ne da ꞌwe

gatho nöꞌö hingi ho, mödi ma da thotho. Ha nuna ri jamfihu̱nu̱ ma da tꞌeꞌspa ár nsu, ne
da nhumañho xta epꞌu̱ ar tsi Hmu Hesukristo.

8Hinxka hyanthu̱ ha gi möhu̱, ne gi ñꞌemu̱ihu̱ mödi hingi hanthu̱pya. Nunar jamfinu̱
jaꞌahu̱ gi peꞌ̱su̱ nꞌar johya xa nzaṯho, hingi tsa̱ ga möñhu̱ tenguꞌö.

9Ne gi tsu̱hu̱ ar mpoẖo,̱ gehnu̱ gi ñꞌemu̱ihu̱ gi tsu̱hu̱.
10Nuyá mꞌeẖni Jö bi ñꞌaṉi ne bi hñetꞌu̱ tema ndi boṉga nunar mpoẖo̱ xki ñhötꞌahu̱, ne

bi möñꞌu̱ nunar nhwëkinu̱ xki tꞌeḵꞌahu̱.
11Mi hetꞌu̱ xiñho togo ne hamꞌu̱ma nda tho nöꞌö xki xipa ár Hñö ar tsi HmuHesukristo

mi pes̱ꞌu̱. Gehnu̱ mi xipꞌu̱ tema u̱gi ma nda thoꞌö, ne ya döta njöpi nda e mꞌef̱a.
12 Xki tꞌutwabiꞌu̱ nehe hinge nda zu̱ nuya ñhoyu̱, go ma nda zu̱ju̱. Nöꞌö mi möñꞌu̱

mahamꞌu̱, xi xiꞌahu̱pya nuꞌu̱ togo hömpa ár tsꞌeḏi ár Hñö Jö, gehnu̱ xpa e mhetsꞌi.
Gathoyu̱ nemhö da bö xiñho ya eṉxe.̱

Tsꞌónkagihu̱ ga ꞌbu̱hu̱ nꞌar mꞌu̱i xintꞌaxi
13 Jange umba rimu̱ihu̱ gi pöhu̱ tema gi peẖu̱. Da xo ri daẖu̱, ne gi toꞌ̱mthohu̱ ar nhwëki

ma da hö ma tsi Hmuhu̱ Hesukristo xta ehe.
14Nupya gar bötsiꞌihu̱ Jö gi oẖu̱ gatho nöꞌö nsiꞌahu̱. Jange yo gi nehu̱ nuya tsꞌoki ngi

oṯhu̱ mahamꞌu̱ núꞌmu̱ hinge ngi pöhu̱ ngi ꞌyoṯhu̱ ar ñho.
15 Jangu nöꞌö togo bi zoñꞌahu̱ xintꞌaxi ár mꞌu̱i, gi njahu̱pꞌu̱ nꞌehe, dár ntꞌaxi gatho nöꞌö

gi ꞌyoṯhu̱.
16Ngetho njanu̱ xi mönga Jö har Tꞌofo: Dár ntꞌaxi ri mꞌu̱ihu̱ nguga xintꞌaxigi.
17 Ha nuꞌmu̱ gi ndöñhu̱ ngu ri Dadahu̱ togo oṯꞌa ar hoga tsꞌu̱tꞌwi, umba ngu xi ꞌyoṯꞌa

nꞌa ngu nꞌa, ne hingi hwantho; jange ntsuñhu̱ hanja gi ꞌyohu̱ gatho ya pa gi nehu̱ ar ꞌñu
di ma mhetsꞌi.

18 Ngetho bi nju̱kꞌahu̱ har mꞌu̱i hinte mar ñho bi zokꞌa ri dadahu̱. Ha nunar njutꞌi bi
tꞌuni bi tsꞌiñꞌahu̱, hinge ngu nöꞌö thege, ngu ar kꞌaxtꞌi wa ar tꞌaxboj̱ö.

19Gese̱ ár ji ar tsi Hmu Hesukristo bi nöꞌmi, ngu nꞌar tsi deṯi tꞌunga ngu ar mꞌoṉ̃ho,̱ xa
ꞌbu̱i xiñho ne hingar tsꞌonte.

20 Jö xki benga nda ꞌyoṯꞌa njapꞌu̱ núꞌmu̱ hinxki hyokta ar ximhai̱, ne ka xi nheki nuya
payu̱ hompꞌa ri ñhohu̱.

21Ne nuna ar u̱gi bi tho ar tsi Hmu Hesukristo, bi jaꞌahu̱ gi ñꞌemu̱ihu̱ Jö, togo bi koꞌspa
ár te ne xi umba nꞌar döta nsunda. Njapꞌu̱ gi ñꞌemu̱ihu̱ Jö, ne gi toꞌ̱mbabihu̱ ár mfaṯsꞌi.

22Xi tꞌaxka ri mu̱ihu̱ gi oṯhu̱ nöꞌö majöni, ne ár Hñö Jö fax̱ꞌahu̱ gi peꞌ̱su̱ ar hoga mhöte
hindi oxta mañö. Jange mhöhu̱ nꞌa ngu nꞌa. Nunar mhötenu̱ di ꞌñe ha nꞌar hogamu̱i
xintꞌaxi.

23Ngetho xka penju̱ xka mꞌu̱hu̱ manꞌagi. Hinge xka ꞌñehu̱pya ha nꞌa di the ár te. Xka
poṉ̃hu̱ ha nꞌa hingi the ár te, núꞌmu̱ ga pöthwu̱ ár mhö Jö hö ar te ne hiñhamꞌu̱ da thege.

24Ngetho hár Tꞌofo Jö enö njawa:
Gatho ya jöꞌi ñheẖwi ya doṉi,
ne ár nsu ngu ár ndoṉi.
Xta ꞌyotꞌa ar doṉi da da̱ ár ndoṉi.
25Ha nunár mhö Jö hiñhamꞌu̱ da thege.
Gehnu̱ ar hoga mhö xi nsiꞌahu̱.

2
1 Jange hyeẖu̱ nꞌagitho gatho ya tsꞌoki, ya nhemhñö, nöꞌö gi yotꞌa ri hmihu̱, ya hyoḵte,

ne ya ꞌyonga ꞌbede.
2 Xa gi hyoñhu̱ ngu nꞌar tsi tꞌu̱lo bötsi ar ꞌba di ꞌñe mhetsꞌi hinte xi nthöntsꞌi. Njapꞌu̱

gi tehu̱ xiñho ne gi peꞌ̱su̱ ar mpoẖo.̱
3 ꞌYoṯhu̱ njapꞌu̱ ngetho xka pöthwu̱ ár nhwëki ar tsi Hmu.
Ar tsi Hmu Hesukristo ngu nꞌar do peꞌ̱sa ar te

4 Kwathu̱ gi hyoñhu̱ ar tsi Hmu Hesukristo, togo ngu nꞌar do peꞌ̱sa ar te. Mödi nunar
donu̱ bi zanda nuꞌu̱ togomi ho̱ ar ngu, ha Jö go bi hyandi ngu nꞌar do xi thahni ne nzaṯho.

5Gi njahu̱pꞌu̱ nꞌehe, di hñöxꞌahu̱ ar do hö ar te, nꞌa ngu nꞌa gi jafu̱ da heꞌsa ár nijö Jö. Ne
di hñöxꞌahu̱ ar möjö peꞌ̱sa nꞌar mꞌu̱i xintꞌaxi, gi eṉtꞌa ri tehu̱ ngu nꞌar mꞌoṉ̃ho̱ numañho
Jö, gi hömfu̱ ár tsꞌeḏi ar tsi Hmu Hesukristo.

6 Jange enga har Tꞌofo:
Pöhu̱ di exnu̱ Nsion ar mu̱dido du̱ꞌma ar jödo xi thahni nzaṯho.
Nuꞌu̱ togo da ñꞌemu̱ibi, hinda ma da ꞌbe̱ ár tsa.̱
7 Jange nuꞌahu̱ xka ñꞌemu̱ihu̱, gi hanthu̱ nzaṯhoꞌö. Ha nuꞌu̱ togo hinxi ñꞌemu̱i, ngu enga
har Tꞌofo:
Nunar do bi zanda ya hoṉgu,
nupya ar mu̱dido du̱ꞌmba ár jödo ar ngu.
8Ne enö nꞌehe:
Gehnu̱ ar do da japi da feꞌsa yá wa ne da hwangi.
Ngetho nthew̱i ar mfetsꞌe hár mhö Jö, gehyu̱ ya meꞌ̱sku. Njapꞌu̱ xki thutsꞌi nda njapꞌu̱ꞌu̱.

Ár hnini Jö
9 Ha nuꞌahu̱ yá bötsiꞌihu̱ Jö xi hwañꞌahu̱, yá möjöꞌihu̱ ar ndö mhetsꞌi. Go geꞌahu̱ ár

hnini Jö ꞌbu̱ xintꞌaxi, ne ár meṯiꞌihu̱ꞌö. Geseꞌ̱ö bi hwañꞌahu̱ gi xifu̱ maꞌra tengu ár tsꞌeḏi
ne ár nsunda nöꞌö togo bi zoꞌahu̱ ngi poṉ̃hu̱ har ꞌbex̱ui, ne gi ꞌbu̱hu̱pya har hoga hyatsꞌi
xa nzaṯho.

10Mahamꞌu̱ hinge ngar hniniꞌihu̱ Jö, ha nupya hö, yá hniniꞌihu̱ꞌö. Mahamꞌu̱ hinge ngi
peꞌ̱sfu̱ ár nhwëkiꞌö, ha nupya hö, xka hñömfu̱ ár nhwëki.

ꞌBu̱hu̱ ngu yá ꞌbeg̱oꞌihu̱ Jö
11Tsi kuhu̱, di zoꞌahu̱ ngu ya nzoẖo̱ ne ngu ya neꞌñu. Di xiꞌahu̱ gi hyeẖu̱ nuya te gatho

ne ri ndoꞌyohu̱, gehyu̱ ntox̱kwi nöꞌö ne ri mu̱ihu̱.
12 ꞌBu̱hu̱ nꞌar hogamꞌu̱i madeda nuꞌu̱ togo hinxi jamfi, mödi ꞌyompꞌa ri ꞌbedehu̱ eñꞌu̱ xi

ntsꞌotho nöꞌö gi oṯhu̱. Ne xta epꞌu̱ ar tsi Hmu Hesukristo, ma da nsundabi Jö xta xo yá
da,̱ da böꞌu̱ mar ñho nöꞌö ngi oṯhu̱.

13Ngetho gi jamfihu̱ ar tsi Hmu, ꞌyoṯhu̱ gatho nuꞌu̱ togo peꞌ̱sa nꞌar nsu. ꞌYoṯhu̱ ar ndö
xi tꞌexa mañö,

14ne gatho yá max̱te, ngetho xi mꞌeẖni da umbya mfei̱ ya tsꞌokte, ne da ꞌñeꞌspa yá nsu

nuꞌu̱ oṯꞌa xiñho.
15Ne Jö gi ꞌyoṯhu̱ xiñho, ne njapꞌu̱ gi kothwu̱ yá ne nuꞌu̱ ya jöꞌi hingi numañho nöꞌö di

peẖu̱.
16 ꞌBu̱hu̱ wande hinto suꞌahu̱, hoṉse̱ hingi jahu̱ gi ne gi ꞌyoṯhu̱ nöꞌö hingi ho. ꞌYohu̱ ngu

yá ꞌbeg̱oꞌihu̱ ar tsi Dada.
17 ꞌÑeꞌsfu̱ ár nsu gatho. Möhu̱ ya tsi ku. Tsufu̱ Jö. ꞌÑeꞌsfu̱ ár nsu ar ndö nꞌehe.
18 ꞌBeg̱ohu̱, peꞌ̱su̱ nꞌar hogamu̱i gi ꞌyoṯhu̱ ri hmuhu̱. Hinge hoṉse̱ nuꞌu̱ togo ya hogajöꞌi,

ꞌyoṯhu̱ nuꞌu̱ xi ñhembi gi tseṯhu̱ nꞌehe.
19 Jö handa xiñho nuꞌu̱ tho ya mfei̱ hindi ꞌñepabi, nuya thogi tseṯi, oṯꞌe da gohwi xiñho

Jö.
20Tema ñho gi ju̱ju̱ nuꞌmu̱ gi tseṯhu̱ ar mfei̱ ngetho xka ntsꞌoju̱. Ha nuꞌmu̱ gi thohu̱ ar

mfei̱ ngetho gi oṯhu̱ nöꞌö xiñho, njapꞌu̱ hö, hantꞌahu̱ xiñho Jö.
21 Xi tsꞌoñꞌahu̱ gi tseṯhu̱; ngetho ar tsi Hmu Hesukristo go bi thoꞌö ya thogi ma nga

thohu̱hmö, ne njapꞌu̱ bi utkagihu̱ ár mꞌu̱i ga teṉ̃hu̱.
22Nöꞌö hinte ma tsꞌoki bi ꞌyoṯꞌe, ne hinte mar nhemhñö bi boṉga hár ne.
23 Númꞌu̱ mi tsꞌani, himi koꞌsa ar ntsꞌani. Númꞌu̱ mi tho ya u̱gi, hinge mi xipabi nda

njapabipꞌu̱ nꞌehe. Mi tsokwa gatho hár ꞌye̱ nöꞌö togo oṯꞌa ar hoga tsꞌu̱tꞌwi.
24Gese̱ bi hñöska ma tsꞌokihu̱ hár ndoꞌyo núꞌmu̱ mi tsꞌu̱ta har pontꞌi, ne njapꞌu̱ nuꞌu̱ di

ꞌbu̱hu̱, hinte tsa̱ te da jaju̱ ar tsꞌoki. Nupya ga ꞌbu̱hu̱ ga oṯhu̱ nöꞌö xiñho. Bi tho ar u̱giꞌö,
ne njapꞌu̱ gi peꞌ̱su̱ ar nzaki.

25 Ngetho ngi ñheẖwihu̱ ꞌra ya tsi deṯi xki mfontꞌi, ha nupya xka penju̱ xka tsu̱hu̱ ar
maꞌ̱yo suꞌa ri tehu̱.

3
Hanja da mꞌu̱ ya nthöti

1 Di zoꞌahu̱ nuꞌahu̱ gar ꞌbeẖñöhu̱ nꞌehe, gi ꞌyoṯhu̱ ri dömehu̱, ne njapꞌu̱ nuꞌmu̱ togo
hinxi ñꞌemu̱i, da hñönga ár mhö Jö hantꞌahu̱ ri hogamꞌu̱ihu̱, hinge mahyoni gi zohu̱.

2Hoṉse̱ da hyantꞌa ri hogamꞌu̱ihu̱ xintꞌaxi ne gi tsufu̱ Jö.
3Nuna ri ñhokihu̱, hinge xa gi hyoñhu̱ nöꞌö oxta mañö xa di thotho gi ñhoju̱. Yo xa gi

ñhox̱u̱ ya hwex̱kaboj̱ö, ne hingi hyehu̱ ya he gi ñꞌexu̱.
4 Hyoñhu̱ nöꞌö di ꞌñe mbo ri mu̱ihu̱. Nunar ñhokinu̱ hiñhamꞌu̱ da thege. Gi umba ri

mu̱ihu̱ gi ꞌbu̱hu̱ nꞌar hogamꞌu̱i, ne gi ꞌyoṯhwu̱ ar ñho maꞌra. Gehnu̱ numañho Jö.
5Ngetho njapꞌu̱ mi ñhokamahamꞌu̱ nuꞌu̱ ya tsi ꞌbeẖñömi ꞌbu̱ nꞌar mꞌu̱i xintꞌaxi. Ne mi

toꞌ̱mba ár mfaṯsꞌi Jö, mi oṯa gatho nöꞌö mi xipa yá döme.
6 Jangu ar Sara mi oṯa ar Abra, ne mi embabi ár hmu. Ha nuꞌahu̱ xka ehu̱ di boṉi yá

tꞌinxuꞌihu̱, nuꞌmu̱ gi ꞌyoṯhu̱ ar ñho ne hiñꞌotho te gi tsuhu̱.
7 Di zoꞌahu̱pya nuꞌahu̱ gar dömehu̱, ꞌbu̱hwihu̱ ri ꞌbeẖñöhu̱ gi peꞌ̱su̱ nꞌar döta mfödi,

ne gi umfu̱ ar nsu di ꞌñepi, ngetho hintsꞌu̱ nzey̱e̱ yá tsꞌeḏi. Beñhu̱ gehnu̱ ri ñꞌowihu̱ gi
hñöngwi mahyeg̱i yá njöpi Jö, ne njapꞌu̱ hinte di ja te da kꞌaꞌsa da tꞌaꞌahu̱ nöꞌö gi af̱u̱ Jö.

Hanja da mꞌu̱ gatho ya ku
8Hár ngötsꞌi di xiꞌahu̱ gi beñhu̱ nꞌadar mfeni, di ko ri mu̱ihu̱ gi mhöhu̱ ngu ya tsi ku,

gi peꞌ̱su̱ ar nhwëki ne gi ntsixkwihu̱ gatho.
9Yo gi koꞌspabihu̱ yá ñöni togo oṯꞌahu̱ ar tsꞌoki, ne hingi ntsaṉtsꞌaniwi maꞌra. Nöꞌö gi

ꞌyoṯhu̱, teṯwathohu̱ Jö, ngetho xi tsꞌoñꞌahu̱ da tꞌaꞌahu̱ ar njöpi.
10Ngetho ngu enga har Tꞌofo:

Nöꞌö togo ne da mö ár te, ne da hyanda ya hoga pa,
hinda hye̱ ár ne da mönga nöꞌö hingi ho,
ne hinda hyeg̱i da mönga ya nhemhñö.
11Dá hye̱ ar tsꞌoki ne da ꞌyoṯꞌa nöꞌö xiñho.
Da hyonga ar hogamꞌu̱i, ne xta dini hinda hyeg̱i.
12Ngetho ar tsi Hmu handa xiñho nuꞌu̱ peꞌ̱sa nꞌar mꞌu̱i xintꞌaxi,

ne ox̱tho toꞌ̱mi tema da ꞌyap̱abi.
Ne ꞌbu̱tho da umba yá mfei̱ nuꞌu̱ togo hingi oṯꞌa xiñho nꞌehe.

13Ha nuꞌmu̱ gi oṯhu̱ nöꞌö xiñho, togo tsa̱ te da jaꞌahu̱ ꞌmu̱.
14 Ne nuꞌmu̱ ja te da njaꞌahu̱ ngetho gi oṯhu̱ xiñho, nzaṯhoꞌö. Yo gi jafu̱masu ne da

piꞌahu̱, ne hingi tu ri mu̱ihu̱.
15Nöꞌö gi peẖu̱, nsundahu̱ Jö ar tsi Hmu ha ri mu̱ihu̱. Ne hyaxꞌmu̱ gi ꞌbu̱hu̱ xka ñhoju̱

gi thöthu̱, hingi ñꞌexu̱ ne di ꞌbeṉga ntꞌekꞌei nuꞌu̱ togo aṉ̃ꞌahu̱ teme di boṉga ri ndoꞌ̱mihu̱
gi peꞌ̱su̱.

16 ꞌBu̱hu̱ hinte di tsu̱ꞌa ri mfenihu̱. Ne njapꞌu̱ nuꞌu̱ ju̱sꞌahu̱ ri ꞌbedehu̱ enö gar tsꞌoktehu̱,
da ꞌbe̱ yá tsa̱ xta nu hingi njapꞌu̱. Xta nuꞌahu̱ gi peꞌ̱su̱ nꞌar hogamꞌu̱i, ngetho gi ꞌbu̱hwihu̱
ar tsi Hmu Hesukristo.

17Xiñhoꞌö nuꞌmu̱ gi thohu̱ ya thogi ngetho gi oṯhu̱ nöꞌö xiñho, nuꞌmu̱ njapꞌu̱ ne ar tsi
Hmu, hinge gi thohu̱ ya thogi ngetho gi oṯhu̱ ya tsꞌoki.

18 Nunar tsi Hmu Hesukristo bi tho nꞌagitho ar ndöte, njapꞌu̱ bi hñöga ma tsꞌokihu̱.
Ar hogajöꞌi bi unga ár te bi poḵagihu̱ nuju̱ xta oṯhu̱ ya tsꞌoki, ne da zixkagihu̱ ma ga
ꞌbu̱hwihu̱ Jö. Majöni bi du ár ndoꞌyo, ha nu ár hñö himbi du, poṉtho bi mengi bi nte
núꞌmu̱ mi nanga manꞌagi ár ndoꞌyo.

19Nunár hñö bi ma ba humbyá hmi nuꞌu̱ yá hñö ya jöꞌi bi jotꞌi.
20 Nuꞌu̱ mahamꞌu̱ himbi ne bi ꞌyoḏe, hangu bi doꞌ̱mahmö Jö, gatho ya pa bi ziꞌspa ar

Noe bi hyoka ar motsa. Himbi kꞌontꞌa nzey̱e̱ ya jöꞌi, hoṉse̱ hñöto bi bongi nda jötꞌa har
dehe.

21 Nunar dehenu̱ bi ñuꞌsa ar ximhai̱, ñheẖwi ar xixthe nuya payu̱. Nunar xixthenu̱,
hinge di nehu̱ ga xu̱ju̱ ma ndoꞌyohu̱. Gehnu̱ nꞌar ntꞌudi di uñhu̱ hár nthandi Jö hinte
tsu̱ka mamfenihu̱, ne xta mpoẖu̱. Gathonu̱ xta höñhu̱ ngetho bi mengi bi nte ar tsi Hmu
Hesukristo.

22 Gehnu̱ mi wadi bi box̱a mhetsꞌi, bi hñuxa hár ñꞌei̱ Jö. Ne gatho ya eṉxe,̱ ya ndö ne
ya tsꞌu̱tꞌwi oṯa nöꞌö möñꞌö.

4
Ngu yá hoga ꞌbeg̱oꞌihu̱ Jö, jafu̱ da mpe̱ ya hogantꞌuni xi ꞌraꞌahu̱ Jö

1 Ar tsi Hmu Hesukristo bi zeṯa nuya thogiyu̱ hár ndoꞌyo, jange peꞌ̱su̱ nunar mfeninu̱
nꞌehe. Ngetho nuꞌu̱ togo xi tho ya u̱gi hár ndoꞌyo, xi ñꞌehwi ar tsꞌoki.

2 Nuya pa xi ꞌñepꞌu̱ hinda mꞌu̱ ngu nese,̱ tem̱tho yá tsꞌonhe ya meximhai̱. Nupya da
ꞌyoṯꞌa gatho ngu ne Jö.

3 Hyeẖu̱pꞌu̱ nöꞌö ngi oṯhu̱ mi numañho nuꞌu̱ hingya gamfi. Nuꞌu̱ ꞌbeṉgwi ya jöꞌi, te
gatho neꞌu̱, xa ya nti, xa ne da ꞌbe̱ yá mfeni ha ya daṉgo, ne ndönga ya tsita empꞌö, xa xi
ntsꞌotho nöꞌö oṯꞌu̱.

4Nuyu̱ ꞌyoṯho hingi ñꞌowihu̱ ha yá tsꞌoꞌbef̱i, ne theñꞌahu̱.
5Ha ma da daṯwa majöni nöꞌö togo xi ñhoki da umbyá mfei̱ nuꞌu̱ te, ne nuꞌu̱ xi du.
6 Jange xi nsipabi ar hoga mhö nuꞌu̱ togo xi dupya, ne da tsa̱ da mꞌu̱ꞌu̱ ngu ar hñö di

hñöxkwi Jö, mödi bi hñönga ar ndöte ngu ar njutꞌi ar tsꞌoki tho gatho ya jöꞌi.
7Nöꞌö ar pa da göxa xog̱e, ꞌbap̱ꞌu̱tho da zoẖo.̱ Jange hyanthu̱ xiñho tema gi peẖu̱, ne

ndöꞌmhu̱ hingi tsay̱aẖu̱ gi zohu̱ Jö.
8Ne gi umba ri mu̱ihu̱ mꞌeṯꞌo xa gi mhöhu̱ nꞌa ngu nꞌa, ngetho ar mhöte punga nzey̱e̱

ya tsꞌoki.
9Gi nethohu̱ gi uñhu̱ ar tsay̱a̱ nꞌa ngu nꞌa.
10Ngu yá hoga ꞌbeg̱oꞌihu̱ xi tꞌeṉtꞌa ha ri ꞌyeẖu̱ nuya nzey̱e̱ ya hogantꞌuni unga Jö, jafu̱

da mpe̱ ha yá mꞌu̱i maꞌra ngu ar ntꞌuni xi nhwëkꞌahu̱.
11Nuꞌmu̱ ja nꞌa togo ñö, dá ñö ngumönga ár mhö Jö. Ha nuꞌmu̱ ja nꞌa togo pep̱a maꞌra,

dá ꞌyoṯꞌe ngu ár döta ár tsꞌeḏi Jö xi thembabi. Ne njapꞌu̱ gatho nöꞌö gi peẖu̱ da nsundabi
Jö, ngetho gi pef̱u̱ ar tsi Hmu Hesukristo. Jö ár meṯi ar nsunda ne ar tsꞌu̱tꞌwi hiñhamꞌu̱
da götsꞌi. Dá njapꞌu̱.

Di thohu̱ ya thogi ngetho dar gamfihu̱

12Ma tsi hmöka kuhu̱, yo gi tu ri mu̱ihu̱ nuꞌmu̱ xta epꞌu̱ ya thogi, ne da zu̱ꞌahu̱ ngu nꞌar
tsibi da tsaṯꞌahu̱ ri ñꞌemu̱ihu̱. Yo ma gi ꞌyoẖu̱ xta epꞌu̱ gathoyu̱.

13 Nöꞌö gi ꞌyoṯhu̱, njohyahu̱ ngetho gi thohu̱ nꞌa tsi tu̱i ya u̱gi ngu bi tho ar tsi Hmu
Hesukristo, ne núꞌmu̱ xta nheki ár nsunda xa ma gi njohyahu̱.

14Nuꞌmu̱ ntꞌu̱tsaꞌihu̱ ngetho gi teṉ̃hu̱ ar tsi HmuHesukristo, xa nzaṯhoꞌö, njapꞌu̱ nheki
gi ꞌbu̱hwihu̱ ár Hñö Jö. Majöni nuꞌu̱ tsani, ha nuꞌahu̱ gi nsundabihu̱ ha ri mꞌu̱ihu̱.

15Yoma gi thohu̱ ya thogi ngetho gar hyotehu̱, gar bëhu̱, gar tsꞌoktehu̱, wa gi ñꞌöxtehu̱
tengu yá mꞌu̱i maꞌra.

16Ha nuꞌmu̱ gi thohu̱ ya thogi ngetho xka ñꞌemu̱ihu̱, yo ma gi ntsaẖu̱. Nsundabihu̱ Jö
gi thohu̱yu̱.

17Ngetho bi zo̱ ar pa da nja ár mfei̱ Jö, ne ma da du̱ꞌma mꞌeṯꞌo hár nijö. Ha nuꞌmu̱ xi
ndu̱i xi gu̱tka ma guhu̱, tema ngötsꞌi toꞌ̱ma nuꞌu̱ hinxi ñꞌemu̱i ár hoga mhö Jö.

18Ne enga har Tꞌofo nꞌehe:
Nuꞌmu̱ xa xi ñhembi da mpoẖo̱ nꞌar hogajöꞌi,
habu̱ di gohmö nöꞌö hingi benga Jö, ne ar tsꞌokte ꞌmu̱.

19 Jange nuꞌu̱ togo gi thohu̱ ya thogi ngu ne Jö, ꞌyeṉtꞌathohu̱ ri tehu̱ ha yá ꞌye̱ ar tsi
Dada togo bi hyogagihu̱, ne xa gi umba ri mu̱ihu̱ gi ꞌyoṯhu̱ ar ñho.

5
Sufu̱ yá tsi deṯi Jö

1Di zo nuꞌu̱ ya ndö har nijö gi ꞌbu̱hwihu̱pꞌu̱. Di ap̱abiga dar ndöse̱ nꞌehe, ne da handwa
yá u̱gi bi tho ar tsi Hmu Hesukristo, ne di toꞌ̱mi ga ꞌbu̱ꞌbenu̱ mhetsꞌi xta nheki ár nsunda.

2 Suhu̱ ya tsi deṯi gi ꞌbu̱hwihu̱pꞌu̱ yá meṯi ar tsi Hmu. Yo gi oṯhu̱ ngetho njaꞌahu̱, go gi
neseẖu̱. Yo gi homfu̱ yá bojö, njohya gi suhu̱.

3Hingi ꞌyoṯhu̱ ndöta gi ne gi hyom̱ahai̱hu̱ nuꞌu̱ togo gi suhu̱. Nöꞌö gi ꞌyoṯhu̱, ꞌñuhu̱ nꞌar
hogamꞌu̱i.

4Ne xta epꞌu̱ ar Döngamaꞌ̱yo, ma gi hñöñhu̱ ar nthöhö nsunda hinda ma da thege.
5Mahyeg̱i di xiꞌahu̱ nuꞌahu̱ gi bötsihu̱, ꞌyoṯhu̱ te da xiꞌahu̱ ya ndö har nijö. Gathoꞌihu̱

ñꞌoṯhu̱ nꞌa ngu nꞌa, ne di nhekitho ri hogamu̱ihu̱, ngetho:
Jö ntox̱kwi nuꞌu̱ ya ñꞌexte,
ne hwëkwa ár mfaṯsꞌi nuꞌu̱ hingya ñꞌetsꞌi.

6Ntsꞌaꞌ̱mhu̱ hár nthandi Jö togo xa ja ár tsꞌeḏi, ne go da ꞌñesꞌahu̱ ri nsuhu̱ núꞌmu̱ xta
zoṉga ar pa xi beñꞌö.

7Tsokwabihu̱ Jö gatho ri dumu̱ihu̱, nöꞌö hingi tsay̱a̱ suꞌahu̱.
8Zoṯꞌa xiñho ri daẖu̱ ne yo gi öthu̱, ngetho ri ñꞌu̱nihu̱ ar tsꞌondöhi ꞌyo ngu nꞌar ꞌmuhu

honi togo da ꞌyeṉtꞌa ár ne.
9Nox̱ju̱ gi toꞌ̱spabihu̱ xi nze̱ ri jamfihu̱. Gi pöhu̱ nuya thogiyu̱, bí thopya nzey̱e̱ ya ku

xog̱e ár nxidi ar ximhai̱.
10Ne Jö togo ármeṯi ar nhwëki, bi zokagihu̱ ga ꞌbu̱hu̱ hár nsunda hingi thege, ngetho di

teṉ̃hu̱ ar tsi HmuHesukristo. Nu xta tho ꞌra ya tsi pa gi thohu̱ ya thogi, geseꞌ̱ö damax̱ꞌahu̱
gi ꞌbu̱hu̱ nꞌar mꞌu̱i xintꞌaxi, da zeṯꞌa ri jamfihu̱, da ꞌraꞌahu̱ ar tsꞌeḏi, ne da zixꞌahu̱ xiñho
hár ꞌñuꞌö.

11 Jö go ár meṯiꞌö ar nsunda ne ar tsꞌu̱tꞌwi hiñhamꞌu̱ da götsꞌi. Dá njapꞌu̱.
Ya ngöxanzeṉgwa

12Di peṉ̃ꞌahu̱ nunar heꞌ̱minu̱ da hñösꞌahu̱ ar ku Silbano, togo di handi nꞌar ku oṯa xiñho
ar tsi Hmu. Xta otꞌahu̱ nꞌa tsi tu̱i, di ne ga hupꞌa rimu̱ihu̱, ne di dam̱ajöni gehnu̱ ár nhwëki
Jö nöꞌö gi teṉ̃hu̱.

13Ar nijö ꞌbu̱ Mbabilonia, mahyeg̱i nguꞌahu̱ xi hwahna Jö, peṉ̃ꞌahu̱ ar nzeṉgwa nꞌehe.
Ar ku Mörko togo poṉtho ma tꞌu̱ zeṉgwaꞌihu̱ nꞌehe.

14 Nzeṉgwahu̱ nꞌa ngu nꞌa xa gi mhötehu̱. Gi ꞌbu̱hu̱ nꞌar hogamꞌu̱i gatho nuꞌahu̱ xka
nthex̱u̱ ar tsi Hmu Hesukristo. Dá njapꞌu̱.

ÁR ÑOHO AR PEDRO
Ár ñoho ar heꞌ̱mi bi ꞌyotꞌa ar Pedro

Ar nzeṉgwa
1Nuga dar Simu, tꞌengagi ar Pedro, ár ꞌbeg̱ogi ne ár mpoṯegi ar tsi Hmu Hesukristo. Di

otꞌahu̱ nunar heꞌ̱minu̱ nuꞌahu̱ xka tsu̱hu̱ nꞌar nzaṯho jamfi ngu nöꞌö di peꞌ̱sje. Xka tsu̱hu̱
nunar jamfinu̱, ngetho xa ar hogajöꞌima Jöhu̱ nema Poẖoṯehu̱ma tsi Hmuhu̱ Hesukristo.

2 Dá hñuxa ar nhwëki ne ar hogamꞌu̱i gi höñhu̱, ngetho gi pöhu̱ Jö ne ma tsi Hmuhu̱
Hesukristo.

Nuya ku di hñöxa ár mꞌu̱i Jö
3 Jö xa peꞌ̱sa ár tsꞌeḏi, ne xi ꞌrakagihu̱ gatho nöꞌö di hoñhu̱ ga ꞌbu̱hu̱ ne ga pef̱u̱ xiñho,

ngetho nöꞌö togo bi zokagihu̱ xa döta ár nsunda, geseꞌ̱ö bi ñꞌudi ga pötwabihu̱.
4Ne xi ꞌraju̱ ya nzaṯho ñhötꞌi thota ár mhödi ne xa döta. Njapꞌu̱ da tsa̱ di hñöxꞌahu̱ ár

mꞌu̱i Jö, ngetho xka hyeẖu̱pꞌu̱ ar tsꞌoki jawa har ximhai̱, tꞌoṯꞌe teṉga yá tsꞌonhe ya jöꞌi.
5 Jange nuꞌahu̱ xa gi umba ri mu̱ihu̱ gi teṯwabihu̱ da mew̱i ri jamfihu̱ ar hogamꞌu̱i, ha

nunar hogamꞌu̱i di pew̱i ar hoga mfödi.
6 Nunar hoga mfödi di pew̱i ar ntsꞌuni, ha nunar ntsꞌuni di pew̱i ar tsꞌeṯi, ha nunar

tsꞌeṯi di pew̱i ar nhwëki.
7Ha nunar nhwëki di pew̱i ar mhöte nꞌa ngu nꞌa, ne nöꞌö gi mhöhu̱ nꞌa ngu nꞌa, di pew̱i

gi möhu̱ gatho nu maꞌra.
8 Ngetho nuꞌmu̱ xa gi peꞌ̱su̱yu̱, ne gi jafu̱ da xu, hinda ma da mꞌep̱ꞌu̱ xka pöhu̱ ar tsi

Hmu Hesukristo, hingi ꞌbu̱hu̱ njapꞌu̱tho hinter mꞌef̱i ri tehu̱.
9Ha nuꞌu̱ togo hingi peꞌ̱sa nuya ñhoyu̱ pew̱i yá jamfi, oṯꞌa ngoda,̱ hingi honga nöꞌö bi

e mhetsꞌi, ne xi pumhni xi nsu̱kwa yá tsꞌoki xki ꞌyoṯꞌa mamꞌeṯꞌo.
10 Jange tsi kuhu̱, xa gi umba ri mu̱ihu̱ gi ñꞌuhu̱ xi tsꞌoñꞌahu̱ ne xi thañꞌahu̱, ngetho

nuꞌmu̱ gi ꞌyoṯhu̱ njapꞌu̱, xi ñhembi gi taẖu̱.
11 Ne njapꞌu̱ ma da sokꞌahu̱ nꞌar döta ne nzaṯho goxthi, ne gi ku̱thu̱ har tsꞌu̱tꞌwi

hiñhamꞌu̱ da thege, ár meṯi ma Poẖoṯehu̱ ne ma tsi Hmuhu̱ Hesukristo.
12Nuga hinga ma ga tsay̱a̱ ga beñꞌahu̱ gathoyu̱, mödi xka pöhu̱ ne xi zeṯꞌa ri jamfihu̱

gi teṉ̃hu̱ nöꞌö majöni xi nsiꞌahu̱.
13Di beni nupya di ꞌbu̱tho, gehnu̱ ma ꞌbef̱i ga bempꞌahu̱ gi ꞌyoṯhu̱yu̱.
14 Ngetho di pödi ngutꞌa ma ga heḵwa nunar ndoꞌyonu̱, ngu xi xikagi ar tsi Hmu

Hesukristo.
15 Ma ga umba ma mu̱i nꞌehe, núꞌmu̱ xka ñꞌeꞌbe nunar hai̱nu̱, nuꞌahu̱ hyaxꞌmu̱ gi

benthu̱ nuya xta utꞌahu̱.
Da̱majöni nuꞌu̱ togo bi hyandwase̱ ár nsunda ar tsi Hmu Hesukristo

16Nuje xta utꞌahe ngu da handwaseẖe ár tsꞌeḏi ne ár ꞌñehe ma tsi Hmuhu̱ Hesukristo,
hinge ngu enga ya ꞌbede xi bense̱ ya jöꞌi.

17 Da hanthe núꞌmu̱ Jö ar Dada bi ꞌñeꞌspa ár nsu ne bi umba ar nsunda, núnu̱ habu̱ bi
nheki nunar mhö ndi ꞌñe har nsunda mhetsꞌi, mi enö: Gehnu̱ ma hmöka Tꞌu̱, jakagi ga
njohya.

18Ne nuje da oẖe nunar mhönu̱ ndi ꞌñe mhetsꞌi núꞌmu̱ ndi ꞌbu̱ꞌbehe har jöpa tꞌoẖo.̱
19 Gatho nuya thogiyu̱ xi ñꞌudi majöni nöꞌö xki mönga yá mꞌeẖni Jö. Jange xiñho gi

jafu̱masu nuya mhöyu̱, ngu nꞌar ñotꞌi yotꞌahu̱ madeda ar ꞌbex̱ui, gi toꞌ̱mhu̱ da hatsꞌi ne
da yotꞌahu̱ ar njötso̱ pox̱a ꞌbu̱ xudi.

20Hoṉse̱ beñhu̱mꞌeṯꞌo, gathonöꞌö xi ꞌyotꞌa yámꞌeẖni Jö harTꞌofo, hinda tsa̱ ga benseẖu̱
nöꞌö tema ne da mö, go utkagihu̱ Jö.

21Ngetho nuya te bi mönga nuya mꞌeẖniꞌu̱, hingar mfenise̱ nꞌar jöꞌi. Bi tꞌumbabi nuꞌu̱
yá ꞌbeg̱o Jö mi ꞌbu̱ nꞌar mꞌu̱i xintꞌaxi, mi möñꞌu̱ ngu mi xipa ár Hñö Jö nda mö.

2
Ya kate mꞌeẖni ne ya kate utate
(Ar Huda 3‑13)

1Mi ꞌbu̱ nuya paꞌu̱ ya kate mꞌeẖni har hnini Israel, ngu ma da nja ya kate utate habu̱
gi ꞌbu̱hu̱ nꞌehe. Nuyu̱ ma da ku̱tꞌa ñꞌöntho ya tsꞌomhö da hwata ar nijö. Hinge hoṉseꞌ̱ö,
ma da koṉga ar tsi Hmu togo bi gu̱ka har tsꞌoki, ne njapꞌu̱ ma da nhwati nꞌagitho.

2Ne nzey̱e̱ ma da dem̱ba yá tsꞌoꞌbef̱i, ne go yá tsꞌokiyu̱ ma da tsꞌanga ar ꞌñu majöni.
3Xa ya nzibjö, ma da gu̱kꞌahu̱ yá nthöhö di mönga ya nhemhñö. Nuyu̱ yanu̱ mahamꞌu̱

xi tꞌeḵwa yá mfei̱, ne ꞌbap̱ꞌu̱tho ar pa da nhwati.
4Ngetho Jö himbi pumbabi ya eṉxe̱ bi ntsꞌoki. Bi ꞌyu̱tꞌa har tsibi, ne bi ꞌñetꞌa har faḏi

xi mꞌex̱ui, tꞌeg̱i da zoṉga ár pa ar mfei̱.
5 Ne himbi pumba nuya jöꞌi mi ꞌbu̱ mamꞌeṯꞌo, ba pem̱pa ar döꞌye bi goꞌma xog̱e ar

ximhai̱ mi ꞌbu̱ har tsꞌoki. Hoṉse̱ bi ꞌye̱ ar Noe mi uta ya jöꞌi ar hogamꞌu̱i, nunu̱ ne ma
yoto bi kꞌontꞌwi.

6Ne mba mꞌem̱pa ar mfei̱ nda nhwata ar hnini Sodoma ne Gomora, hoṉse̱ ar ꞌbospi bi
gohi. Ne bi japꞌu̱ ngu nꞌar ntꞌudi ma da njapabipꞌu̱ nuꞌu̱ ne da mꞌu̱ nꞌar tsꞌomꞌu̱i.

7 Ne bi ꞌyeḵwa ár te ar Lot togo mar hogajöꞌi, mi tupa ár mu̱i mi handi hanja mi ꞌbu̱
nuya tsꞌojöꞌiyu̱.

8Ngetho nunar hogajöꞌinu̱ mi ꞌbu̱hwiꞌu̱, jange hyaxꞌmu̱ mi tupa ár hogamu̱i mi handi
ne mi oꞌ̱spa yá tsꞌoꞌbef̱i.

9 Ja nhekinu̱, ar tsi Hmu njambödi da max̱a da tho ar tsꞌaṯi nuꞌu̱ ya hogajöꞌi, ne da
ꞌyeḵwatho yá mfei̱ nuꞌu̱ togo oṯꞌa ar tsꞌoki, da tꞌumba nunar pa da thöxamajöni.

10Ne töte yá mfei̱ nuꞌu̱ togo bi deṉga gatho nöꞌö mi ne yá ndoꞌyo. ꞌYoꞌu̱ har tsꞌoki ne
oṯꞌa gatho nöꞌö xintsꞌotho, hingi ne togo dameẖni. Xa ya gese̱ ne xi me yá ñö, hingi ntsu
da zanga nuꞌu̱ togo peꞌ̱sa yá tsꞌeḏi.

11Nuya eṉxe̱ mödi töte yá tsꞌeḏi ne yá nsunda, tsupi hingi a̱ nꞌar mfei̱ da zu̱hyu̱ núꞌmu̱
ꞌbu̱ꞌu̱ hár nthandi ar tsi Hmu.

12Ha nuya jöꞌiyu̱ ñömañꞌu̱ nöꞌö hingi pödi, ngu ya meṯi hiñꞌotho yá mfeni, xi tꞌeṉtꞌi da
tho ne da nhwati. Nuyá tsꞌokise̱ da zixa har ꞌbex̱ui.

13Mada hñönga yá nthöhö ngu ya tsꞌokte, ngetho gehyu̱ yá johyayu̱, zoḏa ar hyadi oṯꞌa
gatho nöꞌö neꞌu̱. Nꞌar mꞌeṯsay̱u̱, ngetho núꞌmu̱ gi ntsixkwihu̱, ñꞌentho oṯꞌu̱ nöꞌö hingi ho.

14 Nuyu̱ hoṉse̱ xa hyoḵwa yá nthöti maꞌra, hingi tsaḇi oṯꞌa ya tsꞌoki. Haṯꞌi da zo ha
yá ꞌyey̱u̱ nuꞌu̱ togo hinxi zeṯa yá ñꞌemu̱i. Ha yá mu̱i xi nzöi hyoḵwa yá meṯi maꞌra. Yá
bötsiyu̱ ar ꞌbex̱ui.

15Xi hyeꞌ̱u̱ ar ꞌñu majöni, ne xi dem̱ba ár ꞌñu ar Balam ár tꞌu̱ ar Beor, togo xa bi mö ár
nthöhö ar tsꞌoki.

16Mödi nꞌar meṯi ndu bi ñö ngu nꞌar ñꞌoẖo,̱ bi zu̱i himbi hyeg̱i nda ꞌyoṯꞌa nöꞌö mi beni.
17Nuya jöꞌiyu̱ ñheẖwi ya poṯhe hinte unga ar dehe, ne ngu ya gui tuxta ar ꞌyomndöhi.

Xi tꞌeḵwabi da mꞌu̱ har ꞌbex̱ui hiñhamꞌu̱ da götsꞌi.
18Ngetho ñö yamhö ñꞌetsꞌi hinte yá ñho. Njapꞌu̱ koꞌsa nuꞌu̱ majöni mi ne nda hye̱ nuꞌu̱

togo ꞌbu̱ har tsꞌoki, ne kadi da ꞌyoṯꞌa gatho nöꞌö ne yá ndoꞌyo.
19 Xipabiꞌu̱ da xotꞌa yá nthötꞌi, ha geseꞌ̱u̱ xi nthötꞌa har tsꞌoki. Ngetho nöꞌö togo da

nthöhö, nu togo bi döhö poṉtho xi dötꞌi, japi da ꞌyoṯꞌa nöꞌö neꞌö.
20Xamajöni di xiꞌahu̱, nuꞌmu̱ xki kꞌothmöꞌu̱ ha ya tsꞌoki ja har ximhai̱ ngetho xki bötwa

ár ꞌñu ar tsi Hmu ne ar Poẖoṯe Hesukristo, ne da mengi da zo habu̱ mi ku̱ꞌu̱, da mꞌeḏi ne
yá mꞌu̱i töpa ár ntsꞌotho mi ꞌbu̱ mꞌeṯꞌo.

21Ngethomar ñhomhö hinxi böhmöꞌu̱ ar ꞌñu tsixa ar hogajöꞌi, hinge hoṉse̱ bi bödi, ne
bi mengi bi hyep̱ꞌu̱ ar döta ꞌbep̱ate bi tꞌumbabi.

22 Ne xpa epabi ngu enga ar mhö majöni: Ar ꞌyo pengi ju̱xa ár tsꞌodi, ne ar tsꞌu̱di xi
nsati, pengi da ntönga har boẖai̱.

Ar pa da nheki ár tsꞌeḏi ar tsi Hmu xi ꞌñepꞌu̱
1Ma tsi hmöka kuhu̱, gehnu̱ ár ñoho ar heꞌ̱mi di otꞌahu̱, ne gatho yohoyu̱ di hupꞌa ri

mu̱ihu̱ gi peꞌ̱su̱ nꞌar mfeni xintꞌaxi.
2Di ne gi beñhu̱ nuya mhö bi mönga mamꞌeṯꞌo yá hoga mꞌeẖni Jö, ne nuya ꞌbep̱ate bi

zokꞌahu̱ ma tsi Hmuhu̱ ne ma Poẖoṯehu̱, gehnu̱ bi xiꞌahu̱ yá mpoṯe ar tsi Hmu gi ꞌñehu̱.
3 Pöhu̱ mꞌeṯꞌo, nuya ngöxapa ma da e ya thente di ꞌbu̱ ngu neseꞌ̱u̱.
4Di eñꞌu̱: Te bi ja ar ñhötꞌi nda e ar tsi Hmu Hesukristo. Ngetho bi the ma palehu̱, ha

nunar ximhai̱ njangutho ngu ar pa bi thoki.
5Nuyu̱ nese̱ da pumhni gehnu̱ ár mhö Jö bi hyoka mamꞌeṯꞌo ar mhetsꞌi ne ar ximhai̱.

Ba ehyu̱ har dehe ne oxta har dehe.
6 Jange nunar ximhai̱ mi ꞌbu̱ mahamꞌu̱, bi hwata ar dehe mi ñutsꞌi.
7Ha nunar mhetsꞌi ne nunar hai̱ ꞌbu̱pya, getnu̱ ár mhö Jö eḵwi da nzo̱ har tsibi nunar

pa da thöxamajöni, ne da tꞌumba ár mfei̱ ya tsꞌokte.
8Tsi kuhu̱, yo gi pumhnihu̱ nꞌehe, nunar tsi Hmuhanda nꞌapa ngu ꞌreṯꞌanthebe ya jey̱e,̱

ne ꞌreṯꞌanthebe ya jey̱e̱ handa ngu nꞌapatho.
9 Ar tsi Hmu hingi huꞌsta ar pa da ꞌyoṯꞌa nöꞌö xi ñötꞌi, ngu benga ꞌra. Peꞌ̱skagihu̱ ar

tsꞌeṯi hingi ne togo da mꞌeḏi, neꞌö gatho da ꞌyoṯꞌwa yá ntsoꞌ̱mi.
10Ha nunar pa da e ar tsi Hmu, ma da zo̱ ngu nꞌar bë tso̱ ꞌbu̱ nxui. Nuꞌmú̱, nuyamhetsꞌi

ma da nhwati, da ntꞌo̱ nꞌar döta ñu̱ni, ne gatho nöꞌö te janu̱ ma da xutꞌa har tsibi, ha nu
ar ximhai̱ ne gatho nöꞌö te jawa ma da nzo.̱

11Nuꞌmu̱ma da nhwata gathoyu̱, yoꞌö hingi ꞌbu̱hu̱ nꞌarmꞌu̱i xintꞌaxi ne gi ñhogajöꞌihu̱.
12Ne gi ndoꞌ̱mhu̱ da zo̱ ár pa Jö, ne xa gi umba ri mu̱ihu̱ gi jafu̱ ngutꞌa da zoẖo.̱ Nuya

paꞌu̱ ar mhetsꞌi ma da nde̱ ne da xutꞌi, ne gatho nöꞌö te janu̱ ma da mi har tsibi.
13Ha nuju̱ di toꞌ̱mhu̱ manꞌar ꞌraꞌyo mhetsꞌi ne manꞌar ꞌraꞌyo ximhai̱, habu̱ hoṉse̱ ja ar

hogamꞌu̱i.
14 Jange tsi kuhu̱, nuꞌmu̱ gi toꞌ̱mhu̱ nuya ñhötꞌiyu̱, umba ri mu̱ihu̱ da diñꞌahu̱ hinte ma

jax̱tꞌi gi peꞌ̱su̱, dar ntꞌaxiꞌihu̱ ne gi ꞌbu̱hu̱ nꞌar hogamꞌu̱i.
15Ne pöhu̱ xiñho, nunar tsi Hmu peꞌ̱sa ar tsꞌeṯi honi da mpo̱ gatho ya jöꞌi, jangu ma tsi

kuhu̱ Pablo xi tꞌumba ar hoga mfödi xi ꞌyotꞌahu̱.
16Gatho nuya heꞌ̱mi xi ꞌyotꞌi, noṉga nöꞌö xta xiꞌahu̱. ꞌRayu̱ xi ñhembi da födi te ne da

ꞌñenö. Jange nuꞌu̱ hintsꞌu̱ pödi ne hingi tse̱ yá mu̱i, paṯi. Japꞌu̱ nu maꞌra ya Tꞌofo nꞌehe,
ne da ꞌyoṯꞌa ngu neꞌu̱, ne njapꞌu̱ honse̱ yá mfei̱se.̱

17 Jange nuꞌahu̱ ma tsi hmöka kuhu̱, xka pöhu̱, jamasuhu̱ yo ma da hyaꞌ̱ahu̱ yá tsꞌoki
ya tsꞌokte, ne gi hyeẖu̱pꞌu̱ ár tsꞌeḏi ri jamfihu̱.

18 Nöꞌö gi ꞌyoṯhu̱, dá hñutsꞌi gi pöhu̱ ma tsi Hmuhu̱ ne ma Poẖoṯehu̱ Hesukristo, ne
dá te ri mfödihu̱ hár nhwëki. Go di ꞌñepꞌu̱ da tꞌumba ar nsunda nupya ne hiñhamꞌu̱ da
ntsay̱a.̱ Dá njapꞌu̱.

ÁR NDU̱I AR XUWA
Ár ndu̱i ar heꞌ̱mi bi ꞌyotꞌa ar Xuwa

Ar mhö unga ar te
1Nöꞌö togo mi ꞌbu̱i núꞌmu̱ hinte mi jawa har ximhai̱, ne hinte mi janu̱ mhetsꞌi, nunar

mhönu̱ ungar te, getꞌö xta oẖe ne xta handaseẖe, da kꞌöthe ne da thaṉ̃he.
2 Nunar mhö ungar te mi ꞌbu̱hwi ar Dada, ba e bi njöꞌi, ne da hanthe, gehnu̱ di daẖe

majöni, ne di xiꞌahe nunar te hiñhamꞌu̱ da götsꞌi.
3Nöꞌö xta hanthe ne xta oẖe, gehnu̱ di xiꞌahe. Njapꞌu̱ gi pöhu̱ nöꞌö di pöje nꞌehe, ne ga

peꞌ̱su̱ nꞌadar mfeni mahyeg̱iwi Jö ar Dada ne ar Hesukristo ár Tꞌu̱.
4 Jange di otꞌaꞌihu̱ nuya mhöyu̱, ne njapꞌu̱ da nxog̱e ri johyahu̱.
Jö gehnu̱ ar hyatsꞌi

5 Nunar mhönu̱ di xiꞌahe, geseꞌ̱ö bi xikagihe, enö njawa: Jö gehnu̱ ar hyatsꞌi. Habu̱
ꞌbu̱ꞌö hinte ma ꞌbex̱ui janu̱.

6 Nuꞌmu̱ di eñhu̱ di ꞌbu̱hwihu̱ ar tsi Dada ne di ꞌyohu̱ har ꞌbex̱ui, dar nemhñöhu̱, ne
hindi teṉ̃hu̱ nöꞌö majöni.

7Ha nuꞌmu̱ ga ꞌyohu̱ har hyatsꞌi ngu ar tsi Dada ꞌbu̱ har hyatsꞌi, nꞌadar mfeni di ꞌbu̱hu̱
nꞌa ngu nꞌa ꞌmu̱, ne ár ji ar tsi Hmu Hesukristo ár Tꞌu̱ Jö da xu̱gagihu̱ gatho ma tsꞌokihu̱.

8Nuꞌmu̱ ga eñhu̱ hindi oṯhu̱ ar tsꞌoki, di nkaseẖu̱ ne hindi teṉ̃hu̱ nöꞌö majöni.
9Nuꞌmu̱ ga daṯwabihu̱ ma tsꞌokihu̱ Jö, nöꞌö hingi yotꞌa ár ne, da ꞌyoṯꞌa nöꞌö xi mö. Ne

di kax̱mbenihu̱ da pumgagihu̱, ne da xu̱ga gatho ma tsꞌokihu̱.
10Nuꞌmu̱ di eñhu̱ hinxta oṯhu̱ nꞌar tsꞌoki, poṉtho di xipabihu̱ ar tsi Dada ar nemhñö,

ne hinxta peꞌ̱spabihu̱ ár mhö ha ma mu̱ihu̱.
2

Ar tsi Hmu Hesukristo go ꞌba̱ made ñöngagihu̱
1Ma tsi bötsiꞌihu̱, di otꞌahu̱ nunar heꞌ̱minu̱, ngetho hindi ne gi ntsꞌoju̱. Ha nuꞌmu̱ bi

hyaꞌ̱ahu̱, di ꞌñehu̱ togo ñöngagihu̱ hár nthandi Jö. Gehnu̱ ar Hesukristo nguma ñöntehu̱,
hinte ma tsꞌoki xi ꞌyoṯꞌe.

2 Bi unse̱ ár te ngu nꞌar mꞌoṉ̃ho,̱ ne bi mpumgagihu̱ gatho ma tsꞌokihu̱. Hinge hoṉse̱
nuju̱, gatho nu maꞌra ꞌbu̱kwa har ximhai̱ nꞌehe.

3Njanu̱ da nhekitho ha di pöhu̱ Jö wa hinꞌö, nuꞌmu̱ di oṯhu̱ nöꞌö te ꞌbep̱kagihu̱.
4Nuꞌmu̱ nꞌa togo da ꞌñenö: Nuga di pö ar tsi Hmu, ne hingi oṯꞌa nöꞌö xi ꞌbep̱kagihu̱ Jö,

nꞌar kate ne hingi peꞌ̱sa nöꞌö majöni hár mu̱i.
5Ha nöꞌö togo da ꞌyoṯꞌa nöꞌö xi ꞌbep̱kagihu̱, majöni xi ñuxa ármhöte Jö hármu̱i. Njapꞌu̱

hö, di pöhu̱ di ꞌbu̱hwihu̱ꞌö.
6Nöꞌö togo enö hyaxꞌmu̱ ꞌbu̱hwi Jö, mahyoni damꞌu̱i ngu bimꞌu̱ ar tsi HmuHesukristo.
Ar ꞌraꞌyo ꞌbep̱ate

7 Tsi kuhu̱, hindi otꞌa nꞌar ꞌraꞌyo ꞌbep̱ate ga peṉ̃ꞌahu̱, hoṉse̱ di bempꞌahu̱ nöꞌö xki
nsiꞌahu̱ har ndu̱i. Nunar ꞌbep̱atenu̱ getꞌö ngu nuna xka ꞌyoẖu̱.

8Mödi hö, ma ga xiꞌahu̱ nꞌar ꞌraꞌyo ꞌbep̱ate gehnu̱ majöni, bi ñꞌuꞌö ne nupya di ꞌñuhu̱
nꞌehe. Ngetho ar ꞌbex̱ui ma da thogi, ne nunar ñotꞌi majöni fu̱di ungar hyatsꞌi.

9Nöꞌö togo enö ꞌbu̱ har hyatsꞌi ne u̱tsa ár ku, ꞌbu̱ta har ꞌbex̱uiꞌö.
10Nöꞌö togo mö ár ku, hyaxꞌmu̱ ꞌbu̱ har hyatsꞌi, ne hinda ma da nthew̱i ar mfetsꞌe.
11Ha nöꞌö togo u̱tsa ár ku, ꞌbu̱ta har ꞌbex̱ui ne ja ꞌyonu̱tho. Ne hingi pödi habu̱ di ma,

ngetho ar ꞌbex̱ui hingi heg̱i da hyandi.
12Ma tsi bötsiꞌihu̱, di peṉ̃ꞌahu̱ nunar heꞌ̱minu̱, ngetho hár thuhu ar tsi Hmu Hesu xi

mpumpꞌa ri tsꞌokihu̱.

13Di otꞌahu̱ dadahu̱, ngetho gi pöhu̱ nöꞌö togo mi ꞌbu̱i núꞌmu̱ hinte mi otho. Di otꞌahu̱
bötsithohu̱, ngetho xka töhu̱ ar tsꞌondöhi.

Di otꞌahu̱ ma tsi bötsiꞌihu̱, ngetho xka pöhu̱ ar Dada.
14Xta otꞌahu̱ dadahu̱, xka pöhu̱ nöꞌö togo mi ꞌbu̱i núꞌmu̱ hinte mi otho. Xta otꞌahu̱ gi

bötsithohu̱, ngetho xka zeṯa ri jamfihu̱, ne xka töhu̱ ar tsꞌondöhi ga teṉ̃hu̱ ár mhö Jö xka
kwathu̱ ha ri mu̱ihu̱.

15Yo gi möhu̱ ar ximhai̱ ne nuya te jawa. Nu togomö ar ximhai̱, hingi peꞌ̱spa ár mhöte
Jö ar Dada.

16 Ngetho gatho nöꞌö te ja har ximhai̱, ngu ya tsꞌonhe benga ya jöꞌi ne handi, ne ar
ñꞌetsꞌi, hingi peẖna Jöyu̱, go unga ar ximhai̱.

17Ar ximhai̱ ne yá tsꞌonhe ma da thotho, ha nuꞌu̱ togo oṯꞌa nöꞌö ne Jö, ma da mꞌu̱ nꞌar
mꞌu̱i hiñhamꞌu̱ da götsꞌi.

Nöꞌö togo ne da bëpa ár nsu ar Hesukristo
18 Ma tsi bötsiꞌihu̱, di ꞌbu̱hu̱pya ya ngöxapa. Ngu xka ꞌyoẖu̱ ma nda e nꞌa togo nda

ntox̱kwi ar tsi Hmu Hesukritso, ne nupya ja nzey̱e̱ togo ntox̱kwi. Jange di pöhu̱ xi zo̱ ya
ngöxapa.

19 Xi ꞌwege xi hyej̱u̱, ngetho hinxki jamfi xiñho ngu xta jamfihu̱. Nuꞌmu̱ xi jamfihmö
xiñhoꞌu̱, hinxi ꞌwehmöꞌu̱. Ne xi ꞌwege, njapu̱ da nheki hinga gatho nguju̱ di nꞌatꞌwihu̱ ar
tsi Hmu.

20Ha nuꞌahu̱ hingi njahu̱pꞌu̱, ngetho xi tꞌaꞌahu̱ ár Hñö Jö, jange gi pöhu̱ xiñho gathoyu̱.
21Hindi peṉ̃ꞌahu̱ nunar heꞌ̱minu̱ ngu nuꞌu̱ hingi pö nöꞌömajöni. Di otꞌi ngetho gi pöhu̱,

ha nor nhemhñö hindi ꞌñe habu̱ ja nöꞌö majöni.
22 Togo ar nemhñö. Ar nemhñö nöꞌö togo koṉga ar Hesu gehnu̱ ar Kristo. Nuyu̱ yá

ñꞌu̱ni ar tsi Hmu, ngu gatho nuꞌu̱ togo koṉga ar Dada ne ár Tꞌu̱.
23Gatho nuꞌu̱ togo koṉga ár Tꞌu̱ Jö, hingi peꞌ̱sa ar Dada ha yá mu̱i. Nöꞌö togo dam̱ajöni

ár Tꞌu̱ Jö, peꞌ̱spa ár Dada nꞌehe.
24 Yo ma gi hyeẖu̱pꞌu̱ nöꞌö xka pöhu̱ ár ndu̱i. Nuꞌmu̱ hingi hyeẖu̱pꞌu̱, gi ꞌbu̱hwihu̱ ár

Tꞌu̱ ne ar Dada.
25Ne gehnu̱ ar ñhötꞌi bi ñötkagihu̱: ar te hiñhamꞌu̱ da götsꞌi.
26Di otꞌahu̱ tengu yá ꞌbef̱i nuꞌu̱ ne da kaꞌahu̱.
27Ha nunár Hñö Jö xi ꞌraꞌahu̱ ar tsi Hmu, gehnu̱ ꞌbu̱ ha ri mu̱ihu̱. Ne hinga mahyoni

togo da utꞌahu̱, ngetho geseꞌ̱ö go xi utꞌahu̱, ne mönga majöni. ꞌBu̱hwihu̱ ar tsi Hmu ngu
xi utꞌahu̱ꞌö.

28Ha nupya ma tsi bötsiꞌihu̱, ꞌbu̱hwihu̱ nꞌar hogamꞌu̱i ar tsi Hmu, ne núꞌmu̱ xta ñꞌudi
hinga ntsaẖu̱, ne xta pengi hinga ꞌbe̱ ma tsaẖu̱ ga ꞌwehu̱.

29Nuꞌmu̱ gi pöhu̱ ar tsi Hmu Hesukristo peꞌ̱sa nꞌar hogamu̱i, pöhu̱ nꞌehe, gatho nuꞌu̱
peꞌ̱sa ar hogamu̱i go yá bötsi Jö.

3
Yá bötsigihu̱ Jö

1Beñhu̱ tengu ximökagihu̱ Jö, bi ꞌñengagihu̱ yá bötsigihu̱. Jange nuꞌu̱ togo hingi jamfi,
hingi pöju̱, ngu himbi böꞌö.

2Ma tsi kuhu̱, nupya yá bötsigihu̱ Jö, mödi hindi pöthu̱ xiñho tengu nor mꞌu̱i ma ga
peꞌ̱su̱ mꞌef̱a. Nöꞌö di pöhu̱ hö, núꞌmu̱ xta epꞌu̱, ma ga ñheẖwihu̱ ngetho ma ga hanthu̱
tenguꞌö.

3Ne gatho nuꞌu̱ togo di toꞌ̱mhu̱ da njapꞌu̱, hyaxꞌmu̱ di umba ma mu̱ihu̱ da tꞌaxkagihu̱
ngu xintꞌaxiꞌö.

4 Gatho nuꞌu̱ togo oṯꞌa ya tsꞌoki, tsꞌokwa yá ꞌbep̱ate Jö, ngetho nꞌar tsꞌoki hinda ꞌyoṯa
ya ꞌbep̱ate.

5 Ne gi pöhu̱ xiñho, ar tsi Hmu ba ekwa bi hñögagihu̱ ma tsꞌokihu̱, ne nöꞌö hinte ma
tsꞌoki bi ꞌyoṯꞌe.

6 Gatho nuꞌu̱ togo ꞌbu̱hwi ar tsi Hmu, hingi oṯꞌa ya tsꞌoki. Ha nuꞌu̱ oṯꞌatho ya tsꞌoki,
hinxi hyandi ne hinxi böꞌö.

7Ma tsi bötsiꞌihu̱, yo ma gi ñheẖu̱ togo da hyaꞌ̱ahu̱. Pöhu̱ nunar tsi Hmu ar hogajöꞌi,
ne nöꞌö togo ne da ñhogajöꞌi, tem̱batho ár mꞌu̱iꞌö.

8Nöꞌö togo oṯꞌa ya tsꞌoki, ár meṯi ar tsꞌondöhi, ngetho ar tsꞌondöhi hár ndu̱itho oṯꞌa ya
tsꞌoki. Jange ba e ár Tꞌu̱ Jö da jöꞌspa ár ꞌbef̱i ar tsꞌondöhi.

9 Gatho nuꞌu̱ togo xi hñönga ar ꞌraꞌyo te unga Jö, xi ñꞌehwi ar tsꞌoki, ngetho di hñöxa
Jö ar Dada. Hingi tsa̱ da gohnu̱tho har tsꞌoki, ngetho xi umba ár te ar tsi Dada.

10 Njanu̱ nheki togo yá bötsi Jö ne togo yá bötsi ar tsꞌondöhi: Gatho nuꞌu̱ togo hingi
oṯꞌa nöꞌö xiñho ne hingi mö ár ku, hingyá bötsi Jö.

11Ngetho gehnu̱ ar mhö xka ꞌyoẖu̱ ya mahamꞌu̱: Ga nmhöhu̱ nꞌa ngu nꞌa.
12Hinga njahu̱ ngu ar Kain, mi teṉga ar tsꞌondöhi ne bi hyo ár jödö. Bi hyonu̱ ngetho

mar ntsꞌoda ár ꞌbef̱ise,̱ ha nuyá ꞌbef̱i ár jödö mar ñho.
13Ma tsi kuhu̱, yo gi tu ri mu̱ihu̱ nuꞌmu̱ da u̱tsaꞌihu̱ nuꞌu̱ hingya gamfi.
14Nuju̱ di pöhu̱ xta poṉ̃hu̱ har ndöte ndi ꞌbu̱hu̱, ne xta thohu̱ har te, ngetho di möhu̱

ma kuhu̱. Nu togo hingi mö ár ku, poṉtho xi du.
15Gatho nuꞌu̱ togo u̱tsa ár ku, gehnu̱ ar hyote. Ne di pöhu̱ nuya hyote hingi peꞌ̱sa ar te

hiñhamꞌu̱ da götsꞌi.
16 Ar tsi Hmu Hesukristo bi utkagihu̱ ndana ar mhöte majöni núꞌmu̱ mi poḵagihu̱ bi

unse̱ ár te. Nuju̱ nꞌehe ga eṉthu̱ ma tehu̱ ga homfu̱ yá ñho ma kuhu̱.
17 Nuꞌmu̱ nꞌa togo peꞌ̱sa ya ñho, ne handa ár ñꞌohu̱ hinte peṯsꞌi, ne hinte da umbabi,

hanja da nheki peꞌ̱spa ár mhöte Jö ꞌmu̱.
18Ma tsi bötsiꞌihu̱, hingema gamhöhu̱ di oxtamañö. Ma ga ñꞌumamhötehu̱ di oṯhwu̱

ar ñho ma kuhu̱ di poṉga ha ma mu̱ihu̱.
19Njapꞌu̱ di pöhu̱ tsixkagihu̱ nöꞌö majöni, ne hinte di tuka ma mu̱ihu̱ hár nthandi Jö.
20 Ha nuꞌmu̱ tsu̱ka ma mu̱ihu̱ xikagihu̱ hindi ꞌbu̱hu̱ xiñho hár nthandiꞌö, Jö töpa ár

mfödi ma mu̱ihu̱, ne pö gatho.
21 Ma tsi hmöka kuhu̱, nuꞌmu̱ hingi tsu̱ka ma mu̱ihu̱, hinga ntsuhu̱ ga ꞌbu̱hu̱ hár

nthandi Jö.
22 Ne gatho nöꞌö te ga af̱u̱, ga höñhu̱, ngetho di oṯhwu̱ yá ꞌbep̱ate, ne di peẖu̱ nöꞌö

numañhoꞌö.
23 Ne go gehnu̱ ár ꞌbep̱ate Jö, ga jamfibihu̱ ár Tꞌu̱ Hesukristo, ne ga nmhöhu̱ nꞌa ngu

nꞌa, jangu xi ꞌbep̱kagihu̱.
24Nöꞌö togo oṯa ngu xi ꞌbep̱kagihu̱ Jö, ꞌbu̱hwiꞌö. Di pöhu̱ xiñho di ꞌbu̱hwihu̱, ngetho xi

ꞌrakagihu̱ ár Hñö.
4

Nuꞌu̱ togo hömpa ár Hñö Jö ne nuꞌu̱ togo hömpa ár hñö ar tsꞌondöhi
1 Tsi hmöka kuhu̱, yo gi jamfibihu̱ gatho nuꞌu̱ togo ñö. Hyanthu̱ mꞌeṯꞌo ha hömpa ár

Hñö Jö wa hinꞌö, ngetho nzey̱e̱ ya kate mꞌeẖni xi nxanga har ximhai̱.
2 Njanu̱ ma gi pöhu̱ ha hömpa ár Hñö Jö wa hinꞌö: Gatho nuꞌu̱ enö, ar tsi Hmu

Hesukristo ba e bi njöꞌi, xi meẖna Jö.
3Ne gatho nuya koṉga ar tsi Hmu Hesukristo ba e bi njöꞌi, hingo xpa peẖna Jö. Nunu̱

ár meṯi ár ñꞌu̱ni ar tsi Hmu xka ꞌyoẖu̱ nda ehe, ne di xiꞌahu̱ ꞌbu̱kwapya har ximhai̱.
4Ma tsi bötsiꞌihu̱, yá meṯiꞌihu̱ Jö xka ntötehu̱, ngetho nöꞌö togo ꞌbu̱ ha ma mu̱ihu̱ töpa

ár tsꞌeḏi nöꞌö togo ꞌbu̱kwa har ximhai̱.
5Nuyu̱ yameximhai̱tho nemönga gatho nöꞌö te jawa, ha nuyámimeximhai̱wi ox̱a nöꞌö

te möñꞌu̱.
6Nuju̱ yá meṯigihu̱ Jö, nuꞌu̱ togo pö Jö ox̱a nöꞌö di xifu̱. Ne nuꞌu̱ hingyá meṯi Jö hingi

ox̱a nöꞌö di xifu̱. Njapꞌu̱ di pöhu̱ togo mönga majöni ne togo mönga ar nhemhñö.
Jö xa möte

7 Ma tsi hmöka kuhu̱, ma ga nmhöhu̱ nꞌa ngu nꞌa, ngetho ar mhöte gor meṯi Jö, ne
gatho nuꞌu̱ möte gehyu̱ yá bötsi Jö, ne pödi togoꞌö.

8Nöꞌö togo u̱tsa ár ku, hinxi bö Jö, ngetho Jö xa möte.
9Njanu̱ bi utkagihu̱ Jö, go ba peṉkwa har ximhai̱ nöꞌö nꞌase̱ ár Tꞌu̱, bi du, ne njapꞌu̱ bi

ꞌraju̱ ar ꞌraꞌyo te.
10Ma ga xiꞌahu̱ ndana armhötemajöni: Nuju̱ hinge damöhu̱ Jö, go bimökagihu̱. Jange

ba peẖna ár Tꞌu̱ bi unga ár te ngu nꞌar mꞌoṉ̃ho,̱ ne njapꞌu̱ xi mpumgagihu̱ ma tsꞌokihu̱.
11Ma tsi hmöka kuhu̱, nuꞌmu̱ Jö bi mökagihu̱ njapꞌu̱, ma ga nmhöhu̱ nꞌa ngu nꞌa nꞌehe.
12Hinto xi hyanda Jö, ha nuꞌmu̱ ga nmhöhu̱ nꞌa ngu nꞌa, geseꞌ̱ö ꞌbu̱ ha ma mu̱ihu̱, ne

ár mhöte xi nxog̱e ha ma mu̱ihu̱.
13Di pöhu̱ di ꞌbu̱hwihu̱, ngetho xi ꞌrakagihu̱ ár Hñö.
14Ha nuje xta hanthe ne di daẖe majöni, Jö ar Dada xpa peẖna ár Tꞌu̱, gehnu̱ ár Poẖoṯe

ya meximhai̱.
15Gatho nuꞌu̱ togo dam̱ajöni ar Hesu ár Tꞌu̱ Jö, nuyu̱ ꞌbu̱hwi Jö.
16Ne nuju̱ xta pöhu̱ ne xta jamfihu̱ nunar mhöte peꞌ̱skagihu̱ Jö. Jö xa möte, ne gatho

nuꞌu̱ togo möte ꞌbu̱hwi Jö.
17Njapꞌu̱ xi ñuxa ár mhöte ha ma mu̱ihu̱, ne nu xta göxa ar ximhai̱ ga njohyahu̱ hinga

ntsuhu̱, ngetho di hñöxkagihu̱ꞌö di ꞌbu̱hu̱wa har ximhai̱.
18Nuꞌmu̱ xa majöni di peꞌ̱su̱ ar mhöte, hiñꞌotho ar ntsu, ngetho ar mhöte majöni höka

ar ntsu. Nöꞌö togo ntsu, tsupa ár mfei̱ Jö, ne hinxi ñuxa ár mhöte hár mu̱i.
19Nuju̱ di möhu̱ Jö, ngetho mꞌeṯꞌo bi mökagihu̱ꞌö.
20Nuꞌmu̱ da ꞌñenga nꞌa: Nuga di mö Jö, ha u̱tsa ár ku, nꞌar nemhñöꞌö. Ngetho nuꞌmu̱

hingi mö ár ku togo handi, hanja da mö Jö togo hinxi hyandi.
21 Di peꞌ̱su̱ nunar ꞌbep̱atenu̱ xi ꞌrakagihu̱ Jö: Nöꞌö togo mö Jö, mahyoni da mö ár ku

nꞌehe.
5

Nunar ñꞌemu̱i tö ar ximha̱i
1Gatho nuꞌu̱ togo ñꞌemu̱i ar tsi Hmu Hesu ngu ar Kristo, gehnu̱ nꞌár bötsi Jö. Ne gatho

nuꞌu̱ togo mö ar dada, mötwa yá bötsi nꞌehe.
2 Njanu̱ di pöhu̱ di möthwu̱ yá bötsi Jö, nuꞌmu̱ di möhu̱ꞌö ne di oṯhwu̱ nöꞌö xi

ꞌbep̱kagihu̱.
3Nuꞌmu̱ xa majöni di möhu̱ Jö, ga oṯhwu̱ nöꞌö xikagihu̱ ꞌmu̱, ne nöꞌö ꞌbep̱kagihu̱ hingi

hembi ga oṯhu̱.
4 Ngetho gatho nuꞌu̱ togo yá bötsi Jö, hom̱ahai̱ ar ximhai̱, ne ar ñꞌemu̱i gehnu̱ tö ar

ximhai̱.
5Nuꞌu̱ ñꞌemu̱i ar Hesu ár Tꞌu̱ Jö, gehyu̱ xi dö ar ximhai̱.
Ár Hñö Jö da̱majöni

6Ar tsi Hmu Hesukristo ba ekwa har ximhai̱, bi ñꞌudi har dehe ne har ji. Hinge hoṉse̱
har dehe, har ji nꞌehe. Ne ár Hñö Jö dam̱ajöni, ngetho nunu̱ mönga majöni.

7 Ngetho hñu nuꞌu̱ togo dam̱ajöninu̱ mhetsꞌi: ar Dada, ar Mhö, ne ár Hñö Jö. Gatho
hñuyu̱ nꞌatho.

8Ne njapꞌu̱ hñu nuꞌu̱ togo daw̱a majöni har ximhai̱: ár Hñö Jö, ar dehe ne ar ji. Gatho
hñuyu̱ nꞌatꞌwu̱ mö.

9 Nuꞌmu̱ di ñꞌemu̱ibihu̱ nöꞌö dam̱ajöni ya jöꞌi, Jö töte ga ñꞌemu̱ibihu̱, ne geseṉu̱ xi
dam̱ajöni togo ár Tꞌu̱.

10Nöꞌö togo ñꞌemu̱ibi ár Tꞌu̱ Jö, peꞌ̱sase̱ hármu̱i nöꞌö xi dam̱ajöni Jö. Ha nöꞌö togo hinxi
ñꞌemu̱i, hox̱a Jö ar nemhñö, ngetho himbi ñꞌemu̱ibi nöꞌö xi dam̱ajöni togo ár Tꞌu̱.

11Ne go gehnu̱ ar mhö xi dam̱ajöni: Jö xi ꞌraju̱ ar te hiñhamꞌu̱ da götsꞌi, ne nunar tenu̱
go unga ár Tꞌu̱.

12Nöꞌö togo peꞌ̱spa ár Tꞌu̱ Jö hármu̱i, peꞌ̱sa ar te hiñhamꞌu̱ da götsꞌi. Ha nöꞌö togo hingi
peꞌ̱spa ár Tꞌu̱, hingi toꞌ̱ma ar te hiñhamꞌu̱ da götsꞌi.

Ar hoga mfödi tꞌumba nuꞌu̱ togo peꞌ̱sa ar te hiñhamꞌu̱ da götsꞌi

13 Di otꞌahu̱ nuya mhöyu̱, di xiꞌahu̱ nuꞌahu̱ gi ñꞌemu̱ibihu̱ ár Tꞌu̱ Jö, njapꞌu̱ gi pöhu̱ gi
peꞌ̱su̱ ar te hiñhamꞌu̱ da götsꞌi.

14Gehnu̱ ar ñꞌemu̱i di peꞌ̱spabihu̱, nuꞌmu̱ ga af̱u̱ ngu neꞌö, da ꞌyox̱kagihu̱.
15Ha nuꞌmu̱ di pöhu̱ da ꞌyox̱kagihu̱ nöꞌö di ap̱abihu̱, nuꞌmu̱ di ñꞌemu̱ihu̱ gatho nöꞌö xta

af̱u̱, da ꞌraju̱.
16Nöꞌö togo da hyanda ár ku da ꞌyoṯꞌa nꞌar tsꞌoki hinge nuya da ꞌbe̱ ár te, dá ꞌyap̱a Jö,

ne nunu̱ hinda hyeg̱i da mꞌeḏi, hoṉse̱ nuꞌmu̱ ar tsꞌoki hinda thökwa ár te. Ja ya tsꞌoki di
ꞌñepa ar ndöte, nuyu̱ hindi enö da tꞌap̱a Jö da maṯsꞌi.

17Mödi gatho nöꞌö hingi ho, ar tsꞌoki, hinga gatho di ꞌñepa ar ndöte.
18 Di pöhu̱ gatho nuꞌu̱ togo ꞌbu̱hwi Jö ngu ár Dada, hingi ꞌbu̱ har tsꞌoki, ngetho ár Tꞌu̱

Jö su, ne ar tsꞌondöhi hinte tsa̱ te da japabi.
19Di pöhu̱ nꞌehe, nuju̱ yá meṯigihu̱ Jö, ha gatho nuya meximhai̱ o hár ꞌye̱ ar tsꞌondöhi.
20 Ne di pöhu̱ nunár Tꞌu̱ Jö xpa e xi ꞌraju̱ ar hoga mfeni, ne njapꞌu̱ ga pöhu̱ Jö togo

majöni. Gehnu̱ di ꞌbu̱hwihu̱, ár Tꞌu̱ Hesukristo, nunar Jömajöni togo unga ar te hiñhamꞌu̱
da götsꞌi.

21Ma tsi bötsiꞌihu̱, yo gi ndöñhu̱ ya tsita empꞌö. Dá njapꞌu̱.

ÁR ÑOHO AR XUWA
Ár ñoho ar heꞌ̱mi bi ꞌyotꞌa ar Xuwa

Ar nzeṉgwa
1Nuga dar Xuwa ar dönzia, di peṉ̃ꞌa nunar heꞌ̱minu̱ tsi ꞌbeẖñö xi hwañꞌa Jö, ne nuya ri

bötsi. Xa di möꞌahu̱ ngetho gi teṉ̃hu̱ nöꞌö majöni, hinge hoṉseg̱a, gatho nu maꞌra xi bö
nöꞌö majöni nꞌehe.

2Di njahepꞌu̱ ngetho di peꞌ̱su̱ ha ma mu̱ihu̱ nöꞌö majöni, ne hinda ma da hyej̱u̱.
3 Jö ar Dada ne ar tsi Hmu Hesukristo ár Tꞌu̱, da ko yá mu̱i da hwëkꞌahu̱ yá ñho ne ar

hogamꞌu̱i, ngetho gi jamfihu̱ nöꞌö majöni ne gi peꞌ̱su̱ ar mhöte.
Yo ma gi ꞌwehu̱ gi hyeẖu̱ ár ntꞌuti ar tsi Hmu Hesukristo

4Xa xta njohya ngetho xta tinga ꞌra ri bötsi teṉga nöꞌö majöni, ngu xi zogagihu̱ Jö ar
Dada ga oṯhu̱.

5Ha nupya di aꞌ̱a ar möte, tsi ꞌbeẖñö gi nku. Hinge ngu ga ꞌraꞌa nꞌar ꞌraꞌyo ꞌbep̱ate. Di
bempꞌatho nöꞌö ndi peꞌ̱su̱ mahamꞌu̱, ga nmhöhu̱ nꞌa ngu nꞌa.

6Ne go gehnu̱ ar mhöte majöni, ga oṯhu̱ nöꞌö xi ꞌbep̱kagihu̱ꞌö. Ne njanu̱ xi ꞌbep̱kagihu̱,
ga nmhöhu̱ nꞌa ngu nꞌa, ngu xka ꞌyoẖu̱ mahamꞌu̱.

7Ngetho nzey̱e̱ ya hyaṯe xi nxanga har ximhai̱, koṉi ar Hesukristo ba e bi njöꞌi. Nöꞌö
togo oṯꞌa njapꞌu̱, ar hyaṯe ne ár ñꞌu̱ni ar Hesukristo.

8 Nsuseẖu̱ hinto da hyaꞌ̱ahu̱ ne hinda mꞌe̱ ri ꞌbef̱ihu̱ xka peẖu̱, ne gi hñöñhu̱ xog̱e ri
nthöhöhu̱ da ꞌraꞌahu̱ Jö.

9Nöꞌö togo da ꞌwege ne hinda ne da dem̱ba ár ntꞌuti ar tsi Hmu Hesukristo, hingi peꞌ̱sa
Jö hár mu̱i. Ha nöꞌö togo tem̱ba ár ntꞌuti, nöꞌö hö, peꞌ̱sa ar Dada ne ár Tꞌu̱.

10 Nuꞌmu̱ da zoṉ̃ꞌahu̱ nꞌar jöꞌi, ne hingi xiꞌahu̱ nunar ntꞌuti xi zogagihu̱ ar tsi Hmu
Hesukristo, yo gi umfu̱ nseḵi ha ri nguhu̱, ne hingi umfu̱ ar tsay̱a.̱

11 Ngetho nöꞌö togo da ꞌñemba nuya jöꞌiyu̱ da thogi da tsay̱a,̱ mfax̱kwi da ꞌyoṯꞌa yá
tsꞌoꞌbef̱iyu̱.

Di beni ma ga tso̱ñꞌahu̱
12Mödi xa di peꞌ̱sa nzey̱e̱ te ga xiꞌahu̱, hindi ne ga peṉ̃ꞌahu̱ ha nꞌar heꞌ̱mi xi tꞌotꞌi. Di

beni ma ga tsoṉ̃ꞌahu̱ ne ga ñhanthu̱ ga ñöwihu̱, ne xa ga njohyahu̱.
13Nuyá bötsi ri juhwe̱ xi hwahna Jö nꞌehe, zeṉgwaꞌi. Dá njapꞌu̱.

ÁR HÑU AR XUWA
Ár hñu ar heꞌ̱mi bi ꞌyotꞌa ar Xuwa

Ar nzeṉgwa
1Nuga dar Xuwa ar dönzia, di otꞌa nunar heꞌ̱minu̱, ma tsi hmöka ku Gayo togo di möꞌi

ngetho gi teṉga nöꞌö majöni.
2Ma tsi hmöka kuꞌi, di ap̱a Jö da boṉga gatho xiñho nöꞌö gi pef̱i, ne gi peꞌ̱sa ar nzaki,

ngu ꞌyo di xu ár tsꞌeḏi Jö ha ri mu̱i.
3Xa da njohya núꞌmu̱ mba e ya ku bi xikagi nöꞌö majöni ja ha ri mu̱i, ne hanja gi umba

ri mu̱i gi teṉu̱.
4 Hiñꞌotho manꞌar johya di töta nöꞌö xta oḏe, nuꞌu̱ poṉtho ma bötsi xa umba yá mu̱i

teṉga nöꞌö majöni.
Ar Gayo tꞌeꞌspa ár nsu unga nseḵi hár ngu

5Ma tsi kuꞌi, xa gi oṯꞌa nꞌar hoga ꞌbef̱i gi fax̱a ya ku, ne mꞌeṯꞌo nuꞌu̱ hinga ri mpödi.
6 Nuya kuꞌu̱ xi dam̱ajöni har nijö xa gi peꞌ̱sar mhöte. Jange di beni xiñho hingi

hyep̱ꞌu̱tho njapꞌu̱. Faṯsꞌi da ñꞌo yá ꞌñu, ngu di ꞌñepi da mfax̱a nꞌár ꞌbeg̱o Jö, ne da zoṉga
habu̱ di maꞌu̱.

7Nuya kuyu̱ mpef̱i ngethomöpa ár thuhu ar tsi Hmu, ne hingi hömba yámfaṯsꞌi umba
nuꞌu̱ hingya gamfi.

8Nuju̱ dar gamfihu̱ꞌmu̱, ma ga fax̱u̱ nuya kuyu̱, ne njapꞌu̱ ga mfax̱tehu̱ da nu̱nga nöꞌö
majöni.

Ar Diotrefe ne da tsꞌoka ar ꞌbef̱i
9 Nuga xta otꞌwa ar nijö, ha nunar Diotrefe togo oṯꞌa ndöta madeda ya ku, hingi

japamasu nöꞌö di xife.
10 Jange nuꞌmu̱ xka mapꞌu̱, ma ga xiꞌahu̱ ha ri mhuntsꞌihu̱ gatho nuya te oṯꞌa nunar

Diotrefe. Ju̱sje ya nhemhñö. Hinge hoṉtꞌö pef̱i, hingi umba ar seḵi ya ku, ha nuꞌu̱ unga
ar seḵi tsu̱i ne eṉga har nijö.

Ar hoga ꞌbef̱i o̱tꞌa ar ku Demetrio
11Ma tsi kuꞌi, yo gi teṉga nöꞌö hingi ho, teṉga nöꞌö xiñho. Nöꞌö togo oṯꞌa xiñho, gor

meṯi Jö, ha nöꞌö togo oṯꞌa nöꞌö hingi ho, hinxi bö Jö.
12Gatho ya ku dam̱ajöni, nunar kuDemetrio oṯꞌa xiñho, ne nöꞌö oṯꞌe das̱e̱majöni nꞌehe.

Ha nuje di eñhe, hö njapꞌu̱, ne gi pöhu̱ di möñhe majöni.
Ya ngöxanzeṉgwa

13Nuga ndi peꞌ̱sa nzey̱e̱ te nga xiꞌahu̱, mödi hindi ne ga otꞌa ha nꞌar heꞌ̱mi ne ar ntꞌotꞌi.
14Ngetho di ne ga nthew̱i ngutꞌa ne ga ñhandwi ga ñöhu̱.
15 Jö da ꞌraꞌa nꞌar hogamꞌu̱i. Gatho ya ku di mpöhu̱ peṉ̃ꞌa nzeṉgwa. Zeṉgwagihepꞌu̱ nꞌa

ngu nꞌa ya ku di mpöhu̱.

AR HUDAAr heꞌ̱mi bi ꞌyotꞌa ar Huda
Ar nzeṉgwa

1Nuga dar Huda, ár ꞌbeg̱ogi ar tsi Hmu Hesukristo ne ár jödö ar Hakobo. Di peṉ̃ꞌahu̱
nunar heꞌ̱minu̱ nuꞌahu̱ xi zoñꞌahu̱ da tꞌaxkꞌahu̱ Jö ar Dada, ne xi hwixꞌahu̱ har tsi Hmu
Hesukristo.

2Dá hñuxa ár nhwëki, ár hogamꞌu̱i ne ar mhöte ꞌraꞌahu̱ Jö.
Ya kate utate ne yá tsꞌontꞌuti
(2 Pedro 2:1‑17)

3Tsi kuhu̱, xa di ne ga peṉ̃ꞌahu̱ nꞌar heꞌ̱mi habu̱ ga xiꞌahu̱ nunar ñꞌemu̱i di peꞌ̱su̱. Ha di
handi mꞌeṯꞌo, mahyoni ga xiꞌahu̱ xa gi umba ri mu̱ihu̱ gi ñöñhu̱ nunar ñꞌemu̱i nꞌagitho bi
tꞌakagihu̱.

4Ngetho xi yu̱tꞌa ñꞌöntho ꞌra ya tsꞌojöꞌi ju̱mpa ár nhwëki Jö da ꞌyoṯꞌa nöꞌö te gatho neꞌu̱.
Nuyu̱ yanu̱ mamꞌeṯꞌo xi tꞌeṉtꞌi da mꞌeḏi, ne koṉga Jö togo ar ndö xog̱e, ne koṉga ma tsi
Hmuhu̱ Hesukristo.

5Di ne ga beñꞌahu̱ nöꞌö mamꞌeṯꞌo xka pöhu̱: Núꞌmu̱ ar tsi Dada ba ju̱ka ya me Israel mi
njapi nda mpe̱ ntsꞌeḏi núnu̱ Ehipto, mꞌef̱a bi hyo gatho nuꞌu̱ togo himbi ñꞌemu̱ibi.

6Ha nuya eṉxe̱ himbi su yá nsu xki tꞌumbabi, bi zopꞌu̱ yá ngu habu̱ mi ꞌbu̱ꞌu̱, nupya Jö
xi gotꞌa har ꞌbex̱ui, ne xi nthötꞌi toꞌ̱mtho da zoṉga ar pa da thöꞌspa majöni.

7Ngu ar Sodoma, ar Gomora ne numaꞌra ya hnini mi ja ha yá nthetꞌiyu̱, nuꞌu̱ nꞌehe mi
hyep̱ꞌu̱ Jö, hoṉse̱ mi ne nda ꞌyoṯꞌa gatho nöꞌö mi ne yá ndoꞌyo, ne ya ndo̱ mi ꞌbeṉgwi yá
mindow̱i. Ngu nꞌar ntꞌudi bi tꞌeṉtꞌa har tsibi hiñhamꞌu̱ da götsꞌi. Njanu̱ utkagihu̱ tengu
ár mfei̱ Jö.

8Nuya tsꞌojöꞌiyu̱ ngu ꞌwithötho, ngu nu maꞌra xta möñhu̱ hingi tsupa Jö, tsanga gatho
nuꞌu̱ ja yá tsꞌeḏi, ne hyaxꞌmu̱ tsꞌoka yá ndoꞌyo.

9Nunar ndö eṉxe̱ Mige, núꞌmu̱ mi nwengwi ar tsꞌondöhi togo nda gohwi ár ndoꞌyo ar
Moise, himbi ꞌyap̱a nꞌar ntꞌaḏi. Hoṉse̱ bi ꞌñembabi: Ar tsi Dada da zu̱ꞌaꞌi.

10Ha nuya tsꞌojöꞌiyu̱ tsanga gatho nöꞌö hingi pödi. Ha nöꞌö pödi, ngu ya meṯi hiñꞌotho
yá mfeni, oṯꞌa gatho nöꞌö neꞌu̱. Njapꞌu̱ japa da tsꞌoka yá te.

11Hwëkateꞌu̱, ngetho xi dem̱batho ár ꞌbef̱i ar Kain, ne bi ñꞌeṉtꞌatho da dö ar bojö ngu
ar Balam. Nuyu̱ ma da nhwata ngu ar Kore, ngetho xa ya meꞌ̱sku.

12 Nuya jöꞌiyu̱ nꞌar mꞌeṯsa̱ gi nthöskwihu̱ núꞌmu̱ gi ñungwihu̱ mahyeg̱i ya hmöka ku.
Hiñꞌotho yá tsay̱u̱, honse̱ yá ñho. Ñheẖwi ya ꞌbikui tuxta ar ndöhi, ngu ya ꞌbai̱za núꞌmu̱
ndöbëhë hinti unga te da tsꞌi, yoꞌgi xi du ne yoꞌgi xi nkꞌu̱tsꞌi xi tꞌem̱pꞌu̱.

13Nuyu̱, njangu nuya dehe mpu̱ntsꞌi ne tuxa ár fu̱gi bi eṉga har ñönthe, njapꞌu̱ nheki
yá tsꞌoki ꞌbe̱ yá tsa,̱ ngu ya tso̱ nixtꞌi xi tꞌeṉtꞌi da mꞌe̱ har ꞌbex̱ui.

14Ar Enok ár yoto mꞌu̱i yá maṉgaꞌbeṯo ar Adan, bi ꞌñeñꞌö mamꞌeṯꞌo: Hyanthu̱ ba ehnu̱
ar tsi Hmu ñꞌowi nuꞌu̱ ra nzey̱e̱ ya nthebe ya nthebe nuꞌu̱ yá meṯiꞌö.

15Ne da hñöꞌspa majöni gatho ya jöꞌi, ne da hñuꞌmba yá hmi ya tsꞌojöꞌi da uta gatho
nuya tsꞌoki xi ꞌyoṯꞌe, ne gatho nöꞌö xi tsoṯꞌwa ár mu̱i Jö mi hox̱a ya tsꞌomhö.

16 Nuya jöꞌiyu̱ gatho tsam̱añꞌu̱ ne gatho ñömañꞌu̱, ne da ꞌyoṯꞌa gatho nöꞌö neꞌu̱, xa
ñꞌexase̱ ne ka ya jöꞌi da zipyá bojö.

Ar tsꞌu̱i ne ar humamu̱i
17Ha nuꞌahu̱ ma tsi kuhu̱, beñhu̱ xiñho nuya mhö bi mönga mahamꞌu̱ yá mpoṯe ma tsi

Hmuhu̱ Hesukristo.
18 Nuya mhö bi xiꞌahu̱: Nu ha ya ngöxapa ma da nja ya hyaṯe jöꞌi, ma da mꞌu̱ꞌu̱ ngu

xipabi yá tsꞌomfeni.
19Gehyu̱ heka ya ku, tem̱nda yá ꞌbef̱i ar ximhai̱, ngetho hinxi meꞌ̱spa ár Hñö Jö.

20 Hö, tsi kuhu̱, umba ri mu̱ihu̱ da te ri ñꞌemu̱ihu̱, ne zohu̱ ar tsi Dada, di tsixꞌahu̱ ár

Hñö Jö.
21 Yo ma gi hyeẖu̱ nunar mhöte xi ꞌrakagihu̱ Jö, ne hyaxꞌmu̱ gi toꞌ̱mhu̱ ár nhwëki ma

tsi Hmuhu̱ Hesukristo da ꞌraꞌahu̱ ar te hiñhamꞌu̱ da götsꞌi.
22Nuꞌmu̱ gi hyanthu̱ ꞌra ya ku hingi ñꞌemu̱i xiñho, fax̱u̱ da te yá jamfi.
23 Maꞌra fax̱u̱ da mpoẖo,̱ ne njapꞌu̱ gi tsiñhu̱ hinda ma har tsibi. Maꞌra hwëju̱,

hoṉse̱ ntsuñhu̱ yo ma gi tem̱fu̱ yá tsꞌoki. U̱tsahu̱ ar tsꞌoki ne yá dutu xi tsꞌonga nuya
ꞌyoṯꞌatsꞌokiyu̱.

Ya ngöxa mhö tꞌeꞌspa ár nsu Jö
24 Jö togo peꞌ̱sa ar tsꞌeḏi da sugagihu̱, ne hinda hyeg̱agihu̱ ga ꞌwehu̱, xa di johyanu̱ da

zixkagihu̱ xintꞌaxigihu̱ hár nsunda.
25 Gehnu̱ peꞌ̱sa ar mfödi, ne hoṉseṉu̱ Jö ne ma Poẖoṯehu̱. Dá nhutꞌwabiꞌö ár nsunda.

Dá nhumansubi ár tsꞌu̱tꞌwi ne ár tsꞌeḏi, ne da tꞌeꞌspa ár nsupya, ne hiñhamꞌu̱ da götsꞌi.
Dá njapꞌu̱.

YA NTHANDINöꞌö bi hyanda ar Xuwa ne bi ꞌyotꞌi
Ar tsi Hmu Hesukristo bi ꞌñu nöꞌö himi födi

1Gehnu̱ ar mhö bi ꞌñu ar tsi Hmu Hesukristo, xki umba Jö ár Dada nda xipabi yá ꞌbeg̱o
gatho nöꞌö ma nda tho ngutꞌa, ne ba peẖna nꞌár eṉxe̱ bi xipabi ar Xuwa.

2 Gehnu̱ dam̱ajöni yá mhö Jö ngu bi mönga ar tsi Hmu Hesukristo, ne gatho te bi
hyantꞌö.

3 Nzaṯho nuꞌu̱ togo da nehe ne da ꞌyox̱a nunar mhö noṉga tema da tho mꞌef̱a, ne da
ꞌyoṯꞌa nuya te möngwa, ngetho ꞌbap̱ꞌu̱tho ar pa ma da thogi.

Ar nzeṉgwa mꞌem̱pa nuya yoto ya nijö
4 Nuga dar Xuwa, di peṉ̃ꞌahu̱ nunar heꞌ̱minu̱, nuꞌahu̱ gar gamfihu̱ gi mhunsu̱ ha ya

yoto nijö ꞌbu̱hnu̱ har hai̱ Asia. Jö mi ꞌbu̱i, ꞌbu̱ nuya payu̱, ne hiñhamꞌu̱ da göxa ár mꞌu̱i,
da hwëkꞌahu̱ yá ñho ne da ꞌraꞌahu̱ nꞌar hogamꞌu̱i. Nunar njöpinu̱ go ꞌraꞌahu̱ Jö, ne nuya
yoto ya hñö ꞌbu̱hnu̱ ñhandwi ár thuxandö,

5ne ar tsi HmuHesukristo togomöngamajöni nguxi nsipabi. Gehnu̱ bimꞌeṯꞌo bimengi
bi nte bi dö gatho nuꞌu̱ xi du. Ne gehnu̱ töpa ár tsꞌeḏi gatho ya ndö ꞌbu̱ har ximhai̱. Gehnu̱
nꞌehe togo bi mökagihu̱, ne bi nöꞌma ár ji mi unga ár te, bi gu̱gagihu̱ har tsꞌoki ndi ꞌbu̱hu̱.

6Ne bi hñuxkagihu̱ ngu ya ndö ne ya möjö, ne njapꞌu̱ ga pef̱u̱ Jö ár Dada. Xa nsundaꞌö,
ne peꞌ̱sa ar tsꞌeḏi hiñhamꞌu̱ da götsꞌi. Dá njapꞌu̱.

7 ꞌYoẖu̱, ar tsi Hmu ma da e ha ya gui, ne gatho ya meximhai̱ ma da hyandi. Nuꞌu̱ togo
bi su̱tsꞌi ma da hyantꞌu̱ nꞌehe. Gatho ya jöꞌi ꞌbu̱ hár nxidi ar ximhai̱ ma da zontꞌi. Hö, dá
njapꞌu̱.

8Nuga go da du̱ꞌmi ne di jöꞌsa xog̱e, ngu ar ndu̱i ne ar ngötsꞌi, enga njapꞌu̱ ar tsi Hmu
mi ꞌbu̱ mamꞌeṯꞌo, ꞌbu̱pya, ne hiñhamꞌu̱ da göxa ár mꞌu̱i, gehnu̱ hinter ñhembibi da ꞌyoṯꞌe.

Ngu nꞌar tꞌi bi nheki Nöꞌö Togo ba e bi Njöꞌi
9 Nuga dar Xuwa ri kuhu̱, di thohu̱ mahyeg̱i ya ntꞌu̱tsa, di ꞌbu̱hwihu̱ mahyeg̱i hár

tsꞌu̱tꞌwi ar tsi Hmu Hesukristo, ne di tseṯhu̱ nöꞌö bi epkagihu̱. Dá tsoḵawa har xeṉi hai̱ o
har dehe ár thuhuMpatmo, ngetho di mömba ár mhö Jö, ne di dam̱ajöni togo ar tsi Hmu
Hesukristo.

10Ha nꞌár pa ar tsi Hmu, da nthex̱ꞌbe ár Hñö Jö, ne da o̱ moṯe ma xu̱tha nꞌa togo mi ñö
ntsꞌeḏi, ngu ár ñheti nꞌar kꞌaxtꞌathu̱xi.

11Ne mi enö:
—Nuga go da du̱ꞌmi ne di jöꞌsa xog̱e, ngu ar ndu̱i ne ar ngötsꞌi. ꞌYotꞌa ha nꞌar heꞌ̱mi

gatho nöꞌö gi hyandi, ne pem̱pa nuya yoto ya nijö ꞌbu̱ har hai̱ Asia. Gehyu̱ yá thuhu:
Ñꞌefeso, Ñꞌesmirna, Mpergamo, Ntiatira, Nsardi, Mfiladelfia, ne Nlaodisea.

12 Da ñegi nga handa togo mi zokagi, ne nu nda ꞌbaṯꞌi da handa nꞌar kꞌaxtꞌaboj̱ö
mfoxꞌyo.

13Ne madeda nuya yoto ya mfoxꞌyoyu̱, mi nheki nꞌár ꞌbai̱ nꞌar ñꞌoẖo̱ ndi hñöxa Nöꞌö
Togo ba e bi Njöꞌi. Nunár hemi tsoṉga har hai̱ árma, ne xki deḵa hár tiñö nꞌar kꞌaxtꞌaboj̱ö
ngu̱tꞌi.

14Ár ñö ne yá xtö xamar ntꞌaxi, ngu ar xiꞌyo ne ar tꞌaxtse.̱ Nuyá da̱ mi ñheẖwi ya faspi.
15 Nuyá wa mi ñheẖwi ár ntꞌaxi nꞌar xiujö núꞌmu̱ o har hwifi xa zo.̱ Nu ár mhö mi

ñheẖwi ár ñheti nꞌar döta nzoṯhe.
16Mi hö hár ñꞌei̱ yoto ya tso.̱ Hár ne mi poṉga nꞌar ndoj̱wai xa mi heṉte gatho yoho yá

ñöni. Nunár hminu̱ xa mi yotꞌi ngu ar hyadi xa peꞌ̱sa ar tsꞌeḏi madempa.
17 Nda handi, da hwanga ha yá wa, to da ꞌñenö xta tu. Nöꞌö bi hñuxka ár ñꞌei̱, ne bi

ꞌñengagi:
—Yo gi ntsu. Nuga go di du̱ꞌmi ne di jöꞌsa xog̱e.

18Di te mödi da tu, ha nupya di ꞌbu̱i, hiñhamꞌu̱ da göxa ma te. Dá njapꞌu̱. Di hömpa yá
nsoki ar ndöte ne ar ꞌbex̱ui.

19Hñuxa har heꞌ̱mi gatho nöꞌö xka hyandi, nuya thopya ne nuya ma da tho mꞌef̱a.
20Ma ga xiꞌa tema di boṉga nuya yoto ya tso̱ xka hyanda ha ma ñꞌei̱, ne nuya yoto ya

kꞌaxtꞌaboj̱ö mfoxꞌyo: nuya yoto ya tso,̱ gehyu̱ nuya yoto ya eṉxe̱ ꞌbu̱ ha nuya yoto ya nijö.
Ha nuya yoto ya mfoxꞌyo xka hyandi, gehyu̱ nuya yoto ya nijö.

2
Ya mhö mꞌem̱pa nuya yoto ya nijö: Ar mhö mꞌem̱pa ar nijö Ñꞌefeso

1 ꞌYotꞌwa nunar eṉxe̱ ꞌbu̱hnu̱ har nijö Ñꞌefeso, ne ꞌñembabi: Njanu̱ xiꞌahu̱ nöꞌö togo hö
yoto ya tso̱ hár ñꞌei̱, ne ꞌyo madeda ya kꞌaxtꞌaboj̱ö mfoxꞌyo:

2 Nuga xta pötꞌa ri ꞌbef̱ihu̱, ne xta pödi hanja xka umba ri mu̱ihu̱ xka peꞌ̱su̱ ar tsꞌeṯi.
Hinxka ꞌñetꞌa ri xu̱thahu̱ nuꞌu̱ togo oṯꞌa ya tsꞌoki. Xka hñöꞌsfu̱ majöni nuꞌu̱ togo eñꞌu̱ yá
mpoṯe Jö, ne xka pöthu̱ yá nemhñö.

3Xa xka tseṯhu̱ ya thogi. Hinxka wenthu̱ xi zaꞌ̱ahu̱ xka mpeẖu̱, ngetho xka daṯkagihu̱
majöni ma thuhu.

4Hoṉse̱ hindi hopꞌahu̱ hingi mökagihu̱ ngu ngi möju̱ har ndu̱i.
5 Beñhu̱ hangu ngi mökagihu̱. Ntsoꞌ̱mhu̱ ne penju̱ gi ꞌyoṯhu̱ nuya ꞌbef̱i ngi oṯhu̱ har

ndu̱i. Ngetho nuꞌmu̱ hingi ntsoꞌ̱mhu̱, ma ga ehe ne ga hökꞌa ri mfoxꞌyohu̱ habu̱ ꞌbu̱i.
6 Mödi gi u̱tsabihu̱hmö yá tsꞌoꞌbef̱i nuꞌu̱ togo teṉga ar Nikola. Nuyá tsꞌoꞌbef̱iyu̱ di

u̱tsaga nꞌehe.
7Nuꞌu̱ togo tu yá gu, dá ꞌyox̱a nöꞌö temönga ár Hñö Jö xipa ya nijö. Nuꞌu̱ togo da ntöte,

ma ga umba ar seḵi da du̱kwa te unga ar ꞌbai̱za unga ar te, ꞌba̱ madeda ár nzaṯho hwöhi
Jö.

Ar mhö mꞌem̱pa ar nijö Ñꞌesmirna
8 ꞌYotꞌwa nunar eṉxe̱ ꞌbu̱hnu̱ har nijö Ñꞌesmirna, ne ꞌñembabi: Nöꞌö togo du̱ꞌmi ne jöꞌsa

xog̱e, gehnu̱ togo bi du ne bi mengi bi nte manꞌagi, eñꞌahu̱ njawa:
9 Nuga xta pötꞌa ri ꞌbef̱ihu̱, ne nuya ntꞌu̱tsa gi thohu̱, ne ri ñhoyahu̱. Mödi gi peꞌ̱su̱

nzey̱e̱ ri mꞌeṯsꞌihu̱ nuya hingi nhekiwa. Di pödi hangu ñömañꞌu̱ꞌihu̱ nuya enö ya xodyo
empꞌö, gehyu̱ nꞌar mhuntsꞌi ár meṯi ar tsꞌondöhi.

10 Yo gi tsuhu̱ gatho nöꞌö ma gi thohu̱. Pöhu̱ nunar tsꞌondöhi ma da ꞌñeꞌahu̱ ꞌra har
faḏi, ne njapꞌu̱ da tsꞌaṯꞌahu̱. ꞌReṯꞌa mpa ma gi thohu̱ ya thogi. Zeṯa ri jamfihu̱ ꞌbu̱tho gi
tuhu̱, ha nuga ma ga ꞌraꞌahu̱ ar te hiñhamꞌu̱ da götsꞌi ngu ri nthöhöhu̱.

11 Nuꞌu̱ togo tu yá gu, dá ꞌyox̱a te mönga ár Hñö Jö xipa ya nijö. Nöꞌö togo da ntöte,
hinte ma da japa ar ñoho ndöte.

Ar mhö mꞌem̱pa ar nijö Mpergamo
12 ꞌYotꞌwa nunar eṉxe̱ ꞌbu̱hnu̱ har nijö Mpergamo, ne ꞌñembabi: Nöꞌö togo hö ar

ndoj̱wai xa heṉte gatho yoho yá ñöni, eñꞌahu̱ njawa:
13Nuga xta pötꞌa ri ꞌbef̱ihu̱, ne di pödi habu̱ gi ꞌbu̱hu̱, ka ꞌbu̱pꞌu̱ ngu ár ndö ar tsꞌondöhi.

Mödi njapꞌu̱, nuꞌahu̱ xka daẖu̱ majöni ne hinxka koṉgagihu̱. Hinga ꞌyoṯhu̱ nuya paꞌu̱ ga
hyanthu̱ bi thoka ma hoga ꞌbeg̱o ar Antipas, ngi ꞌbu̱hwihu̱nu̱ habu̱ ꞌbu̱ ar tsꞌondöhi.

14Hoṉse̱ hindi hopꞌahu̱ ꞌra gi tem̱fu̱ yá ntꞌuti ar Balam mi uta ar Balak. Mi tsixa ya me
Israel nda zipa yá ñhuni ya tsita empꞌö, ne togatho ndamꞌeṉgwi, ne njapꞌu̱ nda daẖmöꞌu̱.

15Ne gi ꞌñehu̱pꞌu̱ ꞌra togo tem̱ba yá ntꞌuti nuꞌu̱ teṉga arNikola. Nuya ntꞌutiyu̱ di u̱tsaga.
16 Jange di xiꞌahu̱ gi ꞌyoṯhwu̱ ár ntsoꞌ̱mi. Ngetho nuꞌmu̱ hinꞌö, ma ga ehe ga ntumꞌeꞌu̱

ga hö ar ndoj̱wai poṉga ha ma ne.
17Nuꞌu̱ togo tu ár gu, dá ꞌyox̱a te mönga ár Hñö Jö xipa ya nijö. Nuꞌu̱ togo da ntöte, ma

ga umba da zi ar thuhme ba kö mhetsꞌi xi tꞌögi. Ne ga umba nꞌar tsi tꞌaxdo habu̱ huxa
nꞌar ꞌraꞌyo thuhu, ne hinto manꞌa di pödi, hoṉse̱ nöꞌö togo di hö.

Ar mhö mꞌem̱pa ar nijö Ntiatira

18 ꞌYotꞌwa nunar eṉxe̱ ꞌbu̱hnu̱ har nijö Ntiatira, ne ꞌñembabi: Ár Tꞌu̱ Jö togo peꞌ̱sa yá
da̱ ñheẖwi ya faspi, ne yá wa ngu ár ntꞌaxi nꞌar xiujö o har hwifi, embabi:

19 Nuga di pötꞌa gatho ri ꞌbef̱ihu̱, ri mhötehu̱, ri ñꞌemu̱ihu̱, ri tsꞌeṯihu̱, ne hanja gi
pep̱kagihu̱pya, töta ngu ngi pep̱kagihu̱ mahamꞌu̱.

20 Hoṉse̱ hindi hopꞌahu̱ gi ꞌñehu̱pꞌu̱ nunar ꞌbeẖñö ár thuhu ar Hesabel. Enseꞌ̱ö nꞌár
mꞌeẖni Jö, ne uta nuya ma ꞌbeg̱o togatho da mꞌeṉgwi, ne da zi ya ñhuni xi mꞌoꞌ̱spa ya
tsita empꞌu̱.

21Nunar ꞌbeẖñönu̱ xta umba ꞌra ya tsi pa, ha hinxi ꞌyoṯꞌwa ár ntsoꞌ̱mi ꞌbeṉgwi ya ndo.̱
22 Pöhu̱ nunar ꞌbeẖñönu̱ ma ga kax̱a ntꞌoxi, ne ma da tho ya thogi nuꞌu̱ togo ꞌbeṉgwi,

nuꞌmu̱ hinda ꞌyoṯꞌwa yá ntsoꞌ̱mi nꞌehe.
23Ma ga hopa gatho yá bötsi, ne njapꞌu̱ gatho ya nijö ma da bödi, nuga di hëtwa yá

mfeni ne yá mu̱i ya jöꞌi, ne di umba ár mfei̱ ngu di ꞌñepa nꞌa ngu nꞌa.
24 Ha gatho nu maꞌra gi ꞌbu̱hu̱ har nijö Ntiatira, hinxka tem̱babihu̱ yá ntꞌumbi, ne

hinxka pöhu̱ nöꞌö eñꞌu̱ xi ñhembi da fötwa ar tsꞌondöhi, di xiꞌahu̱, hinga ꞌraꞌahu̱ manꞌar
ꞌbef̱i.

25Hoṉse̱ di aꞌ̱ahu̱, yo ma gi hyeẖu̱ nöꞌö xka pöhu̱. Ndoꞌ̱mthohu̱ ga pengi.
26Nuꞌu̱ togo da ntöte ne di pep̱katho har ngötsꞌi, ma ga umba ar tsꞌeḏi da meꞌ̱sa ár nsu

hagatho ya hai̱.
27Ne ma da hyu̱xtya tꞌoboj̱ö, ne ma da hwata nuya hnini ngu nꞌar tsꞌoi̱ boẖai̱. Ma ga

umba ar tsꞌeḏi ngu xta höni xi ꞌraka ma Dada.
28Ne ga umba ar njötso.̱
29Nuꞌu̱ togo tu ár gu, dá ꞌyox̱a te mönga ár Hñö Jö xipa ya nijö.

3
Ar mhö mꞌem̱pa ar nijö Nsardi

1 ꞌYotꞌwa nunar eṉxe̱ ꞌbu̱hnu̱ har nijö Nsardi, ne ꞌñembabi: Nöꞌö togo tsixa nuya yoto
ya hñö pep̱a Jö, ne hö yoto ya tso,̱ enö njawa: Di pötꞌa gatho ri ꞌbef̱ihu̱. Thusꞌahu̱ gi tehu̱,
ha nuga di xiꞌahu̱ xka tuhu̱.

2Zoṯꞌa ri daẖu̱ ne suhu̱ nöꞌö tema gi peꞌ̱su̱ ꞌbu̱tho da götsꞌi. Ngetho xta timpꞌahu̱, nuya
ri ꞌbef̱ihu̱ hintsꞌu̱ xiñho hár nthandi Jö.

3 Jange beñhu̱ tema xka hñöñhu̱, tema xka ꞌyoẖu̱, ne gi kwathu̱ xiñho, ne ꞌyoṯhwu̱ ár
ntsoꞌ̱mi. Ngetho nuꞌmu̱ hingi ndoꞌ̱mhu̱, xki thaṉ̃hu̱ ga tsoẖo̱ ngu nꞌar bë hingi toꞌ̱mhu̱
hamꞌu̱.

4Ha gi ꞌñepꞌu̱ ꞌranu̱ Nsardi togo hinxi jax̱tꞌa yá tꞌaxhe. Ma ga ñꞌoꞌbegaꞌu̱ di he ya tꞌaxhe,
ngetho njapꞌu̱ di ꞌñepabiꞌu̱.

5Nuꞌu̱ togo da ntöte, ma da theta ya tꞌaxhe, hinda thökwa yá thuhu har heꞌ̱mi noṉga
ar te, ne ma ga mömba yá thuhu hár nthandi ma Dada ne yá eṉxe.̱

6Nuꞌu̱ togo tu yá gu, dá ꞌyox̱a te mönga ár Hñö Jö xipa ya nijö.
Ar mhö mꞌem̱pa ar nijö Mfiladelfia

7 ꞌYotꞌwa nunar eṉxe̱ ꞌbu̱hnu̱ har nijö Mfiladelfia, ne ꞌñembabi: Njanu̱ xiꞌahu̱ nöꞌö togo
xintꞌaxi, gehnu̱ majöni, ne hömpa yá nsoki ar ndö Dabi. Nuꞌmu̱ kotꞌö hinto tsa̱ da xoki,
ha nuꞌmu̱ xokꞌö hinto tsa̱ da gotꞌi.

8 Nuga di pötꞌa ri ꞌbef̱ihu̱. Mödi txꞌu̱da ri tsꞌeḏihu̱, hinxka kom̱ju̱ ma thuhu, ne xka
ꞌyoṯju̱ ma mhö. Jange nuga xta xokꞌahu̱ nꞌar goxthi hinto tsa̱ da gotꞌi.

9 ꞌYoẖu̱. Nuya xi mhuntsꞌi, yá meṯi ar tsꞌondöhi, ne kate eñꞌu̱ ya xodyo, ma ga japi da
ndaṉdihmö ha ri wahu̱. Njapꞌu̱ da böꞌu̱ di möꞌahu̱.

10 Ngetho xka tseṯhu̱ xka sukagihu̱ ma mhö, nuga nꞌehe ma ga suꞌahu̱ xta ꞌñepꞌu̱ ya
tsꞌothogi da zu̱ gatho nuꞌu̱ ꞌbu̱ hár nxidi ar ximhai̱, njapꞌu̱ da tsꞌaṯa gatho ya meximhai̱.

11 Pöhu̱, ꞌbap̱ꞌu̱tho ar pa ma ga ehe. Kwathu̱ xiñho nöꞌö gi peꞌ̱su̱, ne hinto da hñömpꞌa
ri nthöhöhu̱.

12Nuꞌu̱ togo da ntöte, ma ga hutsꞌi da doꞌ̱spa ár nijö Jö, hiñhamꞌu̱ ma da nju̱knu̱. Nema

ga otꞌwabinu̱ ár thuhu Jö ne ár thuhu ár hniniꞌö, gehnu̱ ar ꞌraꞌyo Herusalen di gö mhetsꞌi
habu̱ bi ꞌbu̱ Jö, ne ga otꞌwabinu̱ ma thuhu nꞌehe.

13Nuꞌu̱ togo tu yá gu, dá ꞌyox̱a te mönga ár Hñö Jö xipa ya nijö.
Ar mhö mꞌem̱pa ar nijö Nlaodisea

14 ꞌYotꞌwa nunar eṉxe̱ ꞌbu̱hnu̱ har nijö Nlaodisea, ne ꞌñembabi: Nöꞌö togo ar Njapꞌu̱,
dam̱ajöni xiñho, ne ja ba poṉu̱ ar mfeni nda hyoka Jö gatho nöꞌö bi hyoki, eñꞌahu̱ njawa:

15Nuga di pötꞌa ri ꞌbef̱ihu̱ xi ndupatho. Xiñhohmö nuꞌmu̱ dá ntseṯho wa dá mpa.
16Ngetho gar ndupathohu̱, hingar ntse̱ ne hingar mpa, ngu ar dehe ma ga ju̱ka ha ma

ne, ga tsokꞌahu̱.
17 Nuꞌahu̱ gi enseẖu̱: Hinte di kꞌathe, xa di peꞌ̱se ya ñho. Ha hingi pöhu̱ gar

hwëkateꞌihu̱, gar hyoyahu̱, hinte gi peꞌ̱su̱, gar godaẖu̱, hinte gi köhu̱ nꞌar xeṉi ar dutu.
18 Jange di xiꞌahu̱ gi tam̱gagihu̱ ar kꞌaxtꞌaboj̱ö nöꞌö xi tho har tsibi, ne hinte gi kꞌathu̱.

Ne gi taṉ̃hu̱ ya tꞌaxdutu, hingi ꞌbe̱ ri tsaẖu̱ xta thantꞌahu̱ hinte gi köhu̱ nꞌa xeṉi. Ne xithu̱
ar ꞌñethi ri daẖu̱, da xogi ne gi hyanthu̱.

19Nuga di tsu̱i ne di fei̱ gatho nuꞌu̱ togo di mödi, jange ꞌyoṯhwu̱ ár ntsoꞌ̱mi, ne umba ri
mu̱ihu̱ gi pep̱kagihu̱.

20 Pöhu̱ ꞌmu̱, nuga di ꞌba̱ har goxthi di mafi. Nöꞌö togo da ꞌyoṯka ma mhö, ne da xoka
ar goxthi da thogagi hár ngu, ga ku̱tꞌi ga ñumꞌe.

21Nuꞌu̱ togo da ntöte, ma ga etsꞌi ga huxꞌbe ngu ar ndö, ngu xta ntötega, ne xta huxꞌbe
ma Dada hár thuxandö.

22Nuꞌu̱ togo tu yá gu, dá ꞌyox̱a te mönga ár Hñö Jö xipa ya nijö.
4

Ar ndöngajö bi ja mañö mhetsꞌi
1 Da jwadi da handa gathoyu̱, mꞌef̱a da handa nꞌar goxthi mi xo mhetsꞌi. Ne da pengi

da oṯwa ár mhö nöꞌö togo bi zokagi mꞌeṯꞌo, mi ñheẖwi ár ñheti nꞌar kꞌaxtꞌathu̱xi, ne bi
ꞌñengagi:

—Pox̱a injawa, ne ga utꞌaꞌi tema da tho mꞌef̱a xta wa nuya xka hyandi.
2 Mꞌef̱a ár Hñö Jö bi hyexkagi ne bi utkagi nꞌar thuxandö mi ꞌbu̱hnu̱ mhetsꞌi, ne mi

huxhnu̱ nꞌa.
3Nöꞌö togo mi huxnu̱ har thuxandö, mi hyatsꞌi ñheẖwi nꞌar hoga hyasdo ne nꞌar hoga

theṉtsꞌado. Ne hár nthetꞌi mi kotꞌatho nꞌar ꞌbej̱ni mi hwex̱ka ngu nꞌar hoga kꞌangdo.
4 Hár nthetꞌi ar thuxandö mi ꞌbu̱ ma nꞌaṯemagoho ya thuxandö. Ne ka mi huxhnu̱

nꞌaṯemagoho ya tsi dönzia, mi hö ya tꞌaxhe, ne mi huꞌsa ya fu̱indö ma ya kꞌaxtꞌaboj̱ö.
5Har thuxandömi ꞌbu̱madethomi poṉga ya hwei̱, ya ñu̱ni ne ya ñheti. Nemi ñhandwi

nꞌehe yoto ya ñotꞌi mi zo,̱ gehyu̱ nuya yoto ya hñö pep̱a Jö.
6Mi ñhandwi nunar thuxandö nꞌehe nꞌar ñhoṉthe ngu ar doxito. Ne mi ꞌbaẖnu̱ getꞌu̱

hár nthetꞌi ar thuxandö goho ya zuꞌwe peꞌ̱sa yá te, xa mi ñuxa ya da̱ habu̱ mi nheki ne
moṯe.

7Normꞌeṯꞌo zuꞌwemi ñheẖwi nꞌar ꞌmuhu, ár ñohomi ñheẖwi nꞌar boi, ár hñumi peꞌ̱sa
ár hmi ngu nꞌar jöꞌi, ár goho mi ñheẖwi nꞌar nxu̱ni nsaṉi.

8Nuya goho ya zuꞌweyu̱ mi peꞌ̱sa yá te, mi tu ꞌrato yá hwa nꞌa ngu nꞌa, ne ha yá hwa xa
mi ñuxa ya da̱ mañö ne mbo. Nuyu̱ parxui hingi tsay̱a̱ eñꞌu̱:
Xintꞌaxi, xintꞌaxi, xintꞌaxi,
hinter ñhembibi da ꞌyoṯꞌa ma tsi Hmuhu̱, nöꞌö togomi ꞌbu̱i, ꞌbu̱pya, ne hiñhamꞌu̱ da göxa

ár te.
9 Nuya goho ya zuꞌweyu̱ mi peꞌ̱sa yá te, mi eꞌspa ár nsu, mi nsundabi ne mi umba

njamödi nöꞌö togo huxa har thuxandö, hiñhamꞌu̱ da göxa ár mꞌu̱i.
10Núꞌmu̱mi oṯꞌa njapꞌu̱yu̱, nuya nꞌaṯemagoho ya tsi dönziami ndaṉdihmö hár wa nöꞌö

togo huxa har thuxandö, nemi nsundabi nöꞌö togo hiñhamꞌu̱ da göxa ár te. Nemi poḵwa
yá fu̱indö ñhantꞌu̱ har thuxandö, ne mi eñꞌu̱:

11Ma tsi Hmuꞌihe, di ꞌñepꞌaꞌi da nsundaꞌi,
da tꞌesꞌa ri nsu, ne da fötꞌa ri tsꞌeḏi.
Ngetho go ga hyoka gatho nöꞌö te ja,
ne ngu ga nege, njapꞌu̱ xi nja.

5
Ar mꞌa̱xa heꞌ̱mi ne ár Tꞌu̱ Jö ngu ar tsi Ntxönandöni

1Nepꞌu̱ da handa nöꞌö togomi huxa har thuxandö, mi hö hár ñꞌei̱ nꞌar mꞌax̱a heꞌ̱mi xki
tꞌotꞌa nthi ne mbo, ne xki ꞌbaṯa yoto ya mꞌaṯꞌi, hinge to gatho nda tsa̱ nda ꞌyoṯsꞌe.

2Ne da handa nꞌar eṉxe̱ xa mi peꞌ̱sa ár tsꞌeḏi, ne xa mi mafi ntsꞌeḏi mi enö:
—Hage ꞌbu̱ nꞌa togo di ꞌñepi da ꞌyoꞌ̱sa ya mꞌaṯꞌi ne da tu̱nga ar heꞌ̱mi.
3Ne hinto mi ꞌbu̱hnu̱ mhetsꞌi, har ximhai̱, ne mbor hai̱ togo nda xotꞌa ar heꞌ̱mi, himi

tsa̱ nda hyanthmö.
4Nuga xa ndi zoni, ngetho hinto bi thini togo ndi ꞌñepi nda xotꞌa ar heꞌ̱mi, nda nehe,

himi tsa̱ nda hyanthmö.
5Nꞌa nuya tsi dönzia bi ꞌñengagi:
—Yo gi zoni. Nöꞌö togo ar Ndö tꞌembabi ar ꞌMuhu, xpa poṉga ha yá mëni ar Huda ne

ár ꞌbeṯo ar ndö Dabi, nunu̱ go xi ntöte. Jange di ꞌñepabi da ꞌyoꞌ̱sa nuya yoto ya mꞌaṯꞌi, ne
da xotꞌa ar heꞌ̱mi.

6 Nepꞌu̱ da handa nꞌar tsi Ntxönandöni mi nhekitho xki tho, mi ꞌba̱ madetho ar
thuxandö, ne madeda nuya goho ya zuꞌwe mi te, ne madeda ya tsi dönzia. Nunar tsi
Ndöninu̱ mi peꞌ̱sa yoto yá ndöni, ne yoto yá da.̱ Ne nuya day̱u̱, gehyu̱ nuya yoto ya hñö
pep̱a Jö, xi meẖna da ma xog̱e ár nxidi ar ximhai̱.

7 Nuꞌmú̱, ba ehnu̱, ne bi hñönga ar heꞌ̱mi mi hö hár ñꞌei̱ nöꞌö togo mi huxa har
thuxandö.

8Nuya goho ya zuꞌwe mi te, ne nuya nꞌaṯemagoho ya tsi dönzia, bi ndaṉdihmö hár wa
ar tsi Ndöni togo xki wadi xki hñönga ar heꞌ̱mi. Gathoyu̱ mi hö ya ꞌbida, ne ya ntꞌeṉi
kꞌaxtꞌaboj̱ö mi ñuxa ya githni, gehyu̱ yá nsaḏi ya gamfi.

9Ne mi tuꞌu̱ nꞌar ꞌraꞌyo thuhu, mi embabiꞌu̱ ar tsi Ntxönandöni:
Nuꞌge go di ꞌñepꞌaꞌi gi hñönga ar ꞌbax̱a heꞌ̱mi ne gi ꞌyoꞌ̱spa yá mꞌaṯꞌi tu,
ngetho bi nhöpꞌa ri ji bi thoꞌaꞌi, ne ga tsingagihe yá meṯigihepya Jö.
Ga ju̱gagihe hagatho yamꞌu̱i, ya hñö, ya hnini, ne hagatho ya hai̱ ꞌbu̱ hár nxidi ar ximhai̱.
10Ne xka ꞌñexkagihe ga pef̱e Jö, dar ndöhe ne dar möjöhe,
ne ga ndöhe har ximhai̱.

11 Nepꞌu̱ da o̱ ꞌra ya mhö, ne nda handi mi ra nzey̱e̱ ya eṉxe,̱ mi ꞌbu̱ hár nthetꞌi ar
thuxandö, ne nuya goho ya zuꞌwe mi te, ne nuya tsi dönzia. Nuya eṉxey̱u̱ hinto mi tsa̱
nda mede, ngetho ma ya nthebenthebe ár nzey̱e.̱

12Ne xa mi mafi mi eñꞌu̱:
Ar tsi Ntxönandöni bi tho,
di ꞌñepabi da hñönga ar nsu ngu ar ndö, ya ñho,
ar hoga mfödi, ar tsꞌeḏi,
da tꞌeꞌspa ár nsu, da tꞌumba ar nsunda ne ar nsaḏi.

13Ne gatho nu maꞌra xi hyoka Jö bi ñö nꞌehe, nuꞌu̱ bi ꞌbu̱ mhetsꞌi, nuꞌu̱ ꞌbu̱ har ximhai̱,
nuꞌu̱ ꞌbu̱ mbor hai̱, nuꞌu̱ ꞌbu̱ har dehe ne nuꞌu̱ ya zuꞌwe ku̱nu̱. Da oḏe bi ꞌñeñꞌu̱:
Dá nsaṯa Jö togo huxa har thuxandö,
ne dá nsaṯa ar tsi Ntxönandöni.
Dá tꞌeꞌspa ár nsu, dá tꞌumba ar nsunda.
Dá mhö peꞌ̱sa ar tsꞌeḏi hiñhamꞌu̱ da götsꞌi.

14Ne nuya goho ya zuꞌwe mi te, mi thödi mi eñꞌu̱:
—Dá njapꞌu̱.
Ne nuya nꞌaṯemagoho ya tsi dönziami ndaṉdihmö, ne xami ntsꞌaꞌ̱mimi tsoṉga yá hmi

har hai̱, mi nsunda nöꞌö togo hiñhamꞌu̱ da göxa ár mꞌu̱i.

Nuꞌu̱ yoto ya mꞌa̱tꞌi
1 Nepꞌu̱ nu ar tsi Ntxönandöni bi ꞌyoꞌ̱sa nꞌa nuya mꞌaṯꞌiyu̱. Ne da o̱ nꞌa nuya goho ya

zuꞌwe mi te, bi ñö ntsꞌeḏi ngu nꞌar ñu̱ni, ne bi ꞌñengagi:
—Ba e gi hyandi.
2Nda handi mi ꞌbaẖnu̱ nꞌar tog̱e mi nto̱ nꞌar tꞌaxfani, ne mi hö hár ꞌye̱ nꞌar eṉtꞌo nda

ntuhni. Ne bi tꞌumba nꞌar fu̱indö, ne habu̱ gatho mi thogi mi töte.
3Nu mi ꞌyoꞌ̱sa ár ñoho ar mꞌaṯꞌi ar tsi Ntxönandöni, da oḏe bi ꞌñengagi ár ñoho nuya

zuꞌwe te:
—Ba e gi hyandi.
4Da handi bi boṉga manꞌar tog̱e mi nto̱ nꞌar fani mar ntheṉtsꞌi. Ne nu togo mi ntog̱e,

bi tꞌumba nꞌar ndoj̱wai ne ar seḵi nda hñöka ar hogamꞌu̱i har ximhai̱, ne nda japa ya jöꞌi
nda ñho nꞌa ngu nꞌa ha ya tuhni.

5Nu mi ꞌyoꞌ̱sa ár hñu ar mꞌaṯꞌi, ár hñu nuya zuꞌwe te bi ꞌñengagi:
—Ba e gi hyandi.
Ne da handa nꞌar tog̱e mi nto̱ nꞌar ꞌbofani, ne mi hö nꞌar tsꞌu̱ti hár ꞌye.̱
6Ne da o̱ nꞌar mhö bi boṉga madeda nuya goho ya zuꞌwe mi te, ne mi enö:
—Nꞌa pa ar nthöhö, hoṉse̱ tsa̱ da thaṉga nꞌa hwada ar tꞌei̱ ne hñu hwada ar sebada, ha

yo gi tsꞌoju̱ ar nziki ne ar ixkatꞌafi.
7Nu mi ꞌyoꞌ̱sa ár goho mꞌaṯꞌi, da oḏe bi ñö ár goho zuꞌwe te, ne bi ꞌñengagi:
—Ba e gi hyandi.
8Dahandimi ꞌbaẖnu̱ nꞌar kꞌaxtꞌafani, ne nu ar tog̱emár thuhu arNdöte, nemi nteṉgwi

ar ꞌBex̱ui. Bi tꞌumbabiyu̱ ar seḵi nda hyo nꞌar goho xeṉi ya jöꞌi ꞌbu̱ xog̱e ár nxidi ar ximhai̱,
ha ya tuhni, har thuhu, ha ya texte hñeni, ne da hyo ya zate zuꞌwe ꞌbu̱ har ximhai̱.

9 Nu mi ꞌyoꞌ̱sa ár ku̱tꞌa mꞌaṯꞌi ar tsi Ntxönandöni, da handa hár wa ar mꞌox̱mꞌoṉ̃ho,̱
mi ꞌbaẖnu̱ yá pa nuꞌu̱ ya gamfi xki tho ngetho mi mömba ár mhö Jö, ne mi dam̱ajöni mi
ñꞌemu̱ibiꞌö.

10Ne xa mi mafi ntsꞌeḏi mi eñꞌu̱:
—Tsi Hmu, xintꞌaxiꞌi nemajöni. Hamꞌu̱ da zoẖmö ar pa gi ꞌyoṯje ar tsꞌu̱tꞌwi, ne gi jotꞌwa

ma jihe nuꞌu̱ ꞌbu̱kwa har ximhai̱.
11 Ne nꞌa ngu nꞌa bi tꞌumba ya tꞌaxhe. Ne bi nsipabi nda ntsay̱a̱ maꞌra ya tsi pa, nda

doꞌ̱mi nda zo̱ gatho yá miꞌbeg̱owi ne maꞌra yá kuwi ma nda thoꞌu̱ nꞌehe ngu xki thoyu̱.
12Nu nda handi bi ꞌyoꞌ̱sa ár ꞌratomꞌaṯꞌi, bi nja nꞌa ra döta nhwöni. Ar hyadi bi boki ngu

nꞌar ꞌbohe dumu̱i, ne ar zönö bi theṉga xog̱e ngu ar ji.
13 Da handi ba ho̱ ya tso̱ mhetsꞌi bi zo har hai̱, ngu nꞌar ꞌbai̱ꞌiuxi ho̱ nuya te tu núꞌmu̱

ꞌyo ar ꞌyomndöhi.
14Ne armhetsꞌi bi mꞌeṯho ngu nꞌar heꞌ̱mi bi ꞌbaṯsꞌi. Ha nuya tꞌoẖo̱ ne ya xeṉi hai̱, gatho

bi mponi habu̱ mi ꞌbu̱ꞌu̱.
15Ha nuya ndö, ne nuya döta, nuya peꞌ̱sa ya ñho, nuya ndöndogu, nuya peꞌ̱sa yá tsꞌeḏi,

ya ꞌbeg̱o ne nuꞌu̱ hingya ꞌbeg̱o, gathoyu̱ bi ñꞌönga ha ya oki ne ha ya ndoḏo ja ha ya tꞌoẖo.̱
16Ne mi emba ya tꞌoẖo̱ ne ya ndoḏo:
—Yoṯhu̱ ne tseḇgagihe, hindi nehe da hyangagihe nöꞌö togo huxa har thuxandö.

Kobgagihe hinda zu̱je ár kwe̱ ar tsi Ndöni.
17Ngetho xi zo̱ ar pa da nheki ár kwe̱ Jö, togo tsa̱ da zeṯi.

7
Nuꞌu̱ nꞌanthebe ne yonꞌa̱te ne goho ya ꞌreṯꞌanthebe xki thuꞌspa ngu ar nthixtꞌi

1 Mꞌef̱a da handa goho ya eṉxe̱ mi ꞌba̱ ha yá ñöni ar ximhai̱. Mi taḵa nuya goho ya
ndöhi hinge nda ñꞌo har hai̱, har dehe, ne hinge nda huönga ár xi nꞌar za.

2 Da handa manꞌar eṉxe̱ ba e mahyatsꞌi mi hömpa nꞌa ngu ar boj̱ö nthixtꞌi ár meṯi Jö
togo te. Ne bi matꞌa ntsꞌeḏi nuya ma goho ya eṉxe̱ xki tꞌumba ar seḵi nda tsꞌoka ar hai̱
ne ar dehe.

3Ne bi ꞌñembabi:
—Yo gi tsꞌoju̱hmö ar hai̱, ar dehe, ya za. Mꞌeṯꞌo ma ga jwahu̱ ga tuthwu̱ nöꞌö ngu ar

nthixtꞌi ha yá dë nuyá ꞌbeg̱o ma tsi Hmuhu̱.
4 Ne da oḏe bi nhoṉga hangu ár nzey̱e̱ nuꞌu̱ xki thuꞌspabi ngu ar nthixtꞌi: mi tsu̱

nꞌanthebe ne yonꞌaṯemagoho ya ꞌreṯꞌanthebe, ha gatho nuya mꞌu̱i xki ꞌñe ha yá bötsi
ar Israel.

5Nuꞌu̱ xki ꞌñe ha yá ꞌbeṯo ar Huda, mi tsu̱ ꞌreṯꞌamayoho ya ꞌreṯꞌanthebe xki thuꞌspabi
ngu ar nthixtꞌi, ha yá ꞌbeṯo ar Rube ꞌreṯꞌamayoho ya ꞌreṯꞌanthebe nuꞌu̱ xki thuꞌspabi
nꞌehe, ha yá ꞌbeṯo ar Gad ꞌreṯꞌamayoho ya ꞌreṯꞌanthebe nuꞌu̱ xki thuꞌspabi nꞌehe.

6Ha yá ꞌbeṯo ar Aser ꞌreṯꞌamayoho ya ꞌreṯꞌanthebe xki thuꞌspabi, ha yá ꞌbeṯo ar Neftali
ꞌreṯꞌamayoho ya ꞌreṯꞌanthebe, ha yá ꞌbeṯo ar Manases ꞌreṯꞌamayoho ya ꞌreṯꞌanthebe nuꞌu̱
xki thuꞌspabi ngu ar nthixtꞌi nꞌehe.

7 Ha yá ꞌbeṯo ar Simeon ꞌreṯꞌamayoho ya ꞌreṯꞌanthebe xki thuꞌspabi, ha yá ꞌbeṯo ar
Lebi ꞌreṯꞌamayoho ya ꞌreṯꞌanthebe, ha yá ꞌbeṯo ar Isakar ꞌreṯꞌamayoho ya ꞌreṯꞌanthebe
xki thuꞌspabi nꞌehe.

8Hayá ꞌbeṯo ar Sabulon ꞌreṯꞌamayoho ya ꞌreṯꞌanthebe xki thuꞌspabi, ha yá ꞌbeṯo arHuse
ꞌreṯꞌamayoho ya ꞌreṯꞌanthebe, ha yá ꞌbeṯo ar Benjamin ꞌreṯꞌamayoho ya ꞌreṯꞌanthebe nuꞌu̱
xki thuꞌspabi ngu ar nthixtꞌi nꞌehe.

Ar Xuwa bi hyanda nzey̱e̱ ya jöꞌi mi he ya tꞌaxdutu
9Mꞌef̱a da handa nzey̱e̱ ya jöꞌi, xa mi töta ar nzey̱e̱ hinto mi tsa̱ nda mede, xki ꞌñe ha

gatho ya hai̱, ya mꞌu̱i, ya hnini, ne gatho ya hñö. Mi ꞌbaꞌ̱u̱ mi ñhandwi ar thuxandö ne ar
tsi Ndöni, mi heꞌu̱ ya tꞌaxdutu, ne mi hö ya deṉthiꞌu̱.

10Ne mi mafi ntsꞌeḏi mi eñꞌu̱:
Jö ma Dadahu̱ togo huxa har thuxandö,
ne nöꞌö ñheẖwi ar tsi Ndöni,
hoṉsey̱u̱ go unga ar mpoẖo.̱

11Ne da handami ꞌbaẖnu̱ gatho ya eṉxe̱ xa xki gotꞌatho ar thuxandö, ya goho zuꞌwemi
te, ne nuya tsi dönzia. Nuya eṉxey̱u̱ bi ndaṉdihmö hár wa ar thuxandö, ne xa mi tsꞌaꞌ̱ma
yá hmi ꞌbu̱tho nda zoṉga har hai̱, ne bi ndönga Jö.

12Mi eñꞌu̱:
Dá njapꞌu̱. Dá mhatꞌwa ár thuhu Jö ma Dadahu̱, ne dá nsunda, ngetho gehnu̱ ár meṯi ar

mfödi.
Dá tꞌumba njamödi ne dá tꞌeꞌspa ár nsu, ngetho gehnu̱ ar ndö ja ár tsꞌeḏi.
Hiñhamꞌu̱ da tsay̱a̱ da nhu njapꞌu̱ Jö. Dá njapꞌu̱.

13Nꞌa mbi ꞌyaṉgatho nꞌa nuya tsi dönzia, ne bi ꞌñengagi:
—Xi nuya ꞌbaẖnu̱ hö ya tꞌaxhe, togoyu̱ ne ha xpa ehyu̱.
14Nuga da thöti ne da embabi:
—Tsi ndada, go gi pöke togoyu̱.
Ne nöꞌö bi ꞌñengagi:
—Nuya jöꞌiyu̱ gehyu̱ xpa kꞌonga har döta thogi, ne xi xu̱ka yá dutu, ne xa xi tꞌaxki hár

ji ar tsi Ndöni.
15 Jange ꞌba̱ ñhandwi ár thuxandö Jö, ne pep̱abi parxui hár nijö. Ne nu togo hu har

thuxandö da hopi da mꞌu̱hwi.
16Núnu̱ mhetsꞌi hinda ma da meꞌ̱sa ar thuhu ne hinda ntuthe. Ar hyadi hinda ma da

tsötꞌi, ne hinda zitꞌa ar pa.
17Ngetho nöꞌö ngu ar tsi Ntxönandöni ꞌbu̱ madeda ar thuxandö, geseꞌ̱ö ma da su, ne

da ꞌyeṯꞌa ha ya poṯhe po̱ ya dehe unga ar te. Ne Jö ma da hñuꞌmba yá mu̱i, ne da dukwa
yá gida.̱

8
Ár yoto mꞌa̱tꞌi

1 Númꞌu̱ mi ꞌyoꞌ̱sa ár yoto mꞌaṯꞌi nunar tsi Ntxönandöni, xa bi metho, ne ngu made
xeṉimpa hinte bi tꞌoẖnu̱ mhetsꞌi.

2 Nepꞌu̱ da handa yoto ya eṉxe̱ mi ꞌba̱ hár nthandi Jö, ne bi tꞌumba nꞌar kꞌaxtꞌathu̱xi
nꞌa ngu nꞌa.

3Ne da handi bi zoẖnu̱ manꞌar eṉxe,̱ bi mꞌa̱ bi ñhandwi habu̱ mꞌox̱antꞌutsꞌi, ne mi hö
nꞌar kꞌaxtꞌaboj̱ö ntꞌutsꞌi. Bi tꞌumba nzey̱e̱ ar githni nda thöꞌspa ya mhatꞌajö xi ꞌyoṯꞌa ya
gamfi, ne da daṯwa Jö har mꞌox̱antꞌutsꞌi xi thoka ar kꞌaxtꞌaboj̱ö, mi ꞌbu̱hnu̱ mi ñhandwa
ar thuxandö.

4 Hár ꞌye̱ ar eṉxe̱ bi box̱a ár ꞌbifi ar ntꞌutsꞌi mi nthöskwi yá mhatꞌajö ya gamfi, ne bi
zoṉga habu̱ mi huxa Jö.

5Nunar eṉxeṉu̱ bi gu̱ ar ntꞌutsꞌi, bi ñuꞌsa ya des̱pi har tsibi zo̱ har mꞌox̱mꞌoṉ̃ho,̱ ne bi
pönsa har ximhai̱. Mi ꞌyoṯꞌa njapꞌu̱, bi nja ya ñu̱ni, ya ñheti, ya hwei̱, ne bi nhwönga ar
ximhai̱.

Ya kꞌaxtꞌathu̱xi
6Nuya yoto ya eṉxe̱ mi hö ya kꞌaxtꞌathu̱xi bi ñhoki nda hyu̱xtꞌi.
7Nunar ꞌbeṯꞌo eṉxe̱ bi hyu̱xtꞌa ár kꞌaxtꞌathu̱xi, ne bi hyo̱ har ximhai̱ ya ndo ne ya tsibi

mi nthöskwi ar ji. Bi zötꞌa ar hñu xeṉi gatho ya ꞌbai̱za ja har ximhai̱, ne bi the bi nzo̱ xog̱e
ar kꞌangdoṉi.

8Ar ñoho eṉxe̱ bi hyu̱xtꞌa ár kꞌaxtꞌathu̱xi, ne bi zo har ñhoṉthe ngu nꞌar döta tꞌoẖo̱ mi
zo,̱ ne nꞌa hñu xeṉi ar dehe bi nji.

9 Bi du nꞌa hñu xeṉi gatho ya zuꞌwe ku̱ har dehe, ne nꞌa hñu xeṉi gatho ya motsa ꞌyo
har dehe bi nhwati.

10 Ar hñu eṉxe̱ bi hyu̱xtꞌa ár kꞌaxtꞌathu̱xi, ne ba ta̱ mhetsꞌi nꞌa ra döta tso̱ mi zo̱ ngu
nꞌar tu̱nza. Bi zo ha nꞌa hñu xeṉi ya döthe ne ha ya poṯhe.

11Nunar tsoṉu̱ már thuhu ar Judoṉi. Nꞌar hñu xeṉi ya dehe bi jugi, ne nzey̱e̱ ya jöꞌi bi
du, ngetho nuya deheyu̱ bi jugi.

12Ar goho eṉxe̱ bi hyu̱xtꞌa ár kꞌaxtꞌathu̱xi, ne bi tsꞌokwa nꞌa hñu xeṉi ar hyadi, ar zönö
ne ya tso,̱ ne bi kꞌatꞌa nꞌar hñu xeṉi ar hyatsꞌi ꞌbu̱ pa ne ꞌbu̱ xui.

13Da o̱ nꞌarmhöne da handa nꞌar nxu̱nimi nsaṉgamadedamhetsꞌi, nemi enga ntsꞌeḏi:
—Hwëkate, hwëkate nuꞌu̱ ꞌbu̱ har ximhai̱, ngetho ꞌbu̱tho da thu̱xtꞌa nu má hñu ya

kꞌaxtꞌathu̱xi.
9

1 Ar ku̱tꞌa eṉxe̱ bi hyu̱xtꞌa ár kꞌaxtꞌathu̱xi, ne da handa nꞌar tso̱ bi da̱ har hai̱, ne bi
tꞌumba ár nsoki ar nzonganzafi.

2Nu mi xoka ar nzonganzafi xa ba pox̱a ar ꞌbifi ngu nꞌar tꞌu, ne nunar ꞌbifinu̱ bi japi bi
boka ar hyadi ne ar ndöhi.

3Har ꞌbifi ba pox̱kwi ya kꞌoto, bi nxanga xog̱e har ximhai̱, ne bi tꞌumba ar tsꞌeḏi nda
ntsate ngu ya penzu̱.

4Bi nsipabi hinte nda japa ya kꞌangdoṉi ne gatho nöꞌö xi nkꞌangi, hinte nda japa ya za.
Hoṉse̱ nda za nuya jöꞌi hinte mi tu nöꞌö ngu ar nthixtꞌi ár meṯi Jö ha yá dë.

5Ne bi nsipabi hinge nda hyo, hoṉse̱ nda japi nda tho ya u̱gi ku̱tꞌa nzönö. Nu ár ñꞌu̱ yá
ne nuya kꞌotoyu̱, jangu ár ñꞌu̱ ár mpu̱hni nꞌar penzu̱.

6Nuya paꞌu̱ ya jöꞌi di honga hanja da du, ne hinda tsa.̱ Xa di nemhö da du, ha nunar
ndöte ma da ñꞌöni.

7Nuya kꞌotoyu̱ mi ñheẖwi ꞌra ya fani xi ñhoki da ntuhni. Mi huꞌsa ꞌra ngu ya ntsantꞌi
kꞌaxtꞌaboj̱ö. Nuyá hmi mi ñheẖwi ngu ár hmi nꞌar jöꞌi.

8Nuyá xtö mi ñheẖwi yá xtö nꞌar ꞌbeẖñö, ha nuyá tsꞌi mi ñheẖwi yá tsꞌi nꞌar ꞌmuhu.
9Mi köxa ha yá ndoꞌyo ngu nꞌar nthaḵi boj̱ö. Nu ár mbu̱ni yá hwa mi ñheẖwi ár ngaṉi

ya boj̱ö ju̱tꞌa ya fani nixtꞌi di ma har tuhni.
10Mi tu yá zu̱ ne yá mꞌite ngu ya penzu̱. Nuyá mꞌite mi tu ha yá zu̱, mi peꞌ̱sa ar tsꞌeḏi

nda japa ya jöꞌi nda tho ya u̱gi ku̱tꞌa nzönö.

11Nu ár ndöꞌu̱, gehnu̱ ar eṉxe̱ ꞌbu̱ har nzonganzafi. Nu ár thuhu har hñö ebreo Abadon,
ha nu har hñö griego ár thuhu ar Apolion (poṉtho da ꞌñenö, ar jöꞌste).

12Nunar mꞌeṯꞌo döta thogi xi wahnu̱, ne xi ꞌñepꞌu̱tho ma yoho.
13Nu mi hyu̱xtꞌa ár kꞌaxtꞌathu̱xi ar ꞌrato eṉxe,̱ da o̱ nꞌar mhö mi poṉga madeda nuꞌu̱

goho ya ndöni mi huxa ha yá ñöni ar mꞌox̱antꞌutsꞌi xi thoka ar kꞌaxtꞌaboj̱ö, ꞌbu̱hnu̱
ñhandwi Jö.

14Nunar mhönu̱ bi ꞌñemba ar ꞌrato eṉxe:̱
—Xotꞌa nuya goho ya eṉxe̱ thötꞌa har döthe Eufrate.
15Ne bi nsotꞌa nuya goho ya eṉxe̱ xki tꞌeṉtꞌi tema xeṉimpa, tema pa, tema zönö, tema

jey̱e̱ xki thuꞌspabi nda hyo nꞌár hñu xeṉi gatho ya jöꞌi ꞌbu̱ har ximhai̱.
16Da oḏe hangu ya ndogumi nto̱ ya fani, mi yonthebe ya ꞌreṯꞌanthebe ya ꞌreṯꞌanthebe.
17Ne da handa ngu nꞌar tꞌi nuya fani ne yá tog̱e. Nuya tog̱e mi hö ya nthaḵa tiñö mar

theṉi, mar nkꞌangi ne mar nkꞌaxtꞌi. Ha nuyá ñö ya fani mi ñheẖwi ár ñö nꞌar ꞌmuhu. Ha
yá ne mi poṉga ar tsibi, ar ꞌbifi, ne ar kꞌaxtꞌado mi zo.̱

18Nuya döta thogiyu̱, ar tsibi, ar ꞌbifi, ne ar kꞌaxtꞌado zo̱ mi poṉga ha yá ne ya fani, bi
the ár hñu xeṉi ya jöꞌi mi ꞌbu̱ har ximhai̱.

19Nuya faniyu̱mi peꞌ̱sa ár tsꞌeḏi ha yá ne, ne ha yá zu̱, ngetho yá zu̱mi hñeẖwi ya kꞌeñö
mi tu yá ñö ne mi pu̱hna ya jöꞌi.

20 Ha nu maꞌra ya jöꞌi bi kꞌontꞌi, himbi du ha ya döta thogiyu̱. Mödi njapꞌu̱, himbi
ꞌyoṯꞌwa yá ntsoꞌ̱mi. Ne himbi hyep̱ꞌu̱ mi ndönga nöꞌö mi hokaseꞌ̱u̱, ne ya tsꞌondöhi, ya
tsita empꞌö xi thoka ar kꞌaxtꞌaboj̱ö, ar tꞌaxi, ar kꞌaxtꞌi xi mpotsꞌi, ya do, ya za. Nuyu̱ hingi
tsa̱ da hyandi, hingi oḏe, ne hingi ꞌyo.

21Himbi ꞌyoṯꞌwa yá ntsoꞌ̱mima ya hyote, ya ꞌñete, togathomi ꞌbeṉgwi, ne himbi hyep̱ꞌu̱
yá mfë.

10
Ar eṉxe̱ mi hö nꞌar tꞌu̱lo heꞌ̱mi

1Nepꞌu̱ da handa manꞌar eṉxe̱ ba kö mhetsꞌi, xa mi peꞌ̱sa ár tsꞌeḏi. Xki goꞌmatho nꞌar
gui, ne hár ñö mi kotꞌatho nꞌar ꞌbej̱ni. Ha nu ár hmi mi ñheẖwi ar hyadi, nuyá wa mi
ñheẖwi ya faspi.

2Mi hö hár ꞌye̱ nꞌar heꞌ̱mi mi xogi. Ne bi ꞌñexa ár wa ñꞌei̱ har ñhoṉthe, ha nu ár wa
ngöhö bi ꞌñexa har hai̱.

3Ne bi mafi ntsꞌeḏi ngu ár ngeni nꞌar ꞌmuhu. Nu mi mafi bi nheki yoto ya ñu̱ni.
4Nda oṯwa ár ñheti nuya ñu̱ni, da ñhoki nga otꞌi, ha nꞌar mhö ba e mhetsꞌi bi ꞌñengagi:
—Hyep̱ꞌu̱ njapꞌu̱tho. Yo gi otꞌa nöꞌö bi mönga nuya yoto ñu̱ni.
5Nunar eṉxe̱ mi ꞌba̱ har ñhoṉthe ne har hai̱, bi gu̱xa ár ñꞌei̱ mhetsꞌi.
6Ne bi ꞌñetꞌa made nöꞌö hiñhamꞌu̱ da göxa ár te, bi hyoka mhetsꞌi ne gatho te janu̱, bi

hyoka ar hai̱ ne gatho te jawa, bi hyoka ar dehe ne gatho te ku̱nu̱. Ne bi ꞌñenga njanu̱:
—Txꞌu̱da ya pa ꞌbeḏi da göxa gatho.
7Nu xta hyu̱xtꞌa ár kꞌaxtꞌathu̱xi ar yoto eṉxe,̱ ma da tho gatho nöꞌö hoṉse̱ Jö mi pödi

tema nda ꞌyoṯꞌe ne ma nda nheki, gatho nöꞌö xki xipa yá mꞌeẖni.
8Nunar mhö ndi ꞌñe mhetsꞌi, bi zokagi manꞌagi ne bi ꞌñengagi:
—Di ma ba hönga ar heꞌ̱mi xogi o hár ꞌye̱ ar eṉxe̱ ꞌba̱ har ñhoṉthe ne har hai̱.
9Da ma da tsu̱ ar eṉxe̱ da ap̱a ar heꞌ̱mi, ne nöꞌö bi ꞌñengagi:
—Hñöni ne tsa. Ha ri mu̱i ma da jugi, ha nu ha ri ne ma gi tsa̱ xi ñꞌu ngu ar tꞌafisefi.
10Nuga da hömba ar heꞌ̱mi hár ꞌye̱ ar eṉxe,̱ ne da tsa. Mi tho ha ma ne mar ñꞌu ngu ar

tꞌafisefi, ha mi zoṉga ha ma mu̱i bi juga ma xefo.
11Ne nöꞌö bi ꞌñengagi:
—Mahyoni gi pengi gi mönga manꞌagi nuya tema da tho ha gatho ya hnini, ya hai̱, ya

hñö ne ya ndö.



YA NTHANDI 11:1 354 YA NTHANDI 11:18

11
Yoho togo da̱majöni

1 Bi tꞌaka nꞌar xithi ntꞌeṉi ne bi tꞌengagi:
—Di ma ba em̱ba ár nijö Jö, ar mꞌox̱mꞌoṉ̃ho,̱ ne hangu ꞌbu̱hnu̱ matꞌa Jö.
2Ha nunár thi ar nijö tsopꞌu̱, yo gi eṉi, ngetho xi ndaṯwa nuꞌu̱ hingya xodyo, ha nuyu̱

ma da neꞌma ar njöpa hnini hñu njey̱e̱ made.
3Ma ga peẖna nu yoho ma mꞌeẖni da hye ya he dumu̱i, da mömga ma mhö nuya hñu

njey̱e̱ madeyu̱.
4Nuya mꞌeẖniyu̱ gehyu̱ ngu yo ꞌbai̱ ya njömdoṉi, ne ngu yoho ya mfoxꞌyo ꞌbaẖnu̱ hár

nthandi Jö togo ár ndö ar ximhai̱.
5Nuyu̱ poṉgar tsibi ha yá ne, ne njapꞌu̱ ho yá ñꞌu̱ni honi te gatho da japabi. Njapꞌu̱ ma

da du gatho nuꞌu̱ togo ne te da japabiꞌu̱.
6 Peꞌ̱sa ar tsꞌeḏi da gotꞌa mhetsꞌi, hinda ꞌwöi gatho ya pa di mömba ár mhö Jö. Tsa̱ da

japa da nji ar dehe, ne tsa̱ da meẖna ya döta thogi har hai̱ gatho nöꞌö da neꞌu̱.
7 Nu xta wadi da dam̱ajöniꞌu̱, ma da epꞌu̱ ar tsꞌozuꞌwe, xpa pox̱a har nzonganzafi da

ntunkwiyu̱, da döhö ne da hyo.
8Yá ndoꞌyoma da tsꞌohnu̱ madeda ár tai̱ ar döta hnini habu̱ bi mpontꞌa ma tsi Hmuhu̱.

Nunar hnininu̱ poṉtho ar Sodoma ne ar Ehipto.
9Ne ya jöꞌi xki ꞌñe ha gatho ya hnini, gatho ya mꞌu̱i, gatho ya hñö, ne gatho ya hai̱, ma

da kꞌötꞌwatho yá ndoꞌyo hñupa made, ngetho hinda ma da theg̱i togo da ꞌyag̱i.
10 Gatho ya meximhai̱ ma da njohya xta duyu̱, ngetho nuya mꞌeẖniyu̱ xki japi xki tho

ya u̱gi gathoyu̱. Jange xa ma da njohya, ne da mpeẖna ya ntꞌuni nꞌa ngu nꞌa.
11Nepu̱ mi tho hñupa made, bi yu̱tꞌa ha yá ndoꞌyo ar hñö unga ar te ba peẖna Jö, ne bi

mengi bi nangi bi mꞌai̱. Gatho nuꞌu̱ togo bi hyandi xa bi ntsu.
12Ne bi nheki nꞌar mhö ndi ꞌñe mhetsꞌi, bi ꞌñemba nuꞌu̱ xki mengi xki nte:
—Ba ehu̱, pox̱u̱ injawa.
Ne bi tsꞌixꞌu̱ ha nꞌar gui. Ha nuyá ñꞌu̱ni bi hyandi hanja bi maꞌu̱.
13Ne bi nja ꞌmu̱ nꞌa ra döta nhwöni. Nunar nhwöninu̱ bi yoṯꞌa nꞌa ꞌreṯꞌa xeṉi gatho ar

hnini, ne bi du hñunꞌaṯe ne ꞌreṯꞌanthebe ya jöꞌi. Ha nu maꞌra bi bongi, xa bi ntsu ne bi
nsundabi Jö bi ꞌbu̱ mhetsꞌi.

14Nunár ñoho ar döta thogi xi wadi. Hyanthu̱pya ba ekwatho ár hñu.
Ár yoto ar kꞌaxtꞌathu̱xi

15 Ar yoto eṉxe̱ bi hyu̱xtꞌa ár kꞌaxtꞌathu̱xi, ne bi nheki ꞌra ya mhönu̱ mhetsꞌi mi eñꞌu̱
njawa:
Gatho ya ndö mi ja har ximhai̱,
xi hñönga ma tsi Dadahu̱ ne ár Kristo,
ne go ma da ndöꞌö gatho ya pa.

16 Ha nuya nꞌaṯemagoho ya tsi dönzia mi huxa ha yá thuxandö mi ñhandwi Jö, bi
ndaṉdihmö bi me̱ yá hmi har hai̱ mi nsunda Jö.

17Mi eñꞌu̱:
Di ꞌraꞌahe njamödi, tsi Hmu,
hinte ar ñhembiꞌi te gi ꞌyoṯꞌe.
Nuꞌge ngi ꞌbu̱i, gi ꞌbu̱pya, ne ma gi ꞌbu̱ gatho ya pa,
xka ñꞌudi ri döta tsꞌeḏi,
ne xka du̱ꞌmi gi ndö.
18 Bi mbo̱ yá kwe̱ gatho ya meximhai̱,
nupya ma da nheki ri kwe̱ nꞌehe.
Xi zo̱ ar pa gi hñöꞌspa majöni nuya xi du,
ne gi hwata nuꞌu̱ togo hwata ar ximhai̱.
Ha nuya ri mꞌeẖni, ya gamfi ne gatho nuya ri ꞌbeg̱o tsupꞌa ri thuhu,
nuya döta, nuya tꞌu̱lo,

ma gi umba yá nthöhö.

19Mꞌef̱a bi xo ár nijö Jö mhetsꞌi, ne bi nheki mi ꞌbu̱hnu̱ mbo ar ꞌbezankohi. Mi yotnu̱
ya hwei̱, mi nheki ya ñheti, ya ñu̱ni, xa bi da̱ nzey̱e̱ ya ndo, ne bi nja nꞌar nhwöni.

12
Ar ꞌbeẖñö ne ar zothe

1Mꞌef̱a bi nheki mhetsꞌi nꞌar döta ntꞌudi. Da handa nꞌar ꞌbeẖñö mi he ar hyadi, mi to̱
har zönö, ne mi huꞌsa nꞌar ntsantꞌi mi huxa ꞌreṯꞌamayoho ya tso.̱

2Mi daṯhi ne xa mi mafi ntsꞌeḏi mi tho ya u̱gi, ngetho ma nda mꞌu̱ ár bötsi.
3 Bi nheki manꞌar ntꞌudi mhetsꞌi. Nupya da handa mi ꞌbaẖnu̱ nꞌar theṉga zothe mi tu

yoto yá ñö, ꞌreṯꞌa yá ndöni, ne mi huꞌsa nꞌar ntsantꞌi nꞌa ngu nꞌa yá ñö.
4Ne nunár mazu̱ bi gu̱tꞌa nꞌa hñu xeṉi gatho ya tso̱ mhetsꞌi, ne ba eṉgwa har hai̱. Ne

bi mꞌa̱ bi ñhandwi ar ꞌbeẖñö mi daṯhi, mi ne nda zapa ár bötsi núꞌmu̱ nda mꞌu̱i.
5Nunar ꞌbeẖñönu̱ bi mꞌu̱ ár bötsi mar tsꞌu̱ntꞌu̱, ma da ndö xog̱e har ximhai̱ di hö nꞌar

tꞌoboj̱ö. Ne bi thömba ár bötsi da hñuxkwi Jö hár thuxandö.
6Ha nunar ꞌbeẖñö bi ma ba ñꞌönga ha ya otꞌatꞌoẖo̱ habu̱ xki hyokwabi Jö, ne nda tꞌini

hñu njey̱e̱ made.
7Mꞌef̱a ba njanu̱ nꞌar tuhnimhetsꞌi. Ar ndöꞌeṉxe̱Mige ne yá eṉxe̱mi ntunkwi ar zothe,

mi fax̱a yá eṉxe̱ nꞌehe.
8Ar zothe ne yá eṉxe̱ hinte bi za̱ te bi meꞌ̱u̱, ne himbi ntheg̱i nda mꞌu̱hnu̱ mhetsꞌi.
9 Bi tꞌem̱ꞌu̱ ar zothe, getnu̱ ar kꞌeñö mi ꞌbu̱ mamꞌeṯꞌo, ne ár thuhu ar tsꞌondöhi ne ar

tsꞌoxeḏi, ka ya meximhai̱. Nunu̱ ne yá tsꞌoꞌeṉxe̱ ba tꞌeṉga injawa har ximhai̱.
10Nꞌa nda oṯa nꞌar mhönu̱ mhetsꞌi mi enö:
—Nupya hö, ma da nheki ár mpoẖo,̱ ár tsꞌeḏi ne ár tsꞌu̱tꞌwi ma tsi Dadahu̱. Ne xi daṯwa

ár nsu ár Kristo da ndö, ngetho xi tꞌeṉga nöꞌö togo mi hox̱a ma kuhu̱ parxui hár nthandi
Jö.

11Ha nuya ku xi döhmö ar tsꞌondöhi ngetho xi jamfibi ár ji ar tsi Ntxönandöni, ne xi
daṯwa majöni ár mhö Jö, xki ꞌyeṉtꞌa yá te nda thoꞌu̱.

12 Jange njohyahu̱ mhetsꞌi ne gatho ya mengunu̱. Ha hwëkate nuꞌahu̱ gi ꞌbu̱hu̱ har
ximhai̱ ne har dehe, ngetho ar tsꞌondöhi xpa köpꞌu̱ xa tsu̱ ar kwe,̱ ngetho pödi txꞌu̱da ya
pa pongwabi.

13Núꞌmu̱mba tꞌeṉgamhetsꞌi ba ꞌbeẖnahar ximhai̱ nunar zothenu̱, bi nkuhwi ar ꞌbeẖñö
xki mꞌu̱ ár tsi tsꞌu̱ntꞌu̱.

14Ha nunar ꞌbeẖñö bi tꞌumba nuya yoho yá hwa ar döta nxu̱ni, nda nsaṉi nda zopꞌu̱ ar
zothe. Ne nda mꞌu̱ har otꞌatꞌoẖo̱ habu̱ xi hyokwa Jö nda tꞌini hñunjey̱e̱ made.

15Ha nunar zothe bi tso hár ne ra nzey̱e̱ ar dehe ngu nꞌar döthe, ne bi ꞌyem̱ba moṯe ar
ꞌbeẖñö nda duxhmö.

16Ha nunar hai̱ bi max̱a ar ꞌbeẖñö, ngetho bi dutꞌa gatho ar döthe xki zo ar zothe.
17Nunar zothe xa bi u̱tsa ar ꞌbeẖñö, ne bi ma ba ntunkwi yá ꞌbeṯo nuꞌu̱ oṯwabi nöꞌö xi

ꞌbep̱a Jö, ne dam̱ajöni ñꞌemu̱ibi ar tsi Hmu Hesukristo.
13

Yoho ya tsꞌozuꞌwe
1Ndi ꞌba̱ har ñönthe, nꞌa nda handatho ba pox̱a har ñhoṉthe nꞌar tsꞌozuꞌwe mi tu yoto

yá ñö, ꞌreṯꞌa yá ndöni, ne ha nꞌa ngu nꞌa yá ndöni mi huꞌsa nꞌar ntsantꞌi. Ne ha nꞌa ngu
nꞌa yá ñö mi huxa nꞌar thuhu mi tsanga Jö.

2Nunar zuꞌwe da handi mi ñheẖwi nꞌar döta maṉgamixi. Nuyá wa mar nxaki yá xi ne
yá xa,̱ ngu nꞌar döta zuꞌwe ár thuhu ar oso. Nu ár ne mi ñheẖwi ár ne nꞌar ꞌmuhu. Ar
zothe bi umba ár tsꞌeḏi, ne bi ꞌñexa hár thuxandö nda ndöwi.

3Ne da handa nꞌa nuyá ñö xki tsꞌeṉi ꞌbu̱tho nda du, ha bi kꞌontꞌa ar ndöte ne bi ditsꞌi.
Gatho nuya jöꞌi bi hyandi, xa bi ꞌyoṯho ne bi deṉi.

4 Bi ndöñꞌu̱ ar zothe togo xki umba ar tsꞌeḏi ar tsꞌozuꞌwe. Hinge hoṉse̱ bi ndönga ar
zothe, bi ndönga ar tsꞌozuꞌwe nꞌehe, ne bi ꞌñeñꞌu̱:

—Hinjoꞌo manꞌa ngu ar tsꞌozuꞌwe, ne hinjoꞌo togo da ntox̱kwi.
5Ar tsꞌozuꞌwe bi tꞌumba ar seḵi nꞌehe nda ñꞌexase̱ ne nda ñömañꞌu̱bi Jö. Nunar tsꞌeḏinu̱

ma da göxa xta zoṉga hñu njey̱e̱ made.
6Ne bi zanga Jö, bi zamba ár thuhu, bi zamba ár nijö habu̱ ꞌbu̱ꞌö, ne bi zanga gatho nuꞌu̱

bi ꞌbu̱ mhetsꞌi.
7 Bi tꞌumba ar seḵi nda ntunkwi ya gamfi ne nda ntöteꞌö. Bi tꞌumba ar seḵi nꞌehe nda

ndö ha gatho ya mꞌu̱i, ya hnini, ya hñö ne ya hai̱.
8Bi ndönga ar tsꞌozuꞌwe gatho nuꞌu̱ ya jöꞌi himi huxa yá thuhu har heꞌ̱mi noṉga ar te,

ár meṯi ar tsi Ntxönandöni, xki thutsꞌi nda tho núꞌmu̱ hinxki thoktho ar ximhai̱ ne ar
mhetsꞌi.

9Nuꞌu̱ togo tu yá gu, dá ꞌyox̱a nöꞌö di mö.
10 Nuꞌu̱ togo kote, ma da jotꞌu̱ nꞌehe. Ha nuꞌu̱ togo ju̱ ar ndoj̱wai hote, ma da tho

ndoj̱waitho nꞌehe. Ka nhekiwa yá tsꞌeṯi ne yá ñꞌemu̱i ya gamfi.
11 Mꞌef̱a da handa manꞌar tsꞌozuꞌwe bi boṉga har hai̱, mi tu yoho yá ndöni ngu nꞌar

deṯi, ne mi ñö ngu nꞌar zothe.
12 Ne ju̱mpa ár tsꞌeḏi ar mꞌeṯꞌo tsꞌozuꞌwe hár hmiꞌö, ne japa gatho ya meximhai̱ da

ndönga nor ꞌbeṯꞌo tsꞌozuꞌwe bi dixa ár ntsꞌeṉi ꞌbu̱tho nda du.
13 O̱tꞌa ya döta ntꞌudi, japa da hyo̱ har hai̱ ya tsibi di ꞌñe mhetsꞌi ha yá hmi ya jöꞌi.
14Ne ka gatho ya meximhai̱, oṯꞌa nuya ntꞌudi xi tꞌumba ar seḵi da uta ya jöꞌi hár hmi

nöꞌömanꞌar tsꞌozuꞌwe. Bi ꞌbep̱a ya jöꞌi nda hyokwanꞌar doñheẖwi ár ꞌbai̱ nunar tsꞌozuꞌwe
mi ꞌbu̱tho nda du ne bi nte, ne nda ꞌñexa ngu yá jö empꞌö.

15 Bi tꞌumba ar seḵi nda japi nda joxa ár hñö ne nda ñö nunar donu̱ ñheẖwi ár ꞌbai̱ ar
tsꞌozuꞌwe, ne nda japi nda tho gatho nuꞌu̱ togo hinge nda ndöni.

16Ne mi japa gatho nda thutwa nöꞌö ngu ar nthixtꞌi ha yá ñꞌei̱ wa ha yá dë, nuya tꞌu̱lo
bötsi, ya döta, nuya peꞌ̱sa yá ñho, nuya hyoya, nuya mꞌeg̱o ne nuya hingi mꞌeg̱o.

17Hinto da tsa̱ da ntai̱ wa dampa̱ nuꞌmu̱ hindi peꞌ̱spa nöꞌö ngu ar nthixtꞌi, wa ár thuhu
wa ár mꞌede ár thuhu.

18Ka mahyoniwa ar mfödi da mꞌetwa ár mꞌede ar tsꞌozuꞌwe, ngetho nu ár mꞌedeꞌö, ár
mꞌede nꞌar ñꞌoẖo.̱ Gehnu̱ ar mꞌede: ꞌratonthebe ma hñunꞌaṯe ne ꞌrato.

14
Ar thuhu bi ntu nuꞌu̱ nꞌanthebe yonꞌa̱temagoho ya ꞌreṯꞌanthebe

1 Mꞌef̱a da handa ar tsi Ntxönandöni mi ꞌbaẖnu̱ har tꞌoẖo̱ Nsion. Ne mi ꞌbaẖwi
nꞌanthebe ma yonꞌaṯemagoho ya ꞌreṯꞌanthebe nuya mi peꞌ̱spa ár thuhuꞌö ne ár thuhu
ár Dada xki tꞌotꞌa ha yá dëyu̱.

2Ne da o̱ nꞌar mhö ndi ꞌñe mhetsꞌi, xa mi ntsꞌeḏi ngu ár ñheti nzey̱e̱ ya dehe, ne ngu
ár ngaṉi nꞌar ñu̱ni. Ha nunar mhönu̱ da oḏe mi ñheẖwi ár mꞌei̱ ya meꞌ̱mda.

3 Ne mi tuꞌu̱ nꞌar ꞌraꞌyo thuhu hár nthandi ar thuxandö, mi ñhandwi nuya goho ya
zuꞌwe mi te, ne ya tsi dönzia. Ne nunar thuhunu̱ hinto mi tsa̱ nda bödi, hoṉse̱ nuꞌu̱
nꞌanthebe ne yonꞌaṯemagoho ya ꞌreṯꞌanthebe xpa tsꞌinga har ximhai̱.

4 Gehyu̱ nuꞌu̱ hinxi ntsꞌoka ñꞌowi ya ꞌbeẖñö, ngetho hinto xi mꞌeṉgwi. Ne teṉ̃ꞌu̱ ar tsi
Ntxönandöni habu̱ gatho di ma. Gehyu̱ ngu ar ꞌbeṯꞌo sofo xi tsꞌinga har ximhai̱, yá meṯi
Jö ne yá meṯi ar tsi Ntxönandöni.

5 Ne hinte bi thimba nꞌar nhemhñö xki boṉga ha yá ne, gehyu̱ xintꞌaxi ꞌbaẖnu̱ hár
thuxandö Jö.

Ar mhö bi mönga nuꞌu̱ hñu ya eṉxe̱
6 Mꞌef̱a da handa manꞌar eṉxe̱ bi nsaṉga madeda mhetsꞌi. Mi mönga ar hoga mhö

hiñhamꞌu̱ da götsꞌi, ne xipabi gatho ya meximhai̱, ya hnini, ya mꞌu̱i, ya hñö ne ya hai̱.
7Mi ma ntsꞌeḏi mi enö:

—Tsuhu̱ Jö ne nsundahu̱, ngetho xi zo̱ ar pa da thöꞌspa majöni ya jöꞌi. Ne ndöñhu̱nu̱
ngetho bi hyoka mhetsꞌi, ar ximhai̱, ar ñhoṉthe ne gatho ya poṯhe.

8Mi waꞌö, manꞌar eṉxe̱ bi ñö ntsꞌeḏi nꞌehe, ne bi ꞌñenö:
—Xi nhwata ar döta hnini Mbabilonia, mi japa nu maꞌra yá mihniniwi nda zipa ár kwe̱

Jö ngu xi ziꞌö, ngetho xi ntsꞌokte nꞌehe.
9Ar hñu eṉxe̱ bi ñö ntsꞌeḏi, ne bi ꞌñenö:
—Nuꞌu̱ togo da ndönga ar tsꞌozuꞌwe wa ar do di hñötsꞌi, wa xi hñömba ár nthixtꞌi hár

ꞌye̱ wa hár dë,
10xama da zipa ár kwe̱ Jö, ngu nꞌar tꞌeṉi da sitꞌa ya ixkatꞌafi ne da ꞌbaxki. Ma da tꞌeṉtꞌa

har tsibi zo̱ ku̱ ya kꞌaxtꞌado xa xi mpa, habu̱ ma da tho ya u̱gi hár nthandi ya gamfi ne ar
tsi Ntxönandöni.

11Ne ar ꞌbifi habu̱ bi tho ya u̱gi fu̱nga hiñhamꞌu̱ da götsꞌi. Hiñꞌotho yá tsay̱a̱ ꞌbu̱ mpa
ne ꞌbu̱ nxui, gatho nuꞌu̱ togo da ndönga ar tsꞌozuꞌwe ne ar do di hñötsꞌi, ne nuꞌu̱ togo da
hñömba ngu ar nthixtꞌi ár thuhu.

12 Ka nhekiwa yá tsꞌeṯi ya gamfi, nuꞌu̱ togo oṯꞌa nöꞌö xi ꞌbep̱a Jö ne ñꞌemu̱i ar tsi Hmu
Hesukristo.

13Da o̱ nꞌar mhö ba e mhetsꞌi, ne bi ꞌñengagi:
—ꞌYotꞌa njawa: Nzaṯho gatho nuꞌu̱ togo da du di njapꞌu̱ xi ñꞌemu̱i ar tsi Hmu. Hö, njawa

enga ár Hñö Jö, ma da göxa yá ꞌbef̱i, ha nuyá nthöhö ma da mew̱itho.
Ma da njo ar sofo har ximha̱i

14Mꞌef̱a da handa nꞌar tꞌaxgui, ne ka mi huxnu̱ nꞌa ndi hñöxa Nöꞌö Togo ba e bi Njöꞌi.
Mi huꞌsa nꞌar fu̱indö xi thoka ar kꞌaxtꞌaboj̱ö, ne mi hö hár ꞌye̱ nꞌar tꞌex̱u̱ xa mi heḵi.

15 Nepꞌu̱ da handa manꞌar eṉxe̱ xa mi ñö ntsꞌeḏi ba poṉga hár ngu Jö, ne bi ꞌñemba
nöꞌö togo mi huxa har gui:

—Ju̱ ri tꞌex̱u̱ ne xa ar tꞌei̱, ngetho xi zo̱ ar sofo, ne xi ñöxa ar tꞌei̱.
16Ne nöꞌö togo mi huxa har gui, bi gu̱ ár tꞌex̱u̱, ne bi xa xog̱e ar ximhai̱ ngu nsa nꞌar

wötꞌei̱.
17 Ba poṉga manꞌar eṉxe̱ hár ngu Jö, ne mi hö hár ꞌye̱ nꞌehe nꞌar tꞌex̱u̱ xa mi heḵi.
18 Bi boṉga manꞌar eṉxe̱ har mꞌox̱mꞌoṉ̃ho̱ togo eṉga ar tsibi, ne bi matꞌa ntsꞌeḏi nöꞌö

togo mi hö ar tꞌex̱u̱ xa mi heḵi, ne bi ꞌñembabi:
—Ju̱ ri tꞌex̱u̱ ne feḵwa yá ꞌye̱ ya ꞌbai̱ꞌobxi, ngetho xi dö.
19Nunar eṉxe̱ bi ꞌyeṉga ár tꞌex̱u̱ har hai̱, ne bi meḵa gatho ya obxi, nepꞌu̱ bi ꞌyu̱tꞌa har

ntheꞌ̱maꞌobxi. Njapꞌu̱ ma da njapa ya jöꞌi xta zu̱pa ár kwe̱ Jö.
20Nunar ntheꞌ̱maꞌobxi mi ꞌbu̱ nthi ar hnini, ne mi ntheꞌ̱mi bi boṉga ar ji xa mi nzey̱e,̱

ne mi tsoṉga ha yá ne ya fani, ne bi ñꞌini bi zoṉga ár yapꞌu̱ ngu yoto mpa da ñꞌo nꞌar jöꞌi.
15

Ya eṉxe̱ ba hö nuꞌu̱ yoto ya ngöxa u̱gi
1Mꞌef̱a da handamanꞌa ar döta ntꞌudi bi nhekinu̱ mhetsꞌi, xa da ꞌyoṯho. Da handa yoto

ya eṉxe̱ mi hö ya ꞌbef̱a u̱gi, gehyu̱ ma da thiꞌspa ár kwe̱ Jö.
2Da handnu̱ nꞌar ñhoṉthe nꞌehe, ngu ar doxitomi nthöskwi ya tsibi. Nemi toẖnu̱ nuꞌu̱

togo xki dö ar tsꞌozuꞌwe ne ar ꞌbai̱do ndi hñötsꞌi, himbi ñheg̱i nda thuꞌspabi ár nthixtꞌi,
wa ár mꞌede ár thuhu. Mi ꞌbaẖnu̱yu̱ mi hömpa yá ꞌbida Jö.

3 Ne mi tuꞌu̱ ar thuhu mi tu ar Moise ár ꞌbeg̱o Jö, ne mi tutwa ár thuhu ar tsi
Ntxönandöni, mi eñꞌu̱ njawa:
Ma tsi Hmuꞌihe, gar Jö hinte ár ñhembiꞌi,
xa döta ne nsunda gatho nöꞌö gi pef̱i.
Xiñho ne majöni nuya ri ꞌñu.
Gár Ndö gatho ya hnini har ximhai̱.
4Ma tsi Hmuꞌihe, gatho ya jöꞌi da zuꞌaꞌi.
Da e da ndömpꞌa ri thuhu gatho ya hai̱,
ngetho hoṉseꞌ̱i xintꞌaxiꞌi,

ne nuya payu̱ xi nheki ri tsꞌu̱tꞌwi.

5 Mꞌef̱a da handnu̱ mhetsꞌi bi xo habu̱ xa mar nsunda mi ꞌbu̱ mbo hár ngu Jö, habu̱
jwata ya nxindo xi tꞌotꞌa yá ꞌbep̱ate Jö.

6 Ka bi boṉu̱ nuya yoto ya eṉxe̱ mi hö nuya yoto ya mfei̱, mi he ꞌra ya tꞌaxdutu xa mi
hwex̱ki, ne xki dötꞌa yá tiñö nꞌar kꞌaxtꞌaboj̱ö bötꞌi.

7Nꞌa nuya goho ya zuꞌwe mi te, bi umba ꞌra nꞌar kꞌaxtꞌaboj̱ö ntꞌeṉi nuya yoto ya eṉxe̱
mi ꞌbu̱hnu̱. Nuya ntꞌeṉiyu̱ mi po ár kwe̱ Jö nöꞌö hiñhamꞌu̱ da göxa ár mꞌu̱i.

8 Núnu̱ hár ngu Jö xa mar nsunda, xa bi ñuxa ar ꞌbifi bi ꞌñu ár nsundaꞌö ne ár tsꞌeḏi.
Hinto mi tsa̱ nda yu̱tnu̱, mꞌeṯꞌo da göxa gatho ya mfei̱ mi hö nuya yoto ya eṉxe.

16
Ya tꞌeṉi po ár kwe̱ Jö

1Da o̱ nꞌar mhö ndi ꞌñe hár ngu Jö, ne bi ꞌñemba nuya yoto ya eṉxe:̱
—Di ma ba ꞌbaṉ̃öhu̱ har ximhai̱ ár kwe̱ Jö po ha ri tꞌeṉihu̱.
2 Bi ma ar ꞌbeṯꞌo eṉxe̱ ba ꞌbaṉ̃ö ár tꞌeṉi har ximhai̱. Ne bi ñuxa ya tsꞌosösi xa mar ñꞌu̱

gatho nuꞌu̱ ya jöꞌi bi hñömba ár nthixtꞌi ar tsꞌozuꞌwe, ne bi ndömba ar do ndi hñötsꞌi.
3Ar ñoho ar eṉxe̱ bi ꞌbaṉ̃ö ár tꞌeṉi har ñhoṉthe, ne xog̱e bi nji ngu ár ji nꞌar jöꞌi xi tho,

ne gatho nuꞌu̱ mi ku̱nu̱ bi duꞌu̱.
4Ar hñu eṉxe̱ bi ꞌbaṉ̃ö ár tꞌeṉi ha ya döthe ne ya poṯhe, ne gatho yá dehe bi nji nꞌehe.
5Ne da oḏe bi ꞌñenga nunar eṉxe̱ mi su ya dehe:
—Nuꞌge ma tsi Hmuꞌi gi ꞌbu̱i ne ngi ꞌbu̱i, xintꞌaxiꞌi, xka umba nꞌa ngu nꞌa nöꞌö di ꞌñepi,

ne xka ꞌyoṯꞌa nꞌar hoga tsꞌu̱tꞌwi.
6Xka umba ar ji da zi nuꞌu̱ togo bi nöꞌmba ár ji ya gamfi ne nuya ri mꞌeẖni. Gehnu̱ ndi

ꞌñepabiꞌu̱.
7Ne da o̱ nꞌar mhö mi poṉga har mꞌox̱mꞌoṉ̃ho̱ mi enö:
—Ma tsi Hmuꞌi gar Jö, hinte ar ñhembiꞌi gi ꞌyoṯꞌe. Nuna ri tsꞌu̱tꞌwi gehnu̱ majöni ne

xiñho.
8 Ar goho eṉxe̱ bi ꞌbaṉ̃ö har hyadi nöꞌö mi po hár tꞌeṉi, ne ar hyadi bi tꞌumba ar seḵi

nda tsötꞌa ya jöꞌi.
9 Nunar pahyadi bi tsötꞌa ya jöꞌi. Mödi njapꞌu̱, nuyu̱ himbi ꞌyoṯꞌwa yá ntsoꞌ̱mi nda

nsunda Jö. Nöꞌö bi ꞌyoṯꞌu̱, bi zamba ár thuhu Jö togo peẖna nuya u̱giyu̱.
10Ar ku̱tꞌa eṉxe̱ bi ꞌbaṉ̃ö ár tꞌeṉi hár thuxandö ar tsꞌozuꞌwe, ne bi tsoxui gatho ár ndö.

Nuya jöꞌi mi tsase̱ yá jöhne mi tho ar u̱gi.
11Bi zambabiꞌu̱ ár thuhu Jö bi ꞌbu̱ mhetsꞌi, ngetho xa mi tho ar u̱gi mar ñꞌu̱ yá ntsꞌeṉi,

ne himbi ꞌyoṯꞌwa yá ntsoꞌ̱mi.
12Ar ꞌrato eṉxe̱ ba ꞌbaṉ̃ö ár tꞌeṉi har döthe Eufrate, ne bi xa̱ ar dehe bi paxtꞌwa ár ꞌñu

ya ndö me mahyatsꞌi.
13Neda handa hñu ya tsꞌondöhi ngu ya döta zomfo, bi boṉga nꞌa hár ne ar zothe,manꞌa

hár ne ar tsꞌozuꞌwe, manꞌa hár ne ar kate mꞌeẖni.
14Gehyu̱ ya tsꞌondöhi oṯꞌa ya ntꞌudi ha yá nthandi ya ndö ꞌbu̱ har ximhai̱, ne da musyu̱

di ñꞌowi gatho yá ndogu, da ñhoki da ntuhna ar pa xi hñuxa Jö, togo hinto da ñhuxkwi
ár tsꞌeḏi.

15Ar tsi Hmu bi ꞌñenö:
—Ma ga ëka ngu nꞌar bë tso̱ ꞌbu̱ nxui. Xa ma da njohya togo xka tsoẖo̱ ga tini di nuhu

ne di he yá dutu, njapꞌu̱ hinda ꞌbe̱ ár tsa.̱
16Nuya tsꞌondöhi ba e̱ gatho ya ndö ꞌbu̱ hár nxidi ar ximhai̱, ne bi munsa har xeṉi ár

thuhu Nꞌarmagedon har hñö ebreo.
17Ar yoto eṉxe̱ bi ꞌbaṉ̃ö ár tꞌeṉi har ndöhi, ne da o̱ nꞌar mhö ndi ꞌñe har thuxandö ꞌbu̱

har nijö mhetsꞌi, ne mi enö:
—Bi wapya xog̱e.
18 Nꞌa bi nhekitho bi nja ya hwei̱, ya ñheti, ya ñu̱ni, ne bi nhwönga ar hai̱. Nunar

nhwöninu̱ xa mar ntsꞌeḏi, ar meximhai̱ hiñhamꞌu̱ xki hyanda manꞌa di njapꞌu̱ ár ntsꞌeḏi.

19 Ne nunar döngahnini bi hege hñu xeṉi, nu maꞌra ya hnini ja har ximhai̱ bi yoṯꞌu̱
xog̱e. Ha nunar hnini Mbabilonia bi benga Jö da thiꞌsnu̱ ár kwe.̱

20Nuya xeṉi hai̱ mi kꞌöxa har dehe bi yu̱i, ha nuya tꞌoẖo̱ bi mꞌeṯho.
21Ba ho̱ mhetsꞌi ya ndo ne bi zu̱ ya jöꞌi, mi tsu̱ ngumadenthebe hwada ár ñhu̱. Ha nuya

jöꞌi bi zamba ár thuhu Jö mi thoꞌu̱ nunar mfei̱ bi zu̱ꞌu̱, ngetho xa mar ntsꞌeḏi.
17

Nunar tsꞌoꞌbeẖñö bi tꞌumba ar mfei̱ hiñhamꞌu̱ da götsꞌi
1Mꞌef̱a ba e nꞌa nuya yoto eṉxe̱ mi hö ya tꞌeṉi, bi zokagi ne bi ꞌñengagi:
—Ba e injawa ne ga utꞌa ar njutꞌi xi thuꞌspabi ar tsꞌoꞌbeẖñö huxa ha nzey̱e̱ ya dehe.
2Nunar ꞌbeẖñönu̱ xi mꞌeṉgwi ya ndö ꞌbu̱ har ximhai̱, ne gatho ya jöꞌi xi ꞌbe̱ yá mfeni

ꞌbu̱tho xi nti oṯꞌwi ya tsꞌoki.
3 Ár Hñö Jö xki zinga ha ma te, ha nunar eṉxe̱ bi zixkagi ha ya otꞌatꞌoẖo,̱ ne ka da

handnu̱ nꞌar ꞌbeẖñö mi ꞌbu̱hnu̱ mi nto̱ nꞌar theṉgatsꞌozuꞌwe. Nunu̱ mi tu yoto yá ñö,
ꞌreṯꞌa yá ndöni, ne xa mi ñuxa ya thuhu mi tsanga Jö.

4Nunar ꞌbeẖñönu̱mihenꞌar hemarnkꞌantsꞌi nemarntheṉtsꞌi, nemihöya kꞌaxtꞌaboj̱ö,
ya nzaṯhodonemaꞌra ngu ya tꞌaxdo ximhödi. Mi hö hár ꞌye̱ nꞌar kꞌaxtꞌaboj̱ö tꞌeṉimi ñuxa
nöꞌö hingi ho, ne nöꞌö xi ntsꞌotho ꞌbeṉgwi ya jöꞌi.

5Ne mi huxa hár dë nꞌar thuhu hingi födi te meꞌ̱ö, enö njawa: Ar döta Mbabilonia, ár
nönö ya tsꞌoꞌbeẖñö ne gatho nöꞌö hingi ho jawa har ximhai̱.

6 Da handa nunar ꞌbeẖñö xa xki nti, xki zipa yá ji ya gamfi ne nuꞌu̱ bi unga yá te mi
teṉga ar tsi Hmu Hesukristo. Númꞌu̱ nda handi, xa da ꞌyoṯho.

7Ne nunar eṉxe̱ bi ꞌñengagi:
—Yoꞌö gi ꞌyoṯho. Nugama ga xiꞌaꞌi tema di boṉga nunar ꞌbeẖñö ne ar tsꞌozuꞌwe tu yoto

yá ñö ne ꞌreṯꞌa yá ndöni mutsꞌi.
8 Nunar tsꞌozuꞌwe xka hyandi mi ꞌbu̱i, nepꞌu̱ bi njoꞌo, txꞌu̱tho ꞌbeḏi da boṉga har

nzonganzafi, ne da tꞌetꞌa har tsibi. Gatho nuya meximhai̱ himi huxa yá thuhu har heꞌ̱mi
noṉga ar te, xki thahna núꞌmu̱ hinxki thokta ar ximhai̱, ma da ꞌyoṯho xta hyanda nunar
tsꞌozuꞌwe mi ꞌbu̱i, nepꞌu̱ bi njoꞌo, ne da mꞌu̱ manꞌagi.

9 Ja mahyoniwa ar mfödi: Nuya yoto yá ñö, gehyu̱ yoto ya tꞌoẖo̱ habu̱ huxa nunar
ꞌbeẖñönu̱.

10Ne da ꞌñenö nꞌehe, gehyu̱ yoto ya ndö. Ku̱tꞌa xi mꞌeḏi, nꞌa peꞌ̱sta ár tsꞌeḏi, ne ꞌbeṯa
manꞌa da ehe. Ha nu xta ehe, hinda ma da mꞌu̱i yapa da ndö.

11Nunar tsꞌozuꞌwe mi ꞌbu̱i nepꞌu̱ bi njoꞌo, gehnu̱ ár hñöto ndö, nꞌa nuya yoto, ne di ma
har tsibi.

12Ha nuya ꞌreṯꞌa ya ndöni xka hyandi, gehyu̱ ꞌreṯꞌa ya ndö hinxi hñönda yá tsꞌeḏi, ne
ꞌra ma da hñönga yá ndö ꞌra ya tsi patho mahyeg̱iwi ar tsꞌozuꞌwe.

13 Gatho ꞌreṯꞌa peꞌ̱sa nꞌadar mfeni, ne ma da ꞌyeṉtꞌa yá ndö ne yá tsꞌu̱tꞌwi da mep̱a ar
tsꞌozuꞌwe.

14 Gathoyu̱ ma da ntunkwi ar tsi Ntxönandöni, ne ar tsi Ndöni ma da ntöte, ngetho
go gehnu̱ ár Hmu gatho ya hmu, ne ár Ndö gatho ya ndö. Ne gatho nuꞌu̱ togo ꞌbu̱hwi, xi
tsꞌohni, xi thahni ne oṯꞌa nöꞌö nsipabi.

15Ne bi ꞌñengagi nunar eṉxe̱ nꞌehe:
—Nuya dehe xka hyandi habu̱ huxa ar tsꞌoꞌbeẖñö, gehyu̱ ya hnini, ya mꞌu̱i, ya hai̱ ne

ya hñö.
16 Ne nuyá ꞌreṯꞌa ndöni ar tsꞌozuꞌwe xka hyandi, ma da u̱tsa ar tsꞌoꞌbeẖñö, ma da

hñömba gatho yá ñho, ne ma da zo nthem̱fotho. Ma da zapa yá ngo̱ ne ma da tsötꞌa
har tsibi.

17Ngetho Jö xi hñuꞌspa ha yá mu̱i da ꞌyoṯꞌa nöꞌö neꞌö. Jange bi meꞌ̱sa nꞌadar mfeni da
ꞌyeṉtꞌa yá ndö ha yá ꞌye̱ ar tsꞌozuꞌwe, ne njapꞌu̱ da wadi da tho gatho nöꞌö xi mönga Jö.

18 Ha nunar ꞌbeẖñö xka hyandi, gehnu̱ ar döta hnini di ndö gatho ya ndö ꞌbu̱ har
ximhai̱.

18

Ar döta hnini Mbabilonia bi nhwati
1Mꞌef̱a mi tho gathoyu̱, da handa manꞌar eṉxe̱ ba kö mhetsꞌi xa mi peꞌ̱sa ár tsꞌeḏi, ne

gatho ar ximhai̱ bi ñuxa ár hyatsꞌi xa már nsunda.
2Xa bi mafi ntsꞌeḏi ne bi ꞌñenö:
—Bi nhwata ar döta hnini Mbabilonia. Hoṉse̱ ꞌbu̱hnu̱ ya tsꞌondöhi, ne xi ꞌyoṯꞌa yá ngu

ya hñö xintsꞌotho, ne ka haxhnu̱ ya tsꞌotsꞌintsꞌu̱ hinto ne da hyandi.
3Ngetho ya hnini ꞌbu̱ har ximhai̱ xi ꞌyoṯꞌwi ya tsꞌoki, xi zipa ár kwe̱ Jö. Ne gatho ya ndö

ꞌbu̱ har ximhai̱ xi mꞌeṉgwi, ha nuya ma̱ ꞌbu̱ har ximhai̱ xi xu yá mꞌeṯsꞌi mi pap̱a ya ñho
nunar hnininu̱.

4Ne da o̱ manꞌar mhö ndi ꞌñe mhetsꞌi, bi ꞌñengagi:
—Nuꞌahu̱ ma bötsiꞌihu̱, poṉ̃hu̱ ha nunar hnininu̱, yo ma gi mfax̱kwi yá tsꞌoki ne da

zu̱ꞌahu̱ yá u̱gi xi tꞌeḵwabinu̱.
5Ngetho yá tsꞌoki xi zoṉga ár ñhetsꞌi mhetsꞌi, ne Jö xi beni da umba ar mfei̱.
6Koꞌspabihu̱ te xi jaꞌahu̱ nunar hnininu̱, ne koꞌspabihu̱ yoꞌgi nöꞌö tema xi ꞌyoṯꞌö. Ngu

nunar tꞌeṉi xi tsitꞌahu̱, koꞌspabihu̱ yoꞌgi.
7Ngu xi ꞌñexa ár nsu ne xi njohya, njapꞌu̱tho umfu̱ ar u̱gi ne ar tsꞌoni. Ngetho xi ꞌñense:̱

Nuga di huxa ngu nꞌar ndö; hindi ꞌranxu, ne hinga ma ga nzoni.
8 Jange nꞌapatho ma da epabi ar u̱gi, ar thuhu, ar tsꞌoni, ar ndöte, nepꞌu̱ ma da tsꞌötꞌa

har tsibi, ngetho xa peꞌ̱sa ár tsꞌeḏi Jö ar Hmu togo xi hñöꞌspa majöni.
9Ne gatho nuꞌu̱ ya ndö ꞌbu̱ har ximhai̱ xki mꞌeṉgwi ne xki njohyawi, xa ma da zontꞌi

núꞌmu̱ xta hyandwa ár ꞌbifi di pox̱a xta tsötꞌi.
10Ma da mꞌaṯa yapꞌu̱ ngetho di ntsu, ne ma da ꞌñeñꞌu̱:
—Hwëkateꞌi tsi döta hnini Mbabilonia xi nzeꞌ̱i. Dama bi tꞌaꞌ̱a ri mfei̱.
11Ha nuyama̱ ꞌbu̱ har ximhai̱, zontꞌi ne tupyámu̱i, ngetho hinjoꞌo togo da dam̱ba nuya

te paꞌ̱u̱.
12 Nuya pa̱ ya kꞌaxtꞌaboj̱ö, ya tꞌaxboj̱ö, ya nzaṯhodo, nuya ngu ya tꞌaxdo xi mhödi,

ya hoga dutu nzaṯho, ya hwex̱ka dutu, ya dutu nkꞌantsꞌi ne ntheṉtsꞌi, ya za peꞌ̱sa ar
hogañu̱ni, nuya thoki xi thökwa yá tsꞌi ya döta zuꞌwe, nuya nju̱ ya nzaṯhoza xi nthoki,
nuꞌu̱ nju̱ ya theṉgaboj̱ö xi nthoki, ya boj̱ötho, ne ya do hwex̱ki.

13Mi höxꞌu̱ gatho ya doṉi ne ya njotsꞌi mi yu̱ni xi nku̱hi, ar githni, ne ar hogañu̱ni ár
thuhu ar mira, ar ixkatꞌafi, ar nziki, ar hoga ju̱ntꞌei̱, ar tꞌei̱, ya meṯi, ya deṯi, ya fani, ya
ntönza, ya ꞌbeg̱o, ne yá pa ya jöꞌi.

14Ne ma da tꞌemba nunar hnininu̱:
—Hiñꞌotho yá ñho ya ꞌbai̱za ngi tsi. Xi kꞌatꞌa nuya xa ngi tsam̱anku̱hi ne ngi exa ri nsu

ngi tsi, hingi timpya.
15Nuꞌu̱ mi pap̱a gathoyu̱, ne njapꞌu̱ xki meꞌ̱sa yá ñho, ma da mꞌa̱ yapꞌu̱ di tsu ár mfei̱ bi

zu̱di, xa di tu yá mu̱i ne di zontꞌi.
16Ne di eñꞌu̱:
—Hwëkate nunar döta hnini mi ñhoki mi he ya hoga dutu nzaṯho xi nkꞌantsꞌi ne xi

ntheṉtsꞌi, ne mi ñhoki mi hö ya kꞌaxtꞌaboj̱ö, ya nzaṯho do, ne ngu ya tꞌaxdo mar mhödi.
17Nꞌapatho bi göxa nzeḏa ya ñho.
Gatho nuya e̱ ya döta motsa, yá max̱te, ne nuꞌu̱ ꞌyo har dehe ne gatho nuꞌu̱ mpeẖnu̱ bi

mꞌaṯa yapꞌu̱.
18Nu mi hyanda ar ꞌbifi mi poṯsꞌe, bi maꞌu̱ ne mi eñꞌu̱:
—Hiñꞌotho manꞌar hnini ngunu̱.
19 Bi ꞌyu̱xya fonthai̱ ha yá ñö mi tho ar dumu̱i, ne xa mi mar tsꞌoni mi eñꞌu̱:
—Hwëkate nunar tsi döta hnini. Ngetho nuyá ñho xki japi nda box̱a mañö gatho nuꞌu̱

togo peꞌ̱sa yá motsa har dehe, ha nupya nꞌapatho xi nhwati.
20 Njohyahu̱nu̱ mhetsꞌi gamfihu̱, nuꞌahu̱ gár mpoṯehu̱ ne nuꞌahu̱ gár mꞌeẖniꞌihu̱ Jö.

Ngetho Jö xi hñöꞌspa majöni gatho nöꞌö xi jaꞌahu̱.

21Mꞌef̱a da handa manꞌar eṉxe̱ xa mi peꞌ̱sa ár tsꞌeḏi, bi gu̱ nꞌar döta do ngu nꞌar ju̱ni,
bi ꞌyeṉtꞌa har ñhoṉthe ne bi ꞌñenö:

—Ma da njapabinu̱ ar döta hnini Mbabilonia, ne hinda ma da thini.
22Hinda ma da tꞌoẖnu̱ togo da mpeꞌ̱mda, hinda tꞌo̱ nuꞌu̱ togo ja te zu̱ntꞌi, ne nuꞌu̱ togo

hu̱xtꞌa ya thu̱za ne ya kꞌaxtꞌathu̱xi. Hindama da thinga nꞌa togo di hoka nꞌar nzaṯho ꞌbef̱i,
hinda ma da tꞌo̱ ár ngaṉi nꞌar ju̱ni.

23Hinda ma da nhekinu̱ nꞌar ñotꞌi, hinda ma da tꞌo̱ nꞌar ngo nthöti. Nuyá ma,̱ gehyu̱
mi dötahmö ꞌbu̱ har ximhai̱, ne nuyá ntꞌeteyu̱, bi hyaṯꞌa gatho ya hai̱.

24Ha nunar hnininu̱, ja bi thinu̱ yá ji yá mꞌeẖni Jö, ya gamfi ne gatho nuꞌu̱ xi tho har
ximhai̱.

19
Ar ndönga Jö núnu̱ mhetsꞌi

1Mꞌef̱a da o̱ ra nzey̱e̱ togo mi ñönu̱ mhetsꞌi, ne mi eñꞌu̱:
Dár nsunda Jö ma tsi Hmuhu̱.
Gor meṯiꞌö ar mpoẖo,̱ ar nsunda, ne ar tsꞌeḏi.
2Ngetho nöꞌö oṯꞌa ar hoga tsꞌu̱tꞌwi ne majöni.
Gehnu̱ xi umba ár mfei̱ ar tsꞌoꞌbeẖñö
togo xi tsꞌotꞌa ar ximhai̱ to gatho ꞌbeṉgwi,
ne xi gotꞌwabi ár ji yá ꞌbeg̱o xi hyo nunar ꞌbeẖñönu̱.

3Manꞌagi bi ꞌñeñꞌu̱:
—Dá nsunda Jö, ngetho nunár ꞌbifi tsötꞌi, hiñhamꞌu̱ da götsꞌi poṯsꞌe.
4 Nuya nꞌaṯemagoho ya tsi dönzia ne nuya goho ya zuꞌwe mi te, bi ndaṉdihmö ne bi

ñꞌani bi me̱ yá hmi har hai̱. Ne bi nsunda Jö huxa har thuxandö, mi eñꞌu̱:
—Dá njapꞌu̱, dá nsunda Jö.
5 Bi boṉga nꞌar mhö har thuxandö mi enö njawa:

Ndöñhu̱ Jö ma tsi Hmuhu̱,
gatho yá ꞌbeg̱oꞌihu̱,
ya tꞌu̱lo ne ya döta,
togo gi tsufu̱ Jö.

6Ne da o̱ ꞌra ya mhö ngu ra nzey̱e̱ ya jöꞌi, ngu ár ñheti ya nzoṯhe, ngu ya ñu̱ni, ne mi
enö:
Dá nsunda Jö, ngetho Jö ma tsi Hmuhu̱ hinjoꞌo togo da hñuxkwi, go ar ndöꞌö.
7Ma ga njohyahu̱, hö xa ga njohyahu̱, ne ga umfu̱ ar nsunda,
ngetho xi daṯꞌa ár nthöti ar tsi Ntxönandöni,
ne nunár ꞌbeẖñö xi ñhoki.
8Ne xi tꞌumba ar seḵi da hye ya hoga dutu xintꞌaxi ne xi nhwex̱ki.

Ngetho nunar hoga dutu, gehnu̱ nuyá hoga ꞌbef̱i xi ꞌyoṯꞌa ya gamfi.
Ár ngo ar tsi Ntxönandöni

9Mꞌef̱a bi ꞌñenga ar eṉxe:̱
—ꞌYotꞌa nuya mhöyu̱: Nzaṯho nuꞌu̱ togo xi tsꞌohna hár ngo ar tsi Ntxönandöni.
Ne bi ꞌñengagi:
—Nuya mhöyu̱ gehyu̱ majöni yá mhö Jö.
10Nuga da ndaṉdihmö hár wa nga ndöni. Ha nöꞌö bi ꞌñengagi:
—Hyandi xiñho nöꞌö gi pef̱i, yo gi japꞌu̱. Nuga dar ꞌbeg̱otho nguꞌi, ne nuꞌu̱ ri ku togo

dam̱ajöni xi jamfi ar tsi Hmu Hesukristo. Ndönga Jö.
Ngetho nuꞌu̱ togo dam̱ajöni togo ar tsi Hmu Hesukristo, gehyu̱ hömpa ár Hñö Jö

mömba ár mhö.
Ar to̱ge nto̱ ar tꞌaxfani

11Nepꞌu̱ da nu mi xo mhetsꞌi, ne da handa nꞌar tꞌaxfani. Nu ár tog̱e mar thuhu Majöni
ne oṯꞌa nöꞌö te mö, ne hö ar hoga tsꞌu̱tꞌwi höxa majöni ne ntuhni.

12Nuyá da̱ ar tog̱e mi ñheẖwi ya faspi. Mi huxa hár ñö nzey̱e̱ ya fu̱indö, ne xki tꞌotnu̱
nꞌar thuhu hinto manꞌa mi pödi tema mi mö, hoṉseṉu̱ mi pödi.

13Mi he nꞌar dutu xa xki mꞌahna ya ji, ha nu ár thuhu gehnu̱: ÁR MHÖ JÖ.
14Ha nuya ndogumemhetsꞌi mi he ya hoga dutu xintꞌaxi, ne mi ꞌbef̱aꞌu̱ mi teṉi mi nto̱

ya tꞌaxfani nꞌehe.
15 Hár ne ar tog̱e ꞌbeṯꞌo, poṉga nꞌar ndoj̱wai heṉte nuya yoho yá ñöni, da su̱ꞌsa ya

meximhai̱. Ne ma da ꞌyoṯꞌa ar tsꞌu̱tꞌwi di hö nꞌar tꞌoboj̱ö. Ne da neꞌma ya jöꞌi ngu nheꞌma
ya obxi theꞌ̱mi, ne da diꞌspa ár kwe̱ Jö togo hinto tsa̱ da ñhuxkwi.

16Hár he ne hár xinthe tu nunar thuhunu̱: ÁR NDÖ YA NDÖ NE ÁR HMU YA HMU.
17 Nepꞌu̱ da handa nꞌar eṉxe̱ mi to̱ har hyadi, ne bi mafi ntsꞌeḏi bi ꞌñemba gatho ya

zuꞌwe nsaṉga madeda mhetsꞌi:
—Ba ehu̱, kwathu̱ har daṉgo xi ꞌyeḵꞌahu̱ Jö.
18Tsafu̱ yá ngo̱ ya ndö, ya ndöndogu ne ya jöꞌi tseḏi, yá ngo̱ ya fani ne yá tog̱e, yá ngo̱

tsaṉtꞌö ar jöꞌi, ya ꞌbeg̱o ne nuya hingya ꞌbeg̱o, ya tꞌu̱lo ne ya döta.
19Ne da handa ar tsꞌozuꞌwe ne gatho ya ndö ꞌbu̱ har ximhai̱ ne yá ndogu, xki mhuntsꞌi

nda ntunkwi ar tog̱e nto̱ ar tꞌaxfani ne yá ndogu ñꞌowi nꞌehe.
20Ar tsꞌozuꞌwe bi nju̱, ne bi nju̱ ar kate mꞌeẖni nꞌehe, togo xki ꞌyoṯꞌa ya ntꞌudi bi hyaṯꞌa

nuꞌu̱ bi hñömba ár nthixtꞌi ar tsꞌozuꞌwe, ne bi ndönga ar do ndi hñötsꞌi. Gatho yohoyu̱ bi
nju̱ bi tꞌetꞌa tetho ha nꞌar tsibi ngu nꞌar ñhoṉthe, habu̱ zo̱ ku̱ ya kꞌaxtꞌado xa xi mpa.

21Ha nu maꞌra bi hyo ar ndoj̱wai mi poṉga hár ne ar tog̱e, ne gatho ya zuꞌwe nsaṉi bi
niñö bi zipa yá ngoꞌ̱u̱.

20
ꞌReṯꞌanthebe njey̱e̱

1Nepꞌu̱ da handa nꞌar eṉxe̱ ba kö mhetsꞌi mi hömpa yá nsoki ar nzonganzafi, ne mi hö
hár ꞌye̱ nꞌar dönthi boj̱ö.

2 Bi gu̱ ar zothe, geꞌö ar kꞌeñö mi ꞌbu̱ mamꞌeṯꞌo, getꞌö ar tsꞌondöhi, ne bi xoṯꞌa
ꞌreṯꞌanthebe ya jey̱e.̱

3Ne bi ꞌyeṉtꞌa har nzonganzafi, bi gotꞌi xiñho, ne hinge nda hyeg̱i nda ka yameximhai̱.
Mꞌeṯꞌo da tho ꞌreṯꞌanthebe njey̱e,̱ ne da the̱ maꞌra ya tsi pa.

4Nepꞌu̱ da handa ya thuxandö, mi huxnu̱ nuꞌu̱ togo bi tꞌetsꞌi nda hñöxa majöni. Ne da
handwa yá pa nuꞌu̱ togo xki theḵwa yá ꞌyu̱ga, ngetho mi dam̱ajöni ar tsi Hmu Hesu ne
ár mhö Jö. Gehyu̱ hinxki ndönga ar tsꞌozuꞌwe, hinxki ndönga ar do ndi hñötsꞌi. Hinxi
hñöñꞌu̱ ár nthixtꞌi ha yá dë wa ha yá ꞌye.̱ Ne bi mengi bi nteꞌu̱, bi ndöwi ar tsi Hmu
Hesukristo ꞌreṯꞌanthebe njey̱e.̱

5Nuyu̱ xi mꞌeṯꞌo xi mengi xi nte. Ha nu maꞌra xki du, mꞌeṯꞌo bi tho ꞌreṯꞌanthebe njey̱e,̱
ne ja bi mengi bi nteꞌu̱.

6Nzaṯho ne xintꞌaxi yá mꞌu̱i nuꞌu̱ togo xi tꞌumba ar seḵi da mꞌeṯꞌo da mengi da nte. Ar
ñohondöte hinte da japabiꞌu̱. Nuyu̱ma da tꞌetsꞌi ngu yámöjö Jö ne ar tsi HmuHesukristo,
ne da ndöwi ꞌreṯꞌanthebe njey̱e.̱

7Nu xta wadi da tho ꞌreṯꞌanthebe njey̱e,̱ ar tsꞌondöhi ma da sokwa ár faḏi.
8 Ne ma da boṉi da ka ya jöꞌi ꞌbu̱ ha gatho ya hai̱ hár nxidi ar ximhai̱, nuꞌu̱ tox̱a ar

tsi Hmu. Ma da munsa har döta tuhni, ne ár nzey̱e̱ ya jöꞌi ñheẖwi ar ꞌbomu ꞌbonga har
ñönthe.

9Habu̱ gatho ba pox̱a ya jöꞌi, ne bi hyextar ximhai̱, xa bi gotꞌatho habu̱ mi ꞌbu̱ ya gamfi
ne ar hmöka hnini. Jö ba peẖna ar tsibi ba ta̱ mhetsꞌi, ne bi jöꞌsa xog̱e.

10Nunar tsꞌondöhi mi ka ya jöꞌi, bi nju̱ ne bi tꞌeṉtꞌa har ñhoṉthe tsibi mi zo̱ mi ku̱ ya
kꞌaxtꞌado, ka mi ku̱nu̱ ar tsꞌozuꞌwe ne ar hyaṯe mꞌeẖni. Ma da tho nunar u̱ginu̱ parxui ne
hiñhamꞌu̱ da götsꞌi.

Ar thöxamajöni o̱tꞌa nöꞌö huxa har tꞌaxthuxandö

11Mꞌef̱a da handa nꞌar döta tꞌaxthuxandö, ne hár hmi nöꞌö togo mi huxhnu̱ bi mꞌeṯa

ar ximhai̱ ne ar mhetsꞌi, himbi födi habu̱ima.
12 Ne da handa gatho nuꞌu̱ togo xki du, ya döta ne ya tꞌu̱lo, mi ꞌbaꞌ̱u̱ hár nthandi Jö.

Bi ntu̱nga ꞌra ya heꞌ̱mi, ne manꞌar heꞌ̱mi bi ntu̱ngi, gehnu̱ habu̱ huxa yá thuhu nuꞌu̱ togo
peꞌ̱sa ar te hiñhamꞌu̱ da götsꞌi. Nuya xki du bi thöꞌspamajöni, ne bi tꞌumbi nöꞌö ndi ꞌñepi,
ngu mi huxa ha ya heꞌ̱mi, ngetho njapꞌu̱ xki ꞌyoṯꞌu̱.

13Ar döta ñhoṉthe bi da̱ yá jöꞌi xki dunu̱, ar ndöte ne ar ꞌbex̱ui bi da̱ yá jöꞌi xki du nꞌehe,
ne bi thöꞌspa majöni nꞌa ngu nꞌa ngu xki ꞌyoṯꞌu̱.

14Mꞌef̱a ar ndöte ne ar ꞌbex̱ui bi tꞌeṉtꞌu̱ har ñhoṉthe tsibi. Gehnu̱ ar ñoho ndöte.
15Ha gatho nuꞌu̱ togo himbi thini mi huxa yá thuhu har heꞌ̱mi noṉga ar te, bi tꞌeṉtꞌu̱

har ñhoṉthe tsibi.
21

Nꞌar ꞌraꞌyo mhetsꞌi ne nꞌar ꞌraꞌyo ximha̱i
1Nepꞌu̱ da handa nꞌar ꞌraꞌyomhetsꞌi ne nꞌar ꞌraꞌyo ximhai̱, ngetho nunar ꞌbeṯꞌomhetsꞌi

ne ar ꞌbeṯꞌo ximhai̱ bi götsꞌi, ha nu ar ñhoṉthe bi mꞌeṯho.
2Nuga dar Xuwa, da handa ar jöpa hnini, nunar ꞌraꞌyo Herusalen, ba köꞌma Jö mhetsꞌi

habu̱ bi ꞌbu̱ꞌö, xa mi nzaṯho ngu nꞌar ꞌbeẖñö xi ñhoki da nthötwi ár döme.
3Ne da o̱ nꞌar mhö ndi ꞌñe mhetsꞌi mi enö:
—Hyandi, nupya ár nijö Jö ꞌbu̱hwi ya meximhai̱, ne nöꞌö ma da mꞌu̱hwiꞌu̱. Nuyu̱ ma da

mꞌu̱i ngu ár hnini, ne gese̱ Jö ma da mꞌu̱i ngu ár Jöꞌu̱.
4 Jö ma da dukwa gatho yá gida̱ ha yá daꞌ̱u̱. Hinda ma da nja ar ndöte, ar tsꞌoni, ar

mhafi, ar u̱gi, ngetho nuya ꞌbeṯꞌo thogi xi mꞌeḏi.
5Ha nöꞌö togo mi huxa har thuxandö bi ꞌñenö:
—Hyandi, nuga di hoka maꞌraꞌyo gatho.
Ne bi ꞌñengagi nꞌehe:
—ꞌYotꞌi, ngetho nöꞌö xta xiꞌaꞌi ma da njapꞌu̱ ne majöni.
6Ne bi ꞌñengagi manꞌagi:
—Xi tho gatho. Nuga go da du̱ꞌmi ne di jöꞌsa xog̱e, ngu ar ndu̱i ne ar ngötsꞌi. Nuꞌu̱ togo

tuthe, ma ga umtho ar dehe po̱ har poṯhe unga ar te hiñhamꞌu̱ da götsꞌi.
7Nuꞌu̱ togo da ntöte, ma ga hekwabi gatho nuya ñhoyu̱. Ma da nugagi ngu ár Jögi, ne

ga nuga ngu ma bötsi.
8Ha nuya tsuzu̱, ya meꞌ̱sku, ya tsꞌojöꞌi, ya hyote, nuya ꞌbeṉgwi maꞌra ya jöꞌi, ya ꞌñete,

nuꞌu̱ togo ndönga yá tsita empꞌö, ne gatho nuꞌu̱ mönga ya nhemhñö, ma da tꞌetꞌa har
ñhoṉthe tsibi zo̱ ku̱ ya kꞌaxtꞌado xa xi mpa. Gehnu̱ ar ñoho ndöte.

Ar ꞌraꞌyo hnini Herusalen
9Nꞌamba epꞌu̱tho bi zu̱kagi nꞌa nuya yoto ya eṉxe̱mi hö yoto yá tꞌeṉi mi ñuxa ya ngöxa

mfei̱. Da ñöꞌbe ne bi ꞌñengagi:
—Ba e injawa ne ga utꞌaꞌi ár ꞌbeẖñö xi wadi xi nthötwi ar tsi Ntxönandöni.
10ÁrHñö Jö xki zinga hama te, ha nunar eṉxe̱ bi zixkagi ha nꞌar döta tꞌoẖo̱ mar ñhetsꞌi,

ne bi utkagi ar döta jöpa hnini Herusalen ba köꞌma Jö mhetsꞌi habu̱ bi ꞌbu̱ꞌö.
11Nunar hniniꞌö xa mi hyatsꞌi mi peꞌ̱spa ár nsunda Jö. Mi ñheẖwi ngu nꞌar hyaꞌsdo xi

mhödi, mi hyaꞌstho ngu nꞌar doxito.
12Mi jotꞌa nꞌar döta jödo xa mar ñhetsꞌi, ne mi tu ꞌreṯꞌamayoho ya goxthi, ha nꞌa ngu

nꞌa ya goxthi mi ꞌba̱ nꞌar eṉxe.̱ Ne xi tꞌotnu̱ yá thuhu nuꞌu̱ ꞌreṯꞌamayoho yá tꞌu̱ ar Hakob,
habu̱ xpa e yá mꞌu̱i ya me Israel.

13Hñu ya goxthi ñhanda mahyatsꞌi, hñu ñhanda mahwifi, hñu ñhanda mampuni, ne
hñu ñhanda makꞌangi.

14Mi peꞌ̱sa nunar hnininu̱ ꞌreṯꞌamayoho ya mu̱dido, ne nꞌa ngu nꞌa nuya doyu̱ mi tu yá
thuhu nuya ꞌreṯꞌamayoho yá mpoṯe ar tsi Ntxönandöni.

15Nunar eṉxe̱ ndi ñöꞌbe, mi hö nꞌar kꞌaxtꞌaboj̱ö tꞌo, ma nda ꞌyeṉga ar hnini, yá goxthi
ne yá jödo.

16Nunar hnininu̱, ꞌramangutho ár nxidi, ár ma ne ár ñhetsꞌi. Ha nunar eṉxe̱ bi gu̱ ar
tꞌo mi hö, ne bi ꞌyeṉga ar hnini. Ne nunár ma bi zu̱ ngu madenthebe ya pa da ñꞌo nꞌar
jöꞌi, njapꞌu̱tho ár ñhetsꞌi ne ár nxidi.

17Nuya jödo bi zu̱ yonꞌaṯemahñu ñhu̱fi ár mpidi. Nuya ntꞌeṉiyu̱ gehyu̱ ar ntꞌeṉi peꞌ̱sa
ya jöꞌi, ha nunar eṉxe̱ bi deṉtho.

18 Ar jödo ma ya hyasdo, ha nu ar hnini xki thoka ar hoga kꞌaxtꞌaboj̱ö mi hwex̱ki ngu
nꞌar hyaꞌsa doxito.

19Nuyamu̱dido mi ku̱xa hár wa ar jödo, xki thoki xki thuta tsaṉtꞌö ya nzaṯhodo. Nu ar
mꞌeṯꞌo mar hyaꞌsdo, nu ár ñohomar kꞌangdo, nu ár hñu gehnu̱ nꞌar do mi tu yá nhwex̱ki,
nu ár goho mar boṯhedo.

20Nu ár ku̱tꞌa nzaṯhodomi tu yamꞌeṯsꞌi, nu ár ꞌratomar theṉgdo, nu ár yotomar hyaꞌsa
kꞌaxtꞌado, nu ár hñöto mar kꞌantsꞌado, nu ár gu̱to mar kꞌaxtꞌado, nu ár ꞌreṯꞌa mar hyaꞌsa
boṯhedo, nu ár ꞌreṯꞌamanꞌa mar doṉthido, nu ár ꞌreṯꞌamayoho mar hyaꞌsa doṉthido.

21 Nuyá goxthi mi ꞌreṯꞌamayoho ngu ya tꞌaxdo xi mhödi. Nꞌa ngu nꞌa ar tꞌaxdo mar
goxthi. Ha nu ár ꞌñu ar hnini xki thoka ar hoga kꞌaxtꞌaboj̱ö, mi hyaꞌstho ngu nꞌar doxito.

22Núnu̱ har jöpa hnini hinda handa xki juxa nꞌar nijö, ngetho ka ꞌbu̱hnu̱ Jö ar tsi Hmu,
hinjoꞌo togo da ñhuxkwi ár tsꞌeḏi, ne ar tsi Ntxönandöni, gehyu̱ ngu ar nijö.

23Hingi homba ár ñotꞌi ar hyadi ne ár ñotꞌi ar zönö, ngetho hexa ar hyatsꞌi ár nsunda
Jö, ne ar tsi Ntxönandöni gehnu̱ ꞌyotwabiꞌu̱.

24 Ne gatho ya jöꞌi di ꞌbu̱ hár nxidi ar ximhai̱, ma da ñꞌo har ñotꞌiꞌö, ne gatho ya ndö
ma da e da daṯwa yá nsu ne yá ñho.

25Nuyá goxthi hinda ma da njotꞌa ꞌbu̱ pa, ha nu ar xui hingi födi tenguꞌö.
26Gatho yá nsu ne yá ñho ya hnini ma da thöxhnu̱.
27Hinte ma ntsꞌotho ma da yu̱tnu̱, hinda yu̱tꞌa nꞌa togo hingi oṯꞌa xiñho wa di mönga

ya nhemhñö; hoṉse̱ nuꞌu̱ togo di huxa yá thuhu har heꞌ̱mi noṉga ar te, ár meṯi ar tsi
Ntxönandöni.

22
1Nepꞌu̱ ar eṉxe̱ bi utkagi nꞌar döthemi po ar deheunga ar te, xamarñhatsꞌi, mi hwex̱ka

ngu nꞌar doxito. Nunar döthenu̱ poṉga hár thuxandö Jö ne ar tsi Ntxönandöni.
2Thota har döꞌñumadeda ar hnini, ne gatho yoho yá ñöni ar döthe ꞌba̱ ar ꞌbai̱za ungar

te. Taṯꞌa zönö unga te da tsꞌi, ꞌreṯꞌamayoho ya sofo ar jey̱e,̱ ha nuyá xi, oṯhe gatho ya
meximhai̱.

3 Hinte janu̱ nöꞌö xi tꞌeṉtꞌi da tsꞌoni. Ha nu ár thuxandö Jö ne ar tsi Ntxönandöni ka
ꞌbu̱hnu̱, ne gatho yá ꞌbeg̱o pep̱abi,

4ma da tsa̱ da ñhandwi, ne ár thuhu di tu ha yá dëꞌu̱.
5Hinte janu̱ ar xui. Nuyamadamꞌu̱hnu̱ hindahyonga ár hyatsꞌi nꞌar ñotꞌi, wa ár hyatsꞌi

ar hyadi, ngetho Jö ar tsi Hmu da yotꞌwabiꞌu̱. Ne da ndöꞌu̱, hiñhamꞌu̱ da göxa yá ndöꞌu̱.
ꞌBa̱pꞌu̱tho ar pa da e ar tsi Hmu

6Nepꞌu̱ ar eṉxe̱ bi ꞌñengagi:
—Nuyamhöyu̱ di xiꞌaꞌi ma da thogi ne majöni. Jö ar tsi Hmu togo umbabi te da mönga

yá mꞌeẖni, xpa peẖna ár eṉxe̱ da uta yá ꞌbeg̱o nöꞌö ma da thogi hingar yapa.
7Ar tsi Hmu bi ꞌñenö:
—Pöhu̱, ꞌbap̱ꞌu̱tho ar pa ga ehe. Nzaṯho nuꞌu̱ togo da ꞌyoṯꞌa nöꞌö te möngwa har

heꞌ̱minu̱, noṉga tema da tho mꞌef̱a.
8Nuga ar Xuwa, da oṯsꞌe ne da handa gathoyu̱. Nu mi wadi da handi, da ndaṉdihmö

hár wa ar eṉxe̱ togo bi utkagi gatho, ndi ne nga ndömhö.
9Ha nöꞌö bi ꞌñengagi:
—Ha gi oḏe. Yo gi japꞌu̱, ngetho nugamamiꞌbeg̱owimahyeg̱i ngu nuya ri ku yamꞌeẖni,

ne ngu nuꞌu̱ togo oṯꞌa ngu mönga nunar heꞌ̱minu̱. Nöꞌö gi ꞌyoṯꞌe, ndönga Jö.
10Ne bi ꞌñengagi nꞌehe:

—Yo ma gi ꞌñö nuya mhö noṉga tema da tho mꞌef̱a, huxa nunar heꞌ̱minu̱, ngetho

ꞌbap̱ꞌu̱tho ar pa da thogi ngu möngwa.
11 Nuya tsꞌomꞌu̱i hinda ma da mponga yá mꞌu̱i, ne nuya tsꞌojöꞌi di oṯꞌatho nöꞌö

xintsꞌotho. Nöꞌö togo ar hogajöꞌi ma da njapꞌu̱tho, ha nöꞌö togo xintꞌaxi, dar ntꞌaxitho.
12—Hyanthu̱, ꞌbap̱ꞌu̱tho ar pa ga ehe, ne ga umba nꞌa ngu nꞌa ár nthöhö ngu yá ꞌbef̱i xi

ꞌyoṯꞌu̱.
13Nuga da du̱ꞌmi ne di jöꞌsa xog̱e, ngu ar ndu̱i ne ar ngötsꞌi, togo ꞌbeṯꞌo ne ꞌbef̱a.
14 Nzaṯho nuꞌu̱ togo penga yá dutu, ne di ꞌñepi da watꞌa har ꞌbai̱za unga ar te, ne da

yu̱tꞌa ha yá goxthi ar hnini.
15Hanuya tsꞌojöꞌima da go nthi, njangu ya ꞌñete, nuꞌu̱ togo ꞌbeṉgwi ya jöꞌi, nuya hyote,

nuꞌu̱ togo ndönga ya tsita empꞌö, ne gatho nuꞌu̱ togo mödi ne mönga ya nhemhñö.
16—Nuga ar Hesu, xta peṉ̃ꞌahu̱ ma eṉxe̱ xi daṯꞌahu̱ majöni nuya tema da tho ha ya nijö.

Ár ꞌbeṯogi ar ndö Dabi, di njangu ar njötso̱ pox̱a ꞌbu̱ xudi xa di yotꞌi.
17Ár Hñö Jö ne ár ꞌbeẖñö ar tsi Ntxönandöni enö njawa:
—Ba ehe.
Ne gatho nuꞌu̱ togo oḏe, dá ꞌñenö nꞌehe:
—Ba ehe.
Ne gatho nuꞌu̱ togo tuthe, dá ehe, ne gatho nuꞌu̱ togo ne, dá e da zi nunar dehe unga

ar te tꞌuntho.
18Nuga di dam̱ajöni, gatho togo da ꞌyox̱a nuya mhö noṉga tema da tho mꞌef̱a xi tꞌotꞌa

har heꞌ̱minu̱, ne da hñutsꞌi, Jö ma da hñuꞌspa ya u̱gi noṉgwa.
19Ha nuꞌu̱ togo da hñökwabi nuya mhö huxa har heꞌ̱minu̱ noṉga tema da tho mꞌef̱a,

Jö ma da hñökwabi ár thuhu har heꞌ̱mi noṉga ar te, hinda ma da mꞌu̱ har jöpa hnini, ne
hinda tꞌumba nuya ñhötꞌi huxa har heꞌ̱minu̱.

20Nöꞌö togo xi dam̱ajöni gathoyu̱ enö njawa:
—Majöni ꞌbap̱ꞌu̱tho ar pa ga ehe.
Dá njapꞌu̱. Ba ehe ma tsi Hmuꞌi Hesu.
21Ar tsi Hmu Hesukristo da hwëkꞌahu̱ ár ñhötꞌi gi gathohu̱. Dá njapꞌu̱.

